
        
            
                
            
        

    
	ГИ ДЕ МОПАССАН

	 

	ХОНГОР НАЙЗ - 1

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГДҮГЭЭР ХЭСЭГ

	
I

	Жорж Дюруа зоогийн газрын мөнгөний нярав эмэгтэйгээс таван франк хариулж аваад хаалга чиглэв.

	Угаас өндөр чилгэр биетэйн дээр бага дарга хүний бие авч явах байдлыг сайтар хадгалсан Жорж нуруугаа цэхлэн сурмаг дайчин хөдөлж, нэгэнтээ сахлаа имрээд, оройтож ирэгсдийг ширвэн харах нь болжмор үзсэн харцага лугаа адил сайхан эрийн шинжтэй ажээ.

	Эмэгтэйчүүд цөм нэгэн зэрэг түүн өөд нүд тусгалаа. Гурван залуухан хүүхний нэг нь хөгжмийн багш, дунд зэргийн насны, үс гэзгээ хааш яаш самнаж, хувцас хунар балиардуухан, тоос болсон бүрх малгай, огт зохиогүй платьтай, нөгөө хоёр нь хямд хоол ундтай энэ газар байнга ирдэг хотын борчуул агаад энэ удаа хоёул эр нөхрийн хамт ирцгээжээ.

	Жорж явган зам дээр гараад юу хийе дээ хэмээн түр зуур тээнэгэлзэн зогсов. Өнөөдөр зургаадугаар сарын хорин найман. Гарах сарын нэгэн хүртэл ердөө л гурван франк дөчин сантимтай хоцорчээ. Энэ нь хоёр удаа үдийн хоол идчихвэл өглөөний хоолонд юу ч үлдэхгүй, хоёр удаа өглөөний хоол идчихвэл үдийн хоолонд юу ч үгүй болох учраас алийг нь сонгох вэ гэдэг асуулт тулгарав. Тэгэхлээр өглөөний хоол нэг франк арван сантим, үдийн хоол бүтэн хагас франк болох тул үдийн хоол идэхээ боливол нэг франк хорин сантимыг хэмнээд хоёрын зэрэг орой талх хиам идэж, цэцэрлэгт гудамжнаа хоёр аяга шар айраг ууж болох юм байна гэж тооцоолоод Лоретын Эх дагинын гудамжаар орж алхлаа.

	Жорж торгон цэргийн хувцастай байсан үеийнх шигээ цээжээ урагш түхийлгэн гаргаж, дөнгөж саяхан мориноосоо буусан юм шиг алцаргасхийн, гудамж дүүрэн хүний дундуур эрээ цээргүй чихцэлдэн, хэн гуайд боловч зам тавилгүй, мөрөөрөө түлхэх нэгийг нь түлхэн түрж явахдаа хуучирсан бортгон малгайгаа хэлтгийдүүхэн дараад, өсгийгөө товхийлгэн товших нь их зант эрэлхэг цэрэг энгүүн хүмүүсийн дунд орчхоод энэ бүх зон олныг ч, орон байшинг ч, хүрээ хотыг тэр аяар нь жигшин зэвүүцэх мэт ажээ.

	Ердөө л жаран франкаар авсан хямд костюмтай хэр нь нэлээд бүдүүлэг ч гэсэн илтэд гоолиг үзэмжтэй харагдаж, ер түүний өндөр нуруу, сайхан бие, тэгшхэн хагалж самнасан шаргал туяатай улбар үс, уруул дээр нь хөөсрөх мэт бурзайсан имэрмэл сахал, цоргих мэт хардаг тунгалаг цэнхэр нүд тэргүүтэн нь явцуухан сэдэвт романы гол баатрыг санагдуулна.

	Парис хотноо олон тохиолдох амьсгаа давчдам зуны оройн нэгэн тул хот яг л уураар утдаг газар шиг битүү бүгчим, амь тэмцэж, хөлс цутгана. Муу усны боржин чулуун хоолойноос өмхий ханхалж, доод давхар, гал зуухны газрын намхан цонхноос элдэв угаадас, исэж муудсан шүүсний ой гутам муухай үнэр тархаж, ойр тойрныг бузарлана.

	Үүдний сахиул нар гадуур цамцаа тайлаад, сүрлэн сандлаа зайдлан тамхилж сууцгаахад, дэргэдүүр нь малгайгаа барьж хөлөө арай чарай зөөж тавьсан хүмүүс нааш цааш сүлжинэ.

	Жорж Дюруа цэцэрлэгт гудамжинд хүрээд дахиад л тээнэгэлзэн зогсов. Модон дундуур явж цэвэр агаараар амьсгалах хүслэн Елисейн тал, Булоны ой руу чангаах боловч өөр нэгэн хүслэн байсан нь эмэгтэй хүнтэй ойртон учрахын хүслэн байлаа.

	Хэдийгээр эмэгтэй хүнтэй хэрхэн яаж учрахаа мэдэхгүй ч өнгөрсөн гурван сарын турш, өдөр болгон үдэш болгон тэр мөчийг хүлээсээр иржээ.

	Харин аятайхан өнгө үзэмжтэй, бас аливаад эвтэй ханддагийнхаа ачаар хааяа хааяа авгай хүүхэнтэй ойртож амраг сэтгэлийн гал ноцоодог боловч түүнээс үлэмж их, үлэмж сайхан учрал нэгэн цагт ирнэ хэмээн найдаж явдаг байжээ.

	Хармаа хоосон хэр нь хуял тачаал бие махбодыг нь сэргээн сэрээгээд, булан тохойд дайралдаж «Сайхан хар хүү минь, манайд очих юм биш үү?» гэж шивнэх гудамжны хүүхнүүдтэй тулгарах болгондоо хамаг бие нь халуу шатавч, хөлсөнд нь өгөх юм юу ч үгүй тул тэднийг дагаж зүрхэлсэнгүй. Гэвч ямархан нэгэн өөр, өвөрмөц, хэр барагтайд тохиолддоггүй үнсэлцээнийг хүсэн мөрөөдсөөр явна.

	Тийм дээрээс ч хөнгөн хийсвэр хүүхэн цугларсан найр цэнгэл, зоогийн газар, гудамж чөлөөгөөр тэдэнтэй шүргэлцэлдэн явж юм ярих, чи би бололцох, тэднээс ханхлах сүрчгийн үнэрээр амьсгалах, тэдэнд ойр байх дуртай билээ. Эд нар ялгаагүй л эмэгтэй хүн, хайр дурлалын тулд төрсөн эмэгтэйчүүд шүү дээ гэж бодно. Тэгэхдээ гэр бүлтэй хүний онцлог шинж болсон тиймэрхүү хүүхнийг жигшин үзэх үзэл түүнд хараахан байсангүй.

	Жорж, Мадлений сүмийг чиглэн явсаар халууцаж цангасан олны дундуур орж алга боллоо. Явган замын хагасыг эзэлсэн том том цайны газар пиг дүүрэн хүнтэй агаад үзвэрт цонхны нүд гялбам хурц гэрэлд сууцгаасан нь илхэн харагдана. Хүмүүсийн суусан дөрвөлжин, дугариг янз бүрийн ширээн дээр улаан, шар ногоон, хүрэн, ер есөн шидийн өнгөтэй ундаа бүхий шилэн хундага, бас морин шилэнд том гэгчийн гонзгой мөс хийж цэвэр сайхан усыг хөргөж байгаа нь үзэгдэв.

	Дюруагийн ам хоолой хатсанд арга буюу алхаагаа саав.

	Гагцхүү зуны бүгчим орой л дайралддаг айхтар хэцүү ам цангаан бие махбодыг нь шаналган зовоож, хүв хүйтэн шар айраг хэд сайн залгилбал ямар сайхан бол гэж бодогдуулна. Гэтэл өнөөдөр хоёрхон аяга шар айраг уучихвал маргаашийн мөчиг тачиг оройн хоол алга болно гэсэн үг. Жорж сарын эцэс рүү зайлшгүй тохиолддог гэдэс өлсөхийн зовлонг юу юунаас илүү сайн мэдэх билээ.

	«Арван цаг болтол тэсье, тэгээд Америк цайны газар нэг аяга ууя. Үгүй ер, ямар айхтар ам цангана вэ!» гэж бодох зуураа тэрхүү ширээнээ сууж, амныхаа цангааг гарган хэд л бол хэдэн аяга уух гэж байгаа олон хүнийг харлаа.

	Цайны газрын дэргэдүүр өнгөрөхдөө, тэнд суугаа хүмүүсийг дооглох мэт ёжтойгоор хараад нүүр царайны нь өнгө, өмссөн зүүснээр нь хэнд хэчнээн мөнгө байгааг шууд л мэдээд авлаа. Ийнхүү дутах юмгүй тухлан суух эрхмүүдийг хараад хор нь буцалж, эдний хармаанд гараа чихээд үзвэл алтан чиг, мөнгөн чиг, хүрэл чиг зоос гарах байх даа гэж бодов. Дунджаар авч үзэхэд хүн болгонд хоёр луидороос наашгүй мөнгө байгаа, аль чиг цайны газар дор хаяад зуун хүн цуглана гэж бодоод хоёр луидороо зуугаар үржүүлбэл дөрвөн мянган франк болно! «Хар золигийг!» гэж аман дотроо зүхээд аанай л гоолиг биеэ сайхнаар гунхасхийлгэв. Бага дарга байсан Жорж эдгээрийн аль нэгэнтэй нь шөнө харанхуй нарийн гудамжинд таарчихвал хээрийн сургуульд явах үедээ хөдөө тосгоныхны тахиаг эд бад болгодог байсан шигээ огтхон ч сэтгэл зовохгүйгээр хүзүүг нь хуга мушгих нь түмэн үнэн билээ.

	Дюруа Африк газар хоёр жил суухдаа Алжирын өмнөд нутгийн зэлүүд буйд гацаа суурины араб хүмүүсийг байсхийгээд л цөлбөн тонодог байснаа санав. Улед-Алан аймгийн гурван араб хүний амь насыг бүрэлгэж, нөхдийн хамт хорин тахиа, хоёр хонь, алт мөнгийг нь аваад хагас жил санан санан инээлддэг байснаа дурсан бодохын чацуу тавлах байртай хүйтнээр инээмсрэн мушилзлаа.

	Араб хүнийг цэргийн хүн дур мэдэн эдлэх олз юм шигээр ойлгодог байсан тэр үед гэмт этгээдийг олоогүй, олохын хойноос ч төдий л их чармайгаагүй өнгөрч билээ.

	Гэтэл Парист тиймгүй ажээ. Энд ташаандаа сэлэм зүүж, гартаа буу бариад дураараа дургиж дээрэм тонуул хийх арга алга. Байлдан дагуулсан оронд аашилж загнаж байсан нь яах ийхийн завдгүй сэргэн хөдөлснийг Дюруа мэдэрч, үнэндээ жаргалтай сайхнаар хоёр жилийг өнгөрүүлсэн юм сан, тэр элсэн цөлд, хоцроогүй минь юутай харамсалтай вэ! гэж халаглав. Гэвч энэ газар түүнээс доргүй амьдарна гэж бодсон юм санж. Гэтэл шал өөр... Ер юу гэгч болох нь энэ вэ?

	Дюруа амныхаа аль зэрэг хатсаныг үзэх гэсэн юм шиг хэлээ тагнайдаа хүргэж үл мэдэг шовхийлгэв.

	Эцэж ядарсан олон түмэн дундуур мөрөөрөө түлхлэн, хөгжөөнтэй дуу исгэрэн явахдаа өнөө л «Муу малууд! Энэ муусайн тэнэгүүд цөм л хармаандаа мөнгөтэй яваа даа!» гэдэг бодлоосоо салсангүй. Түүнд түлхүүлсэн харчуул хараал тавьж, хүүхнүүд хойноос нь «Бүдүүлэг амьтан!» гэж үг хаяна.

	Дюруа Водевилийн хажуугаар гарч Америк цайны газрын тушаа ирж зогсоод, үнэхээр их цангасандаа шар айраг уудаг юм бил үү гэж бодолхийлэв. Гэвч яахыгаа шийдэхийн өмнө гудамжны гэрэлтэй том цагийг харвал ес арван тав болж байлаа. Аягатай шар айраг өмнө нь авчраад тавингуут л ганцхан хөнтрөөд ёроолыг нь гаргана даа гэж бодохын зэрэгцээ арван нэгэн цаг хүртэл юу хийх вэ? гэдгээ бас бодов.

	«Мадлений сүм хүртэл яваад, яаралгүйхэн буцаад ирье» гэж өөрөө өөртөө хэллээ.

	Дуурийн талбайн нэгэн өнцөгт бүдүүн залуу эртэй тулгарсан нь нэг газар үзсэн хүн шиг санагджээ.

	Дюруа тэр хүний араас

	— За байз, энэ золигтой чинь хаана дайралдлаа даа? гэж дуулдахтай үгүйтэй үглэн, санаж ядан хэсэг явав.

	Хий дэмий бодолд автан явснаа гэв гэнэт өмнөө яваа хүнийг одоогийнхоосоо нэлээд туранхай, нэлээд залуу, торгон цэргийн хувцастай байснаар нь нүднээ үзэх мэтээр ургуулан санав. 

	Дюруа:

	— Энэ чинь Форестье байна шүү дээ! гэж дуу алдаад түүнийг гүйцэн очиж мөрөн дээр нь алгадав.

	Нөгөө хүн эргэж хараад

	— Хүн гуай, та яах нь вэ? гэж асуусанд Дюруа инээд алдаад

	— Танихгүй байна уу? гэлээ.

	— Үгүй гэж тэр хүнийг хэлэхэд

	— Зургаадугаар торгон цэргийн ангийн Жорж Дюруа байна гэв.      Форестье хоёр гараа сарвайж

	— Өө, найз минь байх шив! За тэгээд сайн сууж байна уу? гэсэнд

	— Яриа юу байх вэ, чи ямаршуу байна даа? гэвэл

	— Би ч яах вэ, гайгүй л байна. Миний цээж гэж жилийн тэн хагасыг нь ханиалгасаар байгаад хөвсгөр цаас л болсон. Энэ ч Францдаа буцаж ирээд Буживальд суухдаа дөрвөн жилийн өмнө олж авсан уушгины ханиаднаас л болсон доо гэж ярив.

	— Аа тийм бий! Харахад эрүүл хүн шиг л байх юм гэж Жорж хэлэв.

	Форестье хуучин нөхрөө сугадаж аваад өөрийнхөө өвчин зовлон, эмч нарын онош зөвлөгөө хийгээд ийм их ажилтай хүн тэдний заасан зөвлөгөөг дагахад ямар их бэрхтэйг тоочиж гарав. Өвлийн цагийг өмнөд нутагт өнгөрүүл гэсэн боловч яаж амжих вэ дээ? Би чинь гэр бүлтэй, сэтгүүлчийн ажилтай, дээгүүр албаны хүн болохоор боломж алга байна гэж ярив.

	Би «Францын аж байдал» сонины улс төрийн хэлтсийн эрхлэгч хийж, «Аврагч» сонинд сенатын хурлын тайлан мэдээ бичиж, «Гараг» сонинд утга зохиолын мэдээ байнга нийтлүүлж байна. Ингэхлээр би чинь хөл дээрээ боссон байгаа биз дээ гэж Форестье ярилаа. Дюруа түүнийг гайхан ширтэнэ. Энэ завсар Форестье их ондоо болж, нэгэнт нас бие тогтжээ. Алхах гишгэх, өмссөн зүүсэн, гэдэс гүзээ нь хүртэл, ажил төрөл нь амжилттай, хүчиндээ итгэсэн, хоол сайн иддэг гэдгийг үзүүлнэ. Урьд, гозгор туранхай, хөнгөн шингэн, хэрүүлч, тогтворгүй, бархираа залуу байсан бол өнгөрсөн гурван жилийн дотор ташхи өөр, тогтуун төлөв зантай, тарган цатгалан, нас хорин долоогоос өнгөрөөгүй хэр нь чамархайндаа буурал үстэй болжээ. Энэ хүнийг Парис хот чингэж өөрчилсөн байна.

	— Чи хаашаа явж байна? гэж Форестьег асуухад

	— Хаашаа ч үгүй, зүгээр унтахаасаа өмнө сэлгүүцэж явна хэмээн Дюруа хариулав.

	— Өө тийм үү, чи намайг «Францын аж байдал» сонины газар хүргээд өгөх үү? Би ердөө л хяналтын хувь унших ёстой, дараа нь хоёулаа нэг газар очиж нэг нэг шар айраг ууя гэж Форестье хэлсэнд

	— За тэгье гэж зөвшөөрөв.

	Тэр хоёр ийнхүү нэгэн ангид юм уу, нэгэн хороонд байсан хуучин танилын ёсоор эрээлэх ёсорхох юмгүй шууд сугадалцан явах зуур

	— За чи юу хийж байна даа? гэж Форестье нь асуув.

	Дюруа юу хийх вэ дээ гэсэн байртай мөрөө хавчаад

	— Үнэнээ хэлэхэд өлсөж явна. Цэргийн хугацаа дуусахад албан тушаал ахих санаатай ийшээ ирсэн юм сан. Нэг үгээр хэлэхэд Парист л сууя гэж бодсон юм. Тэгээд л Умар зүгийн төмөр замын захиргаанд алба хааж эхлээд хагас жил болж, авсан олсон юмгүй, жилдээ дөнгөж данган мянга таван зуун франк авч байна даа гэвэл,

	— Тун ч базаахгүй байна даа, золиг гэж! хэмээн Форестье дүнгэнэв.

	— Тэгэлгүй яах вэ? Чи надад яаж өөдлөхийг хэлж өг л дөө! Би таних мэдэх, асууж лавлах хүнгүй, гав ганцаараа учраас дургүй дээ биш бололцоо байхгүйдээ л ингээд явж байна гэж Дюруа үнэн учраа ярилаа.

	Найз нь Дюруаг хашир хүний байдлаар хөлөөс нь толгойг нь хүртэл сайтар ажаад

	— Энд бүх юм эрээ цээргүй байснаас л болно шүү, хүү минь. Жаахан юм гадарладаг хүн жирийн дарга болохоос сайд болох нь амархан. Өөрөө гуйж царайчлалгүй, юм мэддэг хүн шигээр харагдаж чадах хэрэгтэй. Ер нь чамд үүнээс арай аятайхан ажил олдоогүй гэж үү дээ!? гэж улайн цайн тулган хэлэхэд нь

	— Надад яваагүй газар алга, бүтсэн юм нэг ч байхгүй. Харин одоо нэг юм хараандаа аваад байна. Пелерений морин тойруулгад багш бол гээд байгаа юм. Тэнд очвол адаглаад гурван мянган франк авч болох биз гэж хариулбал

	— Тийм тэнэг том хийхээ боль гэж Форестье үгэн дундуур нь ороод, — Арван мянгыг өгнө гэсэн ч болдоггүй юм шүү. Хэрэв чи түүнийг дагах юм бол өөрийнхөө замыг шууд тасаллаа гэсэн үг. Чи одоогийнхоо ажил дээр байхад наад зах нь хэнд ч харагдахгүй, чамайг хэн ч таньдаггүй байгаа байх, уйгагүй хөөцөлдөөд байх юм бол яваандаа тэндээсээ гарч алба ажил ахиж болно. Харин морин тойруулгын багш болбол дуусах нь тэр. Тэр чинь «бүх Парисынхан» ордог зоогийн газар зохион байгуулагч болсонтой чанар нэг. Дээгүүр зиндааны хүмүүс юм уу, тэдний хөвгүүдэд морь унах хичээл заах л юм бол цаадуул чинь чамайг нэгэнт тоохоо больж дорд үзнэ гэж яриад хэсэг дуугүй явж бодлогоширсхийгээд, — Чамд бакалаврын диплом бий юу? гэж асуув.

	— Байхгүй, би чинь хоёр удаа унасан хүн шүү дээ гэвэл

	— Юутай ч гэсэн дунд сургууль дүүргэсэн байхад тэр хамаагүй. Дэргэд чинь Цицерон юм уу Тибери мэтийн үг ярихад юун тухай ярьж байгааг нь багцаалах юм байгаа биз дээ? гэж асуув. 

	— Нэг юм багцаалах байлгүй гэвэл

	— Тэгвэл л боллоо, хүнээс ухаантай болдоггүй хэр нь тийм юм хөөцөлддөг арав хорьхон мангуу юмнаас өөр тэр талаар илүү мэдэх хүн ер байхгүй. Юм мэддэг хүн болж харагдахад юмны амархан гэдэгт итгэ. Хамаг хэрэг, үнэхээр боловсролгүйг чинь улс амьтан мэдчихгүй л байвал боллоо. Аливааг аргалах, хэцүү хэцүү юмнаас зайлсхийх, тохиолдох бэрхийг тойроод гарах, нэвтэрхий толь харж байгаад бусдыг мад суулгадаг байх л хэрэгтэй. Энэ бүх хүн чинь цөмөөрөө юу ч мэдэхгүй, тэнэг мангуу, дүнзнүүд л юм шүү дээ гэж зөвлөв.

	Форестье амьдрал мэддэг хүний байдалтай битүүхэн егж ярих ба өөдөөсөө айсуй хүмүүсийг харж инээмсэглэн явснаа гэнэт ханиалгаж, зогсоод, ханиадныхаа намдахад золбоогүйхнээр

	— Золигийн уушгины ханиад гэдэг нь энэ дээ! Ид зунаараа байж байдаг. Юутай ч гэсэн өвөл болгоод Ментон орохоос өөр зам алга. Үнэндээ бие эрүүл байхаас эрхэм юм хаа байх вэ! гэлээ.

	Тэд Пуасоньерийн цэцэрлэгт гудамжнаа, дотроос нь сонин дэлгэж наасан том шилэн хаалганы дэргэд ирээд зогсов. Гурваадын зэрэг хүн тэр сониныг уншиж байлаа.

	Хаалганы дээхэн «Францын аж байдал» хэмээн том гэгчийн гэрлэн үсгээр бичсэн хаяг байгаа нь өөрийн эрхгүй нүд булааж тэрхүү улалзах үсгээс үүссэн зурвас хурц туяанд гудамжаар яваа хүмүүс өдрийн цагийнх шиг тов тодхон өнгө ялгаран үзэгдсэнээ төдхөн харуй бүрийн дундуур алга болно.

	Форестье хаалгыг түлхээд

	— Наашаа ор гэж хэлэв.

	Дюруа гаднаас сайн харагдаж байсан гоёмсог хэр нь бохир шатаар өгсөж, үүдний өрөөнд ороход нь сонин тараагч хоёр хүн найз руу нь мэхэлзэн мэндлэхийг харсаар будаг шунх нь ховхорч, тоос шороондоо дарагдсан хүлээн авах өрөөнд орчихлоо. Тэр өрөөний ханыг гандаж хуучирсан шар ногоон хамба хилэнгээр доторлосон нь энд тэндгүй толбо сууж, зарим газраа оготнод идүүлсэн юм шиг болжээ.

	— Түр хүлээж бай, би таван минут болоод ирнэ гэж Форестье хэлээд хүлээн авах өрөө рүү харсан гурван хаалганы нэгээр оржээ.

	Хэвлэлийн газрын өвөрмөц, этгээд соньхон үнэр үнэртсэн тэр өрөөнд Дюруа айж бишүүрхсэндээ бус гайхсандаа огт хөдлөлгүй суув. Ямар нэгэн хүмүүс байсхийгээд л хажуугаар нь ийш тийшээ гүйлдэж, нэг хаалганаас нөгөө хаалганд орохдоо сайн харахын аргагүй хурдан өнгөрцгөөх ажээ.

	Цэл залуухан хөвгүүд их л албаны царайтай нааш цааш гүйлдэж барьсан цаас нь дэрвэлзэнэ. Хэвлэлийн будагт халтартсан гадуур халаадныхаа цаанаас яг л дээд зиндааны хүмүүсийн өмсдөг шиг цэмбэн өмд, цэвэрхэн цагаан зах цухуйлгасан үсэг өрөгч нар сав саяхан өрсөн тугалган үсэг, хараахан чийгтэй хэвээрээ байгаа дардас тэргүүтнийг нандигнан авч яваа нь харагдаж, дэндүү ихээр бэлхүүс барьсан сюртук өмсөж, дэндүү ихээр хөлийг нь барьсан нарийхан өмдтэй, дэндүү шөвгөр хошуутай шаахай өмсөж хэтэрхий гангалсан турьгүй бяцхан хүн байн байн орж гарахыг үзвэл оройн мэдээ авчирдаг нэгэн сурвалжлагч ажээ.

	Тэднээс гадна бас бус өөр хүмүүс ирцгээсэн нь ихэмсэг маадгар агаад цөм л нэг ижил хавтгай хүрээтэй бортгон малгай тавьцгаасныг үзэхүл бидний малгайг бүтээсэн эд л жир хүмүүсээс ямаршуу ялгаатайг маань хэлээд өгнө гэж боддог болов уу гэмээр.

	Тийн байтал Форестье хар фрак, цагаан зангиатай, царай маш баргар, өндөр янхир, үзүүр нь дээшээ сэртийсэн живэр сахалтай дунд зэргийн насны хэнэггүй сагсуу байрын хүнийг сугадан гарч ирээд,

	— Багштанд сайн сайхныг хүсье гэж хэлбэл тэр эрхэм,

	— Хайрт минь баяртай гэж хэлээд тулуураа сугандаа хавчуулж, дуу исгэрсээр шатаар уруудав.

	— Энэ чинь хэн бэ? гэж Дюруагийн асуухад

	— Жак Риваль гэгч. Алдартай шог найрагч, бас цуут халз тулаанчыг дуулсан уу? Сая хяналтын хувийг үзсэн юм. Гарен, Монтель энэ гурав бол хамгийн хурц, хамгийн чухал шог найруулал бичдэг Парисын урдаа барьдаг хүмүүс. Риваль манайд долоо хоногт хоёрхон шог найруулал бичиж өгөөд л жилд гучин мянган франк авдаг хүн дээ гэж Форестье хариулав.

	Тэднийг шатаар уруудаж явахад өөдөөс нь үс толгой нь сэгсийсэн, хир буртаг болсон хувцастай пагдгар бүдүүн хүн амьсгаадсаар аахилан гарч ирэв.

	Форестье түүний урдаас дор гэгч мэхийн ёсоллоо.

	— Энэ бол Норбер де Варен гэдэг хүн. «Унтарсан дэнлүү» гэдгийг зохиосон яруу найрагч, бас л дээгүүр үнэлэгддэг хүн дээ. Ганц өгүүллэг бичээд өгөхөд нь гурван зуун франк өгдөг, хамгийн урт өгүүллэг нь хоёр зуун мөр ч хүрдэггүй юм гэж тайлбарласнаа, — Хүүш ээ, цангаж үхэх нь, хоёулаа Неаполитан цайны газар орох уу? гэж Форестье хэлэв.

	Форестье цайны газрын бяцхан ширээнээ суумагц «Хоёр аяга шар айраг!» гэж хашхираад, авчирч өгөхөд нь өөрийнхөө хувийг нэг амиар хөнтөрч орхилоо. Гэтэл Дюруа жаах жаахнаар балгаж олдохуйяа бэрх ховор нандин ундаан тохиосон мэт тамшаалан шимж суужээ.

	Тэгэхэд найз нь дуугүй сууж, нэгэн юмыг бодолхийлэх мэт байснаа гэнэт

	— Ер нь чи сэтгүүлчийн ажил хийхэд яасан юм бэ? гэв.

	Дюруа, тэр юу гэсэн үг вэ гэсэн байдалтай өөдөөс нь гайхан харж

	— Би чинь насаараа юм бичиж үзээгүй хүн шүү дээ, түүнд л хамаг гай нь байна гэвэл,

	— Хийгээд үз л дээ! Мэдээ олж авчрах, холбогдох хүмүүсийг сурвалжлах, олны хөлтэй газраар явах гэх мэтээр чи надад хэрэг болох санж. Дав дээрээ замын зардал оролцуулалгүйгээр хоёр зуун тавин франк авна. Чамайг дуртай байвал би хэвлэлийн газрын эзэнтэй яриад өгөх үү? гэлээ.

	— Дуртай байлгүй яах вэ гэсэнд

	— За тэгвэл маргааш манайд үдийн хоолоор оч. Тав зургаан хүн цуглана, тэрнээс олон ирэхгүй. Манай эзэн Вальтер гуай авгайтайгаа, чиний сая харсан Жак Риваль, Норбер де Варен хоёр, бас нэг манай авгайн үерхдэг хүүхэн энэ хэд л ирнэ. Чи ирэх үү? гэв.

	Дюруа эргэлзэж, сэтгэл зовсондоо ув улаан болчхоод,

	— Тийм газар өмсөх костюм байхгүй нь дээ гэж эг магхийн ичингүйрч хариулсанд Форестье

	— Чи чинь фракгүй юм уу? Тэгвэл горьгүй шүү! Дүү хүү минь тэргүйгээр хол явахгүй дээ. Парис хотод чам шиг хүн фракгүй байснаас унтах оргүй байсан нь дээр юм шүү гэж шалавхан хэлээдэхлээ.

	Тэгснээ дотор хантаазныхаа хармаан ухаж, баахан алтан зоос гаргаж ирээд, хоёр луидорыг авч хуучин андынхаа өмнө тавиад

	— Мөнгөтэй болохдоо өгнө биз гэж жирийн найрсаг байдлаар хэлээд, — Өмсөөд буцааж өгье гэдэг юм уу, аль урьдчилгаа төлөөд зээл авдаг сан уу, өөрөө мэдээрэй. Харин маргааш манай хоолон дээр заавал ирнэ шүү. Долоо хагаст, Фонтэний гудамж, арван долоодугаар байшинд гэж хэлэв.

	Дюруагийн сэтгэл уярч, өгсөн мөнгийг нь цааш хийх зуураа

	— Чи яасан сайн хүн бэ! Их баярлалаа! Энэ ачийг чинь мартахгүй гэдэгт итгэж болно гэхэд нь

	— Зүгээр зүгээр, тэр яах вэ! Дахиад нэг аяга уугаадах уу? Жаал аа, хоёр аяга! гэж Дюруаг олон таван юм яриулалгүй үгийг нь тасалжээ.

	Шар айргаа ууж дуусмагц Форестье

	— За хө, дахиад нэг цаг хэртэй сэлгүүцэх үү? гэхэд Дюруа уухайн тас

	— Тэгье тэгье гэлээ.

	Тэр хоёр Мадлений зүг явлаа. Тийн явах замдаа Форестье нь

	— Чи бид хоёр юу хийдэг юм бил ээ дээ? Парис хотод хийх ажилгүй хүнд биеэ сатааруулах юм мунддаггүй гэж ярилцдаг, гэтэл тийм биш ээ. Зарим орой нэг тийшээ явах сан гэхлээр ер явах газар олддоггүй юм. Булоны ойд хүүхэн дагуулаад явж байхад аятайхан хэр нь санаанд таарах хүүхэн нэг ч алга. Дуучинтай цайны газар байвч манай эмийн санчийг эхнэртэй нь зугаацуулахаас намайг хөгжөөх нь үгүй. Өөр юу байна даа? Юу ч алга даа. Парист зуны цэцэрлэг байгуулаад Монсогийн хүрээлэн шиг шөнөжин онгорхой байлгаж, модны ёроолд сэнгэнэсэн амтат ундаан ууж, сайхан хөгжим сонсож байдаг болговол таарах санж. Тэгэхдээ заавал цэнгээний газар биш зүгээр л амрах сэлгүүцэх газар байх ёстой. Миний бодоход сайхан хүүхнүүдийг татахын тулд орох үнийг нь өндөр байлгах хэрэгтэй. Цахилгаан дэнлүүний гэрэлд, элс асгасан явган замаар сэлгүүцэх дуртай нь сэлгүүцэж, хөгжим сонсох дуртай нь хол ойр дуртай газраасаа сонсож суувал ямар гоё вэ дээ. Тэртээ нэгэн цагт Мюзар1 тиймэрхүү газартай байж бил ээ, гэхдээ л дэндүү бүдүүлэг, бүжгийн хөгжим нь хэтэрхий их дээд зай нь багадаж, сүүдэр сэрүүн газар нь цөөн байсан сан. Маш сайхан том цэцэрлэг зайлшгүй чухал. Тэгвэл ямар гоё байх сан бол оо. За, тэгэхлээр, чи хаашаа явмаар байна? гэж яриад Дюруа юу гэхээ мэдэхгүй тулгамдасхийснээ сэхээ авч

	— Одоо болтол Фоли-Бержерт орж үзээгүй явна. Тийшээ очвол дуртай л байх байна гэж хэлэхэд нь

	— Фоли-Бержерт үү? гэж дуун алдаад, — Чи бид хоёр тэнд чинь хайруулд шарагдсан юм шиг болно доо. За яах вэ, чинийхээр болъё, бас ч зугаатай газар шүү гэв.

	Тийн ярилцаад Фобур-Монмартрын гудамжинд орохоор эргэж алхацгаав.

	Цэнгээний байшингийн нүүрэн талын гял цал гэрэл туяанд тулж ирсэн дөрвөн гудамж гэрэлтээд, баахан хөлсний тэрэг зорчих хүмүүсийг хүлээн зогсох нь дайралдлаа.

	Форестьег орох хаалга руу шууд алхахад Дюруа сандран зогсоож

	— Билет авахаа мартчихлаа шүү дээ гэсэнд

	— Надтай явсан цагт билетийн хэрэг байдаггүй юм гэж ихэмсэг байдлаар хариулав.

	Билет шалгагч гурван хүн Форестьег хараад мэхийн ёсолсны дундахтай нь гар барьж

	— Сайн суудал байна уу? гэхэд нь,

	— Байлгүй яах вэ, Форестье гуай гэв.

	Форестье өгсөн билетийг нь аваад ширэн бүрээстэй хаалга түлхтэл танхимд орцгоолоо.

	Тамхины утаа тайз, танхимын нөгөө хажууг бүрхсэн нь сийрэг хөшиг татсан гэлтэй. Тэрхүү том жижиг янжуурын утаанаас үүссэн сийрэг манан мэдэгдэх төдий цайран суунаглаж, дээшлэх тутмаа өтгөрсөөр бүнхэр дээврийн доодох олон чийдэнгийн эргэн тойрон, пиг дүүрэн хүнтэй хоёрдугаар давхарлагийн дээгүүр сэмжин үүлтэй тэнгэр шиг болгожээ.

	Эрээн мярааныг өмссөн завхай явдалт эмс бараантан харагдах эрчүүлийн дундуур ийш тийш шинжин тэнэсэн доод хажуугийн суудал даган тахиралдсан хагас саран хэлбэрт гонзгой тасалгаатай нийлсэн гудамд гурван лангуу байх бөгөөд тэдгээрийн ард бие сэтгэл, уух ундааны аль алиныг худалддаг будмал ямбий гурван хүүхэн залранхан сууж, наана нь хэсэг эмэгтэй гаднаас орох харчуулыг харуулдан зогсоцгооно.

	Цаад ханын том толинд худалдагч хүүхнүүдийн ар нуруу, орж ирж буй үзэгчдийн нүүр тодхон тусна.

	Форестье хурсан олныг түлхэн, ингэж явах дархан эрхтэй хүн гэсэн мэт урагш хурдан явсаар билет шалгагч хүүхэнд тулж очоод

	— Арван долоодугаар лож хаана байна? гэж асуухад нь тэр хүүхэн

	— Энэ байна, эрхэм ээ! гэв.

	Билет шалгагч тэр хоёрыг дээрээ задгай, улаан даавуугаар эмжиж бүрсэн модон авдар шиг тасалгаанд оруулсан нь дөрвөн улаан сандалтай, тэдгээрийг нэг нэгэнд нь сүрхий шахаж тавьсан тул завсраар нь хүн орох аргагүй шахам байлаа. Сайх хоёр ч суулаа. Тэднээс хоёр тийш тах маягаар тахиралдсан мөн тийм тасалгаа эгнэн цуварч тайзанд тулаад, тэдний нэг адил суусан хүмүүсийн зөвхөн цээж цухуйна.

	Тайзан дээр биеийн тамирын хувцастай өндөр нам гурван залуу гурвалжин босоо суурин дээр ээлж ээлжээр үсрэн дүүлэн тоглож байв.

	Тэр гурвын өндөр нь ойр ойрхон гишгэлсээр түрүүлэн гарч ирээд үзэгч олны зүг үнсэх дүрэм үзүүлэн баяр хүргэлээ.

	Тэр залуугийн хөл гарын булчин хувцасныхаа цаанаас тодхон товойж, гэдсээрээ таргалснаа онц ихээр мэдэгдүүлэхгүй санаатай цээжээ урагш түмбийлгэн явах бөгөөд үсээ голоор нь хоёр хэсэг болгон хагалсан нь үсчин хүнтэй төстэй болгожээ. Тэр уран гоёор үсрэн гурвалжин босоо суурин дээр гараад дугуй мэт дүүжиндэн эргэснээ гэв гэнэт улам чанга атгаад, гараа сунгаж биеэ цэхлээд агаарт хэвтээ байдалтайгаар хэдэн хором болов.

	Тэгснээ шалан дээр дэвхрэн бууж, дахин инээмсэглэн, алга таших олон түмэн рүү бөхөлзөн хариу баяр хүргээд, шөрмөс булчингаа зангируулсаар хөшигний араар орлоо.

	Түүний дараа нуруугаар намхан ч чийрэг дөрвөлжин биетэй нь гарч, дээрхийн хийснийг үзүүлж, эцэст гурав дахь залуу нь бас өмнөх хоёрын үзүүлдгийг хийхэд үзэгч олны хөхин баясах нь улам нэмэгдэв.

	Гэвч Дюруа үүнийг эс сонирхон, гэдрэг эргэж харчуул янхан эмсийн шахцалдан чихцэлдэх уудам хонгилоос нүд салгалгүй ширтэж суужээ.

	— Доод суудлын эхний эгнээг сайн хар. Цөм л бодох санах юмгүй хотын борчуулын тэнэг царай байгаа биз, эхнэр хүүхдээ дагуулаад ийшээ ирж энэ тэрийг харж цаг нөхцөөдөг улс даа. Хажуугийн суудалд дэмий хэсээчид, ганц нэг зураач, барагтайд тоогддоггүй хэд хэдэн завхай эмс, биднээс арагш Парис хотод тохиолдож болох хамгийн сонин улс байна. Энэ юун харчуул вэ? гэвэл чи сайн хар л даа. Энд байхгүй хүн алга, есөн шидийн зэрэг зиндааны хүмүүс байна, гэхдээ л санаанд ором, хуруунд өлгөм юм алга. За тэр албан хаагчид банкныхан, яам тамгынхан, худалдааныхан, сурвалжлагч нар, янхан хүүхнээр тэтгүүлэгсэд, энгийн хувцастай цэргийн дарга нар, фрак өмссөн гангачуул, ер түм буман сэжиг бүхий этгээд цугларсан байна. Эд цөм архины мухлагт хооллоод, дуурьд амжаад орчихсон, эндээсээ шууд Италичууд2 руу явах улс даа. Харин эмэгтэйчүүдийн хувьд цөм өрөөсөн гутлууд, Америк цайны газар оройн хоол идэж, зав гарсан цагтаа товлосон эрэгтэйчүүдээ эргэж очдог юм. Эд нар сайндаа л хоёр луидорын үнэ хүрдэг ч тав хүргэх санаатай гадаадынхныг хайж явна. Ийшээ ирэх болсоор тав зургаан жил боллоо. Эднийг Сен-Лазар3 юм уу, Лурсинд4 эмчлүүлж хэвтдэг цагаас нь бусад үед бүтэн жилийн турш үдэш болгон энд байхыг нь үзэж болно гэж Форестье ярилаа.

	Дюруа түүний ярихыг анхаарсангүй. Учир нь нэгэн тийм хүүхэн тэдний суусан хэсгийн хажууг налаад өөрөөс нь хараа салгахгүй байжээ. Тэр бол том будмал хөмсөгтэй, бас нүдээ тойруулан харлуулж гоёсон, нүүрээ зэвхий цайтал нь оо тавьсан тарган хар хүүхэн байв. Түүний хар торгон платиа чандайтал түрсэн цэлцгэр хоёр хөх, цус шүүрч байгаа шарх шиг будагтай уруул ам нь нэг л араатан шинжийн адтай харагдавч нөгөөтээгүүр хүслийг бадруулах ажээ.

	Тэр хүүхэн яг л өөртэйгөө адилхан шар үст бандгар найзаа хажуугаараа өнгөрч явсныг толгой дохиж дуудаад, тусгай суудалд суугчдад дуулдуулахын тулд зориуд чангаар

	— Харав уу тэрийг, хөөрхөн залуу байгаа биз? Надад арван луидор өгвөл нь би л үгүй гэхгүй дэг гэж хэллээ.

	Форестье, Дюруа руу эргэн харж инээмсэглэн өвдөг дээр нь алгадаад

	— Цаадах чинь чамайг хэлж байна. Хонгор минь, чи амжилт олох юм байна, баяр хүргэе гэв.

	Бага дарга байсан Дюруа чавга шиг улайж хоёр алтан зоос хийсэн дотор хантаазныхаа хармаа руу гар хуруу нь өөрийн мэдэлгүй очив.

	Хөшиг хаагдаж, найрал хөгжим вальс бүжиг эгшиглүүлэв.

	— Хоёулаа гадагшлах юм биш үү дээ? гэж Дюруагийн санал болгоход

	— Тэгвэл тэгье хэмээн Форестье нь зөвшөөрөв.

	Тэднийг гарч амжаагүй явтал сэлгүүцэх олны урсгал нөмрөн авч шахах нь шахаж, түлхэх нь түлхэж, дарах нь дарж, ийш тийш нь чулуудах шахан, түмэн өнгийн бүрх малгай л нүднээ тусахаас өөр юмгүй болжээ. Эмэгтэйчүүд хос хосоор явах бөгөөд бөөн харцуудын дундуур чөлөөтэй хөдөлж, гар, тохой, цээжийг шүргэн гулсах мэт өнгөрөх нь энэ газар олонтоо явж мэргэжсэн гэлтэй, нөгөөтээгүүр ийм олон эр хүний дунд байхдаа яг л загас усандаа байхын адил дураар цэнгэнэ.

	Дюруа олны урсгалд автагдан явахдаа бөөн баяр болж, тэрхүү тамхины утаа, хүний биеийн хөлс хулмас, янхан эмсийн түрхсэн сүрчигт нэвт хордсон агаараар баяртай нь аргагүй цээж дүүрэн амьсгалж явав. Гэтэл Форестье нь амь тэмцэж ханиалган, хөлс цувсан тул

	— Цэцэрлэг рүү оръё доо гэжээ.

	Тэд зүүн гар тийшээ эргээд, ур муутай хоёр том усан оргилуур бүхий өвлийн цэцэрлэгэрхүү газрыг үзсэн нь том торхонд суулгасан халуун орны тис, майлаас модны дор цайран ширээ тавьж хэд хэдэн эрэгтэй эмэгтэй сэрүүн ундаан ууж суугаатай тааралдлаа.

	— Дахиад нэг нэг аяга уучих уу даа? гэж Форестьегийнхаа хэлэхэд

	— Тэгье тэгье гэж Дюруа дуртайяа дэмжив.

	Тэр хоёр даруй сууцгааж, олон түмнийг харж эхлэв. Байсхийгээд л ямар нэгэн хүүхэн ирж, өнгөн дээрээ инээмсэглэж сурсан хүний байдлаар «Эрхэм минь, юугаар дайлах вэ» гэж асуугаад Форестьегээс «Усан оргилуурын уснаас нэг аягаар» гэдэг хариу дуулж, «Гахай!» гэж хэлээд цааш одно.

	Тэгтэл тэр хоёрын суусан тусгай суудлын хашлага налаад зогсож байсан нөгөө бүдүүн хар хүүхэн тарган шар хүүхнээ сугадан өдөх байдалтай хоёр тийшээ намжирдан ширтсээр гарч ирэх нь тэр. Үнэндээ энэ хоёр хүүхэн тэгэхээс тэгэх гэж тохируулсан юм шиг сайхан ч хүүхнүүд байлаа.

	Хар хүүхэн Дюруаг хармагцаа учиртайхан инээмсэглэсэн нь тэр хоёр бусдад мэдүүлэлгүйгээр ямархан нэгэн нууц санаагаа бие биедээ нүднийхээ харцаар хэлж амжсан байжээ гэмээр агаад сандал авч Дюруагийн эгц урдаас харан хэнэг ч үгүй суугаад, бас найз хүүхнээ суулган

	— Жаал аа, хоёр аяга гренадин жимсний ус авчир! гэж хангинатал

	— Чи чинь зовохоо больсон хүн байх нь ээ! гэж Форестье гайхширан хэлбэл

	— Чиний найзаас болоод ухаан балардах гэж байна. Наадах чинь үнэндээ сайхан залуу юм аа. Энэнээсээ болоод тэнэг юм хийчихгүй юм сан л гэж би айж байна! хэмээн хариуллаа.

	Дюруа зовсондоо юм ч хэлж чадсангүй, дэмий л өтгөн сахлаа оролдон имэрч, ичингүйрэн мушилзаж суув. Жаал хүү чихэртэй ус авчирч өгөхөд хоёр хүүхэн нэг амиар хөнтөрчхөөд босоцгоов. Хар үст нь Дюруа өөд наалинхай гэгч нь мэхэсхийж, дэвүүрээ мөрөнд нь халти хүргээд авмагцаа

	— Баярлалаа, муужгай минь. Чамаас ганц үг дуулаагүй нь харамсалтай байна гэв.

	Тийн тэр хоёр гуяа бандалзуулан, хөлөө холбилзуулж гишгэлсээр хаалга чиглэв.

	Форестье инээд алдаж

	— Найз минь чамд хэлэх юм байна. Чи чинь хүүхнүүдийн дур татдаг хүн байна шүү дээ. Үүнийгээ ашиглах хэрэгтэй. Тэгэх юм бол хэн гуай ч болж болно шүү гэв.

	Форестье тэгж хэлээд хэсэг дуугүй сууж, бодсон санаснаа уудлах мэт байдалтайгаар

	— Ер нь голдуу эмэгтэйчүүд биднийг хүмүүсийн дунд оруулж өгдөг юм даа гэж хэлчихлээ.

	Дюруа дуугүй инээмсэглэв.

	— Чи хоцрох уу? Миний хувьд боллоо, би явъя даа гэж Форестьег хэлэхэд

	— Тийм ээ, би эндээ жаахан байя. Эрт байх шив дээ гэж Дюруа дуулдахтай үгүйтэй хэлэв.

	Форестье босож

	— За тэгвэл маргааш болтол баяртай. Фонтэний гудамж, арван долоодугаар байшин, долоо хагаст шүү, мартаагүй биз? гэхэд нь

	— За за. Маргааш болтол баяртай. Их баярлалаа гэв.

	Тэд гар барилцаж Форестье нь явлаа.

	Сэтгүүлчийн бараа харагдахаа болимогц Дюруагийн хөл хөнгөрөөд явчихлаа. Тэр хармаан дахь алтан зоосоо дахин нэг тэмтрэн үзээд сэтгэл хангалуун болж суудлаасаа босоод олны дундуур чихцэлдэн орж дээрх хоёрыг хайж эхлэв.

	Удалгүй нөгөөх хоёр хүүхэн эрчүүлийн дундуур ихэмсэг гуйлгачин дүртэй хэсүүчлэн явааг олж үзлээ.

	Дюруа тэдэн рүү тулж очсоноо гэнэт зүрх алдав. Тэгтэл хар хүүхэн нь

	— За хө, хэлд оров уу? гэж асуусанд

	— Зальтай амьтан! гэж бувтнахаас өөр юм хэлж эс чадав.

	Тэр гурвыг тэгж зогсох зуур олны урсгал нэгэнт нөмрөн авлаа.

	— Манайд очих уу? гэж хар үст гэнэт дуугарахад нь тачаадан хүссэн ч

	— Би чинь ердөө ганц луидортай хүн шүү дээ гэж түс тас хэлж орхилоо.

	Тэр хүүхэн хайнгад инээмсэглэх байдал гаргаж

	— Зүгээр ээ! гэнгүүтээ хэнэг ч үгүй сугадан авч хөтлөв.

	Дюруа түүнтэй хамт явж байхдаа, үлдсэн хорин франкаараа маргааш айлд очихдоо өмсөх костюм авч дөнгөнө гэж боджээ.


II

	— Форестье гуайнх хаана суудаг вэ? гэж асуухад нь

	— Дөрөвдүгээр давхарт, зүүн гар тийшээ эргээд гэж үүдний сахиул их л найрсаг элгэмсэг хариулахыг үзвэл Форестьег туйлаас хүндэтгэдэг нь илэрхий байлаа. 

	Жорж Дюруа шатаар дээш өгсөв. 

	Үл мэдэг зовсхийж, сэтгэл догдлон, нэг л эвгүй оргиод амьдралдаа анх удаа фрак гэгчийг өмссөн тул бүхий л хувцас хунар нь сэтгэл зовоох ажээ. Санаанд нь тохирох юм нэг ч үгүй, зэгсэн гоё ч гялгар лакгүй шаахай нь муухай юм шиг бодогдоно. Ер нь Дюруа сайн гутал өмсөх дуртай юм санжээ. Бас өглөө Луврээс дөрвөн франк арван сү-гээр авсан цамцны нь өвөр тал хэтэрхий нимгэндээ үрчийжээ. Байсан цамц нь цөм элэгдэж хуучирсан тул хамгийн бөхөд тооцдогийгоо ч өмсөж зүрхлээгүй юм санж.

	Дэндүү халхгар өмд нь хөлийн хэвийг ил гаргахгүй, шилбэний тус нугалаас гарсан нь биедээ тохируулаагүй, аль дайралдсаныг олж өмсжээ гэж санагдуулмаар. Харин фрак нь овоо сайхан таарч бараг л захиж хийлгэсэн юм шиг байлаа.

	Сэтгэл түгшин барьц алдаж, хүний инээд хүргэмээр харагдахгүй юм сан гэж хамгаас илүү айсаар, шатаар болгоомжтойхон өгсөж явтал дэгжин гэгчээр хувцасласан сайхан хар хүн эгц урд нь гэнэт бий болоод өөдөөс нь нүд салгахгүй ширтэхтэй тулгарчихлаа. Тэр хоёр бие биедээ бараг тулсан тул Дюруа гэдрэг тусаж, мэл гайхсаны учир бол тэр хүн нь хоёрдугаар давхрын талбайд байрлуулж урт гудам шиг харагдуулдаг ханын том толинд туссан өөрийн нь дүрс байсныг сая мэдсэн хэрэг билээ. Дюруа ийнхүү гэрэлтэй газар өөрийн биеийг сайтар шинжих бололцоо гэнэт олдсонд магнай хагартал баярлав.

	Гэртээ сахлаа хусахдаа хардаг бяцхан тольтой тул бүтэн биеэ харах аргагүй, яаруу сандруу цуглуулсан хувцасныхаа зах зухаас хараад өө сэвийг нь өсгөн, инээдтэй харагдаж байна гэж бодмогцоо байж сууж ядсан билээ.

	Гэтэл одоо санамсаргүй том толинд өөрийгөө хараад таньсангүйгээр үл барам эхлээд ямар нэгэн өөр, өөлөх юмгүй гангалж гоёсон дээгүүр зиндааны хүн байна гэж бодов.

	Тийнхүү биеэ сайтар шинжин үзээд үнэндээ зэгсэн аятайхан яваа юм байна гэж тогтлоо.

	Тэгмэгц яах ёстойгоо давтан цээжилж буй жүжигчин шиг толины өмнө цамнаж гарчээ. Инээмсэглэж, гар сарвайж, зангаж дохиж, нүүрэн дээрээ гайхах, баярлах, сайшаах мэтийг үзүүлэн, хатагтай нар үзээд сайхан хар хүү байна, бидэнд сэтгэл татагдан унаж байгаа юм байна гэж бодогдуулахаар инээмсэглэх харах сургууль хийлээ.

	Дор хаалга тасхийсэнд, хүн амьтан харчих вий, бас толины өмнө ингэж аашилж байхыг минь найзынд ирсэн зочдоос үзчихвэл яана гэж айгаад шатаар хурдан өгсөв.

	Гуравдугаар давхарт бас нэг том толь байхлаар нь явдал дундаа харахын тул алхаагаа татаж үзсэнд үнэндээ гоолиг цэвэрхэн санагдлаа. Алхах гишгэх нь ч өөлөх юмгүй бодогдсонд өөртөө итгэхийн хүслэн хоромхон зуур эзэмдэн авч, ийм өнгө үзэмжтэйн дээр зорьсноо биелүүлэх хэрсүү зан, зориг авхаалж, хүнээс дутахгүй ухаан байсан хойно бодсон санасандаа хүрэхээ л хүрнэ гэж бодмогцоо гишгүүр алгасан харайж дээд давхрын шатны талбайд гармаар болов. Дюруа гуравдугаар давхрын толины өмнө зогсож, сахлаа сурмаг имэрч, малгайгаа аваад үсээ илэхдээ, иймэрхүү үед заавал хэлдэг «Овоо шүү» гэдэг үгээ үл мэдэг аман дотроо хэлээд хонхны товчийг даржээ.

	Бараг тэр даруй хаалга онгойж, хар фрак, лакадмал шаахайтай, үс сахлаа сэмбийтэл зассан, туйлын махлаг дүүрэн биетэй ихэмсэг зарц угтан гарсанд Дюруа бас л яагаад ч юм сэтгэл түгшин зовов. Арга буюу өөрийнхөө өмссөнийг тэр айлын зарцын хувцастай жишиж үзээд ч тэгсэн байж болох юм. Пальтоныхоо толбыг харагдуулахгүй санаатай эвхээд гар дээрээ тохон барьсныг нь зарц авч

	— Та юу хэлүүлэх сэн бол? гэж асуув.

	Тэгээд үүдний өрөөг зочдын өрөөнөөс тусгаарласан том хөшгийг жаахан сөхөөд нэрийг нь тод гэгчээр дамжуулан хэлэх нь дуулдав.

	Дюруа хоромхон зуурт шалдаа бууж, яах учраа олохоо болиод амьсгаа давчдан зогслоо. Учир юун гэвэл өдий болтол мөрөөдөж, өнө эртнээс татагдан ирсэн тэрхүү шинэ ертөнцийнхөө босгыг алхах болсондоо тэгсэн биз ээ. Тэгсээр дотогш орсонд, цэцгийн хүрээлэн гэмээр түм буман янзын ургамал элбэг дэлбэг тарьсан сав саруул танхимын гол дунд цайвар үстэй залуухан хүүхэн зогсож байв.

	Инээмсэглэн зогсох энэ хатагтай хэн байх нь вэ? хэмээн шаасан гадас шиг таг гөлрөн зогсчихсоноо, Форестьег эхнэртэй гэдгийг дорхноо санаж, миний найз ийм хөөрхөн гоё шар хүүхэнтэй юм байна гэж бодохлоороо дахиад барьц алдаж

	— Хатагтай гуай, би... гээд цааш хэлэх үгээ олж ядсанд хүүхэн гар сунгаж,

	— Эрхмийг дуулсаан. Шарль тантай өчигдөр уулзсанаа ярьсан. Би тэгээд таныг бидэнтэй үдийн хоол зоогло гэж урих сайхан санаа түүнд төрсөнд нь их баяртай байна гэв.

	Дюруа юу гэж хариулахаа мэдэхгүй, хөлөөс минь толгой хүртэл шинжин судалж, цэгнэн дүгнэж байна даа гэж бодонгуутаа хоёр чихээ хүртэл улайв.

	Ийм хувцастай ирсэндээ уучлал гуйж, өө сэвийг нь учирлаж хэлмээр санагдсан ч арга эвээ олсонгүй тул тийм эгзэгтэй яриаг хараахан үүсгэж эс зүрхлэв.

	Дюруа, эзэгтэйн заасан түшлэгт сандалд очиж бамбаганасан зөөлөн суудалд нь шигдэн сууж, гэдрэг налаад, сандлын ар, хоёр хажуугийн хашлаганд эвлэгхнээр тэврүүлэх шиг болохдоо нэгэнт шинэ сайхан амьдралд орж, ямархан нэгэн ер бусын аятайхан юмыг эзэмдэн, өөдлөн дэвших замаа олж аврагдсан мэтээр саналаа. Тийн бодоод сая Форестье авгай өөд харвал тэр нь нүд салгалгүй ширтсэн хэвээр байжээ. 

	Авгай нарийхан бэлхүүс, товгор хөхийг нь ил гарган барьсан цагаан цэнхэр кашемир даавуун платьтай агаад хөвсгөр цагаан сүлжээсэн хөвөөтэй захаар нь хүзүү, богино ханцуйгаар нь гар нь нүцгэн гарчээ. Үсээ өндөр овойлгон янзалсан нь ар шилэндээ жаахан буржийж, хөвөн зөөлхөн үүл мэт хөөрхөн цайвар өнгөтэй харагдав.

	Түүний харц урьд орой нь Фоли-Бержерт Дюруатай дайралдсан хүүхний харцыг ямар нэгэн талаар санагдуулсан нь зориг оруулж, хүнээс гойд болгосон цэнхэр туяатай бор нүд, нарийхан хамар, бамбагархан уруул, ялимгүй махлаг эрүү нь өөр хоорондоо зохилдоогүй мэт боловч туйлын үзэсгэлэн гоо, залирхаг, дур булаам хөөрхөн нүүрийг үүсгэжээ. Энэ бол юм бүхэн нь хүний дур татам бөгөөд өчүүхэн боловч хөдлөх өөрчлөгдөх нь нэгнийг хэлж, нөгөөг нуух увдистай хүүхнүүдийн царай яах аргагүй мөн байлаа.

	Авгай түр зуур дуугүй байснаа

	— Та Парист ирээд удаж байна уу? гэж асуухад нь аажмаар сэтгэл зүгширч

	— Хэдхэн сар л болж байна. Уг нь төмөр замд ажилтай, тэгтэл Форестье намайг сэтгүүлч бол, би тусална гэж найдуулсан юм даа гэж хариулав.

	Авгай энэ удаад нэлээн баяртай талбиун инээмсэглээд дуугаа нам болгож

	— Би мэднэ ээ гэв.

	Дахиад л хонх дуугарч, зарц орж ирээд

	— Де Марель авгай ирлээ гэж мэдэгдэв.

	Хүмүүсийн тас хар гэж ярьдаг тийм хүүхнүүдийн нэгэн, бяцхан биетэй хүрэн бор хүүхэн орж ирлээ.

	Түүний алхах гишгэх нь хөнгөхөн, маш энгийн хар плать нь хамаг биеийн хэлбэр галбирыг хав барин, сүрхий ил гаргажээ.

	Хар үсэндээ хатгасан улаан сарнай цэцэг нүдэнд эрхгүй тусаж, зөвхөн тэр цэцэг л нүүр царайд нь өнгө оруулан өөд татаж, жавхаатай сэргэлэн болгожээ.

	Богинохон платьтай охин дагалдан орж, Форестье авгай тэдний өөдөөс тосон гүйж

	— Сайн байна уу, Клотильда гэхэд нь

	— Сайн, сайн байна уу, Мадлена хэмээн мэндлэв.

	Тэд үнсэлдэн уулзахад, охин бяцхан духаа өгч үнсүүлэх нь том хүн шиг хэнэггүй бөгөөд

	— Сайн байна уу, эгч ээ гэв.

	Форестье авгай охиныг үнсээд зочдоо танилцуулж эхлэв.

	— Энэ бол эрхэм Жорж Дюруа, Шарлийн маань хуучин танил. Энэ бол де Марель авгай, миний найз, холын хамаатан гэчхээд Дюруад хандаж, — Манайх тун хээгүй айл шүү. Танд эвгүй санагдаагүй биз? гэж асуухад нь залуу эр дуугүй мэхэсхийн хүндэтгэжээ.

	Хаалга дахин онгойж, нэгэн бөв бөөрөнхий намхан бүдүүн эр өөрөөсөө өндөр, насаар залуу, нуруулаг сайхан хүүхэн сугадсаар орж ирсэн нь юм үзэж, нүд тайлсан шинжийн ихэмсэг хүүхэн байлаа. Энэ бол депутат, санхүүгийн эзэн, баян худалдаачин, өмнөд нутгийн еврей, «Францын аж байдал» сонины эрхлэгч Вальтер, түүний гэргий Базиль-Равалоос гаралтай, банкны эзний охин хоёр байжээ.

	Дараа нь тун гоёмсог дэгжин хувцасласан Жак Риваль, хаг хогжруу унасан урт үсэндээ үрүүлсээр байгаад гялгар болсон захтай фрак өмсөж, барагтайхан зангиаг хааш яаш зангидсан Норбер де Варен нар хойно хойноосоо орж ирэв. Тэр хүн урьд сайхан эр явсны шинжтэй эелэг ааш гарган Форестье авгай руу очоод гарыг нь үнсэхээр тонгойсонд сэгсгэр урт үс нь хүүхний гар луу унжиж бүрхээв.

	Эцэст, Форестье өөрөө орж ирээд, жаахан хожимдсондоо уучлал гуйж Морелийн үгнээс болоод сониныхоо газар саатсан учраа ярилаа. Морель гэдэг нь радикал намын депутат бөгөөд дөнгөж саяхан Алжирыг колоничлох зээл олгохыг шаардсан шалтгийн талаар яаманд хүсэлт тавьсан хүн ажээ.

	— Зоог бэлэн боллоо! гэж зарцыг хэлэхэд цөм хоолны өрөө рүү орцгоов.

	Дюруаг де Марель авгай, түүний охин хоёрын дунд суулгасанд дахиад л эвгүйрхжээ. Учир юун гэвэл сэрээ, халбага, хундага хэрхэн барихаа мэдэхгүйдээ ёс алдахаас эмээсэн хэрэг билээ. Бас урд нь дөрвөн хундага байсны нэгэн нь цэнхэрдүү өнгөтэйг үзээд, юу уудаг хундага юм бол доо? гэж хачирхан боджээ.

	Шөл уух зуур цөм дуу шуугүй байтал гагцхүү Норбер де Варен

	— Готьегийн тухай уншив уу, та минь? Сонин явдал байгаа биз? гэж хэлэхэд цөм тэрхүү хов жив хутгалдсан үнэнч бус гэр бүлийн явдлыг шүүн хэлэлцэж эхэллээ. Тэд сонинд гарсан зүйлийг гэр бүлийн дотор ярьдгаас онхи өөр, эмч хүн өвчнийг, ногоочин хүн идэшний ногоог ярьдаг шигээр нэг нь ч гайхаж дургүйцсэн янзгүй, аливаа юманд дурлаж сурсан улсын шинжтэйгээр уг гэмт хэргийн нууцгай далд шалтгааныг нь олохыг чармайцгаахдаа тун ч санаа амар байцгаав. Тэр хэргийн шинж чанарыг тодруулах, тийм явдал үүсгэсэн цаад үүсгэлийг нь тодорхойлохыг оролдоцгоохдоо, энэ явдал сэтгэл санааны онцгой байдлын шууд үр дагавар учраас шинжлэх ухааны үндэстэйгээр тайлбарлах нь зүйтэй хэмээлцжээ. Ингэж шүүн хэлэлцэх, тэгж эрж хайхад авгай нар нэгэн адил оролцов. Ийм маягаар, хүний инээдэмт явдлыг ам дамжуулан наймаалдаг ховч хорон санаатны ёсоор нэгд нэгэнгүй ясыг нь гартал тал бүрээс нь ягштал судлан шинжилж, хэргийн үнэн мөнийг болж буй бас бус үйл явдлын хамтад дүгнэн цэгнэцгээх нь мухлагийн худалдаачин арилжих эдээ авах хүнд өгөхийнхөө өмнө эргүүлж, тойруулж сайтар үздэгтэй эгээ адил байлаа.

	Дараа нь нэгэн халз тулааны тухай яриа болоход Жак Риваль бүхний анхаарлыг татлаа. Энэ нь түүний ганц сайн мэддэг зүйл тул өөр хэн ч энэ асуудалд оролцож эс зүрхлэв.

	Дюруа дундуур нь үг шургуулахаас зүрх алдаж, хажуудаа суугаа хүүхний булцгар биед сэтгэл хоргодон байн байн харж байлаа. Хүүхний чихнээс алтан оосортой алмаас эрдэнэ ээмэг унжих нь арьсыг нь даган усан дусал бөнжийн урсах лугаа адил санагдана. Хүүхний амнаас гарсан бүхэн бүгдийн инээдийг хүргэх бөгөөд юм бүхнийг өнгөцхөн, хар санаагүй бүтэмжтэй талаар нь бодохоос бус огт тунгаан боддоггүй дүрсгүй охин гэмээр байсхийгээд л санаанд оромгүй сонин сонин хөөрхөн хөөрхөн шог юм ярина.

	Дюруа түүнд хэлчих аятайхан үг эрээд эрээд олж ядахдаа дэмий л охиныг нь үйлчилж, дарс хундагалан идэх юмыг нь дөхүүлж, нэг үгээр хэлбэл охинд нь сайн байжээ. Охин эхийгээ бодвол ёсорхуу, тоомсоргүй шинжээр толгой дохин талархаж, «Эрхэм минь, та их сайн хүн юм аа» хэмээн ихэмсэг гэгч нь хэлснээ, дахиад л том хүмүүсийн ярихыг төв царай гарган сонсох нь инээд хүрэм үзэгдлээ.

	Үдийн зоог их сайхан болж, хүн болгон магтан шагширцгаав. Ганцхан Вальтер л хэмжээ хязгааргүй идэж, тувт дуу шуугүй байсан бөгөөд шинэ хоол авчрах бүхэнд нь нүдний шилнийхээ цаанаас сайтар хялайн харна. Норбер де Варен ч гэсэн Вальтераас дутах юмгүй хөвсгөр элгэвч дээрээ шөл дусаан дусаан иднэ.

	Форестье байнга инээмсэглэн, санаа тавьсан байдлаар хүн бүхнийг ажиглаж, эхнэртэйгээ харилцан харалцах нь нэг л учиртай агаад шаламгай туслагч эхнэрийн хамт хэцүү боловч амжилттайгаар урагшлах ажил үйлийг бүтээн байх мэт ажаам.

	Хүмүүсийн нүүр улайж, дуу чангарав. Зарц байн байн ирж, чихэнд тулан

	— Кортон уух уу? Аль эсвэл шато Лароз уух уу? гэж асууна.

	Дюруад кортон дарс амттай санагдаж, ирэх болгонд нь хундагаа тосож байв. Ходоодыг нь халаагаад улмаар судас шөрмөс дамжин толгойд нь гарч байгаа ер бусын сайхан халуун бүлээн урсгал яван явсаар хамаг биеийг нь хамран халуу оргиулжээ. Ийнхүү бүхий л оюун санаа, бие сэтгэл нь ёстой нэг амьдын жаргалыг эдэлж буй хүний шинжтэй болов.

	Юм яримаар, бусдын анхаарлыг өөртөө татмаар, бие биеийнхээ амнаас гарах үг болгоныг шүүрч аваад ярилцаж буй тэр хүмүүсийн нэгэн адил дуу хоолойгоо сонсгомоор бодогдож эхлэв.

	Энэ завсар, өчүүхэн ч завсарлагаагүйгээр үргэлжлэн буй нийтийн ярианы сэдэв нэгийг эхлээд нөгөөд шилжиж, хамгийн шалихгүй шалтгаар нэг юмнаас өөр юманд шууд үсэрч, эцсийн бүлэгт цаг үеийн бүх үйл явдал хийгээд мянга түмэн бусад асуудлыг зах зухаас нь цухуйлган хэлэлцэж дуусахлаараа Алжирыг колоничлох талаар хэлсэн Морелийн өргөн далайцтай үгэнд эргэж ирлээ.

	Аливаад овсгоо самбайтай ч итгэлгүй ханддаг Вальтер хоол ирэх хооронд дээрхийн талаар хэдэн хатуу үг хэлэв. Форестье маргаашийн дугаарт зориулж бичсэн өгүүллийнхээ утгыг ярив. Жак Риваль колони оронд цэргийн захиргааг тогтоож, колонийн нутагт гучин жил алба хаасан цэргийн даргад Алжираас өмч газар хэсэглэн өгөх нь зайлшгүй хэрэгтэй гэсэн санаа хэлэв.

	Жак Риваль түүнийгээ батлахдаа

	— Ийм маягаар жинхэнэ үйл ажилтай нийгэмлэгийг бий болгож, хүмүүс ч аяндаа тэр орныг таньж, дуртай болохоос эхлээд тэдний хэлийг сурч, шинэ тутам очсон хүнийг ямагт мухардуулдаг орон нутгийн чанартай бүхий л хэргийн нарийн учрыг амархан мэддэг болно гэж ярьжээ.

	Гэтэл Норбер де Варен үгэн дундуур нь орж

	— Чухам аа... тэд газар тариалангаас бусдыг цөмийг нь мэдэх болно. Араб хэлээр ярьдаг болсон ч чихрийн манжин юм уу, улаан буудай тарихыг мэдэхгүй хэвээрээ хоцорно. Бас туялзуур жадны тэмцээнд маш сурамгай ч тарианы газар бордох талаар тун маруухан байх болно. Тийм ээ, тэр шинэ орон руу очъё гэсэн хүнд хаалгыг нь дэлгэж өгвөл зохино. Ухаантай л бол тэнд очоод орох оронгоо олно. Бусад нь үхвэл үхдэг юм байгаа биз. Манай нийгмийн хууль жам ийм хойно гэж хэлэв.

	Цөм чимээгүй болцгоож инээвхийлэн сууцгаатал гэнэт Дюруа ярьж гарлаа. Эхлээд өөрийнхөө дуу хоолойг анх сонсож байгаа юм шиг сонирхон чагнасаар яриандаа халжээ. Дюруа 

	— Тэр сайхан нутагт дутуу юм алга шүү дээ. Үржил шимтэй газар Францад хэр их байдаг вэ, яг тийм хэмжээгээр Алжирт бий, одоо Парисын баячуул хэсэглэн худалдаж аваад хөрөнгө зарахад ашигтай газар гэж нэгэнт үзэх болжээ. Жинхэнэ колонийн оршин суугчид буюу амьжиргааны эрхээр тэнд очсон ядуучуудыг ус ч үгүй, ургамал ч үгүй элсэн цөл рүү шахаж байна гэж ярихад нь бүгд хүн хараагаа түүн дээр тусгасан байжээ. 

	Дюруа улайж байгаагаа мэдэв. 

	— Та Алжирыг мэдэх үү? гэж Вальтерыг асуухад

	— Мэдэлгүй яах вэ, тэнд хоёр жил гаруй болохдоо гурван мужаар гурвуулаар нь орсон гэж хариулав. 

	Норбер де Варен өнөөх Морелийгоо таг мартаж, тэр орны зарим зан төрхийн талаар нэгэн цэргийн дарга хүнээс урьд сонссоноо Дюруагаас улам лавшруулан шалгааж гарав. Тухайлбал Сахарын цөлийн төв дунд тэрхүү халуун орны хамгийн хуурай газар тогтсон Мзаб5 хэмээх нэгэн ёсны арабын бүгд найрамдах улсыг ихэд сонирхжээ.

	Дюруа, Мзабт хоёр удаа очиж үзсэн тул тэрхүү дусал ус нь лан алтны цэнтэй агаад хүн болгон нь нийгмийн хөдөлмөрт заавал оролцох үүрэгтэй, наймаа арилжаа хийхдээ соёлт хүмүүсээс ч үлэмж үнэнч, гайхалтай сонин орны зан заншлыг дуртайяа хүүрнэн ярьж өгөв.

	Аятайхан санагдах хүсэл, архи хоёр нь улам зориг оруулж, жаахан гайхуулах байдалтайгаар ам халан ярьж, цэрэг хүний хошин шогтой үгс, дайны үеэр тохиолдсон сонин сонин учрал, арабын ахуй байдлын зарим зарим онцлогоос дурдахдаа нарны халуун илчинд хайр гамгүй төөнүүлсэн нүцгэн халцгай туйлын уйтгартай газрыг сайн ойлгож аваг гэж бодоод ярианыхаа завсар нэлээд уран цэцэн үг оруулав.

	Авгай нар түүнээс хараагаа салгасангүй. Вальтер авгай ердийнхөө зангаар үгээ сунжруулан зөөж

	— Таны энэ дуртгалаас хэд хэдэн сайхан өгүүлэл бичиж болох санж гэлээ.

	Тэгж хэлмэгц нь өвгөн Вальтер хүний нүүрийг сайн харж авъя гэсэн үедээ хардаг шигээ нүднийхээ шилэн дээгүүр сөлийн залуу эрийг ширтэв. Харин идэх юмыг зүгээр шилээрээ хардаг хүн байжээ.

	Форестье энэхэн эгзгийг ашиглаж

	— Эрхэм эзэнтэн гуай, би танд өнөөдөр Дюруагийн талаар ярьж, улс төрийн мэдээ олдог туслагчаар минь томилж өгөөч гэж хүсэж байна. Марамбог манайхаас явснаас хойш яаралтай нууц мэдээ олж цуглуулдаг хүнгүй болж, энэнээс болоод сонин ч хэцүүдэж байна шүү дээ гэж ярив.

	Вальтер царайгаа төв болгон, нүднийхээ шилийг өргөж засаад, Дюруагийн эгц урдаас ширтсэнээ,

	— Эрхэм Дюруа ажигч гярхай нь маргаангүй юм байна. Маргааш гурван цагт надтай уулзаж ярилцвал нь бид ажилд оруулж болох юм гэв. 

	Тэгж хэлээд хэсэг дуугүй сууснаа, шууд Дюруад хандаж

	— Та давын өмнө Алжирын тухай хоёр гурван сонирхолтой өгүүлэл бидэнд өгчих. Санаж байгаа зүйлээ, саяын ярьдаг шигээ колоничлох асуудалтай холбох хэрэгтэй. Тэгвэл яг цаг үеэ олж, уншигчид тун их таашаана гэдэгт би итгэнэ. Тэгэхдээ яарах хэрэгтэй шүү! Түрүүч нь маргааш юм уу, цаанадаж нөгөөдөр надад очсон байх ёстой. Бид танхимынхан маргаанаа дуусчхаагүй дээр нь олон түмний анхаарлыг тэдэнд хандуулж өгвөл зохино гэж ярихад нь хэлж буй юм болгондоо хүлцэнгүй өнгө оруулж чаддаг Вальтер авгай

	— «Африк цэргийн дуртгал» гэсэн гоё гарчиг өгчих юм биш үү? Болно биз дээ, Норбер гуай? хэмээн ихэмсэг сайхнаар нэмж хэлэв.

	Ихэд хожимдож алдар нэр олсон хөгшин яруу найрагч шинэ залуу улсаас айж, үзэж чаддаггүй тул

	— Тийм ээ, гарчгийн хувьд ч сайхан л байна, харин цаашдаа тэр маягаараа байна гэдэг амаргүй дээ. Найрлага гэдэг маань хөгжмөөр яривал гол өнгө нь шүү дээ гэж нэлээд хүйтнээр хариуллаа.

	Энэ үед Форестье авгай Дюруа өөд «Чам шиг хүн ч санасандаа хүрнэ дээ» гэсэн мэт энхрий дотно, юмны учир мэддэг харцаар ширтэж байхад, де Марель авгай түүн рүү хэд хэдэн удаа эргэн харвал бөнжгөнөн байгаа алмаас чулуун ээмэг нь мөдхөн тасраад унах гэж буй тунгалаг усан дуслыг санагдуулжээ.

	Охин нь таваг руу тонгойсхийн томоотой хэвлүүн сууна.

	Тэр завсар зарц дахиад ширээ тойрч, цэнхэр хундаганд иоганнисберг дарс дүүргэсэн бөгөөд үүний сүүлээр Форестье, Вальтерын зүг мэхийсхийгээд, дугараа мэдүүлэхдээ

	— «Францын аж байдал» сонины цаашид цэцэглэхийн төлөө хундага өргөе! гэлээ.

	Цөм эзний зүг мэхийн хүндэтгэж, эзэнтэн ч инээмсэглэн талархаж, ганцхан Дюруа л амжилт олсондоо баярлан хундагатай дарсыг нэг амиар хөнтөрч орхилоо. Тэр ч байтугай торхоор нь уусан ч тоохооргүй, бүтэн үхэр идсэн ч чадмаар, арсланг боловч амийг нь тас базмаар санагджээ. Ер нь хүмүүн бусын хүч тэнхээ, яахаас ч буцахгүй зүрх зориг орж, ирээдүйн сайн сайхандаа итгэл төгс болов. Эдний дунд манай хүн болж, эрх мэдэл олоод, тодорхой байр суурь эзэлсэндээ улам бүр урамшиж хүмүүсийн нүүрийг урьд үзэгдээгүй итгэлтэйгээр ээлжлүүлэн харж сууснаа хажуудах хүүхэн рүүгээ эрэлхгээр хандаж,

	— Та ямар гоё ээмэгтэй юм бэ? Би ер үзээгүй эд байна! гэж хэлсэнд хүүхэн инээмсэглэн эргэж

	— Өөрөө л бодож олсон юм. Зүгээр л, алмаас чулууг алтан утсаар оосорлочихсон юм шүү дээ. Шүүдрийн дусал гэж бодмоор байгаа биз? гэж сөргүүлэн асуулаа.

	Гэтэл Дюруа ингэж хамаа намбаагүй загнасандаа зовж, тэнэг юм хэлчих вий хэмээн эмээж

	— Сайхан юм аа, таны чих шиг чихэнд ийм ээмэг зүүлгүй яах вэ дээ гэж эг магхийн дуугарав.

	Хүүхэн харцаараа баярласнаа илтгэсэн нь эмэгтэй хүнээс сэтгэлийн угт хүртэл ширтдэг тийм нэгэн тодорхой харц байжээ.

	Дюруа нөгөө тийшээ эргэж Форестье авгайн харцтай дахин тулгарав. Авгай түүн өөд мөн л баярлан ширтэж байсан бөгөөд тэгэхдээ цаанаа л нэг залирхаг овжин, дэмжин хөхиүлэх байдалтай юм шигээр санагдлаа.

	Одоо эрэгтэйчүүд ам өрсөлдөн, гар хуруугаа гозолзуулан, байн байн дуугаа чанга болгож, газрын доорх төмөр замын асар том төлөвлөгөөний талаар марган хэлэлцэв. Амтат зууш дуусах үеэр ярих юм нь ч барагдаж, хүн бүхэн Парис хотод их удаан, морин вагон тохь муутай, зөөврийн сүйх журамгүй, хөтөч нар нь ааш муухайтайн талаар дор бүрнээ нэг өө хэлэв.

	Тэгээд цөмөөрөө кофе уухаар зочдын өрөөнд орцгоов. Дюруа тоглоом болгож, охинд гараа өгсөнд, цаадах нь туйлын хэвлүүхнээр тал өгч, өлмийгөөрөө гишгэн ирээд сугадан авчээ.

	Дюруад зочдын өрөө дахиад л цэцгийн хүрээлэнг санагдуулав. Өрөөний дөрвөн буланд өндөр өндөр дал мод тарьсан нь паглагар оройгоороо адар тулан алдаж, үзэсгэлэн төгөлдөр цэцэглэжээ.

	Зуухнаас хоёр тийш багана шиг бөөрөнхий иштэй каучукийн модод гонзгой хар ногоон навчсаа дээр дээрээс нь давхарлуулан үелүүлж ургаснаас гадна төгөлдөр хууран дээр нэр үл мэдэгдэх цагаан ягаан өнгөтэй хоёр бут тариастай нь бөмбөгөр хэлбэртэй, нэлдээ цэцгээр бүрхмэл бөгөөд амьд цэцэг гэхэд үнэмшмээргүй сайхан, нэг л ер бус хиймэл юм шиг ажээ.

	Зочдын өрөөний, агаар цэвэрхэн, сайхан үнэртэй, нэг л гойд аятайхан, тийм гэхийн аргагүй тохь тухтай байв.

	Дюруа сэтгэл зовдгоосоо бүрмөсөн ангижирсан тул өрөөн доторхыг нэгд нэгэнгүй харж чадахтай болжээ. Өрөө том бус, таримал ургамлаас өөр нүд хужирлах юмгүй, гойд гоё ганган юм юу ч үгүй хэр нь дотор нь орсон хүнд гэртээ байгаа юм шиг, амгалан тайван, тохилог сайхан нь хүний дурыг татсан, ямархан нэгэн зөөлөн энхрийллээр халамжлан авах шиг санагдана.

	Хана нь ялаа шиг жижиг жижиг шар торгон цэцгэн хээтэй хуучны бүдэг даавуугаар доторлоостой, хаалга нь улаан торгон утсаар лиш цэцэг хатгамалласан бор саарал цэрэг цэмбэн хөшигтэй ажээ. Хамаа намбаагүй тавьсан урт вандан, маш томоос жижигхэн хүртэл хэмжээний түшлэгт сандал, исэр, зөөлөвчтэй исэр тэргүүтэн нь хэмжээ хэлбэр янз бүр агаад нэг заримыг нь XVI Людовикийн үеийн маягаар торгоор бүрж, нөгөө заримыг нь шар өнгөн дээр анар жимсэн хээ тавьсан Утрехт нутгийн сайхан хилэнгээр бүрсэн ажаам. 

	— Дюруа гуай, кофе уух уу? хэмээн Форестье авгай дээрхийн адил найрсаг уриалгахан инээмсэглэсэн хэвээрээ хүрч ирээд аяга сарвайсанд

	— Тэгье тэгье, хатагтай минь, танд их баярлалаа гэж хариулав.

	Дюруа аягыг авч, охины өгсөн чихрийн савнаас мөнгөн чимхүүрээр ёотонгийн хэлтэрхий болгоомжлон чимхэж байх зуур залуу эмэгтэй түүний чихэнд

	— Та Вальтер авгайд үйлчлээч гэж хэлчхээд Дюруаг хариу хэлж амжаагүй байхад холдоод явчихлаа.

	Дюруа кофег хивсэн дээр цалгилуулахгүйг хичээж яаран оочоод, сая нэг санаа амарч, шинэ даргынхаа авгайд ойртон очиж, яриа үүсгэх боломжтой үеийг хүлээв.

	Тэгтэл Вальтер авгай ширээнээс хол хоосон аягаа бариад хааш нь тавихаа мэдэхгүй сууж байхыг нь хармагц ухасхийн хүрч

	— Би хураагаадах уу? гэсэнд

	— Баярлалаа тэг тэг гэжээ.

	Дюруа аягыг тавиад бушуухан буцаж

	— Намайг элсэн цөлд байхад «Францын аж байдал» сонин ямар их баясуулдаг байсныг та мэддэг ч болоосой! Үнэндээ хамгийн сонин, хамгийн уран хурц, хамгийн олон янзын юм бичдэгээрээ Францаас гадна яваа хүний уншдаг ганц сонин нь юм шүү дээ. Ер бичихгүй юм үгүй шүү гэж магтан ярив.

	Вальтер авгай чин хүндэтгэл үзүүлэхдээ хүйтэвтэр инээмсэглэдэг зангаараа

	— Манай хар хүн сониноо орчин үеийн шаардлагад зохицуулахын тулд их чиг хөдөлмөрлөсөн хүн дээ гэж эрхэмсгээр хариулжээ.

	Тийнхүү тэр хоёр ярьж эхлэв. Дюруа хээгүй сул яриаг дэмжин дэвэргэж чаддаг ажээ. Түүний дууны өнгө аятайхан, харц нь маш сайхан, живэр сахал нь хүний сэтгэлийг татах ямархан нэгэн увдистай мэт бөгөөд дээд уруул дээр нь шаргалтан цагариглаж, дээшээ эргэсэн үзүүр лүүгээ арай өнгөлөг болжээ.

	Тэр хоёр Парис хот, түүний ойр орчим Сена мөрний эрэг, зун цагийн зугаа цэнгэл, амралт рашаан гэх мэтийн санаа зовох юмгүйгээр хэдий ч болтол ярьж болох хамгийн наад захын юмнуудыг ярилцлаа.

	Норбер де Варен хундага дарс барьсаар тэдэн рүү ирэхэд нь Дюруа даруу зан гаргаж бяцхан холдов.

	Де Марель авгай Форестье авгайтай ярьж дуусаад Дюруаг дуудаж

	— Тэгэхлээр, та чинь сэтгүүлчийн ажилтай болоод үзье гэж байгаа юм биз дээ? гэж гэнэт асуув.

	Дюруа өөрийнхөө бодол санааны талаар тоймтой юм хэлж чадсангүй, гэвч Вальтер авгайтай ярьдаг шигээрээ түүнтэй ярилцлаа. Дюруа энэ удаад түрүү түрүүчийнхээсээ илүү итгэл төгс болж, саяхан өөр хүмүүсээс дуулсан юмаа өөрөө мэддэг хүн болон ярихдаа, хэлсэн үг болгоноо гүнзгий утга учиртай болгохын тулд хүүхний эгц өөдөөс яг нүдийг нь алдахгүй ширтжээ.

	Де Марель авгай ч хувиа өгөхгүй хариунд нь цовоо сэргэлэнгээр хэд хэдэн шог хошин юм өгүүлэх нь, уран цэцэн ухаантайгаа мэддэг, хүний анхаарал татах юм сан гэж хүсдэг хүүхний онцлогийг агуулж, цаашлах тутмаа улам чөлөөтэй болж, ханцуйд нь хүрээд авч, дэмий юм ярьж байснаа гэнэт дуугаа аяархан болгосон нь тэр хоёрын яриа нууц битүүлэг чанартай болж хувирав. Өөрт нь ийн үзтэл талтай байгаа залуу хүүхэн дэргэд байгаа явдал Дюруагийн сэтгэлийг догдлууллаа. Дюруа одоохон энэ хүүхэнд үнэнчээ үзүүлж, хэн нэгнээс хамгаалан, аль сайн чанараа үзүүлэх юм сан гэдэг хүсэлд бүрнээ автагдаад их л удаж байж хариу хэлэх болсон нь санаа сэтгэлээ ямар нэгэн өөр юманд зарж байсны гэрч билээ.

	Ямар ч шалтаг гараагүй байтал де Марель авгай гэнэт «Лорина» хэмээн охиноо дуудаж ирүүлээд

	— Ийшээ суу, охин минь, цонхны дэргэд байсаар салхи цохиулна шүү гэж хэлэв.

	Дюруад охиныг тэсгэлгүй үнсмээр санагдаж, үнсвэл зарим хэсэг эхэд нь оногдох мэтээр бодоод

	— Бүсгүй таныг үнсвэл болох уу? гэж туйлын энхрий элэгсэг, эцэг ёсны халамжтайгаар асуусанд, охин өөдөөс нь гайхан ширтэв. 

	Харин де Марель авгай инээд алдаж

	— «Өнөөдрийн хувьд зөвшөөрье. Гэвч дахиад ийм юм хэрхэвч байж болохгүй» гэж хариулахгүй юу даа гэлээ.

	Дюруа дорогш сууж, охиныг гар дээрээ аваад, долгиотсон зөөлхөн үсэнд нь уруулаа хүргэсэнд авгай мэл гайхаж

	— Хараач хөөе, зугтсангүй шүү! Ямар хачин юм бэ? Эмэгтэй хүнд л үнсүүлдэг хүн шүү дээ. Дюруа гуай та чинь бултах аргагүй хүн юм аа гэв.

	Дюруа улайж, юм ч хэлсэнгүй охиныг өрөөсөн өвдөг дээрээ суулгаад савчуулж гарав.

	Энэхэн үес Форестье авгай хүрч ирээд

	— Юу болох нь энэ вэ? Лоринаг аргадаа оруулчих хэрэг үү! Ямар сонин юм бэ? гэж дуун алджээ.

	Тэндээс Жак Риваль янжуур зуусаар наашаа чиглэхэд нь Дюруа ганц болгоомжгүй үг хэлж, нэгэнт олж авсан бүх юмнаасаа хагацаж хамаг хэргээ баллаж магадгүй нь гэж болгоомжлоод босож салах ёс хийж эхлэв.

	Тэгэхдээ нахилзаж бөхөлзөн, эмэгтэйчүүдийн гарыг зөөлхөн атгаж, эрэгтэйчүүдийн гарыг чангахан атгаад сэгсрэх зуураа Жак Ривалийн хуурай халуун гар адилхан элэгсгээр атгахыг, Норбер де Варены чийгтэй хүйтэн гар хуруун завсраар шувтраад өнгөрөх төдий болохыг анхааран авч, бас Вальтерын гар амьгүй юм шиг өлбөгөр сул, Форестьегийнх памбагар дулаахан юм байна гэж мэдэж авлаа. Найз нь түүний чихэнд

	— Маргааш гурван цагт шүү, мартуузай гэж сануулан шивгэнэсэнд

	— Тийм тийм, заавал очно гэж хариулав.

	Дюруа баярласнаа багтааж ядаж явсан тул шатан дээр гарангуутаа, харайгаад буумаар санагдахлаар нь даруй хоёр гурван гишгүүр алгасан гүйсээр гэнэт гуравдугаар давхрын талбайн том толинд өөдөөсөө ухаан малгайгүй харайж яваа хүнийг үзэж, гэмт хэрэг үйлдсэн газраа баригдсан хүн шиг ичингүйрэн зогсжээ.

	Дюруа толинд өөрийгөө удтал ширтэж, би юутай сайхан эр вэ хэмээн машид баярлаад үл таних эрхэмсэг нэгэнд хүндэтгэл үзүүлсэн мэтээр өөрийнхөө дүрсэд дор гэгч тонгойн ёслоод дорогш уруудлаа.

	
III

	Дюруа гадаа гарсан хойноо яахаа мэдэхгүй нэлээн бодлогошров. Зорьсон зорилгогүй хотоор хэсэж, мөрөөдөж, ирээдүйнхээ төлөвлөгөө зохиож, шөнийн намуухан агаараар амьсгалмаар санагдсан ч Вальтерт өгөх өгүүлэл санаанаас гарахгүй байхлаар нь арга буюу гэртээ харьж, нэн даруй бичиж эхлэх нь зүйтэй гэж бодлоо.

	Ингээд гадна талын цэцэрлэгт гудамжаар тойрон шалмаг алхаж, өөрийнхөө суудаг Бурсогийн гудамж руу эргэв. Өрөө хөлсөлсөн долоон давхар байшин нь ажилчин борчуулаас бүрдсэн хориод айлтай ажээ. Лаа бариад шатаар дээш гарах замдаа элдэв хальс, тамхины иш, цаасны тасархай дүүрэн муухай гишгүүрийг хараад ой гутахдаа эндээс салж, баячуудын суудаг хивс дэвсээтэй цэвэрхэн байранд орох юм сан гэж туйлаас хүсэв. Энд байгаа бүхэн нь идэх уух юмны шавхруу, жорлон, айл гэрийн бүгчим муухай үнэр, тоос шороо, хөгц, бурийн хуучирсан үнэр, ер нь яаж ч нэвт салхилуулаад гарахаа больсон үнэртэй ажээ. 

	Зургаадугаар давхарт байдаг өрөөний нь цонхоор Өрнө зүгийн төмөр замын асар том, шуудуу онгойн харлаж үзэгдэх нь Батиньолийн галт тэрэгний буудлаас холгүй орших нүхэн замын амсар билээ. Дюруа цонхоо дэлгэж, зэвтэй төмөр тагтан дээр нь тохойлдон зогсов.

	Тэр харанхуй нүхний ёроолд үл мэдэгдэх араатан амьтны бүлтгэр том нүд гэмээр дохионы гурван улаан гэрэл хөдөлгөөнгүй улайж, түүнээс цааш хэд хэдэн тийм гэрэл цувран оджээ. Шөнийн цаг минут тутамд урт богино олон янзын яндан нэг үе ойроос нэг үе холбоос бүр Аньерын тэртээгээс дуулдахтай үгүйтэй сонсогдох нь амьд амьтан бие биеэ дуудаж байна уу гэлтэй. Нэг тийм дуу ойртож, гомдоллон орилох нь хором бүр нэмэгдсээр, төдхөн чих дүлийрэм түжигнэн тачигнан довтолгосон том шар дэнлүү гарч ирэв. Вагоны урт цуваа нүхэн замын амаар орж алга болохыг Дюруа харлаа.

	Дюруа өөрөө өөртөө, 

	— За хө, ажилдаа орно доо! гэж хэлээд дэнгээ ширээн дээр тавьж, бичихээр завдсанаа зөвхөн захидлын цаастайгаа мэдэв.

	За яах вэ, нугалаасаар нь дэлгээд хөндлөөш нь бичье хэмээн шийдэж, үзгээ бэхэнд дүрээд машид хичээнгүйлэн гоё гэгчээр 

	гэсэн гарчиг тавив.

	Тэгээд эхнийхээ өгүүлбэрийг бодож эхлэв. Шанаагаа тулаад, өмнөө хэвтэх цагаан цаасыг гөлрөн бодлогоширлоо.

	Юун тухай бичих вэ? Айлын хоолон дээр урсгаж гарсан тэр олон шог хошин зүйл, тэр олон тоо баримтаас нь одоо санаанд орох юм юу ч үгүй болчихжээ. Тэгтэл гэнэт «Эндээс гарснаасаа эхлэх нь зөв юм байна» гэдэг санаа төрөв. Тэгээд «Энэ бол тамирдаж доройтсон Франц улс гамшигт жилийн гай барцдаас гараад амсхийж байсан 1874 оны тавдугаар сарын дундуур болсон юм сан...» гэж бичив.

	Түүнийгээ цааш хэрхэн үргэлжлүүлэх, эндээс усаар явсан, аялсан, анх төрсөн сэтгэгдэл зэрэгтэйгээ яаж холбохоо мэдэхгүй мухардан зогсов.

	Арваад минут болоод эхний хэсгийг нь маргааш бичихээр шийдэж хойшлуулаад, Алжираа бичиж эхэлье гэж бодов.

	«Алжир бол цав цагаан хот...» гэж бичээд цааш бичих юмаа олж ядав. Уулын хэвгий дагасан хавтгай дээвэртэй байшин барилга бүхий цэвэрхэн сайхан хотхон санаанд тэр аяараа байвч үзсэн харснаа гаргаад биччихье гэхлээр үг орж ирсэнгүй.

	Махаа идэж идэж «Түүний оршин суугчдын нэг хэсэг нь арабчууд...» гэж бичихчээн болсноо үзгээ чулуудаад, ширээнийхээ араас босжээ.

	Биеийн хүндэд дарагдаж хонхойсон нарийхан төмөр орон дээр нь өдөр тутам өмсдөг хуучин хувцас нь үрчийж арчийгаад, хүүрийн газрын хувцасны оронцог гэмээр сэжиг хүрэм муухай харагдлаа. Цорын ганц торгон бортого малгай нь сүрлэн исэр дээр дээшээ хараад хэвтэх нь яг л гуйлга гуйх мэт.

	Цэнхэр цэцгэн хээ тавьсан бор саарал ханан дээр нь цэцгийн тоогоор толботой. Тэрхүү өнө эртний ой гутам сэжигтэй толбыг чухам юунаас үүссэнийг хэн ч хэлж үл чадна. Няц даруулсан бясаа юм уу, дуссан тос юм уу, уруулын будаг наалдсан палигар хурууны мөр юм уу, гар нүүрний төмпөнгөөс үсэрсэн савангийн хөөс юм уу, тэгэхэд аль нь ч мэдэгдэхгүй ажээ. Ер нь бүх юм нь Парисын бэлэн тавилтай хөлсний өрөөний ядуу даржин байдлыг илтгэнэ.

	Дюруа ч өөрийнхөө хөөрхийлөлтэй ядууг хараад хор шар нь буцлав. Яаж ийгээд шалавхан л эндээс зайлах маргаашийн дотор энэ арчаагүй байдлаа зүйл дуусгах зайлшгүй шаардлагатайг ухан бодов.

	Тэгснээ гэнэт, бичихэд болмоор санагдахлаар нь бушуухан ширээндээ суугаад Алжирын үзэсгэлэнт сайхан өвөрмөц онцлог, тэрхүү онгон зэрлэг олон юмтай Африкийн үүд хаалга болсон газар, нүүдэлчин араб, үл мэдэгдэх негр аймгаар дүүрэн Африк, тэмээн хяруул гэдэг үзэгдээгүй тахиа, гөрөөс гэдэг гайхамшигтай сайхан ямаа, хачин эв хавгүйгээрээ гайхаш төрүүлсэн анааш, сүртэй том тэмээ, аймаар муухай армаана, болхи толхи хирс, за тэгээд л хүн төрөлхтний ах дүү айдас хүрэм горилл мич гэх мэтийн үлгэр домгоос амилсан юм шиг санаа оноонд оромгүй амьтдыг манай хотын цэцэрлэгт хааяа хааяа ирүүлдэг сонирхол татаж хараахан судлагдаагүй Африк нутгийг дүрслэн гаргахад хэрэг болох үгийг хайж гарлаа.

	Дюруад төрсөн санаа нь тодорхой юмгүй байсан тул цөмийг хар үгээр ярьчихаж чадсан ч цаасан дээр гаргаад биччих чадал авьяасгүйгээ мэдээд чамархайны нь судас цохилж, гар нь хөлөрч нороод аргаа барахдаа шалдаа бууж, дахиад л ширээнээсээ босов.

	Өнөө орой үүдний сахиулын оруулж тавьсан юм угаалгасны тооцооны цаас нүдэнд тусахлаар нь бүүр чиг уйтгар гунигт агдлан баригдав. Хамаг баяр баясгалан нь өөртөө итгэх итгэл, ирээдүйн найдлагатай нь цуг хоромхон зуур алга боллоо. Ингээд бүх юм дуусдаг байж, би юу ч хийж чадахгүй, зэрэг зиндаа ч ахих чадалгүй, ер нь авьяас билиг ч үгүй, хэнд ч хэрэггүй, ингэж байх тавилантай өчүүхэн амьтан юм байна гэж өөрийгөө голохын ихээр голов.

	Дюруа дахин цонх руугаа очихдоо галт тэрэг нүхэн замаасаа зэрлэг догшноор хүржигнэн харжигнан гарч байгаатай яг таарлаа. Галт тэрэгний зам тал хөндийн дундуур довтолгосоор тэнгист тулна. Дюруа түүнийг үдэн харж зогсохдоо гэр орон эх эцгээ санан дурсав.

	Тийм ээ, тэднийхээс хэдхэн бээр газраар галт тэрэг өнгөрдөг байжээ. Руан хот хийгээд Сена мөрний уудам хөндийн дээрээс өнгийн тогтсон өндөр толгойн оройд байдаг бяцхан байшингаа тэр чигээр нь төсөөлөн бодлоо.

	Дюруагийн эх эцэг нь «Сайхан зураг» гэсэн нэртэй жижигхэн мухлаг эрхлэх ба Руан орчмын хүмүүс хишиг өдрөөр өглөөний хоол идэх гэж тэр мухлагт нь ирдэг байжээ. Тэд хүү маань яваандаа дээгүүр хүн болох байлгүй гэж дээд сургуульд оруулсан юм санж. Гэтэл Жорж Дюруа сургуулиа дүүргээд, бакалавр авах шалгалт өгөлгүй цэргийн албанд морджээ. Тэр эртнээс нааш дарга, хурандаа, бүр генерал болох хүсэлтэй байж. Гэвч таван жилийн хугацаа болохоос хавьгүй өмнө тэр санал нь замхарч, Парис хотноо одож дээгүүр алба хаана даа гэж горьдох болжээ.

	Тийнхүү хугацааг албаа дуусгаад, нэгэнт л хүсэн мөрөөдсөн маань биелэх хувьгүйгээс хойш бидэнтэйгээ цуг бай гэж эх эцгийнхээ гуйж гувшихыг эс харгалзан ийшээ ирсэн нь энэ билээ. Дюруа азын тэнгэртээ найдсаар явжээ. Нэг л цагт эгзэг нь таараад ирвэл цав хэмээн ашиглаж сайхан жаргалтай болно доо гэж битүүдээ бүдэг бадаг төсөөлөн боддог байлаа.

	Гарнизоны цэрэгт алба хаасан нь түүний дурлалын хэрэгт ихээхэн сайн нөлөө үзүүлсэн бөгөөд тэр талаар амархан амжилт олохын хажуугаар нэлээн дээгүүр хүмүүсийн авгай нартай холбоо сүлбээтэй байжээ. Дюруа гаалийн сургагчийн охиныг биедээ татаж дөнгөсөн учир цаадах нь хамаг юмаа хаяж дагаад явахад бэлхэн болж, бас элчин сайд түр хамаарагчийн авгайтай сайн байгаад орхиход нь тэр хүүхэн усанд живж амиа хорлохыг завджээ.

	Дюруагийн талаар нөхөд нь «Зальтай зайтай луйварчин, ер нь цусгүй алах хүн дээ» гэж ярилцдаг, өөрөө ч заавал зальтай зайтай луйварчин болно доо гэж тангараг тавьсан хүн байж.

	Түүний норманд зан нь Африк тивд гарнизоны цэргийн алба хааж байгаа хүний өдөр тутмын ажил болох: хүн алах, хүрээ талахаас өгсүүлээд аливаа зальхай явдал, ашиг хонжоонд зоригжиж эх оронч үзэлтэй хамт цэрэг хүний нэр төр гэдэг явцуу бэртэгчин эрэлхэх дээрэлхэх үзлийг шингээгээд, бага дарга нарын гавьяаг сонсоод ирэхтэйгээ зэрэг юу л бол юуг хадгалсан гурван давхар ёроолтой авдар болж хувирчээ.

	Гэхдээ л зорьсондоо хүрэх хүслэн нь түүнээс ч хальж гарчээ.

	Нэг мэдэх нь ээ Дюруа орой болгон мөрөөддөгтөө орчихсон, ер бусын амжилттай дурлалтай учраад, түүнийхээ ачаар өдий их хүсэн шаналсан минь нэгмөсөн биелнэ дээ, нэг л өдөр банкны эзэн юм уу язгууртан хүний охинтой гудамжинд тааралдаад, тэрхэн даруйдаа сэтгэл зүрхийг нь булааж, авааль эхнэрээ болгоно доо гэж бясалгав.

	Яг л нүхнээсээ харайн гарсан гарган туулай шиг нүхэн замаас суга үсрэн гараад засварын газраа орж яс амаръя гэсэн шиг хурдлах галт тэрэгний уртаар татсан маш чанга дуун тэр бясалгалаас нь ангижруулав.

	Тэгтэл бас тэрхэн агшинд, битүүдээ бүдэг бадаг горилон хүсэж явдаг баясгалант бодол нь дахин зоригжуулсанд шөнийн түнэр харанхуй дундуур үл таних хүсэлт хүүхнээ халуунаар янаглан үнсэх дүр үзүүлэв. Тэгээд цонхоо хааж, хувцсаа тайлах зуураа «Өглөө толгой сэргэлэнд ажилдаа орвол зүгээр. Одоо өөр бодол эргэлдээд байна. Бас тэгээд жаахан хэтрүүлж уусан шүү дээ. Ийм байж яаж ажиллах вэ?» гэж бодов.

	Дюруа хэвтэж дэнгээ унтраагаад, бараг тэр дороо таг унтчихжээ.

	Нэг юм ихээр хүлээсэн юм уу, эсвэл нэг юманд санаа зовсон хүн ямагт эрт сэрдгийн адилаар бүүр эрт сэрж, орноосоо үсрэн буугаад, өөрийнхөө ярьдгаар нэг аяга цэвэр агаар уухын тулд цонхоо онгойлгов.

	Дундуур нь төмөр зам өнгөрдөг өргөн хотгорын цаад талд байдаг Ромын гудамжны байшин барилга мандах нарны туяанд гялалзах нь яг л бүдэг цагаан өнгөөр зурсан юм шиг агаад түүнээс баруун гар тийш Аржантейлийн толгод, Сануагийн өндөрлөг, Оржемоны тээрэм тэргүүтэн тэнгэрийн хаяа дагуулан бүтээсэн намилзах нимгэн алчуур гэмээр үл мэдэг цэнхэр мананд хучуулжээ.

	Дюруа цэлийх алсыг бахдан харж, «Өнөөдөр шиг ийм өдөр тэнд гоё байгаа даа» гэж шивгэнэснээ, хийх ажлаа санамагц, үүдний сахиулын хүүг даруй дуудаж, арван сү өгөөд, манай ажил дээр очоод намайг өвчтэй байна гэж хэл гээд явууллаа.

	Тэгээд ширээндээ сууж, үзгээ бэхэнд дүрээд, шанаагаа тулж бодлого бодов. Яаж ч чармайгаад нэмэргүй, толгойд орж ирэх юм юу ч байсангүй.

	Гэсэн ч сэтгэлээр унасангүй «Энэ яах вэ, зүгээр л дасаагүй болоод тэр биз. Аливаа ажил хэргийн адил сурах хэрэгтэй шүү дээ. Нэг хүнээр эхлээд заалгах ёстой. Форестьед хэлээд орхиё байз, намайг арван минутын дотор л зам дээр минь гаргаад тавьчих байлгүй» гэж бодоод хувцсаа өмсөж эхлэв.

	Гадаа гарсан хойноо, ийм эрт очиж яаж болох вэ, бодвол Форестье орой босдог биз гэж бодоод гадна талын цэцэрлэгт гудамжаар яаралгүйхэн хэсэхээр шийдэв.

	Өглөө эрт усалсны дараа цэвэр цэнгэг оргисон Монсогийн цэцэрлэгт хүрээлэнд ороход нь есөн цаг ч болоогүй байв.

	Урт сандалд суугаад, дахиад л мөрөөсөл болов. Нэлээд зайтайхан нэгэн голшиг залуу эр цааш наашаа холхин явах нь эмэгтэй хүнийг хүлээсэй шинжтэй.

	Тэгсээр байтал нь нимгэн алчуураар бүрхсэн бүрх малгайтай нэгэн эмэгтэй гарч ирээд яаран уулзаж, бушуухан гар барилцаад залууг, сугадан авч цааш одлоо.

	Дюруаг бас л хайр дурлалын хүсэл, жир дайралддагаас онхи өөр, нарийн ширийн явдалтай хайр дурлалын халуун хүсэл эзэмдэн авсанд байж суухад тэсэхүйеэ бэрх болохоор нь босож явахдаа, Форестье азтай золиг шүү! хэмээн бодов.

	Тэр яг найзынхаа гарч явахад нь гадаа хаалган дээр нь оччихжээ.

	— Энэ чинь чи юү? Ийм эрт үү? Юу бол оо вэ? гэж Форестьегийн асуухад нэгэнт гадаа гарсан хойно нь уулзсандаа санаа зовж, барьц алдаад дэмий л

	— Зүгээр дээ... зүгээр л... Өнөө Алжирын тухай өгүүлэл бичих гээд ерөөсөө болж өгөхгүй байна. Вальтер гуайн захисныг санаж байгаа биз дээ? Гайхах ч юу байх вэ дээ, би чинь урьд нь юм бичиж огт үзээгүй хүн шүү дээ. Өөр бусад ажилтай адил бас л дадлага хэрэгтэй байна. Тун удахгүй сурах нь ч сурна. Харин одоо, юунаас эхлэх, хэрхэхийгээ мэдэхгүй юм. Бодож санаж байгаа юм түм бум байна, ганцхан гаргаад л биччихэж чадахгүй байна гэж сандарсхийн хэлээд дуугүй болов.

	Форестье залирхаг байраар инээмсэглэн ширтээд

	— Би мэдэлгүй яах вэ гэв.

	— Тийм л байх ёстой. Хүн болгон тойрч гардаггүй, дайрч гардаг биз хэмээн Дюруа шүүрэн авч, — Тэгээд л би чамайг гуйх гэж... миний зовлонг ойлгож туслаач гэж ирлээв шүү. Чи намайг аравхан минут дотор л замд минь оруулаад, юунаас нь эхлэхийг хэлээд өгч чадна. Тэгэх юм бол энэ чинь надад найрлага зүйн гайхамшигтай сайхан сургууль болно. Тэргүй бол би ганцаараа давахгүй нь гэж хэлэв.

	Форестье хөгжүүн царайлсан хэвээрээ, хуучин нөхрийнхөө мөрөн дээр алгадаж

	— Манай авгайтай уулз. Цаадах чинь надаас доргүй хэлээд өгнө. Би сургасан юм. Би даанч өглөө ажилтай байна, тэргүй бол дуртай л чамд туслах байсан гэж хэлэх нь тэр.

	Дюруа тэр үгийг сонсоод айн хирдхийж яахаа мэдэхгүй тээнэгэлзэн

	— Ийм эрт яаж орох вэ дээ! гэхэд нь

	— Ядах юм байхгүй. Аль хэдийн босчихсон байгаа. Миний ажлын өрөөнд бичсэн тэмдэглэлийг минь янзалж сууна гэв.

	Дюруа тэднийд орохоо халж ядсан хэвээрээ

	— Үгүй дээ, яаж болох вэ... гэв.

	Гэтэл Форестье мөрнөөс нь бариад хаалга руугаа түлхэж

	— Ор гэм дээ. Чамд ор гэж байна шүү! Би чамайг дагуулж дөрвөн давхарт гарч гуйсныг чинь тайлбарлах хэцүү байна гэхэд нь

	— За, их баярлалаа, би оръё. Харин тэгэхдээ чамайг хүчээр орууллаа гэж хэлнэ шүү гэв.

	— Тэг тэг. Цаадах чинь чамайг бариад идчихгүй, битгий ай. Хамгийн гол нь гурван цагт гэдгээ л битгий мартаарай гэж нөхрийнхөө хэлэхэд 

	— Үгүй үгүй, мартахгүй гэлээ.

	Форестье ажил хэргийн хүний байдлаар цааш одсонд, Дюруа намайг яаж угтдаг бол хэмээн санаа зовсоор алгуурхан дээш өгсөж, гишгүүр алгасалгүй нэг нэгээр нь дөрөв дэх давхарт гарахдаа, яриагаа юунаас эхэлье дээ гэж бодож явав.

	Зарц хаалга онгойлгов. Тэр хөх фартуктай агаад шалны шүүр барьжээ.

	Дюруагийн асуухыг хүлээлгүй

	— Форестье гуай эзгүй байгаа гэж хэлсэнд

	— Та Форестье авгайд очоод намайг хүлээж авах сан бол уу гэж байна гэхгүй юү. Нөхөр нь дөнгөж сая гадаа үүдэнд дайралдаад өөр лүү нь явуулсан юм гэж байна гээрэй гэлээ.

	Тийн хүлээн зогстол, зарц эргэж ирээд баруун гар талын нэг хаалгыг онгойлгож

	— Форестье авгай таныг хүлээж байна гэв.

	Форестье авгай, хар модон тавиур дээр нямбайлан өрсөн номоор битүү халхлаастай жижиг өрөөнөө бичгийн ширээний цаана түшлэгт сандалд сууж байлаа. Номын шил улаан, шар, ногоон, ягаан, цэнхэр гэх мэтийн өнгө бүрийг нь нэгэн жигдхэн эгнүүлсэн олон ботийг хээнцэр гоё болгожээ.

	Авгай ердийн мишилзэн инээвхийлдэг зангаараа харж, нааш эргээд гараа сунгасан нь угалзан эмжээртэй цагаан бошинзын нь ханцуй халхгар уужим тул гар нь бараг мөрөө хүртэл ил харагдав.

	— Яагаад ийм эрт ирэв ээ? гэж авгай асууснаа, — Зэмлэж байгаа юм биш шүү, зүгээр л асууж байна гэж нэмэв. 

	Дюруа

	— Хатагтай минь, би оръё гээгүй юм аа. Тэгсэн чинь танай хар хүн гадаа дайралдаад намайг албаар дээш нь гаргалаа. Надад тун ч эвгүй байгаа болохоор зорьж ирсэн хэргээ хэлэхээс зовж байна гэж эг магхийн хариуллаа.

	Авгай исэр сандал руу зааж

	— Суугаад ярь л даа гэв.

	Тэр галууны өдөн гуурсыг хоёр хуруугаараа эвлэг гэгч нь эргэлдүүлнэ. Өмнө нь хагастаа бичигтэй том хуудас цаас байгааг үзэхэд Дюруа ажилд нь саад болсон нь илэрхий ажээ.

	Байдлыг үзвэл, авгай энд ийм ажил эрхэлж суухдаа зочдын өрөөнд байдагтайгаа адил чөлөөтэй байгаа нь ердийн ажил үйлээ явуулж буйг гэрчилнэ. Бошинзоос нь дөнгөж саяхан өглөөний угаал үйлдсэний шинж тэмдэг болох аятайхан үнэр анхилахад Дюруа, зөөлөн эдийн цаана нандин нуугдаж байгаа залуу халуун, цэвэр ариун, тарган цатгалан бие цогцсыг хэзээний харсан юм шигээр дүрслэн бодохыг хичээв.

	Дюруаг ам нээж зүрхлэхгүй царайтай байхаар нь

	— За тэгээд ярь л даа, юу бол оо вэ? гэж асуув. Дюруа санд мэнд

	— Тэгэхлээр... Нэг л эвгүй оргиод байна даа... Юу болов гэвэл өчигдөр орой шөнө дүл болтол суулаа... Өнөөдөр ч гэсэн хар өглөөнөөс өнөө Вальтер гуайн захисан Алжирын тухай өгүүллээ бичээд л байлаа. Гэсэн ч ерөөсөө болох юм биш ээ... Тэгээд гар нооргоо цөмийг нь ураад хаячихсан... Би урьд нь ийм юм хийж үзээгүй болохоороо, энэ удаад Форестьег туслаач гэх гэж ирсэн юм... гэлээ.

	Авгай санаа амарч, хөгжүүн хөхиүн болоод, үнэнээсээ инээж үгийг нь таслаад

	— Тэгээд цаадах чинь таныг над руу явуулсан хэрэг үү?.. Яасан сайн юм хийгээ вэ... гэвэл

	— Тийм ээ, хатагтай минь. Таныг, намайг энэ зовлонгоос гэтэлгэж бүр ч сайн чадна гэсэн шүү. Харин би дургүй, зүрх хүрэхгүй байсан. Та миний санааг ойлгож байгаа биз дээ? гэхэд нь босож

	— Ингэж цуг ажиллавал их сайхан болох байх. Би таны санааг дуулаад чухам их баярлаж байна. За тэгэхлээр, та одоо миний суудалд суу. Тэргүй бол цаадуул чинь миний бичгийг танина шүү. Одоохон та бид хоёр найруулаад орхиё, сайн найруулна аа, хө! Бүтээхээ л бүтээнэ гэж хэлэв.

	Дюруа үзгийг авч, хуудас цаас өмнөө тавиад бичихэд бэлэн болов.

	Авгай түүний хөдлөх бүрийг алдалгүй харж зогссоноо, зуухан дээрээс тамхи аваад асааж

	— Тамхи татахгүй бол юм хийж чаддаггүй хүн дээ. За хө, та юун тухай өгүүлэх санаатай гэнэ ээ? гэхэд нь өөдөөс нь гайхан дүрлийж

	— Чухам энийг л чадахгүй байна, тэгээд танайх руу ирлээ шүү дээ гэвэл

	— За яах вэ, би танд тусалъя. Би давс хужрыг нь тааруулж болох юм, харин мах нь бэлэн байх ёстой болно оо доо? гэхлээр нь Дюруа барьц алдаж

	— Би аялснаа бүр эхнээс нь бичье үү гэсэн юм гэж хулчийсхийж хэлэв.

	Хүүхэн том ширээний нөгөө талд, эгц өөдөөс нь харж суугаад

	— Тийм бол, эхлээд зөвхөн ганц надад зориулж ярь. Ойлгов уу? Яарч тэвдэлгүй, юу ч үлдээлгүй яриарай. Би хэрэгтэйг нь түүгээд авъя гэлээ.

	Дюруа юунаас эхлэхээ мэдэхгүй байсанд яг л нүгэл арилгаж буй лам шигээр асууж шалгааж гарлаа. Хүүхэн яг таг бэлэн зэлэн асуулт тавихаар нь аль эрт мартагдсан зүйлс бүүр түүр санаанд орж, уулзаж учирсан хүн хар, халти хараад өнгөрсөн нүүр царайнууд урган орж ирэв.

	Дюруа ийнхүү арван таван минут хэртэй ярьж байтал нь авгай гэнэт дундуур нь орж

	— За одоо эхэлье. Таныг үзсэн харсан зүйлээ нэг нөхөртөө ярьж байна гэж бодъё. Ингэвэл санаанд орсон болгоноо ярих, завсраар нь янз бүрийн санаа оруулах, гайхах юмгүй яг үнэн санагдуулах, чадахынхаа хэрээр инээдэмтэй болгох боломжийг бидэнд олгож өгнө. За бичээрэй гээд хэлж өгсөн нь:

	 

	«Хайрт Анри минь, чи Алжир гэж юу байдгийг мэдмээр байна уу? Зовох юмгүй, чи мэдэх болно. Би хийх ажлаа олж ядахаараа амьдран суудаг бохир муухай бяцхан овоохойноосоо чамдаан гэж өдрийн тэмдэглэлэрхүү юм илгээхээр шийдлээ. Эл тэмдэглэлд өөрийнхөө амьдралыг өдөр хоног, цаг мөчөөр нь бичнэ. Заримдаа чамд бүдүүлэг юм шиг санагдаж магадгүй байх, тэр яах вэ, чи заавал танил хүүхнүүддээ үзүүлэх албагүй шүү дээ...»

	 

	Ингэж хэлж өгөөд, унтарсан тамхиа асаахаар зогстол галууны өдөн гуурс аяархан хяхтнах дуун тэр даруй дуулдахаа болив.

	— За цааш нь бичье гэж авгай хэлэв.

	 

	«Алжир. Энэ бол Сахаар, Төв Африк гэх мэтийн нэртэй шинжилж судлаагүй асар том орны хил дээр оршдог францын өргөн уудам эзэмшил газар билээ.

	Алжир. Энэ бол хаалга; ер бусын тивд орох сайхан цагаан үүд хаалга билээ.

	Гэхдээ эхлээд тэр хаалганд хүрэх хэрэгтэй. Гэтэл энэ аялал хүн болгонд сайхан санагдахгүй ажээ. Чи намайг моринд сайн гэдгийг мэднэ. Би чинь бүр хурандаагийн морийг сургаж өгдөг хүн шүү дээ. Гэвч моринд сайн хэр нь тэнгист муу хүн байдаг байна. Үүнийг өөрийнхөө туршлагаар мэдэж авлаа. 

	Бидний Бөөлжсөн доктор гэж хочилдог хорооны эмч Сембретийг санаж байна уу? Хүн бүхний дурыг татсан энэ орны эмнэлэгт бүтэн хоног хэвтэж амрахын хүслэн болохоороо түүнд биеэ үзүүлэхээр очицгоодог байсан шүү дээ.

	Түүний улаан өмдтэй бандгар тарган хөл гуяыг одоо би харж байна. Тэр исэр дээр алцайж суугаад, хоёр өвдөг дээрээ нударгаа тулан, тохойгоо хоёр тийш нь хол дугуйруулаад, улангассан бухынх шиг ёлгор нүдээ эргэлдүүлж, буурал сахлынхаа үзүүрийг хазлан суудаг сан.

	— Энэ цэргийн ходоод мууджээ. Гуравдугаар зэргийн огиулах эм өгөөд арван хоёр цаг нам хэвтүүлэхэд зүв зүгээр болно гэж жор бичдэг байсныг нь санаж байгаа биз.

	Огиулах эм гэдэг нь маш хүчтэй үйлчилдэг, ид шидтэй зүйл сэн. Өөр замгүй болохоороо арга буюу уудаг л байсан юм даа. Тийнхүү Бөөлжсөн докторын эмийг хүртчихээд, зүй ёсны арван хоёр цагийн амралт авч, жаргалаа эдэлдэг байж билээ.

	«За тэгэхлээр, хонгор минь, Африк оръё гэвэл дөчин цагийн турш дээрхээс өөр, Атлант дундын галт онгоцны кампанийн зохиосон жорын дагуу маш хүчтэй огиулах эмийн чадлыг бие дээрээ амсана шүү дээ».

	 

	Форестье авгай, ганц болж байна даа гэсэн байдалтай гараа үрчхээд босож, хоёр дахь тамхиа асаагаад, дахин цааш нь хэлж бичүүлэхдээ тасалгаа дундуураа ийш тийшээ явж, уруулаа цорвойлгон жижиг дугариг нүх гаргаад утаагаа үлээхэд нь эхлээд дээш нарийхан суунаглаж ирснээ, аажмаар тархан замхарч, хөвөн цагаан үүл мэт хэсэг хэсэг тасарсаар, аалзны шүлстэй адилхан нарийхан цагаан утсархуу юм болно. Авгай тэрхүү хэврэгхэн ч гэсэн барагтайд алга болдоггүй утааг байн байн гараараа савах юм уу, долоовор хуруугаараа огтчиж, харагдах төдий байгаа утаан манан хэрхэн хоёр хуваагдаад алгуурхан замхран алга болохыг бодлогошрох мэт ажиглана.

	Тэгэхэд Дюруа түүний биеэ авч буй байдал, зангах дохихыг нэгд нэгэнгүй мөрдөн харж, нүүр царай, биеийг нь нүд салгалгүй ажиглан алмайрч байсан ч тэрхүү хоосон зэрэглээнд ухаан санаагаа хараахан захируулсан нь үгүй.

	Одоо авгай аян замын адал сонин явдлыг зохиож, байгаагүй хүмүүсийг байсан болгон дүрслээд, явган цэргийн ахмад цолтой нөхрөө эргэхээр очиж яваа хүүхэнтэй учир ургуулсан гэх мэтийн юм зохиолоо.

	Тэгээд сууж, Дюруагаас Алжирын газар нутгийн байдлыг асууж шалгааж эхэлсэн нь өөрөө тэр талаар өчүүхэн ч төсөөлөх юмгүйнх байжээ. Арван минут болоход түүнийг Дюруагаас доргүй мэддэг болчхоод Алжирын улс төр эдийн засгийн өгүүллийн утга бүхий дараагийн дугаарт бичих олон ээдрээтэй асуудлыг уншигч хүн ойлгоход нь хөнгөвчилж өгөхүйц бүхэл бүтэн бүлгийг хэлж бичүүллээ.

	Тэгсээр Оран мужаар аялсан аян руугаа шилжив. Энэ нь бас л санаанаас зохиомол юм байсан бөгөөд төлөв эмэгтэйчүүд, мавритан, еврей, испани хүүхнүүдийн талаар өгүүллээ.

	— Ийм юмыг л хүмүүс их сонирхоно шүү гэж авгай ярив.

	Сүүлд нь өндөр тэгш толгодын хормойд орших Санд хотноо буудалласныгаа бичиж, бага дарга Жорж Дюруаг төмөрлөг боловсруулдаг Аинэльхажарын үйлдвэрт ажилтай нэгэн испани хүүхэнтэй ойрхон зуур сүрхий сайн байснаар бичлээ. Тэгэхдээ нохой хуцаж, дэлт чоно архирч, цөөвөр ульсан элгэн хадан хавцлын дунд шөнийн цагаар болзон уулздаг байснаар зураглан ярьж өглөө.

	— Үргэлжлэлийг нь маргааш болъё гэж хөгжилтэй хэлээд суудлаасаа босож, — Ноёнтон гуай, ингэж л өгүүлэл бичдэг юм даа. Дор нь мутраа тавьчих даа гэж нэмж хэлэв.

	Дюруаг эргэлзээд байхаар нь:

	— Гарынхаа үсгийг зур, зур гэв. 

	Дюруа инээд алдаад, хуудасны доод захад «Жорж Дюруа» гээд биччихлээ. 

	Форестье авгай дахиад л тамхиа зуугаад өрөөн дотуураа цааш наашаа холхиж эхлэхэд нь Дюруа баярлахын ихээр баярлан ширтэж, баярласнаа илтгэх үгээ олохгүй суухдаа, ингэж ойр дотно харилцаа тогтоосноо санаанаасаа гаргахгүй битүү бөөн хөөртэй байжээ. Тойрон байгаа бүх юм, тэр ч байтугай олон номд халхлагдаад харагдахгүй байгаа хана хүртэл хүүхний нэгэн хэсэг шиг санагдаад, өрөөний засал чимэг, агаарт суунаглан хөврөх тамхины утаанд хүртэл хүүхнээс анхилах тэр зүйлийн, ямархан нэгэн давтагдашгүй энхрий зөөлөн, дур хүсэл татам чанар агуулагдсан мэт бодогдов.

	— Та миний найз де Марель авгайн талаар ямар бодолтой байна даа? гэж гэнэт асуухлаар нь Дюруа балмагдах мэт болж бодлогошроод

	— Юу гэх юм бэ дээ,.. их л гоолиг сайхан санагдсан даа гэвэл

	— Тийм үү? гэлээ.

	— Тэгэлгүй яах вэ гэж Дюруа хэлэхдээ «Харин та тэрнээс ч үзэсгэлэнтэй сайхан юм аа» гэх гэснээ хараахан зүрхэлсэнгүй.

	— Түүний ямар их хөгжөөнтэй, ухаалаг, чамирхууг мэдсэн ч болоосой! Ёстой нэг дураараа зайгуул хүн дээ. Тийм болохоор нөхөр нь дургүй байдаг юм. Хүүхнийхээ ганцхан дутагдалтай талыг нь харчхаад ололттой талыг нь үнэлж мэддэггүй хүн дээ гэж авгай ярив.

	Де Марель авгайг нөхөртэй гэхлээр нь Дюруад хачин санагдсан боловч үнэндээ гайхаад байх юм үгүй байжээ.

	— Аа, тэгэхлээр нөхөртэй хүүхэн байх нь ээ? Нөхөр нь хэн гэгч хүн байдаг юм бол? гэж Дюруа асуулаа.

	Форестье авгай мөрөө хавчгасхийлгэн, хөмсгөө хөдөлгөв. Түүний энэхүү хоёр давхар хөдөлгөөний цаана учир үл мэдэгдэх санаа байх мэт ажээ.

	— Умар зүгийн төмөр замд байцаагч хийдэг юм. Сар болгон долоон хоногоор Парист ирдэг. Авгай нь үүнийгээ хүний мэдэлд орох албатай болдог зав зайгүй цаг минь гэж нэрлэдэг юм. Та ойртож танилцсан хойноо, хэчнээн ухаантай сэргэлэн, аятайхан хүүхэн болохыг мэднэ. Яаж ийгээд ойрын үед уулзахыг бодооч гэв.

	Дюруа тэднийхээс гарахаа мартчихаад, гэртээ ирсэн юм шиг, үүрд эндээ байх юм шиг санаж байжээ.

	Гэтэл огт чимээгүйгээр хаалга онгойж, нэгэн өндөр хүн үг хэлгүй шууд орж ирэв.

	Тэр хүн танихгүй хүн байгааг үзээд зогсов. Форестье авгай хоромхон зуурт сандрах шиг болж хацар нүүр ялимгүй улайсан ч ердийн байдалдаа орж

	— Эрхэм минь ор ор! Шарлийн хуучин анд, ирээдүйн сэтгүүлч эрхэм Дюруаг тантай танилцуулъя гэж хэлснээ дууныхаа өнгийг өөрчлөөд, — Бидний хамгийн сайн, хамгийн ойрын хүн Де Водрек гүн гэж хэлэв.

	Харчуул бие бие рүүгээ бөхөлзөн, халз ширтэлцэж, Дюруа ч тэр даруй явахыг завдав. Тэд түүнийг саатуулсангүй. Баярласнаа дуулдахтай үгүйтэй хэлэхчээн болж, хүүхний гарыг атгаад, дээгүүр зиндааны байр байдалтай хэнэггүй ихэмсэг царайлсан зочин өөд бас нэгэнтээ бөхөлзөж, ямар нэгэн гайтай алдаа хийсэн хүн шиг биеэ барьчхаад гарчээ.

	Гадаа гарсан хойноо, яагаад ч юм гунигтай, уйтгартай, нэг л биш байхад нь ингэж гэв гэнэт бүлхтэн уйтгарладаг минь ямар учиртай билээ хэмээн ум хумгүй алхлав. Түүний хариу олдоогүй боловч хижээлдүү, буурал үстэй, маш баян, өөрийнхөө хэр хэмжээг мэдэж гүйцсэн байрын ихэрхэг тайван харцтай де Водрек гүний ярвагар царай байн байн санаанд нь урган оржээ.

	Эцсийн бүлэгт чухамхүү Форестье авгайтай төө зайгүй болж, маш сайхан яриа үүсгээд байтал нь дундуур орсон энэ үл таних хүнээс болоод чингэж сэтгэл хөрж, итгэл алдарсан нь ойлгогджээ. Ер нь хөндлөнгийн хүний зовлон юм уу, хэн нэгний санамсаргүй хэлсэн үг, үл ялих зүйлээс ийнхүү гуниглах ёс байдаг шүү дээ.

	Бас тэр хүн түүнийг Форестье авгайн дэргэд байж байхыг нь хараад гайхан зэвүүцсэн мэтээр санагджээ.

	Гурван цаг болтол хийх юмгүй байлаа. Цаг үд ч болоогүй тул хармаанд нь зургаан франк арван сү үлдсэн болохоор юм идэхээр Дюваль6 руу очив. Дараа нь цэцэрлэгт гудамжаар жаал хэсэж яг гурван цаг болгоод «Францын аж байдал» сонины газрын үзүүлэнт шатаар дээш гарлаа.

	Сонин тараагч нар даалгавраа хүлээгээд вандан дээр гараа зөрүүлэн сууцгааж, индэр шиг хэлбэртэй бичгийн ширээний цаана үүдний сахиул дөнгөж сая ирсэн шууданг ялгаж байв. Ийм хэлэх өөгүй, цэвэр цэмцгэр байдал нь орсон гарсан хүмүүст юм бодогдуулах ёстой ажээ. Албан хаагчид нь нөлөө бүхий сонины газрын үүдний өрөөнд тохиолддогийн адил их л намбатай үзэгдэж, хэн нь ч гэсэн гаднаас орсон хүнд биеэ авах байдлаараа сүрлэг ихэмсэг харагдана.

	— Эрхэм Вальтертай уулзаж болох сон болов уу? гэж үүдний сахиулаас асуухад нь

	— Эрхлэгчийн өрөөнд зөвлөгөөнтэй байгаа. Жаахан хүлээ л дээ гэж хариулаад дүүрэн хүнтэй хүлээх өрөө рүү заалаа.

	Тэнд энгэр дүүрэн одонтой их гарын ихэмсэг хүмүүс ч, хувцас хунар муутайхан, дотуур цамцаа сайтар далдлан дээш нь гүйцэд товчилсон сюртуктээ газар зүйн зургийн эх газар, тэнгис далайг санагдуулам эрээн цоохор толботой хүмүүс ч байлаа. Хүлээгч хүмүүсийн дунд гурван хүүхэн байв. Нэг нь хөөрхөн, үргэлж инээмсэглэсэн, гоё хувцастай, сээтэгнүүр байрын, нөгөө нь гоё ч гэсэн даруухан хувцастай, хар буумаар үрчгэр нүүртэй жүжигчин байсан болов уу гэмээр ч юм шиг, ямар нэгэн хиймэл, үеэ өнгөрүүлсэн, бүтэлгүй дурлал, аргалж тордсон үхширмэл залуу нас үнэртэж байна уу гэмээр ч юм шиг ажээ.

	Бэлэвсэрч хоцроод гашуудлын хар хувцас өмссөн, тайтгаршгүй яваа байдалтай гурав дахь хүүхэн нь буланд сууна. Энэ лав тусламж гуйхаар ирсэн биз гэж Дюруа бодов.

	Хорь гаруй минут өнгөрсөн хэр нь хүн оруулаагүй л байв.

	Дюруа гэнэт санаж үүдний сахиул руу очоод 

	— Вальтер гуай намайг яг гурван цагт ирээрэй гэсэн юм сан. Юутай ч гэсэн миний найз Форестье байна уу үгүй юү, үзээд өгөхгүй юү? гэв.

	Түүнийг тэр даруй урт гудмаар дагуулсаар том танхимд оруулбал дөрвөн хүн том ногоон ширээ тойрон суугаад юм бичиж байлаа.

	Форестье зуухны наана зогсоод тамхи татах зуураа модон бөмбөг тоглож, маш чадмагаар шар будагтай царсан бөмбөгийг бяцхан модон хадаасанд хөдлөх болгондоо өлгөн тогтооно. Тэр

	— Хорин хоёр, хорин гурав, хорин дөрөв, хорин тав гэж тоолонгуут нь

	— Хорин зургаа гээд Дюруа залган хэлбэл гараа их ихээр сарвалзуулан хөдөлгөсөн хэвээрээ наашаа хараад

	— Өө, чи ир ээ юү? Би өчигдөр нэг амиар тавин долоо хүргэсэн. Би чинь ганцхан Сен-Потены дараа ордог хамгийн сайн наадагч шүү дээ. Чи эзэнтэй уулзав уу? Энэ муу хөгшин хулгана Норберын модон бөмбөг тоглож байхыг харахаас муухай юм гэж байхгүй байх аа.. Бөмбөгөө залгичих гэж байгаа юм шиг амаа учиргүй том ангайлгадаг юм гэж ярив.

	Нэг ажилтан түүнд хандаж

	— Хүүеэ, антилийн модоор хийсэн маш сайхан бөмбөг зарж байгаа газрыг би мэднэ ээ. Испанийн хатан хааны юм байсан гэнэ. Жаран франк гэж байна лээ, үнэтэй биш шүү дээ гэж хэлэхэд нь 

	— Хаана тэр вэ? гэв.

	Форестье гучин долоо дахь дээрээ алдаж цохиод, тоглохоо больж, шүүгээ онгойлгоход нь чамин хөөрхөн юмны цуглуулга шиг дугаарлаж, эмх журамтай нь аргагүй тавьсан хориодын зэрэг сайхан модон бөмбөг байхыг Дюруа үзэв.

	Форестье тоглоомоо байранд нь тавиад

	— Тэр нандин юм чинь хаана байна гэнэ ээ? гэж дахин асуувал нөгөө сэтгүүлч

	— Водевильд орох билет зардаг наймаачинд байна. Чамайг дуртай бол би маргааш аваад ирж болно гэв.

	— Авчир авчир. Сайн юм бол би авна. Модон бөмбөг илүүднэ гэж байхгүй гээд Дюруа руу эргэж

	— Цуг явъя, би чамайг эзэн дээр оруулъя, тэгэхгүй бол чи эндээ оройн долоо хүргэх нь байна гэв.

	Хүлээн авах өрөөнд байгсад цөм суусан суусандаа хэвээр бөгөөд залуу хүүхэн, хөгшин жүжигчин хоёр Форестьег хармагцаа ухасхийлдэн босож угтан ирэв.

	Форестье тэднийг нэг нэгээр нь цонх руу аваачиж уулзав. Тэгэхдээ тэд цөм аяархан ярихыг хичээж байсан ч аль аль нь бие биеэ «чи» гэхийг Дюруа дуулж амжжээ.

	Тэгсээр яваад Форестье, Дюруа хоёр бүрээстэй давхар хаалга өнгөрөөд эрхлэгчийн албан тасалгаанд оров.

	Зөвлөгөөн хийж байгаа нэрийдлээр Вальтер, урьд өдөр нь Дюруагийн харсан өнөөх хавтгай хүрээтэй бүрх малгайтай хүмүүсийн нэгэнтэй хөзөр тоглоод бүтэн цаг болж байсан юм санжээ. 

	Эрхлэгч машид анхааралтай хөзрөө ширтэн гэтэх мэт хөдөлж байхад нөгөө хүн нь шал өөр хашир наадагчийн уран налархай сурмаг, гоё хөдөлгөөнтэй, өнгөт дөрвөлжин цаасыг гар хуруугаараа эвлэг эргүүлж, илбэчин шиг аашилна. Норбер де Варен, голцуу эрхлэгчийн суудаг түшлэгт сандалд суугаад өгүүлэл бичиж, Жак Риваль олбогт вандан дээр тэрийн хэвтэж, нүдээ онийлгон анивчин, тамхи баагиулна.

	Сандлын ширэн бүрээс, тамхины гашуун утаа, хэвлэлийн будгийн үнэр нийлээд маш бүгчим нь сэтгүүлч хүн бүхний сайн мэддэг хэвлэлийн газрын өвөрмөц үнэр байлаа.

	Зэсэн тоногтой хар өнгийн модон ширээн дээр захидал, нэрийн хуудас, тооцоо, сэтгүүл, сонин, есөн шидийн ном хэвлэлийг уул овоо шиг овоолжээ.

	Форестье тоглогч хоёрын ар талд зогссон хүмүүс рүү очиж чимээгүйхэн гар барьсан нь тэд хоорондоо мөрий тавиад нүд салгахгүй байцгаажээ. 

	Вальтер хожмогц Форестье:

	— Миний найз Дюруа хүрээд ирлээ гэж хэлбэл залуу эр өөд нүднийхээ шилэн дээгүүр сөлийн харж

	— Өгүүллээ авчрав уу? Морелийн асуудлаар маргаан явж байгаа үед чухам өнөөдөр л тун хэрэгтэй санж гэв.

	Дюруа хармаанаасаа дөрөв нугалж эвхсэн цаас гаргаад

	— Энэ байна гэхэд нь эзний царай хангалуун болж малилзаад,

	— Их сайн, их сайн. Та хэлсэндээ хүрдэг хүн юм. Форестье ээ, би энийг үзэх хэрэг байна уу гэсэнд Форестье,

	— Хэрэггүй, Вальтер гуай. Хоёулаа хамтарч бичсэн юм. Ийм юм яаж бичдэгийг үзүүлэх хэрэгтэй байлаа шүү дээ. Тун сайн болсон шүү гэж хариулав.

	— Тэгвэл л боллоо доо гэж эрхлэгч хааш хэрэг хэлээд зүүний төвийн депутат өндөр янхигар хүний өгч байгаа хөзрийг ялгаж салгаж эхлэв.

	Гэвч Форестье, Вальтерт дахин тоглох зав өгөлгүй яг чихэн дээр нь очоод

	— Та надад Марамбогийн оронд Дюруаг авч болно гэж амласан билээ. Хуучин болзлын дагуу ажилд авбал болох уу? гэж шивгэнэсэнд

	— Бололгүй яах вэ гэжээ.

	Тоглоом дахин эхлэхэд Форестье нөхрөө сугадан авч хаалга зүглэв.

	Норбер де Варен толгойгоо өөд татсангүй нь Дюруаг мэдээгүй юм уу, мэдсэн ч таниагүй бололтой. Харин Жак Риваль амьдралын аливаа асуудлаар надад бүрэн найдаж болно гэсэн сайн нөхрийн сайхан санааг үзүүлэхийг хичээн Дюруагийн гарыг тэгэхээс тэгэх гэж чанга атгажээ.

	Форестье, Дюруа нарыг хүлээх өрөөнд гарч ирэхэд, тэнд байгсад цөм тэднийг ажиглан ширтсэнд, Форестье гурван хүүхний хамгийн залууд хандаж, зориуд бүх хүнд дуулдахаар

	— Эзэн та нарыг мөдхөн хүлээж авна аа. Одоо төсвийн комиссын хоёр хүнтэй зөвлөгөөнтэй байна гэж чанга хэлэв.

	Тэгж хэлмэгцээ. Төр улсын чухал ажилд яарсан мэг туйлын хичээнгүй, санаа тавьсан царайлаад гадагш алхлаа.

	Форестье түрүүчийн танхимдаа буцаж бушуухан модон бөмбөгөө аваад тоглож эхлэв. Тийн бөмбөг тогтох болгоныг тоолохын хамт ярьж гарсан нь:

	— За хө, чи өдөр болгон гурван цагт энд ирж байх хэрэгтэй, би чамайг мэдээнд явуулна. Чи түүнийг заримдаа өдөр, заримдаа орой, заримдаа шөнө олох хэрэгтэй болно гээд

	— Нэг! гэж тоолоод, — Давын өмнө би чамд цагдаагийн газрын нэгдүгээр хэлтсийн даргад явуулах зөвлөмжийн захиаг өгнө гээд, — Хоёр! гэж, — Цаадах чинь чамайг өөрийнхөө мэдлийн нэг хүн рүү илгээх байх. Чи тэр хүнтэй нь бүх чухал мэдээ хэрхэн олох талаар тохиролцоно гээд, — Гурав! гэж, албан ёсны мэдээ, бас хагас албан ёсны мэдээ байх нь мэдээж шүү дээ. Энэ тухай Сен-Потеноос дэлгэрэнгүй мэдэж аваарай, тэр чинь цөмийг нь мэдэж байгаа байх гээд, — Дөрөв! гэж, одоо хүлээгээд юм уу, эсвэл маргааш уулзаж ярь. Хамгийн гол нь, миний очиж уулз гэсэн хүнээр байдгийг нь гаргуулж сур гээд, — Тав гэж, хаана л бол хаана орох хэрэгтэй шүү дээ, хаалттай хаалгыг ч нэвтрэх хэрэгтэй гээд, — Зургаа! гэж, чи тэгээд байвал сард хоёр зуун франкийн хөлс, олж авчирсан сонирхолтой мэдээндээ мөр бүрийн хоёр сү шагнал авна гээд, — Долоо! гэж, түүнээс чи сонины зөвлөлийн захиалгаар, бас л мөрийн хоёр сү-гээр янз бүрийн өгүүлэл бичнэ гээд, — Найм! гэж, цаашид юм ярихаа болиод, дан тоглоомдоо орж, — Ес, арав, арван нэг, арван хоёр, арван гурав... гэж зугуухан тоолж гарав.

	Тэгснээ, арван дөрөв гэдэг дээрээ алдаж

	— Дахиад л арван гурав дээр... чөтгөр ав чамайг. Ёрын тоо шүү! Заавал надад золгүй юм авчраад байх юм. Би лав арван гурванд үхэх дэг шүү гэж эгдүүцэх мэт хэлэв.

	Нэг ажилтан, ажлаа дуусгангуут, шүүгээнээс өөрийнхөө модон бөмбөгийг гаргаж ирэв. Тэр хүн гучин таван настай ч хэтэрхий бие жижигтэй тул хүүхэд шиг ажээ. Бас хэд хэдэн сэтгүүлч орж ирээд, нэг нэг тоглоом авцгаав. Удалгүй дөрвүүлээ болж, хананд наашаа харан зэрэгцэж зогсоод, модныхоо чанар үүлдрээс болж улаан, шар, хар янз бүрийн өнгөтэй бөмбөгийг нэгэн жигд дээш хаян тоглож гарлаа. Тоглоом тэмцээний чанартай болмогц, хоёр ажилтан ажлаа орхиод, сайн дураараа шүүгч болцгоов.

	Форестье бусдаасаа арван нэгэн оноо илүү авав. Нөгөө хүүхэд шиг хүн хожигдож, сонин тараагчийг дуудаад, орж ирэхлээр нь

	— Есөн аяга шар айраг авчраарай гэв.

	Сэрүүн ундаан ирэхийг хүлээх зуураа дахиад л тоглоцгоов.

	Дюруа шинэ танилуудын хамт шар айраг уулцаад,

	— Одоо би яах вэ? гэж Форестьегоос асуусанд

	— Өнөөдөр, чамд хийх юм байхгүй. Явъя гэж байгаа бол яв л даа гэжээ.

	— Бидний... бидний нөгөө өгүүлэл... өнөө оройдоо явчих уу? гэж түгдрэн асуухад нь

	— Явчихна аа, битгий зов, би үг үсгийг нь хяначихна. Маргаашийнхаа үргэлжлэлийг бэлтгэ, өнөөдрийнх шигээ л гурван цагт ирнэ шүү дээ гэв.

	Дюруа, хэн хэн гэдэг нэртэйг нь мэдээгүй хэр нь хүн бүртэй гар барьж салах ёс хийгээд, ганган гоё шатаар бөөн баяр уруудлаа. 

	
IV

	Жорж Дюруа өөрийнхөө өгүүлэл хэвлэгдчихсэн байхыг харах сан гэхээс тэсгэлгүй хүлээж ядан маш муу унтжээ. Дөнгөж үүр хяраалмагц, хэдийнээ босоод, сонин зардаг хүмүүс мухлагийн хооронд гүйлддэг цагаас бүр өмнө гэрээсээ гарав.

	Шууд Сен-Лазарын галт тэрэгний буудал руу чиглэсэн нь «Францын аж байдал» сонин манай хороололд ирэхээсээ урьд тэнд ирэх нь лавтай гэж бодсон хэрэг. Гэвч маш эрт байсан учир, галт тэрэгний буудал хүрээд, дэмий л явган замаар цааш нааш холхин цаг нөхцөөв.

	Худалдагч хүүхэн ирж, шиллэмэл мухлагаа онгойлгож, бас хоёр баглаа сонин толгой дээрээ тавьсан хүн ирэхийг хармагц ухасхийн очиж үзвэл «Фигаро», «Жиль Блаз», «Голуа», «Өдрийн мэдээ» болон бас бус хоёр гурван сонин байв. «Францын аж байдал» сонин тэр мухлагт байсангүй.

	Дюруа сэтгэл түгшиж эхлэв. «Африк цэргийн дуртгал»-ыг нь маргааш оруулахаар хойшлуулсан бол яана? Яг хэвлэгддэг дээр нь өвгөн Вальтер үзээд болиулсан байвал яана? гэх мэтээр бодов.

	Дюруа буцаад алхаж явтлаа уг сониныг зарж байхыг харчихлаа. Түрүүн авчрахыг нь хараагүй өнгөрөөчихсөн байжээ. Мухлаг руу харайн хүрч, гурван сү хаяад, сониныг авч дэлгээд нэгдүгээр нүүрийн гарчгийг гүйлгэн харав. Гэтэл байдаггүй! Зүрх нь түг түг дэлсэв. Тэр нүүрээ эргүүлтэл, нэгэн үений доод талд том гэгчийн хар үсгээр «Жорж Дюруа» гэж байхыг хараад туйлаас сэтгэл догдлов

	Дюруа баярласандаа бодох санах ч юмгүй болоод, малгай хазгай тавьж, сониноо бариад алхахдаа, хүн дайралдвал зогсоогоод «Та энэ сонин аваач, энэ сонин аваач! Миний өгүүлэл гарсан байна» гэж хэлмээр санагджээ. Тэр ч байтугай оройд цэцэрлэгт гудамжинд хашхиралддаг шигээр «Францын аж байдал» сонин уншаарай, Жорж Дюруагийн «Африк цэргийн дуртгал» уншаарай гэж хоолой мэдэн хашхирахаас буцахгүй явав. Гэнэт олон хүнтэй газар, цайны газар хүн амьтны нүдэн дээр өөрийнхөө өгүүллийг уншмаар санагдлаа. Тэгээд хүн цугласан зоогийн газар эрж эхлэв. Хотоор удтал хэсээд, арай хийж нэг нэлээд хэдэн хүнтэй болсон дарсны дэлгүүр маягийн газар олоод бяцхан ширээнээ суумагц ром дарс захилаа. Хэдэн цаг болж байгааг мэдэхтэй мантай болсон болохоороо абсент дарс захисан ч болох байжээ.

	Жаал аа, «Францын аж байдал» сонин надад өгөөч гэж хашхирсанд цагаан хормогчтой жаал хүү гүйж ирээд

	— Манайд тийм сонин байхгүй шүү дээ, манайх «Уриа», «Эрин үе», «Дэнлүү», «Парисын хуудас» сониныг л авдаг юм гэв.

	Дюруа ихэд дургүйцэж 

	— Мөн ч таарсан газар юм даа! Тийм бол чи яваад нэг «Францын аж байдал» аваад ир гэж тун ярвагар загнав.

	Жаал хүү сонин аврахаар гүйв. Дюруа хажуудах хүмүүсийн анхаарлыг татаж ямар сонин юм байгаа бол гэж хорхойг нь хүргэхийн тулд өөрийнхөө өгүүллийг уншихдаа байн байн

	— Маш сайн болжээ! Маш сайн болж! гэж дуун алдаж байлаа.

	Гарахдаа сониноо ширээн дээр орхисонд уушны газрын эзэн харчихмагц

	— Хүн гуай, та сониноо мартлаа! гэж дуудсанд

	— Би уншчихсаан, танайд үлдэг. Мартсанаас маш сонирхолтой нэг өгүүлэл байдаг шүү гэж хариулав.

	Чухам ямар өгүүлэл гэдгийг нь хэлээгүй ч, гарч явахдаа, нэг хүн тэр ширээнээс «Францын аж байдал» сониныг нь авахыг мэджээ.

	«Одоо юу хийе дээ?» гэж бодсоноо, албан газар луугаа очиж, сарынхаа хөлсийг аваад ажлаасаа гарах тухайгаа хэлэхээр шийдэв. Дарга, хамт ажилладаг хүмүүс энийг минь дуулаад яаж их мэл гайхах бол гэхээс баярлаад тогтож байж чадахаа болив. Ялангуяа даргыгаа мэл гайхуулна гэхээс маш их баярлажээ.

	Мөнгөний касс арван цагт онгойдог учир ес хагасаас өмнө очоод ямар ч ашиггүй болохоор яаралгүй явав.

	Тэдний албан газар өвөлдөө өдөржин хий асааж өнгөрүүлдэг, харанхуй хар тасалгаа агаад цонх нь дотогш хавчиг хашаа руу харж, өөр албан газрын цонхтой бараг тулах шахсан байжээ. Зөвхөн энэ ганц тасалгаанд наймуулаа суудаг, нэг буланд нь хашлаганы цаана даргын туслагч суудаг ажээ.

	Дюруа эхлээд, шар дугтуйнд хийж, мөнгөний нярвын авдарт хадгалаастай байсан зуун найман франк, хорин таван сантимаа аваад, дараа нь өчнөөн хоног өнгөрсөн уужим тасалгаа руугаа ялсан баатар шиг маадгар алхлан орж ирэв.

	Даргын туслагч Потель гуай хашлаганыхаа цаанаас

	— Дюруа гуай, та юу? Дарга таныг хэд хэдэн удаа сурагласан. Эмчийн магадалгаагүйгээр дараалан хоёр өдөр өвдөхийг зөвшөөрдөггүй хүн гэдгийг нь мэднэ биз дээ? гэв.

	Дюруа цохилтоо баттай болгохын тул зориуд тасалгааны голд зогсоод

	— Тэр надад падгүй ээ! гэж бүхэнд дуулдахаар чанга хэлжээ.

	Албан хаагч түшмэд мэл гайхаж, цэл хөхрөн Потель гуай хашлаганыхаа цаанаас айн хирдхийж бүлтийн ширтэв. Потель үе мөчний өвчинтэй учраас салхи цохиулахаас айж тийнхүү дөрвөлжин хашлага дотор суух бөгөөд доорх хүмүүсээ ажиглаж байхын тулд цаасыг нь цоолоод хоёр жаахан нүх гаргасан билээ.

	Цөм таг чиг болсонд ялаа жунгинан нисэх дуулдав.

	— Та юу гэв ээ? гэж даргын туслагч байж байж сая хулгасхийн асуувал

	— Тэр надад пад алга гэж хэлсээн. Би эндээс гарах тухайгаа хэлье л гэж ирлээ. «Францын аж байдал» сонины газар сарын таван зуун франкийн үндсэн цалин авдаг ажилтнаар орсон. Өнөөдрийн дугаарт би өгүүллээ нийтлүүлээд байна гэж хариуллаа.

	Дюруа уг нь жаал гайхуулж таваа хангая гэж бодсон ч биеэ барьж чадалгүй нэгмөсөн цөмийг нь хэлж орхижээ.

	Түүний хэлсэн зүйл санаснаар нь болж, тэнд байгсдыг алмайруулав.

	— Би энэ тухайгаа одоохон Пертюи гуайд хэлээд, эргэж ирж та нартай салах ёс гүйцэтгэнэ гэж хэлээд орж амжаагүй явтал нь Пертюи гуай тосон авч

	— Мөн дөө, морилж ирэх чинь энэ үү? Намайг ер нь ажил таслахыг тэвчиж чаддаггүй... гээд загнан завдтал

	— Хоолойгоо урагдтал хашхирсны хэрэггүй байх гэж хэнэг ч үгүй өөдөөс нь тас цохив.

	Тахианы сэчиг шиг улаан царайт бүдүүн Пертюи гуай гайхан овгосхийхэд нь

	— Таны энэ нүхэнд байсаар хаширч гүйцлээ. Өнөөдөр би анх удаагаа сэтгүүлчийн тавцан дээр гарч байна. Надад сайхан ажил өгсөн. Эрхэм танд баярлалаа гэж хэлээд ганц болголоо доо хэмээн битүү тавлан баясаж цааш оджээ.

	Дюруа хэлсэн ёсоороо албан тасалгаандаа эгж ирээд хамт ажиллаж байсан нөхөдтэйгөө гар барихад нь тэд даргатай хэрхэн яралцахыг нь онгорхой хаалгаар нэгэнт сонсож мэдсэн учир элдэв юм ярьж нэрээ хөөдөхийг хүссэнгүй.

	Цалингаа хармаалж аваад гадагшаа гарч, хэдийнээ мэдэх болсон хямд хоолтой зоогийн газраа амттай хоол сайн шиг идэж, бас нэг «Францын аж байдал» сонин худалдаж аваад ширээн дээрээ орхиж, дараа нь хэд хэдэн дэлгүүрээр орж, есөн шидийн хэрэгтэй хэрэггүй, жижиг сажиг, хээнцэр чамин юмыг огт хэрэгцээгүй хэр нь цуглуулаад, манай гэрт хүргэж өгөөрэй гэж тушаахдаа заавал нэр усаа хэлж, «Францын аж байдал» сонины ажилтан Жорж Дюруа хэмээн гайхуулж явлаа.

	Харин гудамж байшингийнхаа дугаарыг өгөхдөө

	— Үүдний сахиулд өгөөд орхиорой гэж урьдчилан сануулахыгаа мартсангүй.

	Цаг нэлээн байсан тул, захиалга өгсөн хүний хүлээх зуур нэрийн хуудсыг нь хэвлээд өгчихдөг чулуун барын газар орж, зуугаадын зэрэг нэрийн хуудас захиалж, нэр овгийнхоо дор шинэ албан тушаалаа бичүүлжээ.

	Тэгээд сониныхоо газар эгж ирэв.

	Форестье дорд хүмүүстэйгээ уулздагийн адил их зантай угтаж

	— Аа, чи үрээд ирэв үү? Их сайн байна. Чамд өгөх хэдэн даалгавар байна. Арваад минут хүлээнэ дээ. Би хийж байгаа юмаа дуусгаад орхиё гээд захидлаа үргэлжлэн бичив.

	Том ширээний нөгөө үзүүрт бие жижиг, царай цонхийсон бэмбэгэр, гялаан халзан хүн юм бичиж... нүд туйлын харалганы харгайгаар цаасаа хамраараа хатган алдаж суув.

	Форестье тэр хүнээс

	— Сен-Потен оо, чи хэдэн цагт сурвалжлахаар явах вэ? гэж асуухад нь

	— Дөрөвт гэв.

	— Тэгвэл наана чинь байгаа энэ залуу хүнийг дагуулаад яваач. Өөрийнхөө ажил үйлийн нууцыг нээж өгнө биз гэвэл,

	— Тэгье тэгье гэлээ.

	Форестье найз руугаа эргэж

	— Чи нөгөө Алжирын тухай өгүүллэгийнхээ үргэлжлэлийг авчрав уу? Түрүүч нь их амжилттай болсон шүү дээ гэхэд нь Дюруа баахан сандарсхийж

	— Үгүй шүү, өглөөний ундны дараа сууж бичье гэж бодсон юм... гэтэл ажил зөндөө болоод ер зав гарсангүй... гэлээ.

	Форестье дургүйцэх байртай мөрөө хавчисхийлгээд

	— Чи ийм замбараагүй байвал газар ахихгүй шүү. Өвгөн Вальтер чиний материалыг харж байсан. Маргааш бэлэн болно гэж түүнд хэлье. Юу ч хийлгүйгээр мөнгө аваад байна гэж бодож байгаа бол алдаж байгаа чинь тэр дээ гэв.

	Форестье жаахан дуугүй болсноо

	— Ямааны мах халуун дээр нь гэдэг биз дээ, золиг, гэж! гэв.

	Сен-Потен босож

	— Би явахад бэлэн боллоо гэв.

	Форестье захирамж өгөхөөсөө өмнө сандлын түшлэг налан, бараг л жавхлантай байдал гаргаж

	— За хө! гээд Дюруа өөд эгцлэн ширтэж, — Хятадын генерал Ли Ченфу, энэтхэгийн ранз Тапосаиб Рамадерао Пали нар Парист ирээд хоёр хонож байна. Генерал нь Континентальд, ранз нь Бристоль буудалд буусан. Тэднээс сурвалжилга авна даа гэж хэлэнгүүтээ Сен-Потен руу хараагаа хандуулж

	— Чи миний хэлсэн гол гол юмыг мартуузай. Генерал, ранз хоёр Англиас Дорно зүгт явуулж буй бодлого, колоничилж байгаа арга, байгуулсан засаг захиргааны талаар чухам юу гэж боддогийг нь асуугаад, хэрэв Европ, тухайлбал Франц улс тэр хэрэгт нь оролцвол дуртай байна уу, үгүй юу гэдгийг нь мэдээд авах юм шүү гэснээ хэсэг дуугүй болж Дюруа, Сен-Потен хоёрын хэнийг ч онцлолгүй

	— Одоо улс олон нийтийн санаа сэтгэлийг тэгтэл их догдлуулж байгаа Энэтхэг-Хятадын харилцаа манай уншигчдын сонирхлыг маш их татаж байна гэж хэлэв.

	Тэгээд дахин Дюруа өөд эгцлэн харж 

	— Сен-Потен яаж ажилладгийг нь ажиж ав. Наадах чинь гайхамшигтай мундаг сурвалжлагч шүү. Тавхан минутын дотор хэн гуайгаас боловч байдгийг нь гаргуулаад авдаг хүн гэв.

	Форестье аанай ихэмсгээр үзгээ авч юм бичихээр завдсан нь урьд цэрэгт хамт байж, одоо нэг дор ажиллах болсон найздаа хийвэл зохих ажлыг нь илтэд үзүүлэх гэсэн байртай байлаа.

	Дөнгөж гадаа гарав уу, үгүй юү Сен-Потен нь учир зүггүй инээж

	— Маягтай гэдэг нь! Бидэнд нэг их юм болж байгааг нь ээ. Бид хоёрыг жирийн нэг уншигч шигээр үзэж байна гэмээр байгаа биз гэв.

	Тэр хоёр цэцэрлэгт гудамжаар орж явлаа.

	— Юм уух юм биш үү? гэж Сен-Потенийг хэлэхэд 

	— Тэгье тэгье. Яасан ч халуун юм бэ дээ! гэж Дюруа дэмжив.

	Тэд цайны газар ороод, хүйтэн юм байна уу гэлээ. Сен-Потен ч тэр зуур яриандаа халж, сониныхоо газрын ажил үйл, ер нь дэвэн дэлхийн юм хамж шимж ярихдаа мэдэхгүй юмгүй хүн байжээ.

	— Эзэн үү? Ёстой нэг еврей дээ! Еврей хүн еврей чигээрээ л өнгөрнө. Мөн ч айхтар улс даа! гэж ярив.

	Тийн Израилын хөвгүүдийн онцлог шинж болсон Вальтерын харамч, сохор зоос ч болов тооцдог, яльтай яльгүй наймаа хийж, өгөх юмандаа заавал гар татдагийг нь дурдаж, ер нь түүний мөнгө хүүлэх бүх арга баашийг нь хэдэнтээ тодорхой жишээ гарган ярилаа.

	— Хэдий тийм боловч юунд ч итгэдэггүй, хэнийг ч хамраас нь хөтлөөд байж чаддаг айхтар чадвартай гээч. Энэ сонин чинь засгийн газрыг төлөөлсөн юм шиг хэр нь католик, чөлөөт, бүгд найрамдах, орлеаны мэтийн үзлийг бүгдийг нь шингээсэн нэгэн ёсны далан давхар гэдэг боов байхгүй юу. Ийм өчүүхэн наймааны газар түүнээс аливаа мөнгө санхүүгийн хэрэг явуулах, бас бус янз бүрийн ашигтай ажил хийхэд нь зөвхөн туслах чанартай хавсарга болж байгаа юм. Манай хүн ч энэ талаар лут шүү дээ. Улаан мөнгөгүй, хувь нийлүүлсэн нийгэмлэгүүдээс хэдэн саяар нь хүүлж чадаж байгаа юм шүү дээ гэж Сен-Потен зогсоо зайгүй ярихдаа Дюруаг «эрхэм нөхөр» хэмээн өргөмжлөн дуудна.

	Бас цааш нь

	— Тэгээд энэ харамчийн амнаас байсхийгээд л яг Бальзакийн үг гарахыг нь яана. Саяхан нэг ийм явдал боллоо. Хөгшин чоно Норбер, шинэ цагийн Дон Кихот буюу Риваль бид гурав эрхлэгчийн өрөөнд сууж байлаа л даа. Тэгсэн чинь сугандаа хавчуулж явдаг илгэн цүнхээрээ Парис даяар алдартай болсон манай аж ахуйн дарга Монтлен ороод ирлээ. Вальтер түүнийг харж харж «За сонин юутай байна даа?» гэж асуулаа. Монтлен ч бодсон санасан юмгүй «Цаасны үнэ арван зургаан мянган франкийг л дөнгөж сая төлөөд ирлээ» гэж орхисон чинь эзэн ухаан алдах шахан ухасхийж «Юу гэлээ гэнэ ээ?» гэв. «Би Прива гуайд өгчихсөн» гэхэд нь «Солиорох чинь тэр үү?» гэлээ. «Яагаад бил ээ?» гэхэд нь «Яагаад... яагаад... яагаад...» гээд нүднийхээ шилийг авч арчаад, хорон үг юм уу, зальтай юм хэлэх гэхлээрээ тантгар хоёр хацар нь хөдлөн инээмсэглэдгээрээ зальтай гэгч нь ширтэж, хааш нь ч хөдөлгөх аргагүй элэг барьсан байдлаар «Яагаад гэвэл үү, саяныхаас чинь бид дөрвөн мянга, аягүйдвэл таван мянган франк завсраас нь цохиж болох байсан юм» гэв. Монтлен мэл гайхаж «Яаж тэр вэ, Вальтер гуай минь? Шалгаад үзэхэд данс ямар ч будилаангүй байсан юм чинь, та ч гэсэн...» гэтэл нь эзэн дундуур нь орж энэ удаад царайгаа төв болгоод «Ийм гэнэн байж болохгүй ээ. Монтлен минь, эхлээд өрөө нэмэгдүүлээд байх хэрэгтэй, тэгж тэгж сүүлд нь найз дундаа ярилцаж болох шүү дээ гэдгийг мэдэж авагтун» гэж хэлсэн дээ хэмээн яриад толгойгоо гэдийсхийлгээд юм мэддэг хүний байртайгаар, — За ямар вэ дээ? Бальзак шиг биш гэх үү? гэхэд нь Дюруа, Бальзакийн зохиолыг уншаагүй ч

	— Тийм байна, чөтгөр ав! гэж хэнэг ч үгүй хариулав. Сен-Потен, Вальтер авгайг тарган цацагт хяруул Ривалийг Фербакийн7 бүдэг хуулбар гэж нэрлэв. Сүүлд нь Форестьегийн талаар ярив.

	— Азтай гэрлэсэн золиг доо, тэрнээс цааш юмгүй хүн дээ гэж хэлэхэд нь Дюруа

	— Авгай нь ер ямаршуу янзын хүн байна аа? гэж асуувал

	— Өө, тэр үү, ёстой нэг залийн тулам, адтай амьтан даа! гээд алгаа үрчиж, — Де Водрек гүн гэдэг азарган оготнотой явдаг хүүхэн байхгүй юу. Чухам энэ Водрек л мөнгө хөрөнгөтэй болгож байж наадахтайгаа суулгасан юм... гэж тайлбарлажээ.

	Дюруагийн хамаг бие гэнэт хүйт дааж чичрэх шиг болоод, энэ задгай амтай чалчигчийг зад загнамаар, нэг сайн алгадмаар болсон ч арга буюу биеэ барьж

	— Сен-Потен гэдэг чинь таны жинхэнэ овог уу? гэж асуувал

	— Биш ээ. Намайг Тома гэдэг. Сонины газар л надад Сен-Потен8 гэж хоч гаргасан юм гэж гэнэхэн байдлаар хариулав.

	Дюруаг ундааны мөнгө төлөөд

	— Одоо, цаг нэлээн явчихсан байх аа. Бид чинь хоёр чухал хүнтэй уулзах хэрэгтэй биз дээ гэхэд нь Сен-Потен учиргүй хөхөрч 

	— Юм үзээгүй хүн гэдэг тань шууд мэдэгдэж байна! Та намайг, тэр энэтхэг, хятад хоёр хүнтэй уулзаж, Английн тухайд юу бодож явдгийг нь үнэхээр асууна гэж бодож байх нь ээ. Би чинь «Францын аж байдал» сонины сонирхолд тохируулахын тул тэд юу гэхийг нь өөрсдөөс нь ч илүү мэднэ. Би энэ яваа насандаа тиймэрхүү таван суугаад хятад, перс, энэтхэг, чили, япон хүнийг сурвалжилсан хүн шүү. Миний бодлоор, тэд цөм л нэг юмаа ярьдаг юм. Тэгэхлээр манайд хамгийн сүүлд зочилж ирсэн хүнээс авсан сурвалжилгаа үг үсэг алгасалгүй хуулчхаад л болно. Зөвхөн гарчиг, нэр ус, цол хэргэм, нас хүйс, бараа болж яваа хүмүүсийн нь бүрэлдэхүүнийг л өөрчилж орхимз. Гэхдээ тун сэргэмжтэй байх хэрэгтэй, тэгэхгүй бол «Фигаро» юм уу «Голда» сонин худал бичсэнийг чинь амархан илрүүлнэ. Бристоль, Континенталь буудлуудын үүдний сахиулаас л таван минутын дотор хамгийн нарийн ширийн мэдээг гаргуулаад авчихна. Хоёулаа тийшээ явган явна, замдаа нэг нэг янжуур татъя. Тэгээд сонины газраас замын зардлын таван франк нэхэж авна. За, эрхэм нөхөр минь, хашир хүмүүс чинь ингэж л ажилладаг юм даа гэж ярьжээ.

	— Тийм боломжтой бол сурвалжлагч хийнэ гэдэг ч нэлээд ашигтай байх нь ээ гэж Дюруаг асуухад Сен-Потен

	— Тийм ээ, гэхдээ бүхнээс ашигтай нь мэдээ, энэ чинь өнгөлөн далдалсан зарлал шүү дээ гэж ёгтлох байртай хариулав.

	Тэр хоёр босож, цэцэрлэгт гудамжаар Мадлений сүмийг чиглэн явав.

	Гэнэт Сен-Потен

	— Та ажилтай бол явж болно шүү, би заавал надтай яв гэхгүй гэж хэлэв.

	Дюруа түүнтэй гар бариад салж одов.

	Орой нь бичих ёстой өгүүлэл сэтгэл амраахгүй байсан тул явах замдаа бодож боловсруулахыг хичээв. Хэд хэдэн хошин шог юм санаж, урьд үзсэн харсан, бодсон санаснаа замбараатай болгож, зарим талаар дүгнэлт хийхийг оролдон явсаар нэг мэдэхэд Елисейн талын гудамжны үзүүр хүрчихсэн, хүний хөл сийрэгшиж, өөдөөс нь ганц нэг хүн дайралдах болсон байжээ. Ер Парист зуны ид халуун өдөр хүн цөөнтэй болдог билээ.

	Ялгуусан хаалганы дэргэдэх Этуалийн талбайн дарсны дэлгүүрт орж, хоол идээд, цэцэрлэгт гудамжны гаднах тойргоор яаралгүй явсаар гэртээ ирээд ажилдаа орлоо.

	Гэвч өмнөө тавьсан том цагаан цаас харангуут сэтгэлдээ хуримтлуулан хураасан бүхэн нь ор мөргүй алга болоод, уураг тархи нь ууршин хатах шиг болжээ. Санаанд орсон ганц нэг юмыг мартчихгүйг хичээн тогтоохыг оролдовч баригдаж өгөлгүй алга болох юм уу, зурс гээд өнгөрөх тул хэрхэн тогтоож, яавал зохих, юунаас эхлэхийг мэдэхгүй самгардлаа.

	Бүтэн цаг сууж, эхний өгүүлбэрээ өчнөөн төчнөөн янзаар хувиргаж таван хуудас эрээлээд «Одоо дээрээ сураагүй байна. Дахиад нэг заалгахаас даа» гэж бодов. Тийн Форестье авгайтай хамт ажиллаж, хоёулхнаа урт удаан хугацаанд чин сэтгэлийн яриа дэлгэнэ гэж бодохоос тачаадан бие нь чичирчээ. Ингээд дахин өгүүллээ баривал гэнэт бүтчихэж гай болох вий гэж айгаад бушуухан хэвтэхийг яарав.

	Өглөөгүүр хөнжилдөө удтал хэвтэж, Форестье авгай лугаа учран уулзана гэхээс ямар сайхан байх бол хэмээн тэр учралыг санаатайгаар хойшлуулан азнав.

	Хэдийнээ мэдэх болсон хаалганыхаа хонхны товчийг дарах үед арван нэгэн цаг болчихсон байлаа.

	Гэтэл зарлага гарч ирээд

	— Форестье гуай завгүй байгаа гэж хэлэв.

	Дюруа, авгайн нөхөр нь гэртээ байж магадгүй гэдгийг огт санасангүй ажээ. Гэлээ ч гэсэн няцсангүй

	— Намайг яаралтай хэргээр уулзах гэж ирсэн гэж та дамжуулж өгөөч гэж гуйв.

	Таван минутын дараа, урьд өдөр нь гайхалтай сайхан нэгэн өглөөг өнгөрүүлсэн нөгөөх өрөөндөө орлоо.

	Форестье дан дээл, шаахай, бяцхан англи малгай өмсчихсөн, өчигдрийн Дюруагийн суусан сандалд суугаад нэгэн юм бичиж, авгай өнөө л цагаан бошинзтой хэвээрээ, зуух тохойлдон зогсоод, амандаа тамхи зуусан ч нөхөртөө юм хэлэн бичүүлж байгааг үзлээ.

	Дюруа босгон дээрээс

	— Уучилж үзээч, би саад болов уу? гэхэд нь Форестье муухай харж 

	— За тэгээд цааш нь? Бушуухан ярь, бид завгүй байна гэв.

	— Зүгээр дээ, уучлаарай гэж Дюруа айж бэмбэгэнэн ам гартал Форестье учир зүггүй уурлаж

	— Тэгээд яагаа вэ, чөтгөр ав чамайг! Юуг нь удаад байсан юм бэ? Чи чинь манайхаар ирж «Сайн байна уу?» гэж мэндэлчхээд л явж байх гэж бодоогүй биз дээ? гэлээ.

	Дюруа сандарсан сэтгэлээ арайхийн барьж

	— Үгүй дээ... Дахиад л өнөө өгүүллээ бичих гэсэн чинь болж өгсөнгүй, тэгэхэд чи... ер нь та хоёр хоёулаа үүний урьд надад их тус болж бил ээ, тийм болохоор бас л туслуулах санаатай найдаж ирлээв шүү хэмээн түг ёгхийн яривал Форестье үгэн дундуур нь орж

	— Чи ёстой хүн доромжилж байгаа чинь энэ дээ! Би чиний орноос хийх ажлыг чинь хийчхээд, сар болгон авдаг мөнгийг нь чи авч байх юм болох нь ээ. Мөн ч айхтар цэцэн бодож дээ, яриа алга! гэв.

	Энэ үед Форестье авгай цаанаа ёгтолсон ч наанаа найрсаг агаад учир битүүлэг царайлж инээмсэглэн тамхиа татсан хэвээр байлаа.

	— Уучлаарай... би... би... юү гэж бодсон юм... хэмээн Дюруа сандан мэндэн дуугарахчаан болоод гэнэт тод гэгчээр, — Эрхэм авгай танаас түмэнтээ уучлал гуйя, өчигдөр миний орноос бичиж өгсөн гайхалтай сайхан шог найрууллын тань төлөө дахинаа халуун баяр хүргэе гэж хэлээд нахилзан бөхөлзөж, Шарльд хандан, — Гурван цагт сонины газраа очсон байя гээд гарч одов.

	Гэр лүүгээ түргэн түргэн алхаж, «За яах вэ, харж л байгаарай бичихээ л нэг бичнэ дээ» гэж аман дотроо занах мэт өгүүлэн явжээ.

	Хор шар нь буцалсан Дюруа өрөөндөө ормогц нэн даруй бичих ажилдаа оров.

	Форестье авгайн гаргаж өгсөн сэдвийг цааш хөгжүүлж, сонирхолтой номоос эш татан элдэв зүйлийг авч, санаа оноонд оромгүй үйл явдал, хэтрүүлсэн элдэв зураглалаар баяжуулан сургуулийн хүүхдийн модон хэлийг бага даргын этгээд үгээр чимж холин, нэгэн цагийн дотор өгүүлэл бичиж орхиод, тэр холион бантан болсон зүйлээ сонины газар аваачихдаа нэлээд додигор байжээ.

	Сен-Потен хамгийн түрүүн дайралдаж, хуйвалдах байдалтай гарыг нь атгаад,

	— Энэтхэг, хятад хоёртой ярьсан яриаг минь чи уншив уу? Тун сонин бол оо биз? Парис хот тэр аяараа шагшиж байна. Гэтэл би тэдний барааг нь хараагүй шүү дээ гэж ярив.

	Дюруа юү ч уншаагүй байсан болохоор тэр даруй аваад үзсэн чинь «Энэтхэг, Хятад хоёр» гэсэн гарчигтай том өгүүлэл нийтлэгдчихсэн байж байв. Энэ үед Сен-Потен дэргэд нь зогсоод үлэмж сонирхолтой болсон газруудыг нь зааж өгч, тайлбарлан ярив.

	Тэгтэл Форестье их л завгүй, ажил хэргийн хүний байдалтай амьсгаадан орж ирээд

	— Та минь ирчихээ юу? Тун цагаа олжээ. Та хоёр хоёулаа надад хэрэгтэй байна гэв.

	Тийнхүү өнөө орой чухам ямар янзын улс төрийн шинж чанартай мэдээ олж ирсэн байхыг зааварлав.

	Дюруа гар бичмэлээ сарвайж

	— Нөгөө Алжирын тухай өгүүллийн үргэлжлэл нь гэж хэлсэнд

	— Их сайн байна, алив нааш нь өгөөдөх, би эзэнд үзүүлье гэжээ.

	Үүгээр тэдний яриа төгсгөл болов.

	Сен-Потен хамт ажиллах шинэ найзаа дагуулан гудамд гараад

	— Та кассаар оров уу? гэж асуув.

	— Үгүй, юү гэж? гэвэл

	— Юү гэж гэнэ үү? Мөнгөө авахгүй юү. Цалингаа заавал сарын өмнө авч байх хэрэгтэй. Ямар ч юм тохиолдох юм билээ гэв.

	— За яах вэ. Надад дургүйлхэх юм алга гэхэд нь

	— Би таныг мөнгөний няравтай танилцуулна. Тэгвэл цааргалахгүй болно. Ер нь энд овоо өгдөг юм шүү гэлээ.

	Дюруа цалингийнхаа хоёр зуун франк, дээр нь өчигдрийн өгүүллийн шагнал хорин найман франк авсан нь түрүүчийн албан газраасаа авсан цалингийн үлдэгдэлтэй нийлээд гурван зуун дөчин франк болжээ.

	Ийм их мөнгийг гар дээрээ тавьж ер үзээгүй тул үрээд үрээд барагдахгүй их мөнгө шигээр санав.

	Сен-Потен хэрэгтэй мэдээг минь өөр сурвалжлагч нар аль хэдийн амжаад олчихсон байх гэж хар санаалаад, аятайхан үг өдөж яриа дэлгээд сураглавал олж цөхөх юм юу байх вэ, хоорондоо өрсөлдөөнтэй хэдэн сонины газраар хамт оръё гэж Дюруадаа хэлэв.

	Орой нь Дюруа завтай болмогцоо Фоли-Бержео рүү гарч өгчээ. Мөнгөгүй орчихъё гэж бодоод билет шалгагчид,

	— «Францын аж байдал» сонины ажилтан Жорж Дюруа гэдэг байна. Би саявтархан Форестье гуайтай танайхаар ирсэн, надад нэвтрэх үнэмлэх олж өгнө! гэсэн юм сан. Түүнийг мартчихсан байх вий гэж зовоод байна гэжээ.

	Нэрсийн жагсаалт үзэхэд нэр нь байсангүй. Тэглээ ч гэсэн билет шалгагч эелдэг загнан, зүгээр оруулахдаа

	— Зүгээр зүгээр, та захирал дээр ор. Танд үгүй гэхгүй байлгүй гэж тэр хэлжээ.

	Жорж Дюруа дотогш оронгуутаа, өнгөрсөн удаа эндээс цуг явсан өнөөх Рашель гэдэг хүүхэнтэйгээ дайралдчихлаа.

	Хүүхэн ойртон ирээд

	— Сайн байна уу, муужгай минь. Сонин сайхан юутай байна даа? гэхэд нь

	— Сайн сайн, чамаар юу байна? гэлээ.

	— Ялгаагүй зүгээр. Энэ хооронд хоёр удаа чамайг зүүдэлсэн шүү дээ гэхэд нь Дюруа ихэд баясаж

	— Уухай уухай! Тэр чинь юү гэсэн хэл бэ? гэж инээмсэглэн асуувал

	— Тэнэгхэн минь, надад сайхан санагдаад л тэр дээ, чиний дуртай цагт хоёулаа дахин давтаж болно шүү гэв.

	— Чамайг хүсвэл өнөөдөр ч болно гэхлээр нь 

	— Хүсэхээр барах уу даа гэв.

	— За яах вэ, ганцхан гэм нь л... гээд Дюруа хэлэх гэсэн зүйлээсээ нэлээд бэрэвшиж айгаад үгээ олж ядав. Тэгж тэгж,

	— Хэргийн гол нь би чинь өнөөдөр мөнгөгүй явж байна. Клубээр ороод хувхай болтлоо хожигдоод ирлээ гэхэд нь, хүүхэн хашир туршлагатай янхны хувиар эрэгтэйчүүдийн аливаа заль зохиодгийг андахаа байсан учир нүд рүү нь эгцлэн ширтээд

	— Худалч хонгор байх нь! Надад ингэх юм бол ч тусгүй дээ гэхэд Дюруа эвгүйхэн инээмсэглэж 

	— Надад ердөө л арван франк үлдсэн, чи авбал ав л даа гэлээ.

	Хүүхэн бие сэтгэлээ хангуулдаг хөнгөн явдалтай эмсийн шуналгүй занг үзүүлэн

	— Тэр яах вэ, хонгор минь, би ганцхан чамайгаа л хүсэж байна гэж аяархан шивгэнэв.

	Рашель түүний сахал үсийг өхөөрдөн шохоорхож ширтсэн хэвээрээ янаг хайрт хүүхний эелдэг ааш гарган гарт нь зүүгдээд

	— Эхлээд гренадин ууя. Дараа нь хоёул жаахан зугаалаад авъя. Ямаршуу хар хүүтэйг минь энэ улс хараг гэж чамайг дагуулаад театрт ормоор байна. Мөдхөн манайх руу очно, тийм ээ? гэж хэлжээ.

	 

	... ... ...

	 

	Дюруа тэр хүүхнийхээс гарахад бүр үүр цайчихсан байлаа. «Францын аж байдал» сонин авах ёстойгоо санаад бушуухан олж, салганасан гараар дэлгэн үзвэл түүний бичсэн өгүүлэл алга байжээ. Гэвч байж магадгүй хэмээн горьдож, сониноо үе үеэр нь нэгд нэгэнгүй нүд гүйлгэн явган зам дээр удтал зогсов.

	Зүрх сэтгэлд нь бөөн хар юм тээглэх шиг болов. Нойргүй хоносондоо ядарсан, дээр нь энэ эвгүй явдал улам ч нэрмээс болж, зол хувьгүй учрал тохиолдох лугаа адил хамаг биеийг нь тамирдуулан ядраажээ.

	Гэртээ ирээд хувцсаа ч тайчилгүй орондоо орж нам унтлаа.

	Түүнээс хэдэн цагийн дараа ажил дээрээ ирж, эрхлэгчийн өрөөнд ороод

	— Алжирын тухай бичсэн хоёр дахь өгүүлэл минь өнөөдрийн дугаарт ороогүйд би маш их гайхаж байна гэсэнд эрхлэгч тэргүүнээ өргөж

	— Би таны найз Форестьег үзээд орхи гэсэн юм. Цаадах чинь, хангалтгүй байна гэж үзсэн. Та дахин өөрчилж засвал зохино хэмээн нэлээн ёрвогордуу хариулжээ. 

	Дюруа машид уурсан хилэгнэж, эрхлэгчийн өрөөнөөс гармагц Форестье рүү дайрч

	— Өнөөдөр чи яагаад миний өгүүллийг оруулаагүй вэ? гэж агсрав. 

	Форестье гэдрэг сандлынхаа түшлэгийг налж хэвтээд, хоёр хөлөө ширээн дээрх бичиж байсан цаасан дээрээ тавьж, тамхи баагиулан

	— Эзэн хангалтгүй гэж үзээд, буцааж өгч чамаар дахин хийлгэ гэсэн. Май, энийгээ ав гэж тун хэгжүүн царайлан, үг бүрээ зөөж тавих мэт хэлсэн нь газрын гүнээс дуулдах шиг санагдлаа.

	Форестье цаасны даруулга доорх хэдэн хуудсыг хуруугаараа заажээ.

	Дюруа санаа сэтгэлээр унаж гүйцсэн учраас хариулах үгээ олсонгүй, дэмий л өөрийнхөө юмыг авч хармаалахад нь Форестье

	— Чи эндээсээ шууд яваад орон нутгийн захиргаа дээр оч... хэмээн зааварлаад орвол зохих хэд хэдэн олны хөлтэй газрыг нэрлэж, өнөөдөр ямаршуу янзын мэдээ хэрэгтэйг хэлж өгчээ. Дюруа, Форестьегийн шарыг хөдөлгөх үг санаж чадалгүй байсаар гарч одлоо.

	Маргааш нь дахиад л өгүүллээ авчирсанд бас л буцаажээ. Гурав дахь удаагаа засаад, дахин буцаагдахдаа, нэг талаар би хэтэрхий яарлаа. Нөгөө талаар зөвхөн Форестьегийн гар л намайг зөв замаар хөтөлж чадах юм байна гэж ойлголоо.

	«Африк цэргийн дуртгалын» талаар хэл ам хийхээ нэгэнт больж, нөр хичээнгүй бөгөөд болгоомжтой байх нь зайлшгүй хэрэгтэй юм гэж үзээд ирээдүйн сайн сайхны төлөө өөрийнхөө сурвалжлах үүргийг үнэнч шударгаар биелүүлж байя гэж өөрөө өөртөө ам тавьжээ.

	Тийнхүү театр болоод улс төрийн халхавч хөшигний араар орж, депутатын танхим болоод төрийн зүтгэлтний үүдний өрөөгөөр шагайж, онцгой даалгавартай ноёд түшмэдийн ихэмсэг нүүр царай, үүдний сахиул нарын нойрмог баргар царайг судалж гарав.

	Сайд, хаалгач, генерал, мөрдөгч, ван, янхан эмсээр тэтгүүлэгч, хөнгөн явдалт эм, элчин төлөөлөгч, хар лам, зууч, дээгүүр зиндааны бүтэх бүтэхгүй явдалтан, зөөвөрчин, хоол зөөгч, зальт этгээд лүгээ холбоо тогтоож, өнгөн дээрээ тэдний дотнын хүн нь болж, үнэн хэрэгтээ хөндий хүйтэн байж, аль нэгтэй нь учрах болгондоо сурвалжлагчийн хувьд сонирхож байгаа чухам тэр зүйлээ ярилцаж, тэднийгээ нэг л хэмжүүрээр хэмжиж, бүгдийг нь адилханд тооцож, цөмийг нь нэг ижил дүгнэдэг байжээ. Харин өөрийгөө бүх төрлийн дарсыг толгой дараалан ууж үзсээр эцэстээ шатомаргог аржантейлээс ялгахаа больсон хүнтэй зүйрлэн үзэх болов.

	Богинохон хугацаанд олсон мэдээнийхээ үнэн мөнийг хариуцаж бүрнээ чадахуйц гайхамшигтай лут, зайтай зальтай, ухаалаг овсгоотой, бушуу шуурхай, ёстой л ажилтнуудаа сайн мэддэг өвгөн Вальтерын хэлснээр сонины газрын жинхэнэ эрдэнэ болжээ.

	Хэдий тийм боловч Дюруа дөнгөж данган хоёр зуун франкийн цалинтай, мөр бүрийн аравхан сантим авдаг, цайны газар, зоогийн газрууд маш үнэтэй учир хэзээ мөнхөд мөнгөөр тасарч, ядуу даржин байдалдаа бачимддаг байлаа.

	Зарим нэг нөхөд нь хармаан дүүрэн алттай явахыг үзээд «Нууц нь юундаа байна аа?» гэж атаархан, эд баялаг бийлэг амьдрахын тулд үл мэдэгдэх ямар арга хэрэглэдгийг нь ойлгох гэж туйлаас хичээнэ. Атаа хорсолд автаад ирэхээр нь бүх юм ямархан нэгэн ер бусын сэжигтэй арга заль, хэн нэгэнд гаргасан бялдууч зан, бүх нийтээр хүлээн зөвшөөрүүлсэн онцгой маягийн дамын наймаа шиг санагдах тул ямар ч байсан тэр нууцыг тайлж, тэр дуугүй хуйвалдаанд нь оролцож, олзоо хуваалцахад урьдаггүй нөхдөө тохойгоороо түлхэн дундуур нь орох ёстой гэж бодно.

	Иймээс үдэш оройн цаг нааш цааш өнгөрөх галт тэргийг цонхоороо ажиглан харж зогсохдоо цаашид хэрхэх төлөвлөгөө боловсруулдаг болжээ.

	
V

	Түүнээс хоёр сар өнгөрлөө. Есдүгээр сар гарах гэж байхад Дюруагийн мөрөөддөг өнөөх түргэн зуур албан тушаал ахих бодол нь аанай алс холын хэвээр, өөрөө нэргүй нэхийт хэвээр тул нэрэлхэхийн ихээр нэрэлхэж зовсон ч сайн сайхан аж амьдралын оргилд хүргэх замыг олж харсангүй. Сурвалжлагчийн хөөрхийлөлтэй мэргэжилдээ дүлий дүмбэ түгжигдмэл, гав ганцаараа хоригдмол юм шиг санагдана. Түүнийг үнэлэн үзэх боловч цөм доош хардаг байж. Байнга тусалдаг Форестье нь ч дахиад гэртээ урьсангүй, найзын ёсоор «чи» гэж нөхөрсөг ханддаг ч доод хүмүүс лүгээ адил харилцана.

	Харин Дюруа зав л гарвал юм бичдэг болжээ. Мэдээ сэлт бичсээр үзэг нь хурцдаж, Алжирын тухай хоёр дахь өгүүлэл бичиж байх үед нь дутагдаж байсан арга эвийг эзэмшиж аваад цаг үеийн чухал тэмдэглэлийнхээ хувь заяанаас нэгэнт айдаг нь өнгөрчээ. Гэсэн ч өөрийн эрэмцэх хүслийг бүрэн чөлөөтэй гаргах найруулал юм уу, сайн мэддэг хүний бичсэн улс төрийн өгүүллийн хэмжээнд хүртэл асар их зай байлаа. Булоны ойн зугаалга дээр жирийн хөтчийн журмаар морь унах, эзний ёсоор морь унах хоёр шал өөр зүйл шүү дээ. Ялангуяа харан байтал гомдоон гоморхуулдаг зүйл бол түүний хувьд дээд зиндаанд гарах хаалга хаалттай, хүн бүхэн өөрийг нь доош хардаг, ховдог, шуналын эрхээр зүгээр л байн байн ойртуулдаг цөөн хэдэн нэрт жүжигчин хүүхнээс өөр олигтой танил эмэгтэй алга байгаа явдал байв.

	Дюруа урьдын туршлагаараа энэ бүх дээд зиндааны эрслэн9, гуравдугаар зэргийн жүжигчин хүүхэн зөвхөн агшин зуурт тэдний сэтгэлийг татаж чаддагт минь ингэтлээ дурлан сонирхдогоос цаашгүй хүмүүс гэж мэдээд ирээдүйг нь шийдэж чадах тийм хүүхэнтэй уулзахын төлөө чөдөрлүүлсэн эмнэг хангал шиг зүтгэн тэмүүлнэ.

	Форестье авгайнд очиж уулзах юм сан гэж байн байн бодогдох боловч өнгөрсөн удаа айхтар сүрхий доромжлуулсандаа биеэ барина. Түүнээс гадна нөхөр нь урихыг хүлээнэ. Тэгж байтлаа гэнэт де Марель авгайг санаж, манайхаар очоорой гэснийг нь санаад хийх юмгүй завтай нэг өдрөө тэднийд очжээ.

	«Гурван цаг хүртэл би заавал гэртээ байдаг» гэж хүүхэн түүнд хэлсэн юм санжээ.

	Дюруа хоёр хагаст тэдний үүдний хонхыг дарлаа.

	Тэднийх Вернейн гудамжинд, тавдугаар давхарт суудаг байжээ. 

	Хонхны дуунаар үс гэзэг нь сэгсийсэн залуухан зарц бүсгүй бяцхан оройвчоо зассаар гарч ирээд

	— Де Марель авгай гэртээ бий, харин боссон босоогүйг нь мэдэхгүй байна гэж хэлмэгц зочдын өрөө рүү орсон түгжээгүй хаалгыг онгойлгов.

	Дюруа дотогш оров. Дотуур тавил муутай, юм хүмийг нь хааш яаш хураасан нэлээн том өрөө байлаа. Ханын дагуу өнгө алдаж, хуучирсан сандал цувуулан өрсөн нь зарц хүүхний үзэмжээр болсон байж таармаар, түүнээс гэр орны тохь тухыг боддог чадварлаг халамжтай эмэгтэй хүний гар орсон юм ер үзэгдсэнгүй. Голоор сэлж яваа завь, тэнгист яваа хөлөг онгоц, талын дундах тээрэм, ойд буй модчиныг зурсан дөрвөн хөөрхийлөлтэй зургийг урт богино оосроор хазгай муруй дүүжилсэн зэргээс үзэхэд аль эртнээс энэ хэвээрээ байгаа, хайхрамжгүй эзэгтэйн харц хэнэггүй ширвээд өнгөрдөг нь мэдэгдэнэ.

	Дюруа сууж, нэлээн удаан хүлээлээ. Эцэст гэнэт үүд онгойж, цэнхэр цэцэг, цагаан шувуухайг алтан саагаар хатгамалласан ягаан торгон бошинзтой де Марель авгай гүйн орж ирэв.

	— Би хөнжилдөө байсан. Надтай уулзах гэж ирдэг чинь ямар сайн юм бэ! Намайг аль хэдийн мартчихсан байх гэж бодсон шүү гэж тэр хэлэв.

	Тэгж хэлээд сайхан мишээж, хоёр гараа сарвайхад нь Дюруа энэхүү хэр тааруухан өрөөнд бие нь тавирч, тэр нэгэн удаа дэргэд нь Норбер де Варений барьсан шигээр хоёр гарыг нь атган авч нэгийг нь үнслээ.

	Де Марель авгай Дюруаг суулгаад

	— Та ямар өөр болчих оо вэ! Их сайхан болсон байна. Парис хот ч танд зохижээ дээ. За хө, сонин юм ярь л даа гэж толгойноос нь хөлийг нь хүртэл ажиглан хэлэв.

	Тийн тэр хоёр хэзээ язааны танил улс шиг аманд орсноо ярьж, ингэж гэнэт бий болсон энгийн нөхөрсөг харилцаандаа баясан, санаа сэтгэл, төрөлх зан төрхөөрөө ойрхон хоёр хүнийг тавхан минутын дотор салшгүй анд болгодог итгэл, дотно үерхэл, дотоод сэтгэлийн цахилгаан гүйдэл дамжин гүйх нь улам ихсэхийг таашаанхан сууцгаалаа.

	Авгай гэнэт Дюруагийн яриаг таслаад 

	— Би тантай цуг байхдаа зүв зүгээр байдаг нь ямар сонин юм бэ? Тантай арваад жилийн танил юм шиг байх юм. Бид хоёр найз нөхөд болно гэдэгт итгэж байна. Та надтай найзлах уу? гэж гайхасхийн асуув.

	— Бололгүй дээ гэж Дюруа хариулав.

	Гэвч Дюруа инээмсэглэсэн нь найзлахаас ч цаагуур бодлыг илтгэжээ.

	Авгай энэ хурц өнгийн нимгэн бошинзтой байхдаа нөгөө цагаан бошинзтой байснаасаа гоё биш, уран эелэг уяхан ааштай биш юм шиг хэр нь үлэмж дур татмаар, үлэмж сонин юм байна гэж Дюруа бодов.

	Форестье авгай бол нүүрэндээ тогтчихсон юм шиг эелдэгхэн инээмсэглэлээрээ «Та надад аятайхан санагдаж байна» гэсэн хэр нь «Холхон байгаарай» гэх мэт, ер нь биедээ татахын зэрэгцээ биеэсээ түлхэх шинжтэй нь үнэн санааг нь ухахын аргагүй учраас хөлд нь сөгдөн унаж, цээживчнийх нь нарийхан эмжээрийг үнсэн таалж, цээжнээс гарах ариун сайхан үнэрийг нь үнэрлэн жаргамаар билээ. Тэгэхэд де Марель авгай үлэмж бүдүүн хадуун, үлэмж тодорхой хүслийг төрүүлэх бөгөөд нимгэн торгоны цаанах бие нь товолзон харагдах шиг болоход Дюруагийн хоёр гар салганан чичирч байлаа.

	Хүүхэн зогсоо зайгүй шулганахдаа уран шогтой үгсийг эрээлэхгүй оруулан чимж ярих нь дархан хүн өвөрмөц этгээд арга хэрэглэн ажил дээрээ амжилт олж бусдад яавч чадашгүй зүйл мэт санагдаж байсан юмыг гайхалтай чадмаг хийж, үзсэн харсан улсыг гайхуулдаг лугаа адил ажээ. Дюруа түүний ярихыг чагнаж суухдаа «Энэ бүгдийг нь цээжлээд авбал сайн юм санж. Өдөр өдрийн сониныг ярьснаас нь сүүлд Парисын гайхамшигт мундаг мэдээ болгоод найруулчхаж болох санж» гэж бодов.

	Нэгэн хүн хаалга аяархан тогшиход

	— Ор ор, миний хүү ээ! гэж де Марель авгай хэлэв. Охин орж ирээд Дюруа руу шууд очиж гараа өгвөл

	— Энэ чинь ёстой ялалт байна. Лорина шал өөр болчихжээ гэж эх нь гайхан шивгэнэлээ.

	Дюруа охиноо үнсээд, хажуудаа суулгаж, эрхлүүлэн энхрийлэхийн хажуугаар, энэ хугацаанд юу хийснийг нь төлөв томоотойгоор асууж гарав. Лорина лимбэний эгшиг мэт уяхан дуугаар том хүн лүгээ адил төв намбатай хариуллаа.

	Гурван цагийн дохио дуугарахад Дюруа явахаар босов. Де Марель авгай

	— Манайхаар үргэлж ирж байгаарай, өнөөдрийнх, шиг дэмий юм ярьж суухгүй юу, би их баярлана шүү. Мартсанаас та яагаад Форестьегийнхаар үзэгдэхгүй байна? гэж хэлсэнд

	— Зүгээр дээ. Ойрдоо их ажилтай байсан. Удахгүй тэднийд уулзана гэж бодож байна гэж хариулав.

	Тийнхүү тэднийхээс тодорхой бус бөөн найдварыг өвөрлөн гарчээ.

	Тэднийд очсон тухайгаа Форестьед үг ч цухуйлгасангүй.

	Гэвч тэднийд очсоныгоо удтал дурсан санаж, дурсан санахаас ч илүү тэр хүүхний дүр байнга үзэгдэж дэргэд нь байгаа юм шиг бодогдоод, нэг үгээр хэлбэл түүний биеэс нэг хэсгийг нь аваад ирсэн мэт гадаад төрх нь нүдний өмнө урган, дотоод төрх нь дур булаам чанараараа сэтгэл санаанд нь хоногшин үлдсэн учир хайртай хүнтэйгээ хэдхэн хором жарган суусан үед тохиолддог шиг тэрхүү дүрийг сэтгэлдээ үзэн баясаж явах болжээ. Энэ бол учир үл ухагдах хачин, бүүр түүр, нандин далд, сэтгэл догдлуулам, нууцгай битүүлгээрээ дур татам явдал байлаа.

	Удалгүй тэднийд хоёр дахь удаагаа зочлов.

	Зарц зочдын өрөөнд дагуулан ормогц л Лорина гарч иржээ. Охин энэ удаад гараа өгсөнгүй, шууд духаа тавьж үнсүүлээд

	— Ээж таныг жаахан хүлээ гэсэн. Хувцаслаагүй байна, арван таван минут болоод ирнэ. Би тантай сууж байя гэж хэлжээ.

	Лоринагийн ёсорхог байдал Дюруад өхөөрдөлтэй санагдахлаар нь

	— Их сайн байна, энэ арван таван минутыг хоёулаа хамт их баяртай өнгөрөөе. Харин чи намайг томоотой хүн гэж битгий бодоорой, өдөржин тоглочихдог хүн шүү, Тэгэхлээр муур хулгана болж тоглох санал байна гэж хэлэв. 

	Охин мэл гайхаж, том хүүхнүүд жаахан гайхаж шагшрахдаа инээмсэглэдэг шигээр мишилзээд аяархан 

	— Өрөөн дотор тоглодоггүй юм гэв.

	— Тэр надад хамаагүй. Би хаана л бол хаана тоглодог хүн. За алив, намайг бариарай! гэж Дюруа хэлэв.

	Дюруа тэгж хэлээд Лоринаг өдөж дуудан ширээ тойроод гүйхэд нь охин хойноос нь биеэ барьж даруухан инээмсэглэн дагаж, байсхийгээд л гар сарвайж биед нь хүрэх боловч хараахан гүйж зүрхэлсэнгүй.

	Гэтэл Дюруа байсхийгээд зогсож, явган сууж охиныг болгоомжилсхийн ойртонгуут нь л хайрцгаас гарсан чөтгөр10 шиг ганц үсрээд зочдын өрөөний нөгөө буланд буучхаж байлаа. Энэ явдал охиныг хөгжөөж, яван явсаар инээдээ барьж чадахаа болиод улам хөхин баясаж, бариад авчхаж болмоор харагдангуут жаахан бэрэвшээсэн ч баярлан чарлаж даган давхижээ. Дюруа охины замыг хааж сандал тавихад охин тойроод ирэхээр нь тэр сандлаа орхиод өөрийг барьж авна. Одоо Лоринагийн хацар нь ягаарч, урьд үзээгүй тоглоомдоо улам улайран, эцэх цуцахыг мэдэхгүй өрөө тасалгаа дундуур гүйж, Дюруагийн аашлах алиалах, залилах мэхлэхийг мөрдөн ажиглаж, баярлан баяссанаа хүүхдийн ёсоор хамаа намбаагүй гаргаж эхэлжээ.

	Одоо ч нэг бариад авлаа гэж итгээд ирсэн яг тэр үед нь Дюруа өөрийг нь гэнэт барьж аваад адарт тултал өргөн

	— Чи баригдчихлаа шүү дээ! гэж хашхирав.

	Охин тавиулахыг оролдон, хөлөө сарвалзуулж, баясгалантайяа инээн хөхөрчээ.

	Авгай орж ирээд мэл гайхан зогтусаж

	— Ай бурхан!.. Лорина тоглож байх шив. Та чинь ид шидтэй хүн юм аа, эрхэм ээ... гэв.

	Дюруа охиныг доош буулгаж, эхийн нь гарыг үнсээд, Лоринаг дундаа аван сууцгаалаа. Тэр хоёр элдэв юм яримаар байхад угийн дуугүй Лорина энэ удаад маш догдолж, зай завсаргүй шулганаад салсангүйд арга буюу хүүхдийн өрөө рүү оруулжээ.

	Лорина төвөг гаргалгүй үгэнд орсон боловч хоёр нүдэндээ доголон нулимстай явав.

	Хоёулхнаа болмогц авгай дуугаа аяархан болгоод

	— Надад нэг том төлөвлөгөө байна, тэгээд таныг санаж байлаа. Чухам юу юм бэ? гэвэл би долоо хоног болгон Форестьегийнд зочлоод хариуд нь тэднийг зоогийн газар аваачиж хооллодог юм л даа. Би зочныг гэртээ урих дургүй, тэр талаар авьяас мөхөс, бас тэгээд гэр ахуйн ажил юу ч мэддэггүй, бүр таг амьтан шүү дээ. Замбараагүй зайгуул амьтан байхгүй юү. Чингэж байн байн зоогийн газар уриад, гурвуулхнаа болохоор нэг л зугаагүй байдаг даа. Миний танилууд тэдэнтэй яриа таардаггүй юм. Би үүнийг юунд ярив аа гэвэл танд нэлээн гайхмаар санал тавих гэж байна. Та ч лав намайг бидэнтэй цуг хооллооч гэж гуйх гэж байгааг минь тааж байгаа биз. Бямба гарагт долоо хагаст Ришийн цайны газар цуглана. Та тэр газрыг мэднэ биз дээ? гэж ярихад нь Дюруа ч уухайн тас зөвшөөрлөө. 

	Авгай цааш үргэлжлүүлэн,

	— Бид дөрвүүлээ, яг сайхан хос хосоороо болно. Тиймэрхүү зугаа эмэгтэйчүүд бидний хувьд тун сонин болохоороо хөгжөөнтэй байдаг юм гэж ярив.

	Түүний хар хөх плать нь эгдүү хүрэм адтайгаар бэлхүүс, гуя, мөр, хөхийг нь барьж, ер хэлэх өөгүй тохируулан гоёсон хувцас хунар нь зочдын өрөө мэт танаг муутай барагтайхан газар огт зохиогүйг Дюруа нэг л гайхаж, тэр ч байтугай зарим талаар эвгүйрхэж байгаагийнхаа учрыг өөрөө ч эс ойлгожээ.

	Өмссөн зүүсэн бүхэн нь, биеийг нь хав барьсан юм уу, биед нь халти шүргэсэн юм бүхэн нь хээнцэр ганган, донжийг нь олсон тул бусад бүх юм түүнд ямар ч хамаагүй байдаг бололтой.

	Дюруа салж явахдаа, бас л өнгөрсөн удаагийнх шиг хүүхний дүрийг сэтгэлдээ шингээн явсан нь үе үе хий үзэгдэл болон харагдах шиг болов. Тийнхүү товлосон өдрийг тачаадан хүлээв.

	Гоёлын хувцас авах мөнгөний бололцоо хараахан гараагүйн учир бас л зээлээр хувцас аваад зоогийн газар хамгийн түрүүн, тогтоосон цагаас хэдэн минутын өмнө очлоо.

	Түүнийг гуравдугаар давхарт гаргаж, цэцэрлэгт гудамж руу харсан ганц цонхтой, улаан өнгийн даавуугаар доторлосон бяцхан өрөөнд оруулав. Дөрвөн хүнд зориулан бэлтгэсэн тавил бүхий жижиг дөрвөлжин ширээний бүтээлэг нь өнгөлсөн юм шиг цав цагаан, хоёр өндөр тавиур дээр зоосон арван хоёр лааны гэрэлд хөгжилтэйеэ гялалзан үзэгдэх цом хундага, мөнгөн хэрэгсэл, халуун сав тэргүүтэн байв. 

	Цонхны цаана ургасан ганц модны навч тусгай тусгай өрөөнөөс туссан хурц гэрэлд тэр аяараа тод ногоон толбо шиг харагдана.

	Дюруа ханын адил улаан даавуун бүрээстэй намхан олбогт ванданд суутал, суларсан пүрш нь хонхосхийгээд нүхэнд унаж буй мэт боллоо.

	Эл том байшинг ерөнхийд нь чанга бус бүдэг чимээ дүүргэсэн нь гудмаар сүлжилдэх зарц нарын хивсэн дээгүүр явахдаа гаргасан түргэн түргэн алхах хөлийн чимээ, мөнгөн хэрэгсэл, сав суулганы хангир жингэр дуун, түргэн зуурт онгойх хаалганы хяхтнаан, тусгай жижиг өрөөнд орж хаалгасан хүмүүсийн үг хэлэлцэх мэтээс бүрддэг зоогийн газрын цул нийлмэл шуугиан ажээ.

	Форестье орж ирээд «Францын аж байдал» сонины газар байхдаа ер гаргадаггүй дотно эрээгүй ааш гарган Дюруагийн гар барьж

	— Хүүхнүүд цуг ирж яваа. Би ингэж зоогийн газар юм идэх мөн ч дуртай шүү гэв.

	Форестье ширээг сайтар ажиглаад, бүдэгхэн сүүмэлзэх хийн дэнг унтрааж, салхи оруулахгүйн тулд цонхны нэг нүдийг хаагаад өөртөө, салхинаас холхон суудал авч

	— Би биеэ бодолгүй болохгүй. Бүтэн сар овоо байснаа одоо дахиад дордлоо. Мягмар гарагт театраас гарахдаа салхи цохиулснаас зайлаагүй юм шиг байна гэж ярив.

	Хаалга онгойж, нимгэн алчуур унжуулсан бүрхтэй хоёр залуу хүүхэн зоогийн танхимын эрхлэгчийг дагуулан орж ирэхдээ номхон даруу байдалтай агаад ойртох бүр, уулзах бүр болгоомжлох сэтгэл төрүүлдэг учир битүүлэг дур булаам нь иймэрхүү газар хүүхнүүдийн байнга хэрэглэдэг арга билээ.

	Дюруа Форестье авгайн өөдөөс угтан очтол манайхаар ойрдоо очсонгүй гэж олон таван үг дэлгэж, найз хүүхэн рүүгээ инээвхийлэн хараад

	— Тийм дээ, би таныг мэднэ ээ, та де Марель авгайг илүү үзээд, түүнд болохоор нь зав гаргадаг юм байх шиг билээ гэв.

	Тэднийг суудлаа эзэлмэгц, танхимын эрхлэгч дарсны нэрсийн жагсаалтыг Форестьед өглөө. Де Марель авгай 

	— Харчуул яадаг санж вэ, харин бидэнд хөлдөөмөл, хамгийн сайн, хамгийн амттай шампан дарс авчраарай, өөр юм хэрэггүй шүү, мэдэв үү? гэж цовоо сэргэлэн хэллээ.

	Тэгээд танхимын эрхлэгчийг явсан хойно догдлон инээж

	— Би өнөөдөр согтоно. Би ёстой нэг сайн наргина даа гэв.

	Түүний хэлснийг Форестье дуулаагүй бололтой

	— Цонх хаавал зүгээр үү? гэж асуугаад, — Миний цээж өвдсөөр хэд хонож байна гэхэд нь

	— Бололгүй яах вэ, тэг тэг гэв.

	Форестье цонх руу очиж, хоёр дахь нүдийг нь хаагаад, царай зүс нэлээн сэргэж суудалдаа суулаа. 

	Энэ үед Форестье авгай юм бодоод завгүй байх мэт дуугүй сууж, доогуур хараад, эгдүүтэй ч юм шиг соньхон инээмсэглэн хундагануудыг харж байв.

	Жижигхэн чих гэмээр остенд газрын тарган хясаа өгсөн нь давсалсан чихэр шиг аманд оронгуутаа хайлна.

	Дараагаар нь шөл авчирч, залуу хүүхний бие шиг улбар ягаан өнгөтэй хулд загас өгөөд, яриа хөөрөө ч эхэллээ.

	Бөөн шуугиан дэгдээсэн нэгэн болчимгүй явдал, тухайлбал дээд зиндааны нэгэн хүүхэн гадаад орны хан хүүтэй цуг тусгай өрөөнд хооллож суугаад нөхрийнхөө найзад баригдсаныг ярилцлаа.

	Форестье тэр явдлыг үнэнээсээ шоолон инээхэд, хоёр хүүхэн тэрхүү задгай амтыг үл бүтэх, хорон санаат этгээд гэж нэрлэж, Дюруа ч тэр хоёрын талд ороод, тиймэрхүү явдалд оролцсон эрэгтэй хүн хан ч байлаа гэсэн, тэр хэргийн гол эзэн юм уу итгэл хүлээсэн хүн, эсвэл санамсаргүй гэрч болсон хүн, ер хэдийд ч ялгаагүй таг дуугүй байх ёстой гэж шууд мэдэгдэв.

	Дюруа цааш нь

	— Бие биедээ итгэж болдог бол энэ хорвоод төрөхөд ямар жаргалтай байх сан бол оо! Ер нь л голдуу, эмэгтэй хүн хэл амнаас айгаад санаснаа хийж чадахгүй байдаг. Үнэндээ тийм биз дээ? Түргэн зуур жаргалын дээдийг амсаад авсныхаа төлөө гашуун нулимс асгаруулж, арилшгүй шившиг болчихно гэж айдаггүй сэн бол богино хугацааны зугаа цэнгэлд үл татагдах, гэнэт үүссэн бөөн тачаал, янаглах ойртохын гайхамшиг сайхнаас хойш суун дургүйцэх эмэгтэй хүн гэж байхгүй шүү дээ! гэж ярив.

	Дюруа тийн ярихдаа, нэг хүнийг хамгаалах мэт, өөрийгөө өмөөрөх мэт, «Надаас айлтгүй шүү. Туршаад үз л дээ, миний хэр зэрэг үнэнчийг мэдэж авцгаана даа» гэж ойлгуулахыг оролдох мэт маш итгэлтэй, галтай цогтой батлан ярьжээ.

	Хоёр хүүхэн түүнийг сайшаан ширтэж, битүүдээ зөвшөөрч, дэмжин дуугүй сууснаараа бидний томоотой зан суртахуун, ер Парисын хүүхнүүдийн зан суртахуун нь нууц задрахгүй гэдэгт хатуу итгэж болдог бол юу ч биш юм шүү дээ гэж бас л батлах мэт байлаа.

	Форестье өрөөсөн хөлөө дороо нугалан олбогт вандан дээр хэвтсэн хэвтээгүйн хооронд сууж, фракаа халтартуулахгүй санаатай амны алчуур дотор хантаазныхаа цаагуур чихжээ. Тэр

	— Уухай! Эднийг дураар нь тавивал яаж холиохыг нь мэдэж цөхөх юмгүй гэж гэнэт хэлээд эрээ цээргүй инээж, — Чөтгөр ав гэж, харчуул ч мөн хөөрхий улс аа даа! гэв.

	Хайр сэтгэлийн тухай яриан үүслээ. Дюруа үүрдийн дурлал гэж байхгүй, гэхдээ урт удаан хугацаанд бие биеэсээ салж чадахгүй, харилцан бие биеэ хүндэтгэн итгэсэн нягт нөхөрлөл байж болно, бие махбодын талаар ойртох нь сэтгэлийн холбоог бэхжүүлээд байхаас цаашгүй гэж ярив. Харин голдуу салж сарниж төгсдөг хардах, бие биеэ зовоох, гуйх гувших, загнах зүхэх мэтийг жигшин ярив.

	Түүнийг ярьж дуусахад де Марель авгай санаа алдаад, 

	— Тийм ээ, хайр дурлал гэдэг бол амьдралд тохиолддог ганц баяр баясгалан мөн, гэтэл бид дэндүү их шаардлага тавиад өөрөө өөрснөө муудуулах нь олонтоо юм гэж хэлбэл Форестье авгай хутгаар тоглох зуураа

	— Яриа юу байх вэ, хайрлуулж байна гэдэг сайхан шүү гэв.

	Дараагийн хоолыг хүлээх хоорондоо байн байн шампан дарс шимж, бяцхан дугариг талхны оройн хальсаар даруулан сууцгаав. Шимэхийн тоолон дотогш орж байгаа энэ тунгалаг дарс хамаг биеийг халууцуулан, мансууруулсны адил хайр дурлалын тухай бодол согтууруулан манагалзуулсаар аяндаа бүх оюун санааг нь эзэмдэн авчээ.

	Тэгсээр байтал чихэр өвс жижигхэн хөшиглөөд, дээр нь хонины махаар хийсэн шүүслэг зөөлөн татамш хийснийг оруулж ирэв.

	— Сайхан эд шүү, чөтгөр ав! гэж Форестье дуу алдав.

	Цөм яаралгүй, зөөлхөн мах, цөцгий шиг тослог ногоог амтархан тамшаалж идэцгээв.

	— Би дурлахаараа ертөнцийн бүх юмыг харахаа болиод ганцхан түүнээ л боддог юм гэж Дюруа дахин яриа үүсгэлээ. 

	Дюруа үүнийг маш итгэл төгс үнэмшилтэй хэлжээ. Хайр дурлалын тухай ганцхан бодол л амттай хоолтой нь хамсраад баяр хөөр болгожээ.

	Форестье авгай ердийн хэнэггүй байдлаараа

	— Анх удаа гар барьж, нэг гар нь «Та надад хайртай юу?» гэж асуухад, нөгөө гар нь урдаас нь «Тийм ээ, би чамд хайртай» гэж хариулж байхыг юутай ч зүйрлэшгүй юм гэж аяархан дуугарав.

	Де Марель авгай хундага шампан нэг амиар хөнтрөөд, хундагаа ширээн дээр тавьж хөгжилтэйгөөр

	— Харин би тийм эргэлт буцалтгүй дурлалд дуртай биш шүү гэж хэлэхэд нь цөм дэмжин инээлдэж, бүгдийн нүд гялалзан сэргэлээ. 

	Форестье олбогт вандан дээр гэдрэг налан хоёр тохойгоороо дэр тохойлдоод, үгээ төв болгож

	— Та санаснаа илэн далангүй ярьдаг их сайн хүн байна. Харин эрхэм де Марель гуай энэ талаар юу боддог хүн юм бол? гэж асуув.

	Авгай дээд зэргээр дургүйцсэний тэмдэг болгож мөрөө хөдөлгөөд үгээ тодосгож сунжруулан

	— Эрхэм де Марель гуайд энэ талаар тодорхой бодол алга, үүнээс зайлсхийдэг хүн гэв.

	Тийнхүү яван явсаар тэдний яриа хайр дурлалын оргилуун дээд онолоос цэвэр ичимтгий завхай явдал руу онгод нь орсон юм шиг шилжин орлоо.

	Эмэгтэй хүн хормойгоо сөхөхийн адил бүтээлгийг нь сөхөөд байгаа юм шиг далд утгатай битүүлэг үг, санаснаа ил хэлэхгүй цухуйлгаад орхих, ичгүүргүй үл бүтэх явдал, цаанаа бүдүүлэг утгатай ч наанаа боловсон яриа, шууд хэлчхэж болдоггүй зүйлийг сэтгэлийн дотор хоромхон зуур ургуулан бий болгодог үгс, оюун санааг шившигт явдал руу түлхэж, тэврэлцэх мэт тачаадан дурламаар мөрөөдөлд хөтлөн аваачих, тачаалын гал дөлөн дотор умбаж байхын цаг үхтэл нуун далдалдаг тэр ичмээр юмыг амилуулан босгоход хэрэг болж, дээд зиндааны хүмүүсийн өвөр хоорондоо хайр дурлалын нууцлаг тоглоомоор тоглоход нь тус болдог тийм үгс хэлэлцэх цаг нэгэнт иржээ.

	Дараа нь халуун хоол, ятуу бүднэ шувууны мах өгч, түүн дээрээ вандуй нэмээд, бас жижиг савтай татмаг, төмпөн шиг том саванд дүүртэл хийсэн ногоон хөвд гэмээр далбагар навчтай шанцай авчрав. Сайх дөрөв яриандаа халж, хайр дурлалын давалгаанд умбан, амталж тамшаалдгаа хэдийнээ больж, хам хум үмхэлж гарчээ.

	Хоёр хүүхэн үе үе осолтой осолтой юм цухуйлгах болов. Тэгэхдээ де Марель авгай нь бараг л өдсөн шинжтэй угийн зоримог зангаараа ярьж, Форестье авгай нь дур татам бүрэг даруу зангаараа ярих, хэлэх, инээмсэглэх, аашлах хөдлөхдөө ичингүйрэх байдалтай нь түүний амнаас гарах үгийг зөөлрүүлээгүйгээр үл барам харин ч улам зоригтой болгох ажээ.

	Форестье дэрэн дээр тарайн хэвтээд инээж хөгжиж, хоол ундыг зай завсаргүй ууж идэж, ам хэлэнд оромгүй, ичгүүртэй хөнгөн хуумгай юм байн байн ярихад нь авгай нар заримдаа тийм бүдүүлэг юм сонсоод үнэхээр зовох боловч ихэнхдээ ёсыг бодож хэсэгхэндээ ичингүйрэх мэт болно. 

	Форестье

	— За хүүхдүүд минь, та нар ийм маягаар яриад байх юм бол хэцүү юм руу орж мэднэ шүү гэж ямар нэгэн ичгүүртэй юм ярьсныхаа сүүлээр хэлж байв.

	Амттан өгөөд, хойноос нь кофе оруулж ирэв. Ликёр дарс тэртэй тэргүй согтуурсан тархи толгойг нь мансууруулан халаажээ.

	Де Марель авгай хэлсэн үгэндээ хүрч үнэхээр согтлоо. Зочдыг хөгжөөхийн тулд үнэн байгаагаасаа илүү согтуу харагдахыг хүссэн хүүхний баясгалантай хөөрхөн ааш үзүүлэн үнэнээ хэлэв.

	Форестье авгай дуугүй байсан нь болгоомжилсноос болсон байж болох юм. Харин Дюруа ямар нэгэн булчимгүй юм гаргачих вий хэмээн эмээж, догдолсон сэтгэлээ маш чадмаг далдлан суув.

	Тэд тамхи татацгаав. Гэтэл Форестье гэнэт ханиалгаж эхэллээ. Цээж нь дэлбэрэх гэж байгаа юм шиг бачимдан бүгчимдэж, духны нь хөлс бурзайн, амаа алчуураар таглаад, учир зүггүй хөхүүлэн ханиалгаж, хүчилсэндээ хүрэн улаан болжээ.

	Форестье арайхийж амьсгаа аваад

	— Тэгнэ ээ тэр, энэ сайхан зочлол надад таарахгүй юм байна. Ямар баларсан юм бэ! гэж хэлэв.

	Өвчний бодол сэтгэлээр унагаж, үргэлжид баясгалантай хөөртэй байсныг нь хоромхон зуур алга болгосон учир

	— Гэртээ харья даа гэв.

	Де Марель авгай зарцыг дуудаж, тооцоо хийе гэсэнд тэр даруй тооцооны цаас авчирч өгөв. Авгай эхлээд үзэн завдсанаа, бичээстэй тоо жирэлзээд байхаар нь Дюруа руу сарвайж 

	— Би юу ч үзэхгүй байна, бүр согтчихжээ, та миний орноос тооцоо хийчих гээд түрийвчээ чулуудчихав.

	Бүгд зуун гучин франк болжээ. Дюруа дахин нэг шалгаад, мөнгөн тэмдэгт хоёрыг гарган өгч хариултыг нь аваад хүүхэнд,

	— Цайны юм гэж хэдийг үлдээх вэ? гэж асуухад нь

	— Өөрөө л мэд, надад мэдэх юм алга гэв.

	Дюруа таваг дотор таван франк тавиад, эмэгтэйд түрийвчийг нь эргүүлж өгөхдөө

	— Би таныг гэрт тань хүргэвэл болох сон болов уу? гэж асуувал

	— Тэгэхээс яах вэ. Би ганцаараа гэртээ хүрч чадахгүй нь гэлээ.

	Форестьегийнхантай салах ёс гүйцэтгээд гарахад Дюруа де Марель авгайтай нэг сүйхэнд суух болов.

	Дюруа, хүүхэн хажууханд нь сууж, хоромхон зуур гудамжны дэнлүү гэрэлтүүлээд авахаас өөр гэрэлгүй ийм харанхуй хаалттай хайрцаг шиг юман дотор тун ойрхон байгааг мэдрэн явав. Хувцасны цаанаас хүүхний биеийн халуун илч нэвт төөнөн мэдэгдэж, тэврээд авах сан гэдэг дарагдашгүй хүсэлд бүрнээ автагдсан болохоороо ганц ч үг цухуйлгах чадалгүй болжээ.

	«Үзээд алдвал яадаг бол?» гэж Дюруа бодов. Хоолны үеэр ярьсан зүйлүүдийг санахтайгаа зэрэг зориг орох боловч хүүхэн дургүйцэж шуугиан дэгдээхээс айна.

	Хүүхэн цаад мухартаа шахан хөдлөхгүй суугаад, бас л дув дуугүй явав. Гаднын гэрлийн туяа сүйхэнд орох зуур нүд нь хэрхэн гялалзан харж явааг хараагүй сэн бол унтаж явна гэж бодмоор байжээ.

	«Юу бодож яваа бол?» Ийм үед чимээ гаргаж болохгүй, ганц үг, бүр цорын ганц үг л хамаг хэргийг гутааж мэднэ гэдгийг Дюруа мэднэ. Тиймээс гэнэт улайн цайн дайрч хараахан зүрхэлсэнгүй.

	Тэгтэл гэнэт хүүхэн хөлөө хөдөлгөхийг нь мэдэв. Гагцхүү тэр үл мэдэг хөдөлгөөн, огцом хурдан, тэсэж ядан гомдлыг илэрхийлсэн, магадгүй өдөөн дуудсан өчүүхэн хөдөлгөөн л Дюруагийн хамаг биеийг дагжаан цочоосонд хоромхон зуур эргэж, хүүхэнд халдан, уруулаараа уруулыг нь, гараараа биеийг нь эрэлхийлэн тэмтчив.

	Хүүхэн сулхнаар дуу алдаад биеэ цэхэлж, гараас нь мултран холдуулах гэж түлхсэн боловч цаашид эсэргүүцэх тэнхэлгүй болсон мэт дорхноо номхрон бууж өгөв.

	Сүйх тэрэг жаахан явсхийгээд авгайн гадаа ирж зогссонд, балмагдсандаа болоод Дюруагийн хамаг нарийн нандин үг нь санаанд орохоо больчихсон байжээ. Гэтэл хүүхэнд баярласнаа хэлэх, хайрлаж дурлаж, бишрэн хүндэтгэж байгаагаа хэлмээр байв. Хүүхэн ч гэнэт тохиолдсон явдалд мэл гайхаж, учраа олохоо болиод босох ч үгүй хөдлөх ч үгүй суусан тул Дюруа хөтчид сэжиг төрүүлэхээс болгоомжлон, түрүүлэн дэвхэрч буугаад хүүхэнд гараа өглөө. 

	Хүүхэн үл мэдэг найгалзсаар сүйхнээс гарчээ. Дюруа үүдний хонхыг дараад, хаалгаа онгойлгох зуур нь

	— Дахин хэдийд уулзах вэ? гэж асууж амжив.

	— Маргааш өглөөний хоолонд ир л дээ гэж дуулдахтай үгүйтэй шивгэнээд, бараг л үхэр буу буудсан лугаа адил дуутай хаагддаг хаалга тасхийлгэн хаагаад гадаа хаалганы харанхуй хонгилоор орж бараа тасарлаа.

	Дюруа хөтчид таван франк өгөөд, баярласан хэрээ бархирна гэгчийн үлгэрээр гэрийн зүг ухаан малгайгүй явав.

	Ингэж нэг, нөхөртэй хүүхнийг эзэмддэг байж! Дээд зиндааны хүүхнийг шүү! Ёстой дээд зиндааны хүүхэн! Бас Парис хотын хүүхэн! Энэ бүхэн ямар амархан, санаанд ороогүй байтал бүтэв ээ! гэж бодов.

	Урьд нь ийм сайхан амьтдыг эрхэндээ оруулъя гэвэл учир тоймгүй их чармайлт, барагдашгүй тэсвэр гаргаж, үйлчлэх асрах, санаа алдах, хайр сэтгэлийн үг хэлэх, эцсийн бүлэгт бэлэг өгөх мэтээс бүрддэг уран аргаар урхидан авахаас нааш бүтэхгүй гэж бодож явсан юм санжээ. Гэтэл анх учирсан хүүхэн нь ийм богино хугацаанд анхны дайралтаар нь бууж өгснийг бодохоос одоо ч учрыг нь олоогүй явав.

	«Согтуу байсан шүү дээ, маргааш болоход асуудал өөр болчихсон байх биз. Нулимс гаргахгүйгээр бүтэхгүй юм байхаа даа» гэж бодоод сэтгэл түгшүүрлэсэн боловч «Зүгээр зүгээр! Одоо минийх болсон, би гартаа оруулсан цагт бариад байж чадна» гэж өөрөө өөртөө тэр даруй хэлж тайтгарав. 

	Ийнхүү алдар нэр, эрх жаргал, хайр дурлалын мөрөөдөл шингэсэн бүдэг бадаг зэргэлээн дотор итгэл найдварын утсаар нэхсэн алтан өнгөт үүлэн дунд тэдгээр ганган дэгжин, баян тарган, бүхнийг эрхэндээ оруулдаг авгай нар театр шийд гардаг дуугүй дүр шиг хойно хойноосоо цувран өнгөрөхийг тодхоноо харах шиг боллоо.

	Шөнөжин зүүдэлж хонов.

	Маргааш өглөө нь де Марель авгайнд орохоор шатаар нь өгсөж явахдаа ялимгүй догдолж, намайг ямар янзтай хүлээж авдаг бол, бүр хүлээж авахгүй бол яана, битгий оруулаарай гэсэн бол яана гэж бодохын зэрэгцээ, цөмийг нь ярьчихсан бол яана... үгүй, үнэн учрыг нь мэдээгүй байж ярих ёсгүй, тэгэхлээр гол эзэн нь би байна гэж бодов.

	Залуухан зарц бүсгүй хаалга онгойлгов. Түүний царай ердийн төв байсан нь Дюруагийн сэтгэлийг тайвшруулав. Тэргүй бол энэ бүсгүй сандруу гарч ирэх шүү дээ.

	— Де Марель авгайн бие сайн уу? гэж Дюруа асуухад

	— Сайн, эрхэм ээ, урьдын хэвээр гэж хэлээд зочдын өрөөнд орууллаа.

	Дюруа, хувцас хунар, үс сахлаа харж янзлахын тул зуух руу очоод толины өмнө зогсож зангиагаа застал, унтлагын өрөөнийхөө босго дээр наашаа хараад зогсож байгаа де Марель авгайг гэнэт толин дотор үзчихлээ.

	Авгайг мэдээгүй дүр үзүүлэв. Тийнхүү тэр хоёр нүүр учрахын өмнө хэдэн хором толин дотор бие биеэ гэтэх мэт харан зогсжээ.

	Дюруаг эргэн харахад хүүхэн зогссон газраасаа хөдлөхгүй байх нь түүнийг хүлээх мэт учир ухасхийн хүрч

	— Би танд ямар их дурлана вэ! Ямар их дурлана вэ! гэж учир зүггүй шивгэнэв.

	Хүүхэн гараа дэлгэн тосож, цээжинд нь наалдаад, дараа нь нүүрээ дээшлүүлсэнд удтал шимэн үнсэлцэв.

	Тэгж зогсохдоо «Санаснаас тун амархан бүтлээ. Тун ч нааштай сайхан байна даа» гэж Дюруа бодож байжээ.

	Тэгж тэгж бие биеэсээ салав. Дюруа хязгааргүй хайртай байгаагаа үзүүлэхийг хичээн дуугүйхэн инээвхийлнэ.

	Хүүхэн бас л эмэгтэй хүн зөвшөөрч байгаагаа, хүсэж байгаагаа, бэлэн байгаагаа илэрхийлэх гэхлээрээ инээмсэглэдэг тийм инээмсэглэлээр тормолзон зогсоно.

	— Бид хоёроос өөр хүн байхгүй. Лоринаг үерхдэг охиныдоо очиж юм ид гээд явуулчихсан гэж авгай шивгэнэвэл Дюруа гарыг нь үнсэж, гүн санаа алдаад

	— Их баярлалаа. Би танд биширч байна гэж хэлэв. 

	Хүүхэн нөхрөө хөтлөхийн адил Дюруаг сугадан аваад олбогт вандан руу аваачиж, зэрэгцэн суув.

	Дюруа сэтгэл хөдлөм сайхан юм ярих ёстой байсан ч тохирох үгээ олж чадалгүй

	— Ингэхлээр та надад нэг их уурлахгүй байх шив дээ? гэж эг магхийн асуухад нь хүүхэн амыг нь алгаараа таглаж

	— Дуу! гэжээ.

	Чингээд тэр хоёр эгц өөдөөсөө ширтэлцэн, халуун гараа атгалцаад хэсэг дуугүй сууцгаав.

	— Би таныг ямар их хүсэн мөрөөдөв өө! гэж Дюруагийн хэлэхэд бас л

	— Дуу! гэж хориглов.

	Хоолны өрөөнд зарц бүсгүй аяга таваг хангир жингэр хийлгэнэ.

	Дюруа босож

	— Би таны дэргэд сууж чадахгүй нь. Ухаан балартах гээд байх юм гэлээ.

	Тэгтэл хаалга онгойж

	— Хоол бэлэн болсон гэх дуулдав.

	Дюруа авгайг баяр ёслолын байдлаар ширээ тийш сугадан аваачлаа.

	Тэр хоёр өөд өөдөөсөө харан сууж, юм идэх зуураа харилцан инээмсэглэн ширтэлцэж, ертөнцийн бодлыг умартаад, саяхан үүсэж бий болсон нинжин хайрын амтанд умбан, ширээн дээр тавьсан хоолыг нь харахтай үгүйтэй залгилжээ. Дюруа гэнэт ширээн доогуур хөөрхөн бяцхан хөл хэсэж явахыг мэдэрмэгц шалавхан хоёр хөлөөрөө хавчин аваад тавихаа больж, хамаг хүчээр хавчив.

	Зарц бүсгүй орж гарч, сав суулгаа авчирч аваачихдаа юу ч мэдээгүй юм шиг туйлын хайнга байжээ.

	Тэд өглөөний хоолны сүүлээр дахин зочдын өрөөнд орж, түрүүчийн олбогт вандан дээрээ зэрэгцэн суув.

	Дюруа, авгай өөд улам улам ойртон ахисаар тэврэхийг завдахад эелдэг энхрий хөдөлгөөнөөр жаахан зайцуулж

	— Мэдээтэй байгаарай, ороод ирж магадгүй шүү гэнэ.

	— Та бид хоёр хэзээ хоёулхнаа учирч болох вэ? Танд дурлаж байна гэдгээ би хэдийд хэлж болох вэ? гэж Дюруаг шивгэнэхэд чихэнд нь уруулаа хүргэн алдаад

	— Удахгүй танайхаар нэг ороод гарна аа гэж дуулдахааргүй шахам хэлжээ.

	Дюруа гэнэт царай улайж байгаагаа мэдэв.

	— Би... би... би чинь тун базаахгүй суудаг хүн шүү дээ гэж ээрэн хэлэхэд нь инээмсэглээд

	— Тэр хамаагүй ээ. Би таныг харах гэж очихоос бус таны өрөөг харах гэж очихгүй гэв. 

	Дюруа түүний чухам хэдийд очихыг нь шахан шаардаж гарав. Хүүхэн ирэх долоо хоногийн сүүлчээр гэхэд нь гарыг нь атган базалж тэрнээс нааш уулзъя л даа хэмээн гуйж гарчээ. Тэгэхдээ түүний үг хэл авцалдаагүй болж, нүд нь галзуу хүнийх шиг гялалзаж дүрлэгэнэн, хацар нь хоёулхнаа хоол идэх үес заавал тохиолддог номхоршгүй хүслийн дөлөнд улайран минчийжээ.

	Чингэж адтайгаар гуйн гувших нь хүүхэнд зугаатай санагдаж, уулзах хугацааг нэг нэг хоногоор наашлуулсаар байв. Гэвч Дюруа

	— Маргааш... маргааш гэж хэл л дээ гэж дахин давтан шаардав.

	Хүүхэн арга буюу

	— За яах вэ, маргааш таван цагт болъё гэж зөвшөөрлөө.

	Дюруа баярлан цээжний гүнээс санаа алдав. Тэгээд тэр хоёрын дунд бараг тайван, яг л хориод жил ойрын танил явсан юм шиг энгүүн яриа үүсжээ.

	Гэнэт хонх жингэнэхэд хоёулаа овгосхийн цочиж, бушуухан холдож суув.

	— Лорина байх аа даа гэж авгай аяархан дуугарав.

	Охин орж ирээд гайхан зогссоноо гэнэт баярлан хөөрч алгаа ташин Дюруагийн зүг гүйж

	— Өө, Хонгор найз ирчих ээ юү! гэж хашхирлаа.

	Де Марель авгай инээд алдаж

	— Юу гэнэ ээ? Хонгор найз гэнэ үү? Лорина хэдийнээ танд нэр өгчихсөн байх шив! Тун сайхан нэр юм биш үү. Би ч бас таныг Хонгор найз гэж нэрлэе! гэв.

	Дюруа охиныг өвдөг дээрээ суулгаад, түүнд зааж, өгсөн бүх тоглоомоороо тоглов.

	Тэгээд гуравт хорин минут дутуу байхад тэднийхээс гарч сониныхоо газар луу явжээ. Шатан дээр гараад хаалганы завсраар

	— Маргааш таван цагт гэж дахин нэг шивгэнэхэд авгай уруулын нь хөдөлгөөнөөр хэлэх гэж байгааг нь таагаад «за» гэдгээ инээмсэглэн мэдэгдээд хаалгаа хааж билээ.

	Дюруа албан ажлаа дуусчхаад, дурлалт хүүхнээ ирүүлэх өрөөгөө яаж янзлах, орон гэрийнхээ ядуу даржин байдлыг яасхийгээд нууя даа гэж бодол болов. Ханандаа япон хийцийн чамин гоёл өлгөмөөр санагдаж, таван франкаар бүхэл бүтэн иж цуглуулга болох дэвүүр, дэлгэцхэн, өнгө өнгийн даавууны өөдөс авчраад туурганы цаасны толбыг далдлан өлгөв. Цонхныхоо шилэн дээр гол мөрнөөр яваа хөлөг онгоц, улаан тэнгэрийн наана нисэх сүрэг шувуу, тагтан дээр байгаа олон өнгийн хувцастай хүүхнүүд, цасан талаар цувж яваа жижигхэн хүмүүсийг дүрсэлсэн хар зураасан зураг тогтоов.

	Ийнхүү эргэх зайгүй оромж нь төдхөн эрээн мяраан зурагтай цаасан дэнлүүтэй адил болжээ. Хийж байгаа ажил нь бүтэж урам орсон Дюруа бүхэл оройжингоо өнгөтэй цаасны үлдэгдлээр шувуу хайчлан адартаа наав.

	Тэгээд орондоо орж, бух тэрэгний исгэрэх шуугианыг чагнасаар нам унтжээ.

	Маргааш нь ажлаасаа эрт хариад, нэг сагс амтат боорцог, бас амттаны мухлагаас нэг лонх мадер дарс авчирчээ. Жаахан байснаа дахин гарч хоёр таваг, хоёр аяга олж ирэв. Нүүр гар угаалгын ширээнийхээ заваан модон самбарыг алчуураар бүтээж, дээр нь хоол ундаа өрөөд, төмпөн домбо хоёроо доогуур цаана далд хийв.

	Тэгээд хүлээж эхэллээ.

	Авгай таваас арван таван минут өнгөрч байхад ирээд, эрээн мяраан зургийг харж нүд эрээлжлэн өөрийн эрхгүй 

	— Танайд ямар сайхан юм бэ! Ганцхан гэм нь гадаа шатан дээр тун олон хүнтэй юм аа гэж цовоо чанга хэлэв.

	Дюруа хүүхнийг тэврэн авч, тачаангуй нь хөдлөн амьсгаа давчдаж, бүрх дороос нь унжсан туг үсийг нь нимгэн алчуурын гаднаас давхар үнсэж гарав. 

	Түүнээс цаг хагасын дараа Дюруа, хүүхнийг Ромын гудамжны сүйх тэрэгний зогсоол дээр хүргэж өгөв. Хүүхнийг сүйхэнд орж суумагц

	— Мягмар гарагийн яг өдийд гэж шивгэнэсэнд

	— Яг өдийд, мягмар гарагт гэж хүүхэн давтан зөвшөөрлөө.

	Нэгэнт харанхуй болсон тул хүүхэн сүйх тэрэгний онгорхой хаалгаар Дюруагийн толгойг бие рүүгээ татаж, уруул дээр нь үнсээд авчээ. Тэгээд хөтчийг ташуураа далайх хооронд 

	— Баяртай, Хонгор найз аа! гэж хашхирч амжлаа. 

	Тэгмэгц туранхай цагаан морь хуучин муу сүйхийг чирч бөн бөн шогшив.

	Дюруа гурван долоо хоногийн турш де Марель авгайг хоёр гурав хоноод л, заримдаа өглөөгүүр, заримдаа орой гэртээ авчирлаа.

	Нэгэн өдөр хүүхний орж ирэхийг хүлээгээд гэртээ байсан чинь гадаа шатан дээр чанга чанга ярилцахыг сонсоод үүд рүүгээ дөхтөл, хүүхэд чарлах дуулдаж, нэгэн эрэгтэй хүн

	— Энэ золиг чинь ямар юмандаа орилов оо? гэж ууртай хэлж, бас нэг эмэгтэй хүн 

	— Дээд сэтгүүлчийнд ирдэг өлөгчин манай Николаг дайраад унагачихлаа. Дороо хүүхэд байгааг харахгүй энэ муусайн банзлуудыг би л болж гэм босго алхуулахгүй сэн! гэж хэлэх дуулдлаа.

	Яаралтай алхах хөлийн чимээ, плать түргэн түргэн сэржигнэх дуулдсанд Дюруа айн хирдхийж гэдрэг үсрэв.

	Хаалга дөнгөж түгжтэл гаднаас тогшсон тул тайлж өгвөл, де Марель авгай уурлаж бачимдан амь тэмцсээр гүйн орж ирээд

	— Чи дуулав уу? гэж арай чарай хэлэв. 

	Дюруа юу ч мэдээгүй хүн болж 

	— Үгүй, юу тэр вэ? гэвэл

	— Намайг юу гэж доромжилсон гэж бодно? гэв. 

	— Хэн? гэхэд нь

	— Доод давхарт байдаг өөдгүй юмнууд гэлээ.

	— Юм дуулаагүй шүү! Юу бол оо вэ, хэл л дээ гэхэд нь хүүхэн хариу хэлэхийн оронд эхэр татан уйллаа.

	Дюруа малгайг нь авч, цээживчний нь үдээсийг тайлж, орон дээрээ хэвтүүлээд нойтон алчуураар хоёр чамархайнд нь жин тавив. Хүүхэн амь тэмцэх мэт байснаа аяндаа зүгширч ирмэгц хараал урсгаж, тэр байтугай одоохон доошоо буугаад тэр хүмүүсийг цохь, ал гэж Дюруаг шаардав. Тэгэхэд нь Дюруа

	— Цаадуул чинь юм мэдэхгүй бүдүүн хадуун ажилчин улс шүү дээ. Шүүхэд мэдүүллээ гэж бодоход чи л баригдаж баларна. Ийм улстай наана цаана гэлцэхгүй байх нь өлзийтэй гэж аргадав.

	— Тэгвэл бид яах вэ? Би дахин ийшээ ирж чадашгүй нь гэж авгайг хэлэхэд

	— Ядах юу байх, вэ. Би өөр байранд л орчихъё гэв.

	— Тийм ээ... Тэр болтол их удна шүү дээ гэж хүүхэн шивгэнээд, гэнэт ямар нэгэн мэргэн бодол төрсөн мэт шууд тайтгарч, — Үгүй, үгүй, чи дуулж бай, би нэг арга оллоо, чи санаа зовох хэрэггүй, би л аргалъя. Маргааш өглөө чамд хөх хуудас явуулъя гэв.

	Хотын дотор явдаг цахилгаан утсыг «хөх хуудас» гэж нэрлэдэг байжээ.

	Тэгж арга бодсоноо Дюруад хараахан хэлэлгүй өөрөө баясан хөгжиж мишилзжээ. Энэ өдөр авгай урьд урьдынхаасаа онцгой их тачаалтай байв.

	Гэлээ ч гэсэн шатаар буухдаа, айж сандарсандаа хөл нь гуйваад, явдаг хар хүүгийнхээ гар дээр хамаг биеийнхээ жингээр даран түшиж яджээ.

	Тэд хүн амьтантай дайралдсангүй.

	Дюруа маргааш нь нэлээн орой боссон бөгөөд арван нэгэн цагт хөнжилдөө байж байтал нь шуудан хүргэгч өнөөх «хөх хуудас» авчирч өгчээ. 

	Дюруа түүнийг задлан уншвал

	 

	«Өнөөдөр таван цагт Константинополийн гудамжны 127 дугаар байшинд уулзъя. Дюруа авгайн хөлсөлж авсан байрыг онгойлгож өг гээрэй.

	Чамайгаа үнссэн Кло» 

	 

	гэсэн бичиг байв.

	Дюруа яг тав гэхэд тавилтай өрөө хөлсөлдөг асар том байшингийн үүдний сахиулын өрөөнд орж очоод

	— Дюруа авгай танай энд байр хөлсөлж авсан уу? гэж асуувал

	— Авсаан, эрхэм ээ гэв

	— Надад зааж өгөөч гэхэд маш болгоомжтой байхыг шаарддаг эгзэгтэй юманд дассан хүн бололтой, хэлхээтэй түлхүүр дотроос нэгийг салгах зуураа Дюруаг хянамгайлан ажаад,

	— Та, эрхэм Дюруа мөн үү? гэж асуув.

	— Тийм ээ, мөн гэж Дюруа хариулав.

	Хэдхэн хором өнгөрөхөд Дюруа доод давхарт үүдний сахиулын өрөөний өөдөөс харсан хоёр өрөөтэй жижиг байрны босго алхлаа.

	Зэгсэн цэвэр эрээн цаасаар доторлосон зочдын өрөө нь шар судалтай ногоон даавуун бүрээстэй зандан модон тавилтай шалны банзны залгаас ил мэдэгдэм нимгэхэн таруу цэцгэн хээтэй хивс дэвссэн байлаа.

	Унтлагын умгар өрөөний нь дөрөвний нэгийг том ор эзэлжээ. Энэ бол, тавилтай өрөөнд заавал байдаг зүйл бөгөөд сэжиг бүхий олон толботой улаан өдөн хөнжлөөр бүтээж, нүсэр зузаан хөх хөшиг наагуур нь татаад мухрын ханыг бүхэлд нь эзлүүлсэн ажээ.

	«Энэ байрны хөлсөнд би учир тоймгүй их мөнгө гаргаж таарна. Дахиад л өрөндөө баригдах нь. Ийм юм хийж байх мөн тэнэг бодлогогүй хүүхэн юм даа» гэж бодоод сэтгэл гонсойж бодлогошров.

	Тэгтэл хаалга онгойж Клотильда торго дурдан намируулсаар шуугин орж ирээд тэврэн авч бөөн баяр боллоо.

	— Тун тохитой байгаа биз, тийм үү? Заавал дээшээ гарна гэхгүй, гаднаас орж ирээд л, доод давхартаа юм чинь үүдний сахиулд үзэгдэхгүй байсан ч болно. Энд хоёулхнаа уулзаж байхад ямар сайхан байх бол! гэж хөхин өгүүлэв.

	Дюруа аман дээрээ гарч ирэх гээд байсан юмаа асуухыг түдгэлзэн хүйтнээр үнсэв.

	Клотильда өрөөний гол дунд байсан жижигхэн дугуй ширээн дээр том боодолтой юм тавиад задалж, саван, ариун цэврийн шингэнтэй сав, бие угаадаг резин, хайрцаг үсний хавчаар, шаахайн өлгүүр, дух руу нь унаад салдаггүй туг үсээ тогтоох жижигхэн хавчаар зэргийг гаргав.

	Юм бүхнийг тавих газар сонгон, шинэ байранд орсон мэт аашлах нь түүнд тун зугаатай байх шиг байлаа. 

	Хайрцаг ийш тийш нь хөдөлгөх зуураа

	— Юутай ч гэсэн хэрэг болбол сольж байх жаал зугаа хувцас авчрах хэрэгтэй. Тэгвэл бүр аятайхан болно. Жишээ нь, гадаа явж байгаад аадарт цохиулбал ийшээ орж хувцсаа хатаах шүү дээ. Бид хоёр нэг нэг түлхүүрээ аваад, нэгийг нь үүдний сахиулд орхино. Аль нэг маань мартвал хэрэг болно. Энэ байрыг гурван сарын хугацаагаар авсан, тэгэхдээ чиний нэр дээр авсан нь мэдээж, би чинь нэр овгоо хэлэх аргагүй байна шүү дээ гэж шулганасаар л байв.

	— Хөлсийг нь төлөх болохоор надад хэлэх юм байгаа биз дээ? гэж Дюруа байж байж асуувал

	— Хаанаас даа, муужгай минь, тэр чамд ер хамаагүй, энэ бол миний зүгээс гаргаж байгаа ааш юм шүү гэв.

	Дюруа муухай царайлж

	— Яалаа гэж, уучлаарай, би тийм юманд хүргэхгүй гэхэд нь хүүхэн тулж ирээд, хоёр гараа өршөөл гуйх маягаар мөрөн дээр нь тавьж

	— Жорж оо, би чамаас гуйя, бид хоёрын уулздаг орон байр зөвхөн надад, миний мэдэлд шүү дээ гэж бодох нь хэчнээн сайхан бэ! Энэ явдал чамд юу нь муу байх вэ? Тийм биз дээ? Энэ маань чи бид хоёрын хайр сэтгэлтэйн бэлэг болтугай. Миний хонгор Жорж, зөвшөөрөх үү, хэл л дээ! гэж аргадан учирлав.

	Хүүхэн тэгж хэлээд, гуйж байгаагаа нүднийхээ харц, уруул ам, ер нь бүх биеэрээ мэдэгджээ.

	Дюруа удтал гуйлгаж, дургүйцэн татгалзаж байсаар сүүлдээ бууж өглөө. Үнэндээ ч энэ нь шударга юм гэж сэтгэлийн гүндээ бодсон хэрэг.

	Тэгээд хүүхнийг явсан хойно алгаа үрчин «Ер нь хөөрхөн ааштай хүүхэн юм аа даа» гэж аман дотроо дуугарав. Чухам яагаад өнөөдөр тэгж бодогдсоны учрыг олъё гэж чармайсан ч үгүй өнгөрөв.

	Хэд хоноод байтал бас нэг «хөх хуудас» ирсэн нь

	 

	«Манай хар хүн сар хагас шалгалтын ажлаар яваад өнөө орой гэртээ ирэх нь. Долоо хоног уулзаж чадахгүй боллоо. 

	Хонгор минь, юутай уйтгартай вэ!

	Кло чинь»

	 

	гэсэн бичиг байжээ.

	Дюруа айхтар балмагджээ. Хүүхэн хар хүнтэйн талаар ор тас мартсан байжээ. Тиймээс тэр хүнийг нь ганцхан удаа ч болов хараад авах юм сан, түүн тухай таамагтай болох юм сан гэж бодлоо!

	Тийнхүү түүний буцаж явахыг тэсвэрлэн хүлээсэн боловч зүгээр байсангүй хоёрын зэрэг орой Фоли-Бержерт очиж дээрх Рашель авгайнд уригдан хоножээ.

	Гэтэл нэгэн өглөө 

	 

	«Өнөөдөр таван цагт. 

	Кло» 

	 

	гэсэн дөрөвхөн үгтэй цахилгаан авлаа.

	Хүүхэн цагаасаа өмнө ирсэн бөгөөд учир зүггүй тачаадан тэмүүлж тэврүүлээд, Дюруагийн нүүрийг дээр дээрээс нь халуунаар үнсэж

	— Хоёулаа ханатлаа жаргаж аваад, чи намайг нэг газар аваачиж хооллуулаарай, за юу? Одоо би чинь чөлөөтэй болсон шүү дээ гэв.

	Сар дөнгөж эхэлж байдаг, тэгэхэд Дюруа цалингаа урьдчилж аваад үрчихсэн, одоо дайралдсан болгондоо өр тавьж явсан ч энэ өдөр хүүхэнд зарах мөнгөтэй байсандаа ихэд баярлаж

	— Бололгүй яах вэ, хайрт минь, дуртай газарт чинь очъё гэжээ.

	Долоон цагийн үед гараад гадна талын цэцэрлэгт гудамжаар орж явахдаа хүүхэн гарт нь зүүгдэж эелэг ааш гарган

	— Чамайг сугадаад, чамтай хамт явж байх ямар их дуртайг минь чи мэддэг ч болоосой доо! гэж шивгэнэжээ.

	— Латюиль рүү очвол ямар вэ? гэж Дюруаг асуухад

	— Үгүй ээ, цаана чинь дэндүү цэмцгэрдэнэ. Ямар нэг хөгжөөнтэй хээгүй газар, жирийн албан хаагч, ажилчин хүүхэн цугладаг зоогийн газарт очвол дээр санж. Би архины мухлагт дуртай шүү! Бид хоёр хотоос гарч явбал ямар гоё байх сан бол! гэж хүүхэн ярив.

	Дюруа энэ хорооллын дэвсгэрт таарч тохирмоор газрыг олж чадсангүй тул хооллох тусгай өрөөтэй дарсны дэлгүүрхэн дайралдтал цэцэрлэгт гудамжаар нэлээд хэсжээ. Цэргийн хоёр хүнтэй сууж байгаа задгай үстэй хоёр охиныг Клотильда цонхоор харжээ.

	Урт нарийхан өрөөний цаад үзүүрт гурван зөөвөрчин, бас сандал дээрээ алцайн хэвтээд гараа тэлээнийхээ цаагуур шургуулж, гаанс нэрэн байгаа ямархан нэгэн сэжиг бүхий этгээд харагдав. Тэр этгээдийн хүрэм нь зүсэн зүйлийн толбо болсон агаад цүдийж цүлхийсэн хармаанаас нь лонхны хоолой, зүсэм талх, сонинд ороосон нэг юм, олсны тасархай цухуйж, үс нь өтгөн буржгар агаад сэгсийж сагсайсан, хир дагтаа бариулжээ. Ширээн дор саравчтай малгай нь хэвтэнэ.

	Дэгжин хувцастай эмэгтэй орж ирсэн нь санаанд оромгүй юм болсон тул хоёр бүсгүй жиг жуг гэлцэж, зөөвөрчид маргалдахаа болиод, нөгөө сэжигтэй этгээд амнаасаа гаансаа салгаж, шалан дээр нулимаад, жаахан эргэж харав.

	— Их сайхан газар юм аа! Бидэнд лав таалагдах байх гэж итгэнэм. Дараа ирэхдээ ажилчин хүүхэн шигээр хувцаслана аа гэж Клотильда шивгэнэлээ.

	Клотильда тэгж хэлээд өчүүхэн ч зовсон, өчүүхэн ч цамаан зан гаргасан шинжгүйгээр хоол зөөгч жаал хүүгийн хам хум арчихчаан болсон тос өөхнөөс гилэлзэн харлаж, шар айраг асгаастай бяцхан модон ширээнээ дажгүй суув. Харин Дюруа ялимгүй гайхаж цээршээсхийн малгайгаа өлгөх газар хайгаад өлгүүр гэх юм олсонгүй тул арга буюу сандал дээр тавилаа.

	Ястай нь хуурсан хурганы мах, хонины гуяны мах, шанцайтайгаар авчирч тавив.

	— Би ийм хоолонд дуртай. Би чинь хоолны сайныг мэддэг хүн шүү. Энд Английн цайны газар байснаас илүү аятайхан байна гэж Клотильда ярив.

	Тэгснээ дахиад

	— Чи намайг үнэхээр цэнгүүлье гэж байгаа бол бүжгийн танхимтай архины дэлгүүрт аваач л даа. Би нэг тийм «Цагаан хатан хаан» гэдэг нэртэй наргианы газар ойрхон байдгийг мэднэ гэв.

	— Хэн чамайг тийш нь аваачдаг байсан юм бэ? гэж Дюруа гайхан асуулаа. 

	Дюруа хүүхнийг хараад хэрхэн улайж, тийнхүү гэнэтийн асуултад нь яаж зовсныг ажиглаж, ингэж асуусан минь хэтэрхий цаагуурдав уу даа гэж бодов. Эмэгтэйчүүд бусдад мэдэгдэхтэй үгүйтэйгээр түр зуур эргэлздэгийн адилаар үл мэдэг тээнэгэлзэн

	— Миний нэг найз гэж хариулаад дуугүй болсноо, — Нас барчихсан юм гэж нэмэв.

	Тийн үнэнээсээ уйтгарлах мэт доош харлаа.

	Чухам тэгэхэд л Дюруа хүүхний өнгөрсөн амьдралын талаар юу ч мэдэхгүйгээ анх удаа санажээ. Явдаг хүн олонтой байсан нь мэдээж, гэхдээ тэд нь ямар янзын, зэрэг зиндааны улс байсан бол? гэж бодлоо. Бүүр түүр хардах сэтгэл, тэр ч байтугай жигших санаа төрж, өөрийнхөө мэдээгүй юм бүхнийг, зүрх сэтгэл, аж амьдралд нь учирсан өөртөө холбогдолгүй юм бүхнийг жигшин зэвүүцэв. Яг энэхэн үед өөр хүн, өрөөл бусдыг бодож байж болзошгүй үл хөдлөх үзэсгэлэнт толгой дотор нь нуугдсан нууцыг тайлахыг хичээн эгдүүтэйеэ ширтлээ. Хүүхний урьдын явдлыг харах сан хуучныг нь сөхөх сөн, цөмийг нь мэдэж, цөмийг нь яриулах сан гэж туйлаас хүсжээ!..

	— За яах вэ, хоёулаа «Цагаан хатан хаан» руу очих уу? Тэгвэл миний хувьд ёстой баяр болох санж гэж дахин асуухад нь «Ер нь үүний өнгөрсөн үе надад ямар пад байна аа! Ийм дэмий юмнаас болоод санаа зовж байвал тэнэг хэрэг» гэж бодоод инээмсэглэн

	— Тэгэлгүй яах вэ, хайрт минь явъя л даа гэж хариулав.

	Хүүхэн гадаа гараад ямар нэгэн нууц юм хэлэх гэхлээрээ аашилдаг шигээ

	— Би одоо болтол чамаас энэ тухай гуйхаа зовоод явсан юм. Эмэгтэй хүн явахад эвгүй, эхнэргүй харчуулын цуглардаг газар очих ямар их дуртайг минь чи төсөөлөхгүй л дээ. Багт наадмын үеэр би сургуулийн хүүхдийн хувцас өмсчихнө. Би тийм эрэгтэй хүүхдийн хувцас өмсөхөөрөө туйлын инээдэмтэй байдаг юм гэж аминчлан шивгэнэжээ.

	Бүжгийн танхимд ороход, хүүхэн айсан боловч сэтгэл хангалуунаар Дюруад наалдан, тэнд байгаа янхан хүүхэн, тэдний хангамжид явдаг харчуулыг шагшран ширтэж, аюул тохиолдвол хамгаалал эрэх мэтээр өндөр сүрлэг хөдөлгөөнгүй зогсох цагдааг байн байн зааж «Ямар сүрдмээр биетэй юм бэ!» гэж хэлж явлаа. Арван таван минут өнгөрөхөд хүүхэн тэр бүхнээс уйдсан учир Дюруа гэрт нь хүргэж өгөв.

	Үүнээс хойш тэр хоёр хар бор хүмүүсийн цугладаг тийм айхтар газар луу хэд хэдэн удаа аялал хийв. Ийнхүү замбараагүй хэсүүлч маягаар амьдрах нь явдаг хүүхний нь сонирхлыг ихэд татдагийг Дюруа ч мэдэж авав. 

	Клотильда болзоондоо ирэхдээ зоргог даавуун плать, инээдэмт жүжигт гардаг эзэгтэйдээ итгэсэн зальжин зарц бүсгүйн тоорцог оройвч өмссөн нь гоё боловч төв даруу харагдаж, бас бугуйвч, бөгж, алмаас эрдэнийн ээмэг зүүдэг байлаа. Дюруа тэдгээрийг битгий зүү гэж хориглосон боловч

	— Хамаагүй! Цөмөөрөө л Рейн нутгийн чулуу гэж санана гэж хариулдаг байжээ.

	Иймэрхүүгээр хувцаслаж хүний нүд хуурахыгаа (үнэндээ хуураад хуураад олигтой далдалж чадсангүй) маш амжилттай боллоо гэж үзээд муу муухайгаараа хамгийн их нэрд гарсан газраар зугаалсаар байлаа.

	Түүгээр ч үл барам Дюруаг ажилчин хүн шигээр хувцасла гэхэд нь үнэ ихтэй зоогийн газар өмсдөг хувцаснаасаа салахыг хүссэнгүй, тэр ч байтугай бортгон малгайгаа зөөлөн даавуун бүрхээр ч солихоос татгалзжээ.

	Авгай түүний зөрүүд занг дийлж ядахаараа

	— Намайг баян айлын зарц, чамайг түүний хойноос гүйдэг дээхнүүр зиндааны зэгсэн хар хүү л гэж хэлнэ шүү дээ гэнэ.

	Ингэж инээдэм зугаатай явах нь хүүхэнд үнэхээрийн сайхан санагдах ажээ.

	Тэд, үнэ хямдтай архины мухлаг дэлгүүрт орж, тамхины утаа манарсан умгар өрөөний нэг, мухарт очиж, өмхөрч хуучирсан модон ширээ, майжгий сандалд нь суулаа. Өрөөгөөр нэг тамхины гашуун утаа, шарсан загасны үнэр хослон, хоолны дараа салхи оруулаагүй битүү агаартай агаад, гадуур цамцаа тайлаагүй харчуул шилэн аягаар архи хөнтөрч, хашхирч гууглалдана. Гайхмаар сонин хоёр орж ирснийг сонирхсон жаал хүү тэдний урд интоор хийсэн архитай хоёр хундага авчирч тавив.

	Хүүхэн айж хавчганахын хажуугаар баярлаж, улаан шүүсийг жаахан жаахнаар шимэн залгих зуураа тогтворгүй тормолзсон нүдээр эргэн тойрноо харна. Залгисан интоор бүхэн нь ямар нэгэн гэмт хэрэг үйлдэж байгаа юм шигээр санагдуулж, ам хэл түлэм халуун чанарт ундааны дусал бүхэн нь хоолойд орохдоо ямархан нэгэн ичгүүртэй, болдоггүй юмыг болгомоор санагдуулан сэтгэл бодлыг аятайхнаар холбируулан үймүүлэх ажээ.

	Тийн суутал хүүхэн аяархан

	— Эндээс явъя даа гэж хэлэв.

	Хоёул гарахаар босоцгоож, авгай тайзнаас бууж яваа жүжигчин шиг доогуур хараад ойр ойрхон хурдан алхалж, ширээ тохойлдон сууцгаасан согтуучуулын дундуур сүлжин явахад нь тэнд байгсад үзэн ядан болгоомжлох байдлаар үдэн хоцров. Хүүхэн босго алхангуут, тайвшран санаа алдах нь аймшигт аюулаас мултарч чадсан мэт байлаа.

	Хүүхэн заримдаа Дюруад хандаж

	— Иймэрхүү нэг газар намайг хүн доромжилбол чи яах вэ? гэж асуухад нь

	— Уухай, тэгвэл би чамайг өмөөрнө дөө! гэж шазруун хариулдаг байв.

	Тэгэхлээр нь баярлаад түүний гарыг атган базалж явдаг нь намайг нэг хүн доромжлоосой, надаас болоод иймэрхүү хүмүүстэй зодолдоосой, намайг өмөөрөөсэй гэж битүүдээ хүсэж байсан ч байж болох юм.

	Гэвч ингэж долоо хоногтоо хоёр гурван удаа зугаалах нь Дюруад залхуутай санагдаж, нөгөөтээгүүр тэр болгон зөөвөрчин болоод уух юманд өгөх хагас луидорыг олох гэж асар их хүчин чармайлт гаргадаг болжээ. Дюруагийн амьдрал хэцүүдэж, бүр төмөр замын захиргаанд байснаасаа долоо дордсон нь сэтгүүлч болсон анхны хэдэн сардаа одоохон их мөнгө авна гэж найдаад тооцоогүйгээр баахан мөнгө үрж үрж, эцсийн бүлэгт хамаг нөөцөө барж, мөнгө олох арга замаа нэгмөсөн тасалжээ.

	Хамгийн энгийн арга болох кассаас авдаг нь аль хэдийн бүтэхээ байгаад, дөрвөн сарын цалингаа урьдчилан авч, бас дээр нь бичих юмны шагнал гэж зургаан зуун франк аваад идчихжээ. Форестьегээс нэг зуун франк зээл авч, хэнд л бол хэнд мөнгө өгч байдаг Жак Ривалиас гурван зууг авч, түүнээс гадна өдий төдий хүнээс тав арваар нь авсаар нэр нүүрээ хөөдөж дууссан байна.

	Зуун франк яаж олъё доо гэж бодоод Сен-Потеныг арга зам зааж өгөөч гэсэнд цаадах нь хэдийгээр юмны эвийг олохдоо гарамгай ч энэ удаа ухаан сийлж эс чадав. Тэгээд ирмэгц, мөнгөний хэрэгцээ их болсон тул урьдынхаас улам хүчтэйгээр арчаагүй ядуу байдлаа зүхэн занаж, сэтгэл санаа нь үймрэн хямарна. Хорвоо ертөнцийг үзэн ядах хорсон хараах битүү уур хилэнд баригдлаа. Үл ялих хамгийн өчүүхэн юмнаас бөөн уур болдог болов.

	Гоёж гангалсан юм ер үгүй, хамаагүй дураар зарсан юм нэг ч үгүй бөгөөтөл яагаад сардаа мянгаад франк зарчхаад байна вэ? гэж цөөн бус удаа өөрөөсөө асууна. Гэвч хамгийн наад захыг нь бодоод үзэхэд дор дурдсан дүн гарчээ. Үүнд дээд зэргийн зоогийн газар өглөөний хоол идэхэд найман франк, үдийн хоолонд арван хоёр франк, нийлэхээрээ нэг луидор, бас түүн дээр юугаа ч мэдээгүй байхад хурууны завсраар гоожоод алга болдог хармааны мөнгө буюу арваад франкийг нэмэхэд нийлээд гучин франк гарлаа. Өдөрт гучин франк гэдэг нь сард есөн зуун франк гэсэн үг. Энэ мөнгөнд гутал хувцас, дотуур өмд цамц, угаалга гэх мэтийн бас бус зардал ороогүй билээ.

	Ийнхүү арван хоёрдугаар сарын арван дөрвөн гэхэд хармаандаа ганц ч сү үгүй хоцорч, мөнгө олох аргыг толгойгоо гашилтал бодоод яг таг мухарджээ.

	Урьдын цагт олонтоо аргалдаг байсан шигээ, өглөө юм идэхээ больж, бүтэн өдөржин ажил дээрээ бөөн уур цухал суув.

	Гэтэл дөрвөн цагийн үед явдаг хүүхнээсээ «Хоёулаа хамт хооллох уу? Тэгээд нэг тийшээ арилж өгье» гэсэн бичигтэй «хөх хуудас» авав.

	Дюруа тэр даруй «Хооллох боломжгүй байна» гэж хариу бичсэнээ, хүүхэнтэй өнгөрүүлэх сайхан цагаас татгалзана гэсэн чинь юуг гэсэн үг вэ гэж бодоод «Есөн цагт уулздаг байрандаа хүлээж байя» гэж нэмэв.

	Тэгээд цахилгаан цохиж мөнгө үрэхээс зайлсхийж, тэр зурвасаа нэг сонин тараагчаараа явуулаад үдийн хоолны мөнгө хаанаас олъё доо гэж бодол болов.

	Долоон цагийн харанга дуугарахад аргалах аргаа олоогүй л, өлсөж өр загатнаад байв. Тэгтэл гэнэт яавал ч яатугай гэж шийдээд албан хаагчдыг явсан хойно хонхоо дарахад нь байр сахихаар үлдсэн эзний үүдний сахиул ороод иржээ.

	Дюруа учир зүггүй хармаагаа ухаж тэмчээд

	— Фукар гуай, би түрийвчээ гэртээ мартчихаж, гэтэл Люксембургийн цэцэрлэг рүү явах цаг минь болчихсон байдаг, та надад унааны хөлс тавин сү зээл өгөөч гэж хааш яаш хэлэв.

	Үүдний сахиул хантаазныхаа хармаанаас гурван франк гаргаад

	— Дюруа гуай, өөр хэрэггүй биз? гэж асуухад нь

	— Зүгээр зүгээр, болно. Их баярлалаа гэв.

	Дюруа мөнгөн зооснуудыг шүүрэх шахам аваад шатаар ум хумгүй уруудан гүйж, хэцүүдсэн үедээ нэг бус удаа орж гол зогоож байсан өнөөх зуушны газаралхуу юмандаа хоол идэв.

	Тэгээд есөн цаг гэхэд өнөөх байрныхаа зочдын өрөөний зууханд хөлөө дулаацуулан, явдаг хүүхнээ хүлээн суужээ.

	Хүүхэн хүйтнээс хацар нь улайчихсан хөгжил баясгалантай орж ирээд

	— Эхлээд гадуур явах юм биш үү? Тэгээд арван нэгэн цагт эргэж ирье. Гадаа хачин сайхан байна гэв.

	— Яах юм бэ, энчээ их сайхан байна шүү дээ гэж Дюруа аман дотроо хэлбэл

	— Чи өнөөдрийн сарыг харсан бол уу? Ийм орой зугаална гэдэг сэтгэл ханашгүй байх аа гэж Клотильда малгайгаа ч авсангүй хариулав.

	— Тийм ч байж болох л юм, гэхдээ би өнөөдөр зугаалъя гэж ер бодоогүй байна гээд ууртайяа нүд гялалзуулан хартал, Клотильда гайхаж гомдон

	— Яах чинь энэ вэ? Наад, ярьж байгаа чинь ямар учиртай байна аа? Би зугаалмаар байна, яагаад уурласныг чинь мэдэхгүй юм гэв.

	Дюруа ухасхийн босож

	— Уурласан юм алга! Зүгээр л залхаж гүйцлээ. Өөр юм алга! гэж уурсан хашхирлаа.

	Де Марель авгай бол зөрүүд загнавал дургүйцэж, бүдүүлэг загнавал уурлаж сүйд болдгийн нэгэн байжээ.

	Тийм ч учраас Дюруа өөд муухайгаар ширэв татаад маш хүйтнээр

	— Би ийм маягаар ярихад сураагүй хүн шүү. Тэгвэл ганцаараа явна даа, баяртай! гэж түс тас хэллээ.

	Дюруа хэрэг буруу тийшээ хандах төлөвтэй болсныг мэдмэгц ухасхийн хүрч гарыг нь үнсэж үмхлэн

	— Хайрт минь уучлаач, би гуйя, би өнөөдөр ийм ууртай, ийм бухимдуу байна. Чи манай ажил ямар их зовлонтой, уурлах уцаарлах юм ихтэй гэж санана... гэхэд нь жаахан зөөлөрсөн боловч тайвшралгүй

	— Тэр надад пад алга. Ер нь та надад уураа гаргах юм бол би хүлээхгүй гэв.

	Дюруа түүнийг тэврэн авч олбогт вандан руу аваачаад

	— Хүүеэ, миний бяцхан хонгор, би чамайг гомдооё гээгүй. Санамсаргүй хэлчихлээ гээд албаар суулгаж, өмнө нь өвдөг сөхрөөд

	— Чи намайгаа уучлав уу? Уучиллаа гээч дээ! гэж гуйж гарав. Хүүхэн

	— За яах вэ, харин дахиад ингүүзэй гэж хүйтнээр хэлээд босож, — За одоо явж зугаална даа гэхэд нь Дюруа сөхрөн туссан хэвээрээ хоёр хөлийг нь хав тэвэрч

	— Эндээ бай л даа, би гуйя. Хайрлаач дээ. Нэг удаа минийхээр бол л доо. Эндээ, энэ зуухны дэргэд чамтайгаа өнөө оройг өнгөрөөе гэж байна, «За» гэж хэлээч дээ, «за» гэж хэл л дээ, би гуйж байна шүү гэж аргадсан боловч

	— Тэгж ярихгүй ээ, би салхинд явмаар байна. Чиний аашийг дагая гэсэн хүн алга гэсэн эрс тэс хариу сонслоо. 

	Гэвч

	— Чи намайг хайрлаач дээ, надад нэг шалтгаан байна, тун ноцтой шалтгаан... гэж Дюруа чаргууцалдсаар

	— Үгүй. Дургүй байгаа бол өөрөө мэд, би ганцаараа явна. Баяртай гэж хүүхэн давтсаар байлаа.

	Хүүхэн тэгж хэлээд огцом эргэж, гараас нь мултраад үүд чиглэхэд Дюруа босон харайж тэврэн авлаа.

	— Кло минь, миний бяцхан Кло, үгэнд минь ор л доо. Минийхээ үгэнд орооч дээ... гэж бас гуйв.

	Хүүхэн эрс татгалзан толгой сэгсэрч, юм дуугаралгүй, үнсэхээс нь нүүрээ зайцуулж, гараас нь мултрахыг оролдлоо. Гэвч Дюруа

	— Кло минь, миний бяцхан Кло, би чинь нэг шалтгаантай байна шүү дээ гэж дахин учирлахад нь зогсож, нүүр өөд нь ширтээд

	— Худал ярьж байгааг нь ... Юун шалтаг? гэв. Дюруа хэлэх үгээ олохгүй минчийтэл улайсан тул

	— Худлаа ярьж байгааг чинь би мэдэж байна... Бузар амьтан! гэж Клотильда жигшин хэлээд нүдээрээ нулимс гүйлгэнүүлэн гараас нь мултран зайлжээ.

	Дюруа хүүхнээс салахгүйн тулд бүх үнэнээ хэлэхэд ч бэлэн болж шаналан зовохдоо аанай л мөрнөөс нь барьж чангаалцалдан цөхрөнгөө барсан дуугаар

	— Би чинь нэг ч сү үгүй шүү дээ... Ийм л байна! гэв. 

	Хүүхэн эргэж үнэн, худлыг нь шалгах мэт хоёр нүдийг нь эгцлэн ширтээд

	— Яаж байгаа нь тэр вэ? гэв.

	Дюруа чавга шиг улайгаад

	— Надад ганц ч сү алга. Бүр франк ч алга, хагас франк ч алга, бид хоёр цайны газар очдог юм аа гэхэд хундага ликёрын үнэ төлөх юм юу ч үгүй байна шүү дээ. Чи надаар ийм шившигтэй юм заавал хэлүүлэх ч гэж дээ. Чамтай цуг яваад хэнэг ч үгүй сууж, юм захичхаад, сүүлд нь надад мөнгө алга аа гэж дажгүй хэлж байж яаж болох вэ дээ... гэж ярихад нь хүүхэн эгц өөдөөс нь ширтсэн хэвээрээ

	— Тэгээд энэ чинь үнэн юм уу? гэж асуув.

	Дюруа дорхноо өмд, хантааз, пиджакийнхаа хамаг хармааг урвуулан гаргаж харуулаад

	— За одоо сэтгэл чинь ханав уу? гэж шүдээ зуугаастай хэлэв.

	Хүүхэн гараа алдлан ухасхийж, энхрий зөөлнөөр хүзүүнээс нь зүүгдэн тэвэрч

	— Ай, миний муу хүү!.. Миний муу хүү... Би энийг чинь мэдсэн сэн бол уу? Яахлаараа чи минь ийм юмтай учирчхав аа? гээд Дюруаг суулгаж, өвөр дээр нь суугаад, хүзүүгээр нь тэвэрч, сахал үс, уруул ам, нүд нүүргүй үнсэлж, золгүй учрал тохиолдсоныг нь яриулж авчээ.

	Дюруа ч сэтгэл уярч, элэг эмтрэм юм зохион ярив. Тэгэхдээ аав маань өрөнд унаад, түүнээ хэргээс мултлах гэж хамаг хураасан мөнгөө өгөөд, бас өр гэж үснээсээ олон боллоо гэж ярьжээ.

	— Бүх нөөц хөрөнгөө үрсэн болохоороо наад зах нь хагас жил өлсөж явахаас өөр аргагүй болсон шүү дээ. За яах вэ, аль хэцүүг тэр гэх вэ. Ер нь чиг мөнгөнөөс болоод нэг их сүйд болоод яах билээ дээ гэж ярив.

	— Чи надаас мөнгө зээл ав л даа, тэгэх үү? гэж хүүхэн чихэнд нь шивгэнэсэнд

	— Миний бяцхан хонгор, чи их сайн хүн юм аа. Гэхдээ энэ тухай дахин ярихаа болъё, би чамайг гуйя. Энэ чинь намайг басамжилсан хэрэг болно гэж нэлээд ханагар хэлбэл хүүхэн дуугүй болов. Тэгснээ дахиад л хав тэврэн биедээ нааж

	— Би чамд ямар их дурлана вэ, чи энийг минь мэдэхгүй л дээ! гэлээ.

	Энэ бол тэр хоёрын хайр дурлалтайн хамгийн сайхан оройн нэгэн болж өнгөрлөө.

	Хүүхэн явах гэж байхдаа

	— Чам шиг байдалд орсон хүн гэв гэнэт хармаанд нь мөнгө байж байх юм уу, эсвэл хувцасны завсраар орчихсон ганц нэг зоос олохоос илүү эрхэм юм хаа байх вэ, тийм үү? гэж хэлэхэд нь Дюруа

	— Тэгэлгүй яах вэ! гэж чин үнэнээс дуу алджээ.

	Клотильда гадаа сайхан байна гэдэг нэрийдлээр гэр лүүгээ явган явахаар шийджээ. Тийн тувт сарыг харж баясан явлаа.

	Өвлийн эхний нэгэн цэлмэг хүйтэн шөнө байв. Хүн амьтан, морь мал хүйтний амьсгаанд хөөгдөн явах бөгөөд явган замаар өсгий тог тогхийх дуулдана.

	— Нөгөөдөр уулзах уу даа, тэгэх үү? гэж хүүхэн салдаг дээрээ хэлэхэд нь

	— Бололгүй яах вэ, тэгье гэв.

	— Мөн энэ цагтаа биз дээ? гэхэд нь

	— Мөн энэ цагтаа гэж давтав.

	— Баяртай, хайрт минь гэж хүүхэн хэлээд явах болж, тэр хоёр их л янаглан үнсэлцэв.

	Дюруа яаж энэ байдлаасаа гарах, маргааш ямар арга бодохоо бодсоор гэрийн зүг яаран алхжээ. Гэтэл өрөөнийхөө хаалгыг онгойлгох гэж, хантаазныхаа хармаанаас чүдэнзээ эрж байтлаа хурууны нь үзүүрт зоос дайралдахыг үзээд маш их гайхав.

	Гэрэл гаргамагц, тэр зоосыг гаргаж харсан чинь хорин франкийн алтан зоос байв.

	Бараг л ухаан солиорох гэж байгаа юм шиг санагдлаа.

	Зоосыг янз бүрээр эргүүлэн шүүрэн үзэж, ямар сонин тохиолдлоор хармаанд минь байж байдаг бил ээ, тэнгэрээс буугаад ирээгүй нь лав л байх! гэж бодов.

	Тэгсээр гэнэт учрыг нь олмогцоо улаан галзуу уурлан шатав. Чухам өнөөдөр явдаг хүүхэн нь, заримдаа мөнгө зоос хувцасны завсраар орчхоод, хэцүүдсэн үед заавал олддог юм шүү гэж ярьж байсан нь санагдаж, надад өглөг өгсөн байх нь, ямар шившигтэй юм бэ! гэж боджээ.

	Хараал ширээл тавьж

	— Гайгүй ээ! Нөгөөдөр нэг сайн болгож тавья, чамайг! Арван таван минутын турш сайн таниулаад өгье өө! гэж занаад тэгтлээ басамжлуулсандаа ууртай нь аргагүй унтахаар хэвтжээ.

	Нэлээд ч орой сэрэв. Гэдэс нь өлсөөд байхлаар нь хоёр цагаас нааш босохоо больё гээд дахин хэвтэж нойроо хүргэж ядав. Тэгээд

	— Энэ арга, арга биш. Өнөөдөр яаж ингээд мөнгө олох ёстой гэж өөрөө өөртөө хэлээд бослоо.

	Гадаа гарсан хойно нэг юм санаанд орох байлгүй гэж горьдон гэрээсээ гарч явлаа.

	Тэгээд ч нэмэр болсон юмгүй, харин ч зоогийн газрын дэргэдүүр өнгөрөхөд арааны нь шүлс гарчээ. Үд дундын алдад «За яах вэ, энэ хорин франкаас нь хэдийг авъя. Маргааш Клотильдад өгчхөж болно биз» гэж шийдлээ.

	Тийнхүү шар айргийн газар хоёр франк тавин сантимыг нь үрчхээд, ажлын газраа ирж, үүдний сахиулд гурван франкийг нь эргүүлж өгөв.

	— Фукар гуай, би өчигдөр танаас унааны хөлс гэж авсан мөнгө минь гээд түүнийгээ өгчээ.

	Долоон цаг болтол ажиллав. Дараа нь хооллохоор явж, гурван франкаа зарав. Орой нь хоёр аяга шар айраг уусан нь өдрийн зарлагыг нь есөн франк, гучин сантим болтол ихэсгэв.

	Ганц хоногийн дотор зээл авах юм уу, аж төрөх ямар нэгэн шинэ арга зам олно гэдэг санашгүй зүйл тул орой болгож байж буцааж өгье гэсэн хориосоо зургаан франк тавин сантимыг нь үрж амрагийн болзоондоо ирэхдээ, хармаандаа дөнгөж дөрвөн франк хорин сантимтай болсон байжээ.

	Улаан галзуу уурласан ч уулзмагцаа учрыг нь олж, хужрыг нь тунгаана даа гэж өөрөө өөртөө амлан «Миний хармаанд шургуулаад орхисон хорин франкийг чинь би олсоон. Би бахь байдгаараа мөнгө хөөцөлдөх зав ч үгүй байсан учраас өнөөдөр чамд мөнгийг чинь өгч чадахгүй ээ. Харин дараа заавал буцааж өгнө» гэж хэлнэ дээ гэж төлөвлөжээ.

	Хүүхэн орж ирмэгцээ, намайг ямар янзтай угтдаг бол? гэж бодон энхрий эелдэг, жаахан хулчийсхийн тал өгөх байртай хараад олон юм яриулахгүй санаатай нэгэн хэсэгтээ салахгүй үнсэв.

	Харин тэр үед Дюруа «Энэ тухай ярихаа л нэг ярина. Ганцхан шалтаг л гаргах хэрэгтэй» гэж бодож байлаа.

	Гэвч шалтаг эрээд олсонгүй тул юм хэлсэнгүй. Ер нь тэрхүү эгзэгтэй яриа үүсгэж хараахан зүрхэлсэнгүй өнгөрлөө.

	Хүүхэн зугаалъя барья ч гэсэнгүй, Дюруагийн сэтгэл зүрхийг булаасаар байгаад өнгөрчээ.

	Клотильда хэд хэдэн газар, дээгүүр улстай хооллох учиртай гэсэн тул дараачийн долоо хоногийн лхагва гарагт л уулзъя гэж болзоод шөнө дундын үед салав.

	Түүний маргааш Дюруа зоогийн газар өглөөний хоол идээд мөнгөө төлөхөөр өнөөх үлдсэн дөрвөн франкаа гаргая гэсэн чинь дөрвийн нь оронд тав гарч ирсний нэг нь алтан зоос байж байв.

	Эхлээд, өчигдөр орой хариулт өгөхдөө андуураад өгөлцсөн юм байлгүй гэж бодсоноо төдхөн учрыг ухаж, зүрх нь дэлсэн, ингэж байн байн өглөг өгдөг нь юутай эвгүй муухай юм бэ гэж уурсжээ.

	Хүүхэнд юм хэлээгүйдээ туйлаас харамсан, хатуухан шиг түс тас ярьчихсан бол ийм юм гарахгүй шүү дээ гэж бодов.

	Дюруа бүтэн дөрвөн хоног тавхан луидор олох гэж оролдохын тоолон бүтэлгүйтээд, эцэст Клотильдагийн хоёр дахь луидорыг идлээ.

	Уулзмагцаа л «Чи ингэж илбэ үзүүлэхээ боль, тэгэхгүй бол би чинь үнэнээсээ уурлана шүү» гэж занасан боловч хүүхэн яаж ийгээд өмдний нь хармаанд дахиад хорин франк хийж амжжээ.

	Дюруа түүнийг нь олоод «Адтай шулам» гэж аман дотроо хэлээд, ганц ч сантимгүй байсан болохоороо, гартаа ойртуулан дотор хантаазныхаа хармаанд хийв.

	«Би мөнгийг нь бөөгнүүлээд өгчихнө дөө. Зээл авч байгаа юм чинь тэгэлгүй яах вэ?» гэж санаагаа заслаа.

	Гуйгаад салахгүй болохоор нь мөнгөний нярав өдөрт таван франк өгч байхаар боллоо. Энэ зөвхөн хоолонд хүрэхээс бус жаран франк болтлоо нэмэгдсэн өрийн тухайд бодохын ч хэрэггүй зүйл байлаа.

	Энэ завсар Клотильда дахиад л өнөөх Парисын адгийн газраар шөнө хэсүүчилдэг дон нь шүглэж, Дюруа ч гэсэн тэгж аз мэдсэн хэрэг гэж зугаалаад нэгэн бол хармаанаасаа, нэгэн бол шаахайнаасаа, тэр ч байтугай цагныхаа гэр дотроос алтан зоос олдог болж амтшаад уурлахаа нэгэнт больжээ.

	Нэгэнт л одоо дээрээ хүүхний дур хүслийг биелүүлж чадахгүй байгаагаас минь хойш дуртай юмандаа мөнгө зарж байхад надад ямар буруу байх вэ? гэж бодно.

	Тэглээ ч гэсэн, хэзээ нэгэн цагт бүгдийг нь нийлүүлээд өгчихнө гэдэг бодолтойгоор битүүдээ тооцоод л байлаа.

	— Чи бод л доо, би гэдэг хүн насаараа Фоли-Бержерт орж үзээгүй байдаг. Тийшээ явах уу? гэж нэг орой хүүхэн хэллээ.

	Дюруа тэнд очоод Рашельтай дайралдахаас айж нэлээн сандарсан боловч дорхноо «Хамаа байж уу! Ер нь явж явж тэр миний эхнэр ч биш. Намайг хараад учир ойлгож, юм хэлэхгүй биз. Тэгэх тусмаа бид хажуугийн тусгай суудалд суух юм чинь» гэж бодов.

	Зөвшөөрөх болсон бас нэг шалтгаан нь өөрөөсөө сохор мөнгө гаргалгүй де Марель авгайг театрын хажуу суудалд суулгах аятай нөхцөл тохиолдсон явдал байжээ. Энэ нь нэгэн ёсны хариу халамж энхрийлэл болно гэж үзэв.

	Дюруа Клотильдаг сүйх тэргэнд үлдээгээд байнгын билет авахаар явсны учир бол орохдоо нэг ч мөнгө төлөөгүй гэдгээ мэдэгдэхгүй шалтаг байв. Тэгээд тэрэг рүү буцаж хүүхнийг аваад мэхэлзэн хүндэтгэсэн билет шалгагч нарын хажуугаар өнгөрцгөөв.

	Театрын хажуугийн өрөө дүүрэн хүнтэй тул арай чарай чихцэлдэн явсаар бөөн шуугиантай давхарлаг, таг чиг доод суудал хоёрын завсар орж хаагдлаа.

	Де Морель авгай тайз руу харсангүй, түүний анхаарлыг тэдний араар сэлгүүцэн яваа хүүхнүүд шууд татжээ. Тийнхүү байн байн эргэж, тэднийг ажиглан, эдгээр хачин хүмүүс ер нь ямар юмнаас бүрдсэн бол, эдэнд гар хүрч үзэх юм сан, эдний цээживч, хацар нүүр, үс гэзгийг барьж үзэх юм сан гэж хорхой нь хүрэв.

	Тэгснээ гэнэт Дюруад хандаж

	— Тэр бүдүүн хар хүүхэн дандаа л биднийг хараад байх юм. Тэр ч байтугай юм хэлэх гээд байна уу гэж бодлоо. Чи анхаарав уу? гэхэд нь

	— Үгүй ээ, чамд л тэгж санагдаа биз гэв.

	Гэвч Дюруа тэр хүүхнийг аль хэдийн мэдсэн байжээ. Тэр нь Рашель мөн бөгөөд байсхийгээд тэдний хажуугаар өнгөрч, нүд нь хорсолтойёо гялалзан, хараалын үг аман дээр нь гарч ирэх гээд байжээ.

	Дөнгөж сая олны дундуур чихцэлдэж явахдаа Дюруатай дайралдаж «Сайн уу?» гэж аяархан хэлээд, залирхаг онигор нүдээрээ «Ойлголоо» гэж ирмэх шиг болоход нь Дюруа явдаг хүүхнээсээ айгаад хариу хэлэлгүй хүйтэн царайлан дээгүүр харж, уруулаа ихэмсгээр жимийгээд өнгөрчээ. Рашель бүдэг бадаг хардах сэтгэлд шавдуулан хойноос нь ирж, мөрөөрөө шүргээд,

	— Сайн уу, Жорж оо? гэж нэлээн чангаар хэлсэн юм санж.

	Дюруа дуугүй л байж. Тэгэхээр нь хүүхэн ямар ч байсан өөрийгөө таниулж, толгой дохиулан мэндлүүлж сална даа гэж шийдээд боломж гарахыг хүлээн тэдний суудлын хойгуур нааш цаашаа сүлжиж гарсан нь тэр байжээ.

	Де Марель авгайг өөр лүүгээ хараад байхыг мэдмэгц шууд Дюруа руу хүрч ирээд мөрөнд нь гар хүрч

	— Сайн уу, сонин юу байна даа? гэж асуув.

	Гэтэл Дюруа эргэж ч харсангүй. Тэгэхлээр нь хүүхэн 

	— Чи чинь пүрэв гарагаас хойш дүлий болчихсон хэрэг үү? гэж ёжиллоо.

	Дюруа хариу уг хэлээгүйгээр үл барам жигшин зэвүүцэх байдлаараа ийм адгийн эмтэй ямар нэгэн яриа үүсгэвэл миний нэр алдарт таарахгүй юм болно гэдгийг илтэд ойлгуулжээ.

	Рашель хорсолтойёо тас тас хөхөрч

	— Чи бас хэлгүй болсон байх нь ээ? Наад хүүхэн шиг юм чинь хазчихсан юм биш биз? гэхлээр нь тачаадан зангаад

	— Та надтай ийм юм ярьж яаж зүрхэлнэ вэ? Арил цаашаа, тэгэхгүй бол чамайг бариулна шүү гэж хилэгнэн загнав.

	Хүүхэн нүд гялалзуулан цухалдаж, амьсгаа нь бачимдах мэтээр

	— Уухай, чи бас тэгнэ ээ! Муу хар хог! Надтай унтаж болсон юм чинь ядахдаа толгой дохиод өнгөрч болдог байгаа даа. Өөр хүүхэн дагуулаад ирэхээрээ намайг танихаа байчих хэрэг юм биз дээ? Хажуугаар чинь өнгөрөхөд толгой дохисоншуу л болбол би чамайг яах ч үгүй байсан. Гэтэл чи ингэж хамраа сөхнө гэнэ ээ! Тэгж ярихгүй шүү! Би чамайг халаагаад байгаа юм биз дээ? Мөн дөө хө! Тэр ч байтугай уулзаад мэндлэхгүй байна гэнэ ээ... гэж орь дуу тавилаа.

	Хэрэв де Марель авгайг хажуу суудлын хаалга онгойлгож, ум хумгүй дайралдсан олныг түлхлэн зугтаж, гарах үүд эрж гүйгээгүй сэн бол нэгэн хэсэгтээ орилох байжээ.

	Дюруа ч хойноос нь гүйлээ.

	Тэднийг ингэж зугтаж амиа аврахаар шийдсэнийг Рашель үзээд

	— Тэр хүүхнийг бариарай! Бариарай! Миний явдаг хархүүг хулгайлсан хүн шүү! гэж учиргүй чангаар тавлан хашхирчээ.

	Хүн зон бөөн инээдэм болж, хоёр эрэгтэй хүн де Марель авгайг тоглоомоор далимдуулан мөрнөөс нь шүүрч бариад үнсэх гэж оролдон нэг тийш нь чирэв. Гэвч Дюруа гүйцэж очоод, тэдний гараас салгаж, гадаа гаргалаа.

	Клотильда гадаа хаалганы дэргэд байсан хоосон тэрэг рүү үсрэн ороход Дюруа хойноос нь харайн гарч, «Эрхэм ээ, хаашаа явах вэ?» гэж зөөвөрчний асуусан асуултад «Хандсан зүг тийшээ» гэж хариуллаа.

	Сүйх тэрэг аажуухан хөдөлж, чулуун замаар донсолгон явлаа. Клотильда ухаан балартах шиг болж, агаар дутаж амь тэмцэн, хоёр гараараа нүүрээ таглажээ. Дюруа юу хэлэх, яавал зохихыг мэдэхгүй явтал уйлж байхыг нь сонсоод,

	— Кло, миний бяцхан Кло, би чамд учраа хэлье дээ! Надад буруу алга... Би саяын хүүхэнтэй аль язгуур уулзаж байсан юм... харин сая... гэж аман дотроо шахам дуугарахад нь Клотильда гараа нүүрнээсээ угз татан авч хайртай дуртай байгаад мэхлүүлсэн хүүхний зэрлэг догшин уураар уурлаж дахин дуу ороод...

	— Ай бузар амьтан... бузар амьтан. Ямар муухай юм бэ?.. Би яаж мэдэх вэ дээ... Ямар шившигтэй юм бэ! Бурхан минь, ямар ичгүүртэй юм бэ!.. гэж арай чарай амьсгаадан дээр дээрээс нь түргэн гэгч хэлэв.

	Ухаан орох тутам, зэмлэх шинэ шинэ шалтаг толгойд орж ирэх болгонд уурсан хилэгнэх нь улам нэмэгдэж

	— Чи тэр хүүхэнд миний мөнгө өгдөг байсан биз, тийм үү? Чамд өгч байна гэсэн минь энэ хүүхэнд өгч байсан хэрэг байж... Ай, бузар амьтан!.. гэж загналаа.

	Авгай хэдэн хормын турш үлэмж хатуу хараал бодож олох гээд чадалгүй бүр ч бухимдаж, яг л нулимах гэсэн юм шиг байдал үзүүлээд улаан нүүрэнд нь тулгаж

	— Ай, гахай, гахай, гахай!.. Миний мөнгөөр хөлсөлдөг байж гэнэ... Гахай, гахай! гэж өөр үг санаанд нь орохоо байгаад өнөөх л гахайгаа хэлсээр байв.

	Тэгтэл гэнэт цонхоор бултайж, хөтчийн ханцуйнаас угзарч

	— Зогсоорой! гэж хашхирав.

	Тэгээд хаалга онгойлгож, дэвхрэн буухлаар нь Дюруа хойноос нь буух гэвэл

	— Би чамайг наанаасаа битгий гар гэж байна! гэж хэтэрхий чанга хашхирсан тул дорхноо олон хүн тойроод авчээ.

	Дюруа айгаад тэрэгнээс цухуйлгүй, суусан газраа таг чиг хоцров.

	Клотильда хармаанаасаа түрийвчээ гаргаж, дэнлүүний гэрэлд хоёр франк тавин сантим тоолж аваад хөтчид бариулахдаа

	— Май... энийг ав... Би өөрөөсөө төлчихье... Наад муухай амьтнаа Бурсогийн гудамжны Батиньоль руу аваад яваарай гэж сандарсандаа үгээ тасалдуулан хэлсэнд цугларсан олон инээлдэж, нэг хүн

	— Их сайн байна, хонгор минь! гэж хэлэх дуулдлаа. Бас нэгэн гудамжны жаал сүйх тэрэгний гишгүүр дээр гараад онгорхой хаалгаар нь дотогш өнгийж

	— Биби гуай, сайн яваарай гэж хангинатал хашхирав.

	Тийнхүү дэмий сэлгүүцэгчдийн доог тохуу дор сүйх тэрэг хөдөллөө.

	
VI

	Өглөөгүүр Жорж Дюруа шалдаа буучихсан босов. 

	Яаралгүй хувцаслаад, цонхны дэргэд очиж бодлогошрон суулаа. Урьд орой нь бороохойдуулж бороохойдуулж орхисон юм шиг хамаг бие нь хөндүүр болжээ.

	Эцсийн бүлэгт мөнгөгүйн эрхэнд Форестье рүү очихоор шийдлээ.

	Найз нь албан тасалгаандаа зуухны дэргэд хөлөө ээгээд сууж байснаа

	— Чи чинь юунаас болоод ингэж үүр цүүрээр босов оо? гэж асуухад нь

	— Чухал ажил гарлаа. Өрөө төлж нэрээ бодох хэрэг гараад гэв.

	— Хөзөрдөөд тэр үү? гэхэд нь жаахан эргэлзсэнээ

	— Хөзөрдөөд тэр гэлээ.

	— Их үү? гэвэл нь

	— Таван зуун франк гэв.

	Үнэндээ хоёр зуун наяхан франкийн өртэй байжээ.

	— Чи хэнд өр тавьсан юм бэ? гэж Форестье итгэж ядсан байртай асуусанд Дюруа хариулах үгээ олохгүй тулгамдан

	— Де... де... де Карлевиль гуайд гэж хэлэв. 

	— Мөөн! Тэр чинь хаа суудаг хүн бэ? гэвэл

	— Юу... юу... юуны гудамжинд... гээд хэлж чадахаа байхлаар нь Форестье инээд алдаж

	— Эрээд бай, эрээд бай гэдэг гудамжинд биш үү? Би тэр хүнийu чинь мэднэ ээ. За тэр яах вэ, хонгор минь, би чамд хорин франк зээл өгч болох юм, харин дахин битгий ам ангайгаарай гэлээ.

	Дюруа түүнээс алтан зоос авав.

	Дараа нь таньдаг бүх хүнтэйгээ уулзаж, таван цаг гэхэд наян франктай болсон байв.

	Хоёр зуун франк дутуу байсан боловч үүгээр хязгаарлахаар шийдэж, цуглуулсан мөнгөө далд хийхдээ «Үхсэн хойноо» нэг муу ямбий хүүхнээс болж балрах нь ч гайгүй хэвтэнэ ээ! Мөнгөтэй болохоороо өгч орхино» гэж аман дотроо үглэв.

	Тийн биеэ барьж, бүхэл бүтэн хоёр долоон хоног сэтгэлээ чангалж сахилга журамтай, төлөв томоотой явлаа. Гэвч удалгүй дахиад л хүүхний хүслэнд автагдав. Хэдэн жил эмэгтэй хүн тэврээгүй юм шиг санагдаж, усан цэргийн хүн эх газар хараад сүйд болдог шиг эм сүвтэй юм харах болгондоо хамаг бие нь салганан чичирдэг болжээ.

	Тийнхүү нэгэн орой, Рашельтай уулзчих санаатай дахиад л Фоли-Бержер лүүгээ явав. 

	Рашель тэндхийн уяатай хүн тул, орж очмогцоо л олоод харлаа.

	Дюруа түүн рүү инээмсэглэн очоод гар сунгавал цаадах нь толгойноос нь хөлийг нь хүртэл хараад

	— Танд юу хэрэгтэй вэ? гэж асуухад нь Дюруа инээж ядан

	— За, за битгий дэмий ярь л даа гэвэл. Рашель буруу хараад

	— Би ийм банзал харчуултай хавьтаагүй хүн шүү гэлээ.

	Хүүхэн хамгийн муу муухай үгээр дайръя гэж хичээн, царайгаа хувьсган улайлгахыг ажиглав. Тиймээс Дюруа Фоли-Бержерээс гуяа ганзагалан буцав.

	Өвчинд баригдаж доройтоод цаг үргэлж ханиаж байдаг Форестье ажлын газар байгаа нь бүр чиг уурыг нь хүргэнэ. Форестье тэгэхээс тэгэх гэж хамгийн эвгүй даалгавар өгөөд байх шиг санагдана. Тэр ч байтугай нэгэн удаа Дюруагаас хэрэгтэй мэдээ аваагүйдээ машид уурсан удтал мэгшүүлэн ханиалгаад

	— Чөтгөр ав чамайг, чи ч бүр миний санаснаас долоон дор тэнэг юм аа гэж бувтнажээ.

	Дюруа тийм үг сонсоод золтой л нүүрэн дундуур нь өгчилгөсөнгүй, биеэ барьж гардаг дээрээ

	— Байзнаарай, би чамд өрийг чинь төлнө өө гэж аман дотроо үглэжээ.

	Тэгснээ тэр даруй гэнэт санаж

	— Чамайг нэг сайн араар чинь тавина даа гэж нэмэв.

	Тийм юм санасандаа бахаа ханаж, алгаа үрчин хавсарсаар цааш оджээ.

	Дюруа санаснаа нэн даруй биелүүлэх ажилдаа оров. Маргааш нь Форестье авгайн байдлыг тагнахаар явлаа.

	Авгай олбогт вандан дээр ном уншаад хэвтэж байв.

	Түүнийг ороход боссонгүй, зөвхөн наашаа харж, гараа сунган

	— Хонгор найз сайн байна уу? гэжээ.

	Дюруа тэр үгэнд алгадуулсан юм шиг боллоо.

	— Та яагаад намайг ингэж нэрлэв ээ? гэхэд

	— Өнгөрсөн долоо хоногт де Марель авгайтай уулзсан юм аа, тэгээд таныг тэгж нэрлэдэг болсон гэж хэлсэн хэмээн инээмсэглэн хариулав.

	Форестье авгайг найрсаг байгаа нь Дюруаг тайвшрууллаа. 

	Ер нь юунаас нь ч айх билээ дээ?

	— Та түүнийг их эрхлүүлэх юм аа! Харин манайд гуйлгах шахаж байж, жиг болж жилдээ нэг ирэх юм аа даа? гэж авгай хэлэв.

	Дюруа дэргэд нь суугаад, юм цуглуулдаг хүн шиг нэгд нэгэнгүй шинжин харж гарлаа. Зөөлхөн дулаахан болов уу гэмээр хонгор шар үстэй гоо тэр хүүхэн эрхлүүлж байхын тулд л төрсөн юм шиг ажээ. «Де Марелиас ч аргагүй л дээр юм аа» гэж Дюруа бодов. Тэр амжилт олно гэдэгтээ эргэлзэхээ больж, хүүхний биед хүрэх л юм бол боловсорсон жимс шиг гар дээр минь унаад ирэх вий гэж бодлоо.

	— Би танайд ирснээс ирэхгүй байсан нь дээр гэж үзээд ирдэггүй шүү дээ гэж шийдмэг хэлсэн чинь хүүхэн учрыг нь ойлгосонгүй.

	— Юунд? Яагаад? гэж асуув.

	— Яагаад ий? Та таахгүй байна уу? гэвэл

	— Үгүй шүү, бүр үгүй гэлээ.

	— Яагаад гэвэл би танд жаахан сэтгэлтэй болжээ... Бүр жаахан л даа... Үнэнээс дурлачхаж балрахгүйг боддог учраас л тэр дээ гэж хэлэхэд нь хүүхэн гайхсан ч үгүй, уурласан ч үгүй, нялуурсан ч үгүй, түрүүчийн хэвээр хэнэггүй инээмсэглэн

	— Тэгсэн ч гэсэн манайхаар ирж болно шүү дээ. Харин надад тэгтлээ сайн болж болохгүй шүү гэж тайвуухан дуугарав.

	Түүний дууны өнгө хэлсэн үгнээсээ илүүгээр Дюруагийн гайхаш төрүүлсэнд

	— Яагаад? гэж асуулаа.

	— Ашиггүй болохоор нь тэр. Би танд шулуухан хэлье. Хэрэв та ингэж болгоомжилж байгаагаа эртхэн хэлсэн бол би таныг тайвшруулж, харин чиг байн байн ирж байхыг зөвлөх байсан гэхэд нь Дюруа хөөрч баярлан

	— Бид тэгээд сэтгэлээ барьж чаддаг юм гэж үү? гэв.

	Авгай түүн рүү хараад

	— Эрхэм минь, дурласан хар хүн миний хувьд хэрэгцээгүй хүн болж хувирдаг юм. Тийм хүн тэнэглэж тэр байтугай аймшигтай болдог. Надад эмэгтэй хүний минь хувьд дурласан юм уу, дурласан дүр үзүүлдэг хүнээс шууд аливаа харилцаагаа тасалдгийн учир гэвэл нэгдүгээрт тэд намайг хашрааж дуусдаг, хоёрдугаарт хэдийд ч дайрч мэдэх галзуу нохойноос айдагтай адилаар би тэднээс айдаг юм. Тиймээс тэднийг уул өвчнөө эдгээтэл нь сэтгэл санааны талаар хөндий хорионд байлгадаг. Энийг мэдэж аваарай. Хайр дурлал гэдэг нь таны хувьд нэгэн зүйлийн өлсгөлөн бол миний хувьд эрэгтэйчүүдийн итгэж өгдөггүй нэгэн зүйл сэтгэлийн холбоо гэдгийг би их сайн мэднэ. Та хайр дурлал үүсэх хэлбэрийг нь үзээд ханадаг байхад надад гол санаа нь чухаг юм. За алив... Миний өөдөөс эгц хараарай гэлээ.

	Хүүхэн нэгэнт инээмсэглэхээ больж, тогтуун хүйтэн царайлан, үг бүрээ тодосгож

	— Би хэзээ ч, дуулав уу? Бүр хэзээ ч таны дурлалт хүүхэн болохгүй. Зөрвөл танд ашиггүйгээр үл барам бүр хортой шүү. За одоо ингээд... нэгэнт учраа ололцсоноос хойш сайн нөхөд, цаанаа санах юмгүй жинхэнэ журмын нөхөд болно доо хө. Тэгэх үү? гэв.

	Дюруа үүнийг эцсийн шийд, яаж ч чармайгаад үр ашиггүй болно гэдгийг ойлгож хувь заяандаа захирагдахдаа, ийм хүүхэнтэй холбоо тогтоосондоо бөөн баяр болж, шууд хоёр гараа сунган

	— Таны дураар л болъё, би таны үгнээс гарахгүй гэж хэлэв.

	Дюруагийн ярианы өнгө чин сэтгэлээсээ хэлсэн байдалтай байсан тул хүүхэн түүнд гараа өгөхөд нь ээлжлэн үнсээд, нүд өөд нь ширтэж

	— Би тань шиг хүүхэнтэй дайралдвал ямар их баяртай суухыгаа тангарагламаар байна! гэж үнэн голоосоо хэлэв.

	Энэ удаа Дюруагийн хэлсэн үг эмэгтэй хүний сэтгэлийн гүнд орж чаддаг тийм үг байсан тул хүүхнийг уярааж, өрөвч сэтгэлийг нь хөдөлгөсөнд бидний хэн гуайг ч болов боол болгон хувиргадаг, түргэн зуурын нааштай харцаар хараад авчээ.

	Дараа нь Дюруаг юм ярих эвээ олохгүй байхыг үзээд мөрөнд нь хүрээд авч

	— Нөхөр журмын үүргээ биелүүлэх ажилдаа оръё доо. Найз та авхаалж муутай хүн юм аа... гэж энхрийлэх мэт хэлээд ичингүйрэн дуугүй болсноо, — Би тантай ний нуугүй ярьж болох байна уу? гэж асуув.

	— Бололгүй яах вэ гэхэд нь

	— Бүр найдаж болох уу? гэв.

	— Бүр найдаж болно гэж хариулбал

	— За хө, та Вальтер авгайтай уулз, таныг тун дээгүүр үнэлдэг юм бил ээ, өөрт нь таалагдахыг хичээ. Хэдийгээр томоотой, дуулав уу, ёстой томоотой хүүхэн хэр нь таны наад үг чинь тэнд л хэрэг болно. Тэгэхлээр... шууд халдвал бас амжилт олохгүй гэдгийг мэдээрэй. Харин хэрэгтэй бодол төрүүлж чадвал их юманд хүрнэ шүү. Би таныг одоо болтол өчүүхэн ажил хийж байгааг мэднэ. Та түүнээс гутрах юм байхгүй, цаадуул чинь өөрийнхөө бүх ажилтныг адилхан баяртай хүлээж авдаг улс. Миний үгэнд орж, тэр хүүхэнтэй уулз гэлээ.

	Дюруа мишилзэн инээвхийлж

	— Танд баярлалаа, та миний сахиус, бүр тэнгэрийн элч юм аа гэв.

	Үүнээс хойш ярих зүйл өөр юманд шилжлээ.

	Дюруа түүний дэргэд удтал сууж, цуг байх нь ямар сайхан байгааг үзүүлэхийг хичээв. Гарах дээрээ дахиад нэг

	— Ингээд та бид хоёр найз нөхөд болохоор шийдэх шив дээ? гэж асуухад нь хүүхэн

	— Тийм ээ, шийдсэн гэж хариулав.

	Хэлсэн үг нь Форестье авгайд юм бодогдуулсныг үзээд, түүнээ улам хүчтэй болгохын хүслээр

	— Таныг хэзээ нэгэн цагт бэлэвсрэх юм бол би нэрээ дэвшүүлэх байна гэж хэлчхээд уурлах зай гаргахгүй санаатай бушуухан гарч одлоо.

	Дюруа, Вальтерынд очихоос зовжээ. Учир нь тэр хүүхэн түүнийг хэзээ ч урьж байгаагүй тул наалдаад салдаггүй хүн шигээр харагдахаас айв. Гэтэл эзэн өөрт нь их л талтай, ажилтны нь хувьд үнэлдэг, голцуу хариуцлагатай даалгавар өгдгийг ашиглаад ар гэрт нь нэвтрэн орж болохгүй нь юу бил ээ? гэж бодлоо.

	Тийнхүү нэгэн өглөө эртлэн босож, зах дээр очоод арван франкаар сайн лийр хориодыг худалдан аваад холын орноос авчирсан юм шиг санагдуулах санаатай сагсан дотор эмхлэн хийж, Вальтерынд аваачаад үүдний сахиулд нь орхижээ. Тэгэхдээ нэрийн хуудсаа хамт үлдээж, дээр нь

	 

	Жорж Дюруа миний бие өнөө өглөө Нормандаас авчруулсан энэ жимсийг минь Вальтер хатагтайг болгоон авна уу гэж чин сэтгэлээс гуйн хүсэж байна

	 

	гэж урьдчилан бичжээ.

	Маргааш нь ажил дээрээ ирээд «эрхэм Жорж Дюруад халуун талархал» илэрхийлээд «бямба гараг болгон гэртээ хүлээж авдгаа» мэдэгдсэн Вальтер авгайн нэрийн хуудас бүхий дугтуйг шуудангийнхаа хайрцгаас оллоо.

	Дюруа тэр долоон хоногийн бямба гарагт Вальтер авгайтай уулзахаар яаран очжээ.

	Вальтерынх Мальзербийн цэцэрлэгт гудамжнаа хувийн байшинтай, ажилсаг зайтай хүн тулдаа түүнийхээ хэсгийг хөлсөлдөг байжээ. Алтан товч, хүрэн улаан захтай тэрлэг, бүдүүн булчинг нь булцайтал барьсан цагаан оймстой, сүмийн хаалгач шиг өндөр сүрлэг биетэй цорын ганц сахиул нь хоёр хаалганы дунд сууж, гэрийн эзнийхэн болон суугчдад хаалга онгойлгон өгч байх нь энэ бүх байшинг язгууртны гоёмсог орд харш гэмээр үзэгдүүлнэ. 

	Хоёрдугаар давхарт байх зочдын өрөөнд ороод цаашаа ханандаа хивстэй, хаалгандаа хөшигтэй үүдний өрөөнд орвол хоёр зарц үүрэглэж суув. Тэдний нэгэн нь Дюруагийн пальтог авч, нөгөө нь тулуурыг нь аваад, хаалга онгойлгож, түрүүлэн ороод хоосон танхим руу харж Дюруагийн нэрийг чанга гэгч хэлчхээд, хажуу тийшээ болон зай тавьж өгөв.

	Дюруа ийш ийш алмайран ширттэл гэнэт хэдэн хүн сууж байгаа нь маш хол юм шигээр толин дотор туссан нь үзэгдэв. Эхлээд толинд хууртаж буруу газар орсон боловч дараа нь хоёр ханхай өрөө өнгөрөөд холтсон цэцгэн хээтэй цэнхэр торгоор доторлосон эмэгтэйчүүдийн жижигхэн өрөөнд орлоо. Тэнд дөрвөн хүүхэн жижиг дугуй ширээ тойрон суугаад цайлж байлаа.

	Хот газрын амьдрал, ялангуяа сурвалжлагчийн мэргэжил нь Дюруаг янз бүрийн нэрт хүмүүстэй нүүр учруулж, тэдэнтэй хээгүй, задгай харьцах заншилтай болгосон хэдий боловч энэхүү ханхай том өрөөнүүдийг өнгөрөөд тансаг орчинд ормогцоо үл мэдэг бажгадан сандрах шиг болжээ. Дюруа

	— Эрхэм хатагтай, би танайд... хэмээн нүдээрээ гэрийн эзэгтэйг эрэлхийлэн дуугарвал Вальтер авгай түүн өөд гар сунгаж, Дюруа ч өндөр биеэ бөхийлгөсхийн гарыг нь атгав.

	Авгай түшлэгт сандлыг заагаад 

	— Надтай уулзах гэж ирдэг тун сайн хүн юм аа гэхэд нь Дюруа анхандаа тэр сандлыг нь тун өндөр гэж бодсон нь тийм бус байж, суумагцаа бараг л далд ортол шигджээ. 

	Хэсэг зуур дуугүй сууцгаалаа. Тэгтэл хүүхнүүдийн нэгэн нь ам нээж, 

	— Их хүйтэн болжээ, гэхдээ л энэ гэдэсний хижгийг дарж, тэшүүрээр гулгах боломжтой болтол хүйтэрсэнгүй гэж ярив. 

	Одоо тэд Парист хүйтэрсэн талаар дор бүрийнхээ саналыг хэлцгээж, жилийн аль улирал сайхныг ярилцахдаа өрөөний доторх өлөн тоос шиг ухаан бодлоос салахаа больдог өнөөх л улиг болсон хэдэн зүйл эш татацгаав.

	Хаалга ялимгүй чахрах шиг болоход Дюруа эргэн харвал, бүдгэрүүлж будаагүй давхар шилний цаана нэгэн тарган авгай айсуй явлаа. Түүнийг өрөөнд орж ирмэгц, сууж байгсдаас нэгэн нь босож, бүгдтэй гар бариад гарахаар одов. Дюруа тэрхүү ханхай өрөөн дундуур сувс сондор гялтгануулсаар одох эмэгтэйн бараан дүрсийг харцаараа үдэн хоцорлоо.

	Зочид солигдсоноос үүссэн сэтгэлийн хөдөлгөөн намжихад түрүүчийн ярьж байсан зүйлтэйгээ ямар ч холбоогүй ярианд гэнэт шилжицгээж, Мароккод болж байгаа үйл явдал, Дорно зүгт болж буй дайн, Англи улс Өмнөд Африкт ямар бэрхшээлтэй тулгарсан зэргийг ярилцав.

	Авгай нар эдгээр асуудлыг шүүн хэлэлцэхдээ олон дахин тайзан дээр тоглосоор байгаад тус тусынхаа үүргийг цээжилчихсэн жүжигчин шиг аятай зохистой дээд зиндааны инээдэмт жүжиг тоглох мэт ажээ.

	Бас нэгэн бяцхан биетэй буржгар шар хүүхэн ирж, түүний дараа хижээл насны янхир өндөр авгай гарч одов.

	Линэгийн тухай, тэр хүн эрдэмтэн болж чадах боломжтой эсэхийг ярилцав. Шинэ ирсэн хүүхэн «Дон Кихот» жүжгийн сайхан шүлгийг зохиосон Кабанон-Леба, Линэгийн замыг булааж авна гэдэгт бат итгэсэн хүн байлаа.

	— Та дуулсан уу, өвөл тэр жүжгийг Одеонд тавина гэнэ гэхэд нь

	— Өө тийм вий? Заавал очиж үзнэ, ёстой нэг уран зохиол шүү дээ гэв.

	Вальтер авгайн ярианы өнгө амгалан эелдэг агаад хэлэх үгээ бодох цэнэх юмгүй шууд бэлэн зэлэн урсгах ажээ.

	Өрөө харанхуй болсонд эзэгтэй зарцыг дуудаж, дэнлүү асаалгахдаа, хоолонд урих урилгын хуудсыг чулуун барын газар захиалахаа мартсанаа хэлэхийн зэрэгцээ горхины урсгал шиг тасралтгүй ундрах яриаг сонссон хэвээрээ байв.

	Жаахан бүдүүрсэн ч жавхаа тавиагүй Вальтер авгай давааныхаа ар луу ороход тун ойртож, эмэгтэй хүний ганц айдаг насан дээр яваа хүн байжээ. Цаг ямагт биеэ тордож, хувийн ариун цэврийг сахиж, янз бүрийн юм түрхэж урьдчилсан арга хэмжээ авдгийнхаа ачаар ийнхүү бууриа хадгалжээ. Авгай төлөв намбатай, дотоод сэтгэлгээ нь франц газрын хяргамал цэцэрлэгийг санагдуулам сайн санаат ухаалаг хүүхний нэгэн мэт байлаа. Францын хяргамал цэцэрлэг гайхуулах юм ер үгүй хэр нь цаанаа л нэг үзэсгэлэнтэй байдаг шүү дээ. Бодох сэтгэх нь хуурамч бус, овсгоотой холч, ер байгаа төрх нь хавь ойрынхоо юм бүхэнд нөлөөлдөг ууч сэтгэл, усгал зөөлөн ааш, тайвуу найрсаг шинжтэй ажаам.

	Дюруаг одоо болтол ганц ч үг дуугараагүй, хэн ч түүнтэй яриагүй, нэлээн эвгүй байдалтай байхыг нь ч андахгүй мэдэж, хүүхнүүдийн «мэргэжлийн» дагуу нөгөө эрдэмтэн мэргэдийн ярианаасаа салж чадахгүй байгаа үеийг ашиглан

	— Эрхэм Дюруа, та юу гэх сэн бол, та энэ талаар өөр хэн гуайгаар ч болов илүү мэдэх ёстой биз дээ? гэж авгай түүнээс асуулаа.

	Дюруа бодож түдсэнгүй шууд л

	— Эрхэм хатагтай минь, би энэ тухайн асуудалд тэдний үнэн худал ололттой талыг ярихаасаа нас хүйс, эрүүл мэндийг нь голчилмоор байна. Би тэдний гавьяа зүтгэл бус, өвчин эмгэгийн нь баримтыг дурдмаар байна. Би тэднээс Лопе де Вегийн шүлгийн орчуулгыг шаардахгүйгээр элэг, зүрх, бөөр, нугас нь ямрыг мэдэхийг хичээнэ. Миний бодлоор зүрх томрох юм уу, чихрийн өвчин, эсвэл бүр булчин сульдаад агшиж эхэлсэн байвал бүдүүлэг аймгийн яруу найрагт гардаг эх оронч чанарыг өгүүлсэн олон боть номоос, хавьгүй жинтэй юм шүү гэж ярихад цөм дуугаа хурааж гайхасхийн сонсоцгоов.

	— Яагаад тэр бил ээ? гэж Вальтер авгай мишилзэн асуувал

	— Яагаад гэвэл би хаана хэзээ боловч эмэгтэй хүнд таалагдах юмыг олох сон гэж хичээдэг юм. Эрхэм хатагтай минь, эрдмийн хүрээлэн гэдэг тань эрдэмтнээс аль нэгэн нь нас барахад л таны анхаарлыг татдаг биз дээ. Нөгөө ертөнцөд хэчнээн олон хүн очиж байвал танд төчнөөн аятайхан санагддаг байж таарна. Тэгэхлээр тэднийг аль болох түргэн үхүүлж байхын тулд өвчин эмгэгтэй юм уу, өтөлж хөгширснийг нь сонгож авах хэрэгтэй гэж Дюруа хариулав.

	Хүүхнүүд ярианы утга хаашаа хэлбийхийг мэдэхгүй байх шиг санагдахаар нь санаагаа тайлбарлах нь зүйтэй гэж бодоод

	— Ний нуугүй ярихад ямар нэгэн эрдэмтэн урт наслах хэрэгтэй гэж номлосон тухай Парисын мэдээнд байхыг нь уншихад надад ч гэсэн аятайхан л байдаг юм. Тэгмэгц «хэн түүний оронд суух вэ?» гэж өөрөө өөрөөсөө асуугаад оронд нь тавих хүнийг бодож эхэлдэг. Энэ бол нэгэн зүйл сайхан тоглоом «дөчин өвгөн11 болоод үхэж тоглох» гэдэг нэртэй буюу үхэлгүйг номлодог хүмүүсийн нас барахад Парис даяар тоглодог сонин тоглоом юм шүү гэж ярив.

	Авгай нар санаанд ороогүй юм сонссондоо түүний мэргэн цэцнийг үнэлэхгүй байж чадсангүй цөм инээмсэглэн сэргэцгээхэд нь бүр ч халж

	— Тэднийг эрхэм хатагтай та нар л сонгодог, аль болох түргэн нас бараасай гэж сонгодог шүү дээ. Тэгэхлээр хөгшин, бүр өтөлж зөнөглөн үхэх болсныг нь сонгогтун, түүнээс бусдад нь санаа зовохгүй байж болно гээд босож, нийтэд зориулан маш дэгжнээр бөхөлзөн ёслоод гарч одлоо.

	— Сонин хархүү байна, хэн гэгч вэ? гэж түүнийг гармагц хүүхнүүдийн нэгэн асуувал

	— Манай нэг ажилтан. Одоохондоо энэнд сонины аар саар ажил даалгаж байгаа юм, гэвч удахгүй дэвших хүн гэдэгт би эргэлзэхгүй байна гэж Вальтер авгай хариулав.

	Дюруа өөртөө баярлан хөөрч, Мальзербийн цэцэрлэгт гудамжаар бүжих мэт дэгдэлхийлэн алхаж «Эхний удаа гэхэд муугүй шүү» гэж аман дотроо хэлж явлаа.

	Тэр оройдоо Рашельтайгаа эвлэрлээ.

	Дараачийн долоон хоногт хоёр чухал үйл явдал болсон нь мэдээллийн хэлтсийн эрхлэгчээр томилогдож, Вальтер авгайнд зоог барихаар уригдсан явдал байлаа. Энэ хоёр үйл явдлын хоорондоо ямар холбоотойг Дюруа мэдэж цөхөх юмгүй ойлгожээ.

	Хэвлэл болоод депутатын зэрэг дамжаагаа наймаа хонжооны ажилд хөшүүрэг болгон ашигладаг Вальтерын хувьд «Францын аж байдал» сонин юуны өмнө ашиг хонжооны газар байжээ. Вальтер огт зүгээр хүний дүр гаргаж, үргэлж хөгжилтэй сайхан царайлж явдаг ч өөрийнхөө янз бүрийн зорилгыг биелүүлэхийн тулд хэдийнээ шалгаж, тагнаж, цаад наадгүй мэдээд зальтай зайтай, шаргуу хичээлтэй, овжин хүн байна гэж үзсэн хүмүүсээ л ашигладаг байжээ. Тийм ч учраас Дюруаг ажаад, энэ залуу мэдээллийн хэлтсийн эрхлэгчийн тушаалд хосгүй таарах юм байна гэж дүгнэжээ.

	Тэр хүртэл мэдээллийн хэлтсийг зөвлөлийн нарийн бичгийн дарга Буаренар гэдэг хичээнгүй нямбай, түшмэл шиг дээр зүрхтэй өвгөн сэтгүүлч эрхэлж байжээ. Энэ хүн гучин жилийн дотор янз бүрийн арван нэгэн сонины газар нарийн бичгийн дарга хийхдээ өөрийнхөө үзэл бодол, үйл ажлын хэлбэрийг ер өөрчлөөгүй иржээ. Тийнхүү нэг сониноос нөгөө сонинд шилжихдээ гал зуух нь тэр болгон адилгүй гэдгийг бараг мэдэлгүй нэг зоогийн газраас нөгөө газар луу очих мэт явжээ. Улс төр, шашны хэрэг түүнд харш бөгөөд ямар ч сонины газар ялгалгүй үнэнчээр зүтгэж, өөрийн бүх мэдлэг, үнэт туршлагаа зориулдаг нь айсных биш, шударгынх нь харгай байжээ. Тэр юу ч үздэггүй сохор хүн шиг, юу ч сонсдоггүй дүлий хүн шиг, юу ч дуугардаггүй хэлгүй хүн шиг ажиллана. Түүнчлэн мэргэжилдээ туйлын цэвэр үнэнчийн хувиар сэтгүүлчийн гоо зүйн үүднээс үзэхэд үнэнч, шударга, сайн санаа хэмээн үзэж үл болох зүйлийг яасан ч үйлдэхгүй хүн байлаа.

	Эзэн нь түүнийг хэдийгээр үнэлэн үзэх боловч сонины голт зүрх гэж нэрлэдэг мэдээллийн ажлыг хэнд шилжүүлье дээ гэж боддог байж. Учир нь чухамхүү мэдээллийн хэлтэс л шинэ сонин түгээж, цуурхал тарааж, олон түмэн болон худалдаа арилжааны газар нөлөөлдөг. Тэгэхлээр жир амьдралын тухай бичсэн зүйлийн завсар ямар нэгэн өөр юм, тухайлбал өөр юмны тухай цухуйлгасан үг зүгээр л шургуулчих хэрэгтэй. Мөрийн завсар хооронд өөр санаа шургуулж, цуурхлыг улам үнэтэй болгохуйцаар үгүйсгэх, болсон явдлын үнэнд эргэлзэхүйцээр баталж чадах ёстой. Ер нь нэг үгээр хэлбэл мэдээллийн хэлтэс нь сонин уншсан хүн болгон өдөрт дор хаяад нэг сонин юм, ганц мөр ч болов олоод уншчихаар ажлаа зохиох ёстой, тэгвэл л мэдээг бүгдээрээ уншдаг болно, тиймийн тулд юм бүхэн, нийгмийн бүх давхарга, бүх мэргэжил, Парис хот, хөдөө нутаг, цэрэг, зураач, шашин, их сургууль, хариуцлагатай хүмүүс, хөнгөн явдалт эмсийг цөмийг нь мэдэх учиртай байв.

	Энэ хэлтсийг удирдаж, бүхэл бүтэн батальон сурвалжлагчийг даргалах хүн үргэлж бэлэн зэлэн, хэзээ мөнхөд сонор соргог байх хэрэгтэй. Тэр хүн юманд итгэдэггүй, сэргэг, овжин, бултамтгай, шалмаг байхын зэрэгцээ нүд ирмэх зуурт үнэн мэдээг худал мэдээнээс ялгаж, юуг дурдаж болох, юуг дурдаж эс болохыг гарцаагүй мэдэж, аль нэгэн мэдээ уншигчид ямар сэтгэгдэл төрүүлэхийг урьдаас төсөөлөн мэдэхийн тул айхавтар муухай заль, алддаггүй зөн билгийг эзэмшсэн байх учиртай, түүнээс гадна юмыг заавал өөртөө ашиг өгөхүйц хэлбэрээр зохиож ажиллах хэрэгтэй байжээ.

	Буаренар хэдийгээр сонины газар олон жил болсон боловч уран арга, шуурхай чанар дутагдалтай бөгөөд хамгийн гол нь эзний нууц санааг байнга таагаад орхих төрөлхийн овсгоо самбаагүй байлаа.

	Харин Дюруа бол ажил хэргийг гайхалтай сайн болгож чадахаас гадна Норбер де Варены хэлснээр «худалдаа наймааны гүнзгий ус, улс төрийн гүехэн усанд сэлж яваа» энэ сонины зөвлөлийн бүрэлдэхүүнд хамгаас илүү таармаар санагджээ.

	«Францын аж байдал» сониныг зоригжуулж, ёстой найруулан засдаг хүмүүс нь эзний зохиосон юм уу, дэмжсэн аливаа адал үйл явдалд оролцдог зургаан тооны депутат бөгөөд тэднийг танхимынхан «Вальтерын бүлэг дээрэмчин» гэж нэрлэхийн сацуу Вальтертай хамт юм уу, түүний оролцоотойгоор олж авдаг бөөн мөнгөнд нь атаархана.

	Форестье улс төрийн хэлтсийг эрхлэх боловч дээрх хүмүүсийн гар хурууны үзүүрийн хүн нь, хий гэснийг нь хийдэг ажээ. Форестье тэргүүн өгүүллийг гэртээ сууж, өөрийнх нь хэлдгээр «тайван шиг сууж» бичих боловч дээрх хэдийн заавраар л гүйцэтгэнэ.

	Сониноо нийслэл хотоор дуулиантай байлгахын тул өөр өөрийнхөө мэргэжлээр нэрд гарсан хоёр зохиолчийг татан оролцуулдаг нь цаг үеийн сэдвээр шог найруулал бичдэг Жак Риваль, уран зохиолын өгүүлэл юм уу, голдуу шинэ маягаар өгүүллэг бичдэг яруу найрагч Норбер де Варен нар байлаа.

	Мөн түүнчлэн тоо томшгүй хөлсний бичигч юу л бол юу хийдэг хүмүүсээс уран сайхан, хөгжим, театрын шүүмжлэгчийг хямдхан хөлсөөр авч, бас шүүхийн болоод гарын үзүүрийн зарлага сурвалжлагч хоёр хүнийг авчээ. Бас хоёр хүүхэн «Ягаан даалуу», «Цагаан гар» гэдэг нууц нэрээр юм бичиж, дээд зиндааны хүмүүсийн сонин явдал, зан суртахуун, биеэ авах байдал, язгууртан хүүхнүүдийн хов живийг мэдээлнэ.

	Ийнхүү «Францын аж байдал» сонин энэ олон зүсэн бүрийн залуурчаар замаа заалган «гүнзгий ч, гүехэн ч усанд сэлж явлаа».

	Дюруа шинэ томилолт аваад баярлаж дуусаагүй байтлаа жижигхэн хатуу цаас хүлээн авсан нь 

	 

	«Вальтер гуай, Вальтер авгай нар 

	Хүндэт Жорж Дюруаг 

	нэгдүгээр сарын 20-ны пүрэв гарагт манайд ирж үдийн зоог барихыг урьж байна» 

	 

	гэсэн урилга байлаа.

	Эхний хайр ивээлийн араас ийм түргэн ирсэн хоёр дахь ивээлийн тэмдэг Дюруаг дэндүү их баярлуулсан тул янаг дурлалын зурвас мэтээр тэрхүү урилгын хуудсыг үнсжээ. Дараа нь санхүүгийн ноцтой асуудлыг шийдэхээр мөнгөний нярав дээр оров.

	Мэдээллийн хэлтсийн эрхлэгч хүн өөрийн мэдлийн төсөвтэй бөгөөд ногоочин анхныхаа ургацыг худалдаачиндаа авчирч өгдөг шиг сурвалжлагч нарын авчирсан тэр бүх чанартай чанаргүй мэдээнд шагнал болгон зарах эрхтэй байжээ.

	Дюруа эхний удаад сарын мянга хоёр зуун франкийн данс нээлгэж, үүнийхээ ихэнхийг хувьдаа ашиглах зорилго тавив.

	Түүнийг гуйгаад салахгүй болохоор мөнгөний нярав дөрвөн зуун франкийн урьдчилгаа олгожээ. Эхлээд хоёр зуун франкийг нь де Марель авгайд явуулъя гэж хатуу шийдсэнээ гар дээр үлдэх зуун хорин франк ажил үйлийг хөл дээр нь босгоход хүрэлцэхгүй юм байна гэж тооцоод нэлээд хожим төлөхөөр шийдэв.

	Хоёр хоногийн дотор шинэ газар, бүх хэлтсийнхэн суудаг асар том тасалгаанд орж, тусгай ширээ тавиулан, сурвалжилга хийх олон шургуулга хайрцагтай болов. Тасалгааны нэг буланг ганцаараа эзэлсэн бөгөөд нөгөө нэг буланд нь хэдийгээр нас дээр гарсан ч буурал суугаагүй бужгар хар үстэй Буаренар цаас шагайн тонгойж суух боллоо.

	Тасалгааны дундах урт ширээг шуурхай ажилтанд зориулсан агаад голдуу урт вандан байх тул хөлөө унжуулаад юм уу, завилан сууцгаана. Заримдаа түүн дээр тав зургуулаа гараад хэлбэр дүрсгүй хятад баримал шиг шовойлцон модон бөмбөг тоглоно.

	Яван явсаар Дюруа тэр тоглоомд овтой болж Сен-Потений удирдлага заавраар тун сүрхий амжилт гаргах болжээ.

	Форестье өдөр ирэх тутам улам улам муудаж, өөрийнхөө цоо шинэ антилийн модоор хийсэн нэлээн хүнд бөмбөгөө түүний мэдэлд өгсөн тул жинтэй хар бөмбөгийн гогцооноос угзранхан

	— Нэг, хоёр, гурав, дөрөв, тав, зургаа гэж аман дотроо тоолж байдаг болов.

	Вальтер авгайнд үдийн зоог барихаар очих өдрөө нэг амиар хорь хүртэл цохиж «Азтай өдөр байна, би ер нь юм бүхэнд азтай байна» гэж бодлоо. Ер нь чиг «Францын аж байдал» сонины зөвлөлийнхний нүдэнд модон бөмбөг сайн тоглодог хүн нэлээн жинтэйд тооцогддог юм санжээ.

	Дюруа хувцсаа сольж амжихын тул ажил дээрээсээ эртхэн гарав. Түүнийг Лондоны гудамжаар явж байтал, өмнө нь бие байдлаараа де Марель авгайтай адилхан намхан хүүхэн явж харагдсанд хамаг бие нь халуун оргиж, зүрх нь учир зүггүй дэлсжээ. Тэгээд хажуугаас нь харах санаатай гудамжны нөгөө талд гарахад нь тэр хүүхэн бас л гудамж хөндлөн гарахаар зогсов. Аз болоход андуу харсан байж, санаа амран амьсгаа авлаа.

	Де Марель авгайтай уулзахдаа ямар янзтай байя даа? гэж үргэлж өөрөөсөө асууж, мэхийж мэндлэх үү, аль эсвэл мэдээгүй хүн болоод өнгөрөх үү? гэж боддог байв.

	Тэгээд «мэдээгүй хүн болъё» гэж тогтжээ.

	Гадаа хүйтэрч, шалбааг мөстөөд, явган зам хийн дэнлүүний гэрэлд хуурай, зэгэл саарал оргино.

	Гэртээ ирэхдээ «Байраа солих цаг боллоо. Эндээ байгаад байх нь эвгүй болов» гэж бодлоо. Сэтгэл баясгалантай, дээвэр дамжин гүйхээс ч буцахааргүй байсан тул цонх ор хоёрынхоо хооронд нааш цааш алхлахдаа

	— Энэ юу гэсэн үг вэ? Аз мөн биз дээ. Энэ тухай аавдаа бичих хэрэгтэй юм байна гэж чанга чанга хэлжээ.

	Аавдаа хааяа нэг захиа бичдэг бөгөөд хүүгийн захиа тэрхүү Руан болон Сена мөрний өргөн хөндий харагддаг өндөр толгодын орой дээрх замын хажуугийн нормандын мухлагийн эздэд асар их баяр баясгаланг төрүүлнэ.

	Хааяа эцгээсээ саргар том бичигтэй цэнхэр дугтуй авдаг, тэр нь заавал

	 

	«Хайрт хүү минь, 

	эх эцэг болсон бид чинь эсэн мэнд сууж байгаагаа чинийхээ сонорт уламжилъя. Бид хуучин хэвээр байна. Гэвч чамд сонин болгон бичихэд...» 

	 

	гэж эхэлдэг билээ.

	Дюруа хөдөө тосгоны сонин, айл хөршийн хэн нь яаж байгаа, хадлан тариалан, ургац гарцын тухай дуулахдаа дотор нь уярч аятайхан болно.

	Бяцхан толинд харж цагаан зангиа уяж байхдаа «Маргааш л аавдаа бичье. Намайг өнөө орой хаашаа очих гэж байгааг мэдвэл ёстой л дуу алдах байх даа! Тэр айлд манай аавын зүүд зөнд ч ороогүй хоол ундаагаар дайлна даа, золиг чамайг» гэж дахин бодлоо. Тэгмэгц төрсөн гэрийнхээ утаа тортог болсон гал зуух, гаднын хүмүүст зориулсан ханхай өрөө, мөн хана дагуулан тавьсан тогоо шанага шарлан гялайж, галын дэргэд бясалгах мэт тавлан хэвтэх мигуй, улирах цаг, унд хоолны шавхруунаас гөлчийн гялалзсан модон ширээ, уур гарч байгаа шөлний сав, хоёр тавгийн хооронд барьсан лаа сэлтийг тов тодхоноо сэтгэлдээ дүрслэн бодов. Бас ёстой тариачин эх эцэг хоёр нь шөл хийгээд яаралгүйхэн, бага багахнаар залгилан ууж байгааг нүдэндээ үзлээ. Дюруа тэднийхээ нүүр амны үрчлээ болгоныг хөдлөх, зангах, дохихыг нь сайн мэдэхээр үл барам орой болгон өөд өөдөөсөө хараад юм идэж суухдаа юу ярьдгийг нь хүртэл мэднэ.

	«Юутай ч гэсэн тэдэндээ очиж ирэх хэрэгтэй болно доо» гэж бодсоор хувцас хунараа янзлаад дэнлүүгээ унтрааж шатаар уруудлаа.

	Гадна талын цэцэрлэгт гудамжаар явах замд нь янхан хүүхнүүд саатуулаад болж өгсөнгүй. Тэгэхлээр нь гараа угз татан авч «Хүн зүгээр байлгаад өгөөч!» гэж тэдэнд доромжлуулж дарлуулсан юм шиг учиргүй уурлаж цухалдан, энэ муусайн банзлууд намайг хэн гэж санав аа, хэнтэй ярьж байгаагаа мэддэггүй юм байх даа? гэж зүхэж явжээ. Фрак өмсөөд, нэртэй төртэй, нөлөө бүхий баян айлын зоогт заларч яваагаа бодохоос их гарын хүн болж, шал өөр, дээд зиндааны хүмүүсийн нэгэн болсон мэт санагдана.

	Хүрэл босоо суурьтай олон лаа барьсан үүдний өрөөнд зоримог гэгч нь алхлан ороод угтан гүйлдэж ирсэн хоёр зарцад пальто, тулуур хоёроо сурмаг янзаар хаяж өглөө.

	Бүх өрөө тасалгаа сав саруулхан, Вальтер авгай хамгийн цэлгэр хоёр дахь тасалгаанд зочдоо угтан авч байв. Дюруаг маш сайхнаар инээмсэглэн угтав. Дюруа арай түрүүн ирсэн хоёр хүнтэй мэндэлсэн нь «Францын аж байдал» сонины нууц редактор, депутат Фирмен, Ларош-Матье нар ажээ. Ларош-Матье бол танхимд асар их нөлөөтэй учир сонины газар онцгой нэр хүндтэй агаад түүнийг яваандаа сайд болно гэдэгт хэн ч эргэлзэхгүй байжээ.

	Форестье гэргийн хамт орж ирлээ. Үзэсгэлэн гоо авгай ягаан плать өмсжээ. Тэр, дээрх хоёр депутаттай хоёултай нь хэв нэг харьцахыг үзээд Дюруа нэлээн гайхав. Тэр ч байтугай таван минутаас наашгүй хугацаанд зуухны дэргэд Ларош-Матьетай шивэр авир ярилцаад авахыг ажиглав. Харин Шарлийн бие тувт ханиалгаж эцэж цонхийгоод «Өвөл болгоод урагшаа явахаас даа» гэж байн байн ярив.

	Жак Риваль, Норбер де Варен хоёр цуг ирэв. Тийн жаахан байтал тасалгааны гүнд хаалга дуугарч Вальтер гуай хоёр охиноо дагуулан орж ирсний нэг нь хөөрхөн, нөгөө нь царай муутай, нэг нь арван зургаа орчим насны, нөгөө нь арван наймтай болов уу гэмээр байлаа.

	Дюруа эзнийгээ хүүхэдтэй гэдгийг мэдэж байсан хэр нь гайхаж хоцорлоо. Үүнээс өмнө эзний охидын талаар гэвэл өөрийн биеэр очих учиртай болсон холын орныг дотроо төсөөлдөгтэй адил бодолтой байжээ. Түүнчлэн балчир хүүхдүүд байгаа биз гэж бодож байсан нь биш, насанд хүрсэн бүсгүйчүүд байж байсан нь жаахан догдлуулжээ.

	Түүнийг охидтой танилцуулахад, тэд нэг нэгээрээ ирж гар сунган мэндлээд, бүхий л байдлыг үзвэл өөрсдөд нь зориулсан бололтой бяцхан ширээнээ сууцгаагаад сагстай торгон утас хөвж эхлэв.

	Бас нэг хүн ирэх ёстой байв. Өөр өөр бодлын хүмүүс, ажлын өдрөө янз бүрээр өнгөргөөд, ийм нэртэй хүндтэй зоог барихаар уригдаж ирээд хамт зогсож байхдаа бие биеэсээ бишүүрхэн зовдог тийм онцгой бишүүрхэлд автан цөм дуу шуугүй байцгаалаа.

	Дюруа хийх юмаа олж ядахдаа хана туургыг гөлрөн харж эхэлсэнд Вальтер гуай түүний нь холоос харчхаад, өөрийнхөө цуглуулгыг илтэд магтан гайхуулах зорилгоор

	— Та миний зургийг харж байна уу? Гэхдээ зориуд миний гэдэг үгийг тод хэлж, — Би танд үзүүлье гэж чанга хэллээ.

	Тийнхүү Вальтер зочинд нэгд нэгэнгүй сайн харуулахын тулд дэнлүү барьж ирээд

	— Энд байгалийн зураг бий гэв.

	Гол дунд нь Гийемийн12 зурсан Нормандын тэнгисийн эргээр аадар орох гэж байгааг үзүүлсэн том зураг, түүний доохно Арпинийн13 ой хөвч, мөн Гийомийн14 бүтээл үл мэдэгдэх сонин хөшөө шиг алсад сүүмийн харагдах тэмээтэй алжирын хөдөө талын зураг тус тус өлгөжээ.

	Вальтер өөр хананд очихдоо яг л ёслол удирдагч шиг

	— Агуу их зураач нар гэж жавхлантайяа зарлав.

	Тэнд дөрвөн зураг байсан нь Жервексийн15 «Эмнэлгийн хүлээн авах өдөр», Бастьен-Лепажын16 «Тариачин эмэгтэй», Бугрогийн17 «Бэлэвсэн эм», Жан-Поль Лорансын18 «Цаазаар авах» гэдэг зураг бөгөөд хамгийн сүүлчийнх нь «хөх» хувцастны19 баг сүмийн ханын дэргэд Вандейн нэгэн ламыг буудан хороож байгааг дүрсэлжээ.

	Дараагийн хананд очихдоо Вальтерын царай төв байснаа инээмсэглэн уриалгахан болж

	— За энд хөнгөхөн сэдэвтэй зургууд бий дээ гэв.

	Тэнд нь «Дээр дор хоёроос нь» гэдэг нэртэй Жан Берогийн20 бага шиг зураг эн тэргүүнээ нүдэнд туслаа. Парисын хөөрхөн хүүхэн морин вагоны явуут дунд гишгүүрээр өгсөж явааг зуржээ. Хүүхний толгой суугчдын харалдаа гарсан тул тэнд байсан харчуул тийнхүү хөөрхөн нүүр гэнэт гарч ирснийг бахдан шагширч, шунамхайран ширтэж байхад, доор талбай дээр зогссон харчуул араас хөлийг нь харж, нэг талаар эвгүйрхэн, нөгөө талаар тачаангуй нь бадран байхыг зураглажээ.

	— За ямар байна? Инээдтэй байгаа биз? гэж Вальтер дэнлүү барьсан хэвээрээ жоготой мушилзаж, давтан асууж явлаа.

	Дараа нь, Ламберын21 «Живэгчийг аврах» гэдэг зургийг гэрэлтүүлэв.

	Тэр нь сав суулгыг нь хураасан хоолны ширээн дээр нэгэн зулзаган муур аягатай усан дотор унасан ялааг харж алмайран гайхаж суух бөгөөд хэдийнээ хөлөө өргөж, шалмаг хурдан хөдөлгөөнөөр базаад авахыг завдалхийлэх боловч хараахан шийдэж чадахгүй эргэлзэн, цаашид юу болох бол? гэж хүлээн байгааг дүрсэлжээ.

	Түүний дараа Детайягийн22 «Хичээл» гэдэг хуаран дотор нэг цэрэг хав нохойд бөмбөр дэлдэхийг зааж байгаа зураг үзүүлэн

	— Тун догь байгаа биз! гэв.

	Дюруа дэмжин инээмсэглэж

	— Их догь, их догь... гэж баярласнаа илтгэтэл дөнгөж сая орж ирсэн де Марель авгайн дууг сонсмогц, — Их до... гээд үгээ гүйцээсэнгүй зогтусав.

	Гэтэл эзэн зургаа үзүүлж, тайлбарласан хэвээр байлаа.

	Морис Лелуарын23 «Саад учрав» гэдэг усан будгийн зураг дээр дэнлүүгээ тусгав. Геркулес шиг хүдэр чийрэг хоёр залуу гудамжинд зодоон хийж, тэднээс болоод дүүжин тэрэг саатан зогсож, цонхоор нь эмэгтэй хүний үзэсгэлэнт царай цухуйж, жигшиж зэвүүцсэн ч үгүй, айж бахардсан ч үгүй, харин чиг тэрхүү хоёр зэрлэг догшин эрийн халз тулааныг бахдах мэт харах ажээ.

	— Бусад тасалгаанд бас л зураг бий. Тэгэхдээ одоохондоо бүх нийтийн анхаарал татаагүй нэр багатай зураачдын бүтээл юм шүү. Харин энд миний «Дөрвөлжин танхим» байна. Би одоохондоо маш залуу зураачдын бүтээлийг аваад арын өрөөнд тавьж хадгалаад нэр гарахыг нь хүлээж байна. Одоо яг л зураг худалдаж авдаг цаг гээд дуугаа аяархан болгож, —  Зураачид өлбөрч байна. Сохор зоос ч үгүй болоод байна шүү дээ... гэж Вальтер тайлбарлав.

	Гэвч Дюруа юу ч харахаа болиод, сонссон хэр нь ойлгохгүй болж, де Марель авгай ард минь байгаа, одоо би яах вэ, мэхийн мэндэлбэл цаашаа харчих юм уу аашилж загнах болов уу, ойртохгүй байгаад байвал энэ улс амьтан юу бодох бол? гэж элдвийг бодож байжээ.

	Тэгээд «яах ч байсан уулзахаа түр азная» гэж шийдэв. Тэр ч байтугай дэндүү их сэтгэл хөдөлсөндөө, бие муу байна гээд гэртээ харьдаг ч юм бил үү гэж бодоод орхилоо.

	Зураг үзэж дуусахад Вальтер дэнлүүгээ ширээн дээр тавиад шинээр ирсэн зочин хүүхнийг угтахаар очиход нь Дюруа аанай л зураг шагайж, хараад хараад ханахгүй байгаа дүр үзүүлэн зогсов.

	Бүр ухаан нь орж гарах шиг болж, яадаг ийдэг билээ гэж бодлоо. Тэдний ярих нь халти хулти дуулдана. Тэгтэл 

	— Дюруа гуай гэсээр Форестье авгай хүрч ирэв.

	Дюруа түүний урдаас шалавхан алхвал тэр нь найр хийж, тэр тухайгаа «Францын аж байдал» сонинд бичүүлэх гэсэн нэг найз эмэгтэйтэйгээ танилцуулах гэсэн байжээ.

	— Эрхэм хатагтай минь, бололгүй яах вэ, бололгүй яах вэ гэж бушуухан л хэллээ.

	Де Марель авгай одоо тун ойрхон ирсэн тул эргээд явчих зүрх нь хүрсэнгүй.

	Гэнэт бараг л ухаан алдаж байна уу даа гэж бодтол хажуугаас нь

	— Сайн байна уу, Хонгор найз. Та намайг танихгүй байна уу? гэж де Марель авгай тод хэлэхийг дууллаа.

	Дюруа цав хэмээн эргэж харвал Клотильда өмнө нь баясгалантайяа, инээмсэглэн зогсов. Тэгээд Дюруагийн өөдөөс гараа сунгах нь тэр ээ.

	Дюруа ямар нэгэн ааш гаргах юм уу, заль зохиож байж магадгүй хэмээн болгоомжлохдоо чичрэн дагжсаар гарыг нь атгав.

	— Та чинь яаж орхив оо? Ер үзэгдэхээ байчхаж гэж хүүхэн санаа амар хэлэхэд нь

	— Эрхэм хатагтай минь, би зөндөө их ажилтай, тун ч завгүй байсан. Вальтер гуай надад шинэ үүрэг тохоогоод бөөн ажилтай байдаг боллоо гэж чадах ядахаараа биеэ барин тал мул хэллээ.

	Де Марель авгай эгц өөдөөс нь ширтсэн хэвээр бөгөөд түүний царайнд этгээд байдал огт үгүйг Дюруа ажиж мэдэв.

	— Би мэдсээн. Гэхдээ түүнээс болоод таньдаг нөхдөө мартах ёсгүй байх шүү гэж хүүхэн хэлжээ.

	Үс гэзгээ янзалж, тэгэхээс тэгэх гэж задгай цээжтэй хувцас өмссөн, улаан гар, улаан хацартай тарган хүүхэн орж ирмэгцээ тэдний яриаг тасалдуулав. Тэр хүүхний алхах гишгэхийн нүсэр хүндээр хоёр гуя нь ямаршуу бүдүүн, ямаршуу жинтэйг мэдэж болохоор ажээ.

	Хүн бүхэн түүнийг сүрхий хүндэтгэж буйг үзээд Дюруа Форестье авгайгаас

	— Энэ хэн гэгч вэ? гэж асуувал

	— Өнөөх «Цагаан гар» гэж гарынхаа үсгийг зурдаг де Персмюр дэд гүнжин гэдэг чинь гэж хариулав.

	Дюруа гайхахын ихээр гайхахдаа золтой л инээд алдчихсангүй.

	— Цагаан гар гэнэ! Цагаан гар! Би түүнийг тань шиг залуу хүүхэн байх юм бодсон. Гэтэл энэ хүүхэн Цагаан гар гэгч байх нь! Лут хүүхэн юм аа, юу ч гэх вэ дээ! гэв.

	Зарц хаалган дээр ирээд

	— Зоог бэлэн боллоо гэж зарлав.

	Зоог аанай хөгжөөнтэй боллоо. Энэ бол ярьдаг ч юм байхгүй, ярьдаггүй ч юм байхгүй зоогийн нэгэн болов. Дюруа, Вальтерын том охин царай муут Роза, де Марель авгай хоёрын дунд суужээ. Хэдийгээр де Марель авгай угийн уран хурц зангаараа элдвийг ярьж, дээд зэргээр задгай байсан боловч Дюруа түүний дэргэд суусандаа баахан зовов. Тиймээс анхандаа, алдаж хөгжимдсөн хөгжимчин шиг сандарч, эвгүйрхэж, тайван биш байснаа аажмаар айдас нь намжиж, тэр хоёрын тасралтгүй харилцан ширтэлцэж, нүдээрээ асуулцсан харцанд урьдын, бараг л аазгай хөдөлсөн янаг байдал бий боллоо.

	Тэгтэл гэнэт тавхайд нь нэг юм хүрээд авах шиг болоход хөлөө жийвэл де Марель авгайн өрөөсөн хөл дайралдаж, авгай ч хөлөө буцааж татсангүй. Энэ үед хоёулаа хажуу хажуугийнхаа хүнтэй юм ярилцаж суужээ.

	Дюруагийн зүрх улам их дэлсэж, өвдгөө дахиад жаахан ахиулан түлхвэл хүүхний хөл өөдөөс нь үл мэдэг түлхэж хариу өгөв. Ингэмэгц, бид хоёрын паян дахин сэргэх нь юм байна гэдгийг ойлголоо.

	Тэр хоёр тэгээд юу ярилцав аа? гэвэл онцын юм юу ч хэлэлцсэнгүй. Харин харц тулгарах болгонд хоёулын нь уруул цорволзон хий тэмүүлж байжээ.

	Дюруа ингэж суухдаа эзний охиныг бас мартсангүй байсхийгээд л түүнтэй энэхэн тэрхнийг ярьж, цаадах нь эх шигээ бодох цэнэх юмгүй бэлэн үг урсган хариулж суулаа.

	Вальтерын баруун гарт де Персмюр дэд гүнжин хатан хаан залрах мэт сууж, Дюруа түүнийг харах болгондоо инээд нь хүрч

	— Нөгөө «Ягаан даалуу» гэж гарынхаа үсгийг зурдаг хүүхнийг нь та таних уу? гэж де Марель авгайгаас аяархан асуувал

	— Де Ливар баронжин уу? Их сайн танина гэв.

	— Бас л энэ хүүхэн шиг үү? гэхэд нь

	— Үгүй ээ. Гэхдээ бас л ийм инээдэмтэй. Наамал үс, хиймэл шүдтэй. Сэргэн мандалтын үеийн байдлаар хувцаслаж янзалсан, борц шиг хатангир, жаран настай эмгэн гэж бодогтун гэв.

	— Ийм хуучин юмнуудыг хаанаас олсон хэрэг вэ? гэвэл

	— Шинээр баяжиж байгаа улс хуучны үлдэгдэл хаягдлыг заавал түүж авдаг юм гэж хариулахад нь

	— Магадгүй өөр учиртай байлгүй гэвэл

	— Өөр ямар ч учир шалтгаан алга гэжээ.

	Тэгтэл эзэн, хоёр депутат, Жак Риваль, Норбер де Варен нар улс төрийн талаар маргалдаж амттан өгтөл булаацалдав. Бүгдийг зочдын өрөөнд буцаж ирсэн хойно Дюруа де Марель авгай руу хүрч очоод нүд рүү нь эгц ширтэж

	— Би таныг хүргэж өгч болно биз дээ? гэж асуулаа. Тэгээд

	— Болохгүй! гэхлээр нь

	— Яагаад? гэлээ.

	— Яагаад гэвэл манай хөрш Ларош-Матье гуай намайг энд хооллосны дараа заавал хүргэж өгдөг юм гэв.

	— Тэгвэл хэзээ уулзах вэ? гэхэд нь

	— Маргааш өглөө манайд цай уу л даа гэжээ. Тийнхүү өөр юү ч хэлэлцэлгүй тарцгаав.

	Тэр орой Дюруад нэг л уйтгартай санагдахаар нь удалгүй явлаа. Шатаар уруудаж явсан Норбер де Варенийг гүйцэн ирвэл өвгөн яруу найрагч сугадаж авлаа. Тэр хоёр өөр өөр ажилтай болсон тул Норбер де Варен нэгэнт өөрийнхөө өрсөлдөгч гэж үзэхээ болиод эцэг ёсны энхрий хайраар хандах болсон билээ.

	— Та намайг жаахан дөхүүлбэл болох уу? гэж өвгөн найрагчийг асуухад Дюруа

	— Дуртай зөвшөөрье, эрхэм ээ гэв.

	Тэгээд Мальзербийн цэцэрлэгт гудамжаар орж алхацгаав.

	Тэнгэр улам ч өргөсөөд, од мичид бүр ч холдсон юм шиг, жихүүн салхинд тэнгэрийн эрхсээс ч холын орноос ямархан нэгэн юм шүглэсэн мэт санагдуулам энэ хүйтэн шөнө Парис хот бараг эл хуль байлаа.

	Хэсэг зуур дуугүй явцгаав.

	Дюруаг үг үүсгэх санаатай

	— Ларош-Матье тун ухаантай, боловсролтой хүн шиг санагдлаа гэж хэлэхэд нь

	— Та тэгж санав уу? гэж өвгөн найрагч аман дотроо дуугарав.

	Тэгж асуусанд нь Дюруа гайхаж

	— Тийм ээ. Түүнийг танхимын гишүүдээс хамгийн авьяас чадалтайд тооцдог биз дээ гэж эг магхийн хэлбэл

	— Магад ч үгүй. Бурхангүй газар бомбо галзуурна гэдэг биз дээ. Эрхэм минь, энэ хүмүүс бүгдээрээ тулга тойрсон бодолтой, улс төр, баяжих хоёроос өөр юм боддоггүй улс юм шүү дээ. Тун ч явцуу хүмүүс, ийм хүмүүстэй юм ярьсны ч хэрэг алга, ялангуяа өөрсдийнхөө эрхэмлэдэг юмыг яриад огт хэрэггүй. Эдний ухааныг усны замаг бүрхчихсэн гэх үү, чухмыг хэлэхэд Аньерын доорх Сена мөрөн шиг бохир юм бүрхчихсэн байгаа.

	Ай, тэнгисийн эрэг дээр очоод амьсгалдаг агаар шиг маань тийм хязгааргүй өргөн уудам мэдлэгтэй хүнийг олоход мөн бэрх биз дээ! Би тийм хүмүүстэй танил байсан юм аа, гэвч тэд минь цөм нас нөгчжээ гэж ярилаа.

	Норбер де Варен ойлгомжтой боловч аяархан ярихыг үзвэл шөнийн нам гүмд дуу нь хүнгэнэн чанга дуулдах вий гэж зориуд нам дуугаар өгүүлэх мэт байв. Өвгөн найрагчийн сэтгэл хөдөлж, тэсгим хүйтэнд газар тас түсхийн хөлддөг шиг сэтгэлийн нь утас чичиргэнэн хөвчирч, уй гашуу нь багтан ядах мэт явлаа.

	— Ер нь бүх юм үхэх тавилантай болохоороо авьяастай ч бай, авьяасгүй ч бай яг адилхан гэж хэлээд дуугүй болов.

	Дюруагийн дотор уужирч, сэтгэл тавирсан тул

	— Эрхэм та өнөөдөр гунигтай байх шив гэж инээмсэглэн хэлбэл

	— Би үргэлж ийм гунигтай явдаг юм, хүү минь. Хэдэн жилийн дараа та ч гэсэн ийм бодолтой болно. Амьдрал гэдэг маань өндөр уул гэсэн үг. Уул өөд авирч дээшээ харж явахдаа баясгалантай байсан бол оргил дээр гараад ирмэгцээ л цаад руу нь буух хэрэгтэй болно. Гэтэл цаад дор чинь үхэл хүлээгээд зогсож байх шүү дээ! Өөдөө өгсөж явахад их л удаан байсан бол уруудахад тун ч түргэн дээ. Бид та нарын насан дээр цөм л итгэл найдвар төгс байсан, мартсанаас, биелдэг итгэл найдвар гэж ер байхгүй шүү дээ. Миний насан дээр ирсэн хүн үхлээс өөр юм юу ч хүлээхээ больдог юм байна гэж ярив.

	Дюруа инээд алдан

	— Чөтгөр ав гэж, бүр нуруу руу хүйт оргив шүү гэхэд

	— Тийм биш ээ, та миний хэлэхийг одоо ойлгохгүй, харин хэзээ нэгэн цагт миний хэлснийг санана гэж Норбер де Варен татгалзан сануулав.

	Тэгэхлээр хаашаа ч харсан үхлээс өөр юм харагдахаа болихыг мэдэж, инээдэм биш ханиадам болдог нэг өдөр ирэхээ л ирнэ. Тэр өдөр олон хүний хувьд тун удахгүй ирнэ гэдгийг мэдээ биз.

	Ай даа, «үхэл» гэдэг үгийн утгыг ойлгох болоогүй байна даа! Таны насанд энэ үг хоосон үг санагддаг юм даа. Тэгэхэд надад маш аймшигтай санагдаж байна.

	Тийм ээ, түүнийг гэнэт, яагаад ч юм тийм гэх шалтгаангүйгээр ойлгож эхэлдэг, тэгээд ирэхийн цагт амьдралын бүх зүйл өнгө царайгаа хувиргана гээч. Би одоо арван таван жилийн турш зовж явна, яг л дотор минь өт хорхой байрласан юм шиг намайг идэж байна. Тэр үхэл сэмхэн өдөр хоногоор, цаг мөчөөр идэж явна, тэгсээр байгаад одоо би хариугүй нурах гэж буй байшин шиг болжээ. Тэр үхэл намайг хэтэрхий эрэмдэг зэрэмдэг болгосон болохоор өөрийгөө ч танихаа болилоо. Гучин насандаа баясгалантай сэргэлэн, хүч тэнхээтэй байснаас минь ор мөр ч үлдсэнгүй. Тэр үхэл ямаршуу муухай хорон санаатайгаар хар үсийг минь цагаан болгон уйгагүй махран будахыг харж л байлаа! Тэр үхэл миний гилгэр зөөлөн арьс, мах булчин, шүд, хамаг залуу зандан биеийг минь цөлмөж аваад ганцхан цөхрөнгөө барсан сэтгэлийг л үлдээжээ. Удахгүй тэр сэтгэлээ ч хулгайлаад аваачих гэж байна.

	Тийм ээ, муухай золиг, намайг мэрж сорж гүйцжээ. Миний хамаг эрхтэн, бие махбодыг урт удаан хугацаанд хором бүр аймшигтай муухайгаар эвдлэн сүйтгэжээ. Би одоо ямар ч юм хийлээ гэсэн үхэж мөхөж яваагаа мэдрэх болжээ. Миний алхах гишгэх болгон, хөдлөх болгон үхэлд өөрийнхөө хар хэргийг үйлдэхэд нь тусалж байна. Амьсгалах, уух, идэх, унтах, хөдөлмөрлөх, мөрөөдөх гэдэг цөм үхнэ гэсэн үг. Амьдарна гэдэг маань эцсийн эцэст ялгаагүй л үхнэ гэсэн үг! 

	Ай, танд үүнийг мэдэх цаг ирнэ ээ! Та үүнийг ядахдаа арван тавхан минут боддог л бол мэдэх сэн дээ.

	Та юу хүлээнэ вэ? Хайр дурлалыг уу? Хэд үнсэлцээд л амьдралын сайхныг мэдрэх чадлаа алдана даа. 

	Өөр юу хэрэгтэй вэ? Мөнгө үү? Ямар хэрэгтэй юм бэ? Эмэгтэй хүн худалдаж авахын тулд уу? Мөн ч догь биз дээ! Ханатлаа идэж өөхлөөд тулай өвчин тусаж шөнөжин дэмийрч хашхирч хонох гэж үү?

	Өөр юу хэрэгтэй вэ? Алдар нэр үү? Та хүнийг хайрлах дурлах хэрэгцээгүй болсон бол алдар нэрээр юү хийнэ ээ?

	За, өөр юү хэрэгтэй вэ дээ. Явж явж л үхлээс өөр юм алга даа.

	Одоо би үхэл тун ойрхон байгааг хардаг болохоороо гараа сарвайгаад цааш нь түлхээд авмаар бодогддог. Явсан газар болгонд минь дайралдах юм... Замын дунд няц даруулчихсан хорхой шавж юм уу хатсан навч, найзынхаа сахалд цагаан үс байхыг харахад сэтгэл минь шархалж «Үхэл гэдэг ч энэ дээ!» гэж санагддаг.

	Үхэл миний юм бүхнийг хордуулж, миний хийдэг ажил, хардаг юм, ууж иддэг юм, ер нь миний ухаангүй дуртай сарны гэрэл, мандах нар, үзүүр хязгааргүй тэнгис, элбэг уст гол мөрөн, амьсгалж ханашгүй зуны оройн агаарыг цөмийг нь хордуулж байна! гэв.

	Өвгөн найрагч амьсгаадаад алхаа нь удааширч, хажуудаа хүн явааг бараг мэдэхээ болиод, бодсон санаснаа чанга хэлэх мэт цааш үргэлжлэн ярьсан нь

	— Тэндээс буцаж ирэх хүн гэж байдаггүй юм, бүр хэн ч ирэхгүй. Хөшөө дурсгал, баримал босгож аливаа нэгэн зүйлийг хэлбэрийн хувьд хадгалан үлдэж болдог байхад бие, нүүр царай, ухаан оюун, хүсэл мөрөөдлийг минь оргилуулан босгох арга алга. Гэтэл хэдэн сая, хэдэн тэрбум амьтан төрж, хэдэн хавтгай дөрвөлжин сантиметр эзэлсэн хамар ам, нүд чих, хацар дух, бас л над шиг сэтгэл санаатай байх боловч би нэгэнт эргэж ирэхгүй учраас бараг нэлдээ төсөөтэй ч түм буман янзын тоо томшгүй тэдгээр амьд амьтан надаас юу ч эс олж авна.

	Ямар юмнаас барьж зууралдах вэ дээ? Хэнд уй гашуугаа гаргах вэ? Юунд итгэж бишрэх вэ?

	Шашин гэвэл тэр аяараа хий хоосон номлол, түүний суртаал нь хүүхдийн ухаанаас хэтрэхгүй, сургаал нь хар амиа хичээсэн туйлын тэнэг зүйл юм шүү дээ.

	Ингэхлээр ганцхан үхэл л эргэлзэх юмгүй үнэн.

	Өвгөн зогсож, Дюруагийн пальтоны энгэрээс бариад

	— Залуу найз минь, та энэ тухай өдөр, сар, жилээр бодогтун, тэгвэл та амьдралыг шал өөр үзэх болно. Та өөрийгөө агдлан барьж байгаа юмнаас биеэ мултлахыг бодогтун, үүний тул хүмүүн бусын хүч гаргагтун, тэр ч байтугай өөрийнхөө хуял тачаангуй, сонирхол, санал бодлоо тэвчигтүн, бүх хүн төрөлтнөөс бие тусгаарлагтун, юмны үнэн мөнийг бүр гүн рүү нь шагайгтун, тэгээд ирсэн цагт эрэмцэх хүсэлтэн хэлбэрдэгч хоёрын маргаан, төсвийн тухай хэлэлцээ юутай өчүүхэн зүйл болохыг ойлгоно доо гэв.

	Тэгээд урагш түргэн алхалж

	— Гэвч түүний зэрэгцээгээр та найдлагагүйн хамаг аймшгийг мэдэж авна. Та эргэлзлийн эргүүлэгт живж үхэн хатан тэмцэлдэнэ. Хамаг байдгаараа «Туслаач та минь!» гэж хашхирна, тэгэхэд чинь хэн ч хэрэгсэхгүй. Та гар сарвайж, тусламж, хайр, тайтгарал, аврах талаар түмэнтээ залбиравч танд туслах хүн ердөө ч гарахгүй.

	Бид яагаад тэгж шанална вэ? Бид хорвоод мэндлэхдээ зөвхөн санаа сэтгэлийн хувьд бус бие махбодын талаар амьдрах гэдэг учраас тийм бололтой юм. Гэтэл бид бодох сэтгэх чадвартай, бидний батжиж буй ухаан оюун ахуй байдлын өрөөсгөл талтай эвлэрэх дургүй байдаг байна.

	Зүгээр бодох санах юмгүй хүмүүсийг хар л даа, ийм хүмүүс золгүй явдал тохиолдоогүй л бол хувь заяандаа хангалуун байдаг, ер эдэнд хорвоогийн уй гашууг мэдэх чадал байх биш дээ. Адгуусан амьтан бас л ийм шүү дээ гэж ярив.

	Тэгснээ дахин зогсож, хэдэн хором бодлогошрох мэт болоод эцэж цуцаад эвлэрсэн шинжтэйгээр

	— Би гэдэг өнгөрсөн амьтан. Надад эцэг ч алга, эх ч алга, ах ч алга, дүү ч алга, хүүхэд ч алга, бурхан тэнгэр ч алга гэв.

	Хэсэг дуугүй болсноо

	— Надад байгаа юм ганцхан холбоц л байна гээд тэргэл сарны бүдэг туяа гийсэн тэнгэр өөд ширтэж

	 

	Хашир шөнө золбирон тэнүүчилж, цонхир сарыг ширтэн 

	Харанхуй амьдралын нууцыг дээд тэнгэрээс эрнэм

	 

	гэж шүлэглэлээ.

	Тэр хоёр Итгэлтийн гүүрээр дуугүй гарч, Бурбоны ордныг өнгөрөв. 

	Норбер де Варен дахиад л үг эхэлж

	— Найз минь та гэрлэгтүн, миний насан дээр ганцаараа явна гэдэг ямаршуу болохыг та төсөөлөхгүй байна. Одоо би ганцаардлын тэсэхүйеэ бэрх зовлонг амсаж явна. Үдэш орой гэртээ зуухны дэргэд ээж суухдаа энэ дэлхий дээр надаас өөр хүн үгүй, тэгсэн хэр нь ямар нэгэн далдын мэдэгдэхтэй үгүйтэй аюул намайг цаг үргэлж тойрч байх шиг санагддаг. Намайг үл мэдэгдэх хөршөөс минь тусгаарласан хана цонхоор харагддаг од мичид хүртэлх зай шигээр тэр бид хоёрыг тусгаарладаг юм. Тэгээд хамаг бие хүйт оргиж, айх цөхрөхийн туйлд хүрч, дүлий дүмбэ оргисон хана туурганаасаа айдаг. Ганцаараа суудаг өрөө чив чимээгүй байдаг нь ямар уйтгартай гэж санана аа! Зөвхөн биеийг чинь бус санаа сэтгэлийг чинь нам гүм бүрхэж аваад, тэр дүнсгэр орчинд гарсан өчүүхэн чимээ болгон гэнэтийн юм шиг санагдах учраас сандал ширээ халти хөдлөхөд л давхийн цочдог юм гэж яриад бас л жаахан дуугүй явснаа

	— Хөгшин болсон цагт үр хүүхэдтэй бол аргагүй л сайн юм даа! гэв.

	Тэд Бургундийн гудамжны дунд хэрд очтол өвгөн найрагч нэгэн өндөр байшингийн өмнө зогсоод хаалганы хонх дарж

	— За, залуу найз, энэ бүх зөнөгтөж үглэснийг минь мартаж, нас биеийнхээ хэрээр бодлоготой аж төрөгтүн. Баяртай! гэж хэлээд гар баримагцаа харанхуй хонгилоор орж алга болов.

	Дюруа тун ч их бодлогошрон цааш алхав. Үхсэн хүний өгөр ясаар дүүрсэн нүх рүү шагайсан юм шиг болжээ. Бас тэр нүхэнд өөрөө хэзээ нэгэн цагт заавал унана гэж бодов. 

	— Чөтгөр ав! Түүний дэргэд байхад аятайхан л юм. Гэвч үнэнч барлаг түүний өөрийнхөө санаа бодлыг гаргаж үзүүлэхийн цагт би л нүүрний суудалд суухгүй дэг! гэж аман дотроо үглэв.

	Тэгтэл сүйх тэрэгнээс буугаад гэртээ орох гэж яваа будмал хүүхнийг урдуураа гаргасан нь тансаг ургамал, сүрчгийн анхилам үнэр агаараар нэг тархсанд таашаан амьсгалав. Уушги нь тэр үнэрийг шунамгай татан сорж, зүрх нь баярласнаас хүчтэй дэлдэв. Маргааш де Марель авгайтай уулзана даа гэж бодмогцоо л хамаг биеэр нь халуун илч харван гүйлээ.

	Бүх юм над руу инээмсэглээд, амьдрал надад ээлтэй хандаж, хүсэл найдвар дандаа биелэх нь юутай сайхан бэ! гэж бодов.

	Жаргалын дээдийг амсаж байгаа хүний байдалтайгаар унтаад, янаг хүүхэнтэйгээ уулзахаас өмнө Булоны ойн явган замаар жаал салхинд явъя гэж эртлэн бослоо.

	Шөнө салхины чиг солигдож, тэнгэр аятайхан болоод нар ээх нь яг л дөрөвдүгээр сарынх шиг урин сайхан тул Булоны ойд зугаалахыг эрхэмлэгсэд энэхүү байгаль ертөнцийн энхрий дуудлагад нэгэн хүн мэт түргэлэн гарцгаажээ.

	Хаврын ногооны үнэр шиг сэнгэнэсэн агаар амтлан амьсгалж явсаар Ялгуусан хаалга өнгөрч морьтой хүнд зориулсан засмалын дагуух өргөн явган замаар оров. Дюруа цогиулах нь цогиулж, хатируулах нь хатируулж яваа дээд зиндааны эрэгтэй эмэгтэй баячуулыг харж бараг л атаархсангүй. Сурвалжлагчийн мэргэжил нь түүнийг нэгэн ёсны нэрт хүмүүсийн хаяг - хуанли, Парист болсон бүхий л будилааны нэвтэрхий толь болгосон тул тэр бүх нөхдийг нэр овгоор нь бараг бүгдийг нь мэдэж, тэдний хөрөнгө нь мөнгөөр төдий чинээ, ямаршуу нууцгай далд юм хийдгийг нь хүртэл барин тавин мэдэх байжээ.

	Дэргэдүүр нь биеэ барьсан бараан цэмбэн өмд цамцтай, моринд сайн, гоолиг гоолиг хүүхэн өнгөрцгөөх нь олонх эмэгтэйн морь унахлаараа гаргадаг ихэмсэг дээгүүр зантай үзэгдэж, Дюруа ч гэсэн хувиа өгсөнгүй, яг л сүмийн тамлагач шиг тэдний үнэн худал явдаг харчуулын нэр ус, цол хэргэм, зэрэг тушаалыг нэрлэж явав. Үүнд «де Танкле барон, Тур-Энгераны ноён...» гэх юм уу «Лесбос арлын унаган хүүхэн Наргиантай жүжгийн театрын Луиза Мишо, Дуурийн театрын Роза Маркетен нар» гэх мэтээр дуудаж явжээ.

	Ингэж тоглоом болгож явах нь маш зугаатай санагдаж, энэхүү төлөв намбатай байдлын цаана гүнзгий ёзоортой төрөлхийн муу авир ааш далдлагдаж байдгийг нүдээр үзэх мэт болсондоо ихэд хөхин баясаж, хөгжин зоригжив.

	— Хоёр нүүртэн! гэж чанга хэлчхээд хамгийн булай юм ярьдаг хүмүүсийг нүдээрээ хайж гарав.

	Хөзрөөр мөрийцөж чадаж байна даа гэгддэгүүд тэр морьтны дунд цөөн бус байлаа. Юутай ч гэсэн мөрийтэй тоглодог газар тэдний хувьд цорын ганц яндаж баршгүй, орлого олох сэжигтэй эх булаг мөн гэдэг нь эргэлзээгүй ажээ.

	Зарим нь хүн бүхний мэдээжээр, гагцхүү эхнэрийнхээ өмч хөрөнгөнд дулдуйдаж хамгийн их нэр гарсан, зарим нь нэлээн юм мэддэг хүмүүсийн хэлдгээр явдаг хүүхнийхээ хөрөнгөнд түшиглэдэг хүмүүс байв. Эдний олонх нь өрөө төлдөг (тэгж сурсныг нь магтахаас өөр яах вэ), гэвч тэр мөнгийг хаанаас олж байна гэдгийг хэн ч хэлж чадахгүй (тун ч эргэлзээтэй нууц) юм. Дюруагийн нүдний өмнүүр хулгай хийж, өгүүлшгүй баяжсан хэр нь аль мундаг газраар хаана л бол хаана чөлөөтэй нэвтэрдэг мөнгөний туламнууд өнгөрнө. Хэргийн үнэн мөнийг цаад наадгүй харж чаддаг хүнд, улсын асар том үйлдвэрийг цадиггүй тонож байдгийг нь төвөггүй мэдмээр нэн хүндтэй хүмүүс өнгөрөхөд жижиг хөрөнгөтнүүд малгайгаа авч, толгойгоо тонгойлгон хүндэтгэнэ.

	Энэхүү хууз юм уу живэр сахалтай эрхмүүдийн ялгарах гол шинж нь их зан, ихэмсэг байдлаар уруулаа жимийлгэж, эрээ цээргүй ширтэх явдал ажээ.

	Дюруа элэг барьж

	— Хүний шаарнууд! Луйварч дээрэмчний бүлэг! гэж дахин давтан хэлнэ.

	Тэгтэл дэл сүүлээ намируулан хийсгэсэн хоёр цагаан морь хөллөсөн сайхан гэгчийн намхан задгай тэрэг давхин өнгөрөв. Цагаан шаргал үстэй бяцхан биет залуу хүүхэн жолоог барьсан нь нэрд гарсан хөнгөн явдалт эм агаад ар талд нь хоёр агтчин зарц суусан үзэгдэв. Дюруа зогсоод, хөнжил дотроо хөдөлсний сайнаар олж авсан гял цал гоёл чимгээ энэ бүх хоёр нүүрт язгууртны зугаалахаар гардаг цагаар хүн амьтанд үзүүлье гэж зоригтой шийдсэн, сэтгэлийн арилжаанд эрэмгий сурамгай түүнийг мэхийн хүндэтгэж, алга ташин шагшрах сан гэж бодлоо. Хүүхэн тэр хоёрын хооронд ямархан нэгэн ерөнхий нэг юм бий, хүүхний зан араншин өөрийнхтэй нь адилархуу ч юм шиг, нэг үүлдэр, нэг бодлын хүмүүс ч юм шиг, би ч гэсэн зорьсон зорилгодоо үүн шиг зоригтой аргаар хүрнэ дээ гэж бодогдсон ч байж болох юм.

	Дюруа буцахдаа цаанаа сэтгэл маш хангалуун айван тайван яаралгүй явсан ч урьдын явдаг хүүхэндээ болзсон цагаасаа нэлээд өмнө очив.

	Хүүхэн юу ч болоогүй юм шиг уруулаа цорвойлгон угтан гүйж ирээд, гэртээ байхдаа биеэ барьж тачаадан тэмүүлэхээс болгоомжилдог зангаа ч хэдэн хормын дотор мартаж, живэр сахлын нь имэрсэн үзүүрийг учир зүггүй үнсэж өлгөн

	— Хонгор минь, ямар гай тохиолдсоныг мэдэж байна уу? Би чамтайгаа ханилсан анхны сараа гайхалтай сайхан өнгөрөөе гэж бодсон юм, гэтэл гай болж манай хар хүн хүрээд ирлээ. Цаадхын чинь амралтыг нь өгчихжээ. Гэтэл би яаж бүтэн сар хагас чамайгаа харахгүй байж чадах вэ дээ, ялангуяа жаахан түр тар гээд уулзаагүй удсан болохоороо бүр ч хэцүү байна, гэхдээ би аргалсаан, чиний тухай түүнд ярьсан, чи манайд даваа гарагт үдийн хоолон дээр очоорой, би та хоёрыг танилцуулъя гэв.

	Дюруа эргэлзлээ. Эхнэртэй нь холбоотой хүнийдээ зочилж хараахан үзээгүй болохоороо жаахан бодлогоширч, ялимгүй зовох юм уу нүдний харц, ер нь шалихгүй юмаар мэдэгдчихвэл яана гэж бодоод үнэнээсээ айлаа.

	— Үгүй дээ, хар хүнтэй чинь танилцахгүй байсан нь дээр гэж бодож байна хэмээн аман дотроо дуугарав.

	Хүүхэн гайхсандаа нүд бүлтийлгэн гэнэхэн ширтэж

	— Яагаад тэр гэж? Юун дэмий юм ярив аа! Чи дандаа ингэх юм! Үнэндээ, чамайг ухаантай хүн гэж бодсон юм сан гэв.

	Энэ үг жаахан шар хөдөлгөсөн тул

	— За яах вэ, би даваа гарагт ирье л дээ гэхэд нь

	— Ёс төртэй харагдуулахын тулд би Форестьегийнхныг урина. Хэдийгээр гэртээ айлчин гийчин урих дургүй ч энэ удаа яая гэх вэ гэж де Марель авгай нэмэн хэлэв.

	Даваа гараг болон болтол Дюруа тэр учралыг бодсонгүй өнгөрчээ. Харин де Марель авгайнд орохоор шатаар өгсөж явахдаа үл мэдэг сандарсан нь явдаг хүүхнийхээ нөхрийн гарыг барьж, архийг нь ууж, талхыг нь иднэ гэж бузаршаасандаа бус зүгээр л юунаас ч юм битүү айжээ.

	Түүнийг зочдын өрөөнд оруулав. Мөн л урьдын адил тэндээ хүлээх хэрэгтэй боллоо. Удалгүй хаалга онгойж, цэвэрхэн хувцасласан, ихэмсэг байрын, энгэртээ одонтой, буурал сахалтай, өндөр хүн гарч ирээд ойртон ирж

	— Эрхэм тантай танилцах болсондоо баяртай байна, манай авгай таны тухай зөндөө юм ярьсан гэж эелдэг гэгч нь хэллээ.

	Дюруа царайндаа хамгийн нөхөрсөг байдал гаргахыг оролдон эзний өөдөөс очоод гарыг нь чанга атгасан боловч зэрэгцэн суутал хэл нь тагнайдаа наалдсан юм шиг болчихжээ.

	— Та сонинд юм бичсээр удаж байна уу? гэж де Марель гуай зууханд түлээ хийх зуураа асуухад нь

	— Ердөө л хэдэн сар болж байна гэв.

	— Өө тийм бий! Та ч түргэн дэвшиж дээ! гэхэд нь

	— Тийм ээ, овоо түргэншүү гэв.

	Тийнхүү хүмүүсийн анх учрахдаа ярилцдаг тэр ерөнхий өгүүлбэрийг ашиглан, бараг л юу ярьж байгаагаа ч бодох санах юмгүй энэ тэрийг ам мэдэн ярьж гарлаа. Дюруа хэдийнээ тайвширч, энэ байдлыг инээдтэй ч юм шиг санажээ. Де Марель гуайн намбатай сайхан буурал үс, төлөв янзын царай нь Дюруагийн хөх инээдийг хүргэж, түүнийг харах болгондоо «Чамайг араар чинь тавьсан даа, хөгшин хулхи чамайг араар чинь тавьсан даа, хө» гэж бодож суув. Тийн бага багаар ичгүүрт далдын бодолдоо автагдан бахархаж, баригдаагүй хулгайчийн ёсоор машид тавлан баясаж байхдаа энэ хүнтэй бүр ойртон нөхөрлөж, итгэлийг нь хүлээгээд, хамаг нууцыг нь мэдэж авах сан гэж гэнэт санажээ.

	Тэгтэл де Марель авгай орж ирээд, тэднийг мэдэхийн аргагүй мэхтэйгээр халти харснаа Дюруа руу чиглэн ирж гар барихад нь үргэлж үнсдэг байсан ч энэ удаа нөхрийнх нь дэргэд гарыг нь үнсэж эс зүрхлэв.

	Хөгжилтэй хэр нь тайван байгааг үзэхэд угаас ёс зарчимгүй задгай сурч олон юм үзсэн энэ хүүхэн ингэж уулзахыг бүрэн зүй ёсны гайхлангүй юм гэж үзсэн мэт байлаа. Лорина орж ирээд ер бусын бишүүрхэнгүйгээр Жоржид духаа тавьж өгсөн нь аавынхаа дэргэд зовсон бололтой.

	— Чи чинь яагаад өнөөдөр Хонгор найз гэсэнгүй вэ? гэж ээж нь асуув.

	Охин, өөрт нь туйлын болгоомжгүй хандсан юм шиг, түүний талаар хэлж болохгүй юмыг хэлсэн юм шиг, цаанаа бодож сэтгэлийнхээ угт нандигнан нууцалж явдаг жаахан ичгүүртэй юмыг нь ил гаргачихсан юм шиг час улайжээ.

	Форестьегийнхэн ирэхэд Шарлийн байгаа царайг үзээд цөм айцгаав. Сүүлийн долоо хоногт аймаар царайлан нүүр ам нь цонхийгоод, зогсоо зайгүй ханиадаг болжээ. Эмчийн зааснаар дараачийн пүрэв гарагт эхнэртэйгээ цуг Канн руу явна гэж ярив.

	Тэр хоёр удаан суулгүй явцгаажээ.

	Дюруаг толгой сэгсрэн

	— Тун ч базаахгүй байгаа юм байна даа. Энэ хорвоод амьд явах хувьгүй болсон хүн шиг байна гэж ярихад

	— Тийм ээ, хэрэг нь өнгөрсөн хүн. Харин айхавтар азтай гэрлэсэн хүн шүү гэж де Марель авгай хааш хэрэг дуугарав.

	— Эхнэр нь их тусалдаг юм бол уу? гэж Дюруаг асуувал

	— Чухмыг хэлэхэд хамаг ажлыг нь орноос нь хийж өгдөг юм. Нөхрийнхөө хамаг хэргийг мэддэг, харах байдалд хэнтэй ч уулздаггүй юм шиг хэр нь бүхнийг мэдэж байдаг хүн. Хүссэн бүхнээ дуртай цагтаа ямар ч аргаар хамаагүй олж авдаг хүн дээ. Ай, ийм нарийн ухаантай, ийм зальтай зайтай хүүхнийг олох хэрэгтэй юм шүү! Юмыг амжуулж чадъя гэсэн хүнд ёстой чухаг эрдэнэ болно доо гэж авгай ярив.

	— Удахгүй дахиад өөр хүнтэй суух байх даа? гэж Дюруа асуув. 

	Де Марель авгай

	— Тийм ээ, бүр одоо нэг хүнийг хараандаа авчхаад байдаг юм аа гэхэд би л гайхахгүй... аль нэг депутат ч юм уу... ер нь... ер нь... зан суртахууны талын.., ноцтой саад гарч мэдэх учраас... цаадах нь дургүй байхгүй л бол... За, за, ер нь мэдэх юм алга. Үг олдож, үхэр холдлоо, больё чи минь гэхэд нь де Марель гуай дургүйцэн урвалзаж

	— Чи дандаа л нэг юм цухуйлгаад дутуу орхиж байх юм, би ийм занд дургүй. Бусдын хэрэгт хэзээ ч оролцох хэрэггүй. Хүмүүст өөр өөрийнхөө дураар явах боломж тавьж өгөх хэрэгтэй. Ийм ёсыг хүн бүхэн баримталбал зохино гэж цаанаа үл мэдэг эгдүүцэнгүй дуугарав.

	Дюруа ямар нэгэн шинэ боломж гарч магадгүй хэмээн бүдэг бадаг тааварлан их л сэтгэл догдлонгуй харив.

	Маргааш өдөр нь Форестьегийнд очиход тэднийх явах бэлтгэлээ хийгээд дуусаж байв. Шарль олбогт вандан дээр амьсгаа нь дээр хэвтэж

	— Би сарын өмнө л явдаг байж гэж байлаа.

	Форестье хэдийгээр хамаг ажлаа Вальтертай ярьчихсан ч Дюруад хэд хэдэн ажил хэргийн заавар өглөө.

	Жорж гарахдаа нөхрийнхөө гарыг чанга чанга атгаж

	— За, хашир минь, түргэн уулзъя, баяртай! гэв.

	Форестье авгай Дюруаг үдэхээр гаралцав.

	— Та тохиролцсоноо мартаагүй биз? Бид хоёр чинь нөхөд, холбоотон байх аа, тийм үү, үгүй юү? Тийм ч учраас, миний хэрэг гарвал битгий нэрэлхээрэй. Цахилгаан юм уу, захидал ирүүлэхэд л боллоо, би таны үгнээс гарахгүй гэж Дюруа хүүхэнд галтай цогтой хандвал

	— Баярлалаа, би мартахгүй гэж шивгэнэв.

	Хүүхний нүд мөн л тийм, тэгэхдээ бүр ч энхрий ялдам сэтгэлд шингэм зүйл хэлэх мэт байв.

	Тэртээ нэгэн цагт Форестье авгайн дэргэд байж байсан де Водрек гүн алгуурхан өгсөж яваатай шатан дээр дайралдав.

	Гүнгийн уйтгартай байдалтай нь Форестье авгай явах болсноос тэгж гунигласан байж болох юм.

	Дюруа дээд зиндааны хүмүүсийн өмсдөг ганган хувцсаараа гайхуулах санаатай шалавхан мэхийн ёсолбол де Водрек гүн нэлээд ихэмсгээр болгоосхийн мэхийв.

	Пүрэв гарагийн орой Форестьегийнх хөдөлжээ.

	
VII

	Шарлийн явснаас хойш Дюруа «Францын аж байдал» сонины зөвлөлд үлэмжхэн үүрэг гүйцэтгэх болжээ. Тэр өөрийн гарын үсэгтэйгээр хэд хэдэн тэргүүн өгүүлэл хэвлүүлж, ажилтан бүхэн бичсэн зүйлээ хариуцах ёстой гэж эрхлэгч шаардах учир жижиг мэдээнд үсгээ зурсан хэвээрээ байлаа. Тэгэхдээ байсхийгээд л маргаж, маргах болгондоо гялалзтал мад тавиад давж гарна. Мөн түүнчлэн төрийн зүтгэлтэн нартай байнга холбоотой ажиллаж гавшгай овжин болсон улс төрийн хэлтсийн ажилтанд байвал зохих чанарыг эзэмшжээ.

	Дюруагийн зам дээр ганцхан бул хар чулуу байсан нь «Өд» гэдэг нэрээр гардаг жижиг сонин бөгөөд тэр сонин зүгээр байхад нь үргэлж Дюруаг дайран доромжлох буюу тодруулж хэлбэл түүний нэрийг барьж, тэр сонины нэрээ бичдэггүй ажилтны хэлдгээр Вальтер гуайн хачин жигтэй мэдээний хэлтэс болох «Францын аж байдал» сонины мэдээллийн хэлтсийн эрхлэгчийг дайрдаг явдал байв. Дюруа өдөр болгон тэр сониноос битүү егөөдөл, хатгалга, зүсэн зүйлийн гүтгэлгийг олж үзнэ.

	Нэгэн өдөр Жак Риваль түүнд

	— Та ч тэвчээртэй хүн юм аа гэхэд нь

	— Яах вэ дээ. Одоо дээрээ яг ч намайг дайраагүй байна гэж Дюруа бувтнажээ.

	Гэтэл нэгэн өдөр Дюруаг ажилдаа ирээд өрөөндөө орж амжаагүй явтал Буаренар «Өд» сонины нэгэн дугаарыг сарвайж

	— Та хараач, дахиад л танд эвгүй юм нийтэлсэн байна гэв.

	— Өө! Ямар юмтай холбогдож тэр вэ? гэхэд нь

	— Шал дэмий юм, Обер гэдэг нэг авгайг хэв журмын цагдаа барьсантай холбоотой юм байна гэв.

	Жорж Дюруа сониныг авч «Дюруа зугаацаж байна» гэдэг гарчигтай тэмдэглэлийг нь уншвал

	«Францын аж байдал» сонины нэрт сурвалжлагч нь бидний нэгэнт мэдээлсэн Обер авгайг хэв журмын үл бүтэх цагдаагийн газрын төлөөлөгчид баригдсан гэж тунхаглаж байгаа нь зөвхөн хий төсөөлөл юм. Гэтэл нэр бүхий авгай нь Монмартрын Экюрейн гудамжны 18 тоот байшинд сууж байна. Ер нь бид тэдний ямар сонирхолтой, тодорхойлж хэлбэл худалдаа хонжооны ажлыг санаатайгаар мэдээгүй дүр үзүүлдэг цагдаагийн газрын төлөөлөгчийг Вальтерын банкны төлөөлөгч хамгаалан хаацайлах ямар сонирхолтой байдгийг нь маш сайн мэднэ л дээ. Харин тухайн сурвалжлагчийн хувьд гэвэл маргааш нь худал болдог үхэл, огт болоогүй дайн тулаан, юу ч ярья гэж бодоогүй хүмүүсийн бадрангуй цогтой үгийг мэдээлдэг мэргэжилтэй буюу товчоор өгүүлбэл Вальтерын дашрамын орлогыг бүрдүүлдэг тэр бүх мэдээний мастер хүн болохоороо ямар нэгэн гайхал төрүүлсэн сонин зүйл бидэнд мэдээлэх юм уу, яаж амжилт олдог нь эргэлзээтэй авгай хүүхнүүдийн үдэш оройн явдлын тухай гэнэн цайлган хов жив, эсвэл бидний мэргэжил нэгт нөхдийн нэгэнд багагүй орлого оруулдаг хоол ундны чанарыг мэдээлж явсан бол хавьгүй дээр байж дээ» 

	гэж бичсэн байлаа.

	Дюруа энэ бүхний цаана өөрийн нь хувьд үлэмж эвгүй юм нуугдаж байгааг ойлгож, уурлан цухалдахаасаа бодол болох нь их болов.

	— Хэн танд энэ мэдээ өгсөн бэ? гэж Буаренар асуув. Дюруа ажилтан нараа нэг, нэгээр бодож эцэст 

	— Аа тийм, Сен-Потен! гэв.

	Дюруа дээрх зүйлийг дахин уншаад, намайг мөнгөний хэрэгт холбогдуулж байна гэж бодмогцоо царайгаа улайлган уурлаж

	— Юу гэнэ ээ! Надад юу яасны төлөө мөнгө өгдөг гэж тэд... гэхлээр нь Буаренар тосож аваад

	— Тэгэлгүй яах вэ. Таныг муухай хэлж байна шүү дээ. Тэгэхэд эзэн ийм юман дээр өршөөдөггүй хүн шүү. Мэдээлэгч нар ер нь голдуу... гэтэл Сен-Потен гаднаас орж ирэв. Дюруа түүний урдаас давшин хүрч

	— Та «Өд» сонинд гарсан зүйлийг уншив уу? гэвэл

	— Уншсаан, би одоо тэр Обер авгайнхаас ирлээ. Тийм хүн байх нь байдаг, тэгэхдээ баривчлагдаагүй юм байна. Энэ цуурхал ямар ч иш үндэсгүй ажээ гэж хариулав.

	Дюруа эрхлэгч дээрээ гүйж орвол хүйтнээр угтаж, итгэлгүйхэн хараад, Дюруагийн тайлбарыг сонсож

	— Одоо тэр авгайтай очиж уулзагтун, тэгсэн хойноо, таны талаар иймэрхүү юм дахин бичихгүй болтол нь няцаасан хариу бэлтгэгтүн. Ийм юм юугаар төгсдөгийг би мэднэ. Энэ бол сонины ч тэр, миний ч тэр, таны ч тэр нэр сүрд харштай хар сүүдэр гэсэн үг. Сэтгүүлч гэдэг бол Цезарийн авгай24 шиг сэжиг авахуулдаггүй байх ёстой гэж зааварлав.

	Дюруа, Сен-Потеныг, газарчнаар аваад сүйх тэргэнд сууж

	— Монмартр, Экюрейн гудамж, арван найм! гэж хөтчид хашхиран хэлэв.

	Тэд том гэгчийн байшингийн долоо дахь давхарт гарцгаав. Ноосон цамцтай эмгэн хаалга онгойлгомогц Сен-Потеныг харчхаад

	— Бас л ирэв үү? гэж уурлахад нь

	— Би танайд цагдаагийн сургагчийг авчирлаа. Та энэ хүнд юу тохиолдсоныг нэгд нэгэнгүй ярих ёстой гэж Сен-Потен хэлэв.

	Эмгэн тэр хоёрыг дотогш оруулаад

	— Таны дараагаар ямар ч гэнэ вэ дээ, бас нэг сонины хоёр хүн ирээд явлаа гээд Дюруад хандаж, — За байз, та тань тэгэхлээр юу болсныг мэдье гэж байна уу? гэж асуув.

	— Тийм тийм. Таныг хэв журмын цагдаагийн төлөөлөгч баривчилсан гэдэг үнэн үү? гэж өөдөөс нь асуувал эмгэн эрс татгалзах мэт гараа савчаад,

	— Огт худал, огт худал, хүн гуай минь. Ийм явдал болсон юм аа, манай эндхийн махны худалдагч мах сайтай, гэм нь жинлэхдээ л идээд байдаг юм. Би тэрийг нь дандаа хардаг ч гэсэн юм хэлдэггүй байсан. Гэтэл нэг өдөр охин, хүргэн хоёр маань ирнэ гэхлээр нь хоёр фунт цул мах авах санаатай очсон чинь дан яс тавьж байхгүй юу. Ясгүй мах ч гэж хаа байх вэ дээ, гэтэл бүр цулгуй яс тавилаав шүү. Түүгээр нь ястай махан хуурга сийвэл болох л байсан, гэтэл надад цул мах хэрэгтэй болохоор би тэр ясыг нь аваад яах вэ дээ? Намайг дургүйцэхлээр зөнөг оготно гэлээ, би тэгэхлээр нь зөнөг луйварчин гэлээ. Ингээд л үг сөрөлцөж, чи би дээ тулав аа, тэгсэн чинь бараг зуугаад хүн цуглачхаад хөх инээдэм болдог байгаа даа! Тэгсээр байтал цагдаа ирж, бид хоёрыг дарга дээрээ аваачсан. Бид ч дарга дээрээс нь бие биедээ дайсан болоод л тарцгаасан. Тэр гэснээс хойш би өөр газраас мах авдаг, тэр ч байтугай хэл аманд өртөхгүй санаатай холуур тойрч явдаг болсон гэж ярив.

	Үүгээр эмгэн яриагаа төгсгөлөө.

	— Дуусаа юу? гэж Дюруаг асуухад,

	— Ингээд л дуусаа, эрхэм минь гэв.

	Эмгэн үхрийн нүдээр нэрсэн дарс нэгэн хундага баривал Дюруа амссангүй. Тэгэхээр нь эмгэн махны худалдагч жинлүүрээрээ иддэг гэдгийг нь заавал дурдах юм шүү гэж шалав.

	Дюруа ажлын газраа буцаж ирээд дор дурдсан эсэргүүцэл бичив. Үүнд:

	 

	«Өд» сонины нэрээ нуудаг зохиолчирхуу юм өднөөсөө нэг өрөвлөгийг сугалж аваад, миний нэрийг илтэд хугалах зорилготойгоор, нэгэн ахмад насны эмэгтэйг хэв журмын цагдаагийн төлөөлөгчид баривчлагдсан гэж байгааг нь миний бие няцааж байна. Би Обер авгайг өөрийн биеэр үзсэн, тэр бол наанадаж жаран настай эмгэн бий, махны худалдагчтай маргалдсанаа надад нэгд нэгэнгүй ярьсан, тэр эмгэн цул мах авах гэхлээр нь худалдагч буруу жинлэсэн дээрээс энэ бүх хэрүүл үүссэн, түүнээсээ болоод цагдаагийн дарга дээр очиж учир явдлаа яриад тарсан, ийм л явдал болсон юм.

	Харин «Өд» сонины ажилтны бусад гүтгэлгийн тухайд гэвэл миний бие хариу өгөх юм бол өөрийнхөө нэр хүндийг гутаасан болно гэж үзнэ. Тэгэх тусмаа тийм юм зохиосон эзэн нь нэрээ хэлэхгүй нуугдаж байхад хэрхэн болох билээ.

	Жорж Дюруа» 

	 

	гэж бичжээ.

	Энэхэн үеэр өрөөнд нь орж ирсэн Жак Риваль, Вальтер нар үүнийг нь болно гэж үзээд ойрын нэг дугаартаа мэдээллийн хэлтсийн мэдээний шууд дор нь нийтлэхээр тогтоцгоов.

	Дюруа нэлээд сэтгэл догдолж сандарсхийсэн байдалтай эртхэн харив. Нэрээ нуудаг тэр хүн юү гэх бол? Ер нь хэн юм бол? Яахлаараа над руу ийм хатуу дайрна вэ? Сэтгүүлч улсын эрс тэс занг мэдэх болохоор ийм өчүүхэн юмнаас бүхэл бүтэн том үйл явдал амархан үүсэж болохыг төсөөлөн хэвтсээр нойр муутай хонов.

	Маргааш нь өөрийн бичсэнийг сонинд нийтлэгдсэнийг үзвэл гар бичмэл байснаасаа улам ч хортой болсон мэт санагдаж, зарим өгүүлбэрийг нь жаахан зөөлрүүлдэг байж дээ гэж бодлоо.

	Бас өдөржин адгуу бухимдуу байгаад шөнө бараг унтсангүй, бичсэн зүйлийнхээ хариу эсэргүүцэл бүхий «Өд» сонин бушуухан олж авах гэж үүрээр бослоо.

	Тэнгэр дахиад л хувирч маш хүйтэрсэнд явган замын дагуух горхины ус хөлдөн мөсөн тууз татуулжээ.

	Мухлагт сонин хараахан ирээгүй байсан тул Дюруа түрүүчийнхээ өгүүлэл «Африк цэргийн дуртгалаа» анх хэвлэгдсэн өдрийг өөрийн эрхгүй санав. Гар хөл нь бээрээд, ялангуяа хурууны нь үзүүр илтэд даарсанд дулаацах санаатай мухлаг тойрон шогшиж эхлэхэд мухлагийн онигор цонхоор гозгор зуухны дэргэд явган суусан худалдагч хүүхний ноосон алчуур, улаан хацар, хамар нь цухуйж байлаа.

	Тэгж тэгж сонины хүн хүсэл болсон боодол сониныг нь авчраад салхивчаар өгөхөд худалдагч эмэгтэй ч «Өд» сониныг нь бушуухан Жорж өөд сарвайв.

	Дюруа хайсан боловч эхлээд өөрийнхөө нэрийг олсонгүй, тайвшран амьсгаа автал хоёр зураасаар онцлон тэмдэглэсэн зүйл байхыг олж уншвал

	 

	«Францын аж байдал» сонины эрхэмсэг ажилтан Дюруа эсэргүүцэл бичжээ. Гэвч ингэж эсэргүүцэхдээ бас л худал юм хэлжээ. Тэгэхдээ Обер гэдэг авгай үнэхээр бий, цагдаагийн төлөөлөгч хэсэг дээрээ аваачсан гэдгийг зөвшөөрсөн байна. Түүнд «цагдаагийн төлөөлөгч» гэдгийнхээ өмнө «хэв журмын» гэдэг хоёрхон үг л тавихад болох байж, тэгвэл бүх юм ойлгомжтой болох байлаа.

	Гэвч зарим сэтгүүлчийн хүн чанар нь авьяастай нь нэг түвшинд байдаг ажээ.

	Луи Лангремон

	гэж гарынхаа үсгийг зуръя» 

	 

	гэсэн зүйл байлаа. Дюруагийн зүрх хүчтэй дэлсэж, яаж юу хийж байгаагаа ч тодорхой мэдэхээ болиод, хувцсаа солихоор гэртээ харив. 

	Тийм ээ, түүнийг өчүүхэн ч алгуурлах аргагүйгээр айхтар сүрхий доромжилжээ. Энэ бүхэн юунаас болов оо? Тийм юмнаас гэх юм алга. Нэг эмгэн махны худалдагчтай хэрэлдсэнээс л болсон хэрэг.

	Бушуухан хувцсаа сэлгээд, хэдийгээр найман цаг болоогүй ч Вальтерынд очив.

	Вальтер хэтийн босчихсон «Өд» сонин уншаад сууж байв.

	Дюруаг үзмэгц баясгалантайгаар

	— За хө, та ухрах гээгүй юм байгаа биз дээ? гэж эхлэхэд нь Дюруа хариу хэлсэнгүй. Тэгэхлээр нь

	— Нэн даруй Жак Ривальд очигтун, цаадах тань учрыг нь олно гэж зөвлөв.

	Дюруа ямар ч учир нь мэдэгдэхгүй юм аман дотроо бувтнаад гарч Жак Ривалийнх руу явав. Жак унтаж байжээ. Тэр хонхны дуунаар орноосоо суга харайн бослоо. 

	Жак

	— Адтай золиг юм даа! Түүнтэй чинь очиж уулзахаас биш. Та хоёр дахь шүүгчийг хэнээр тавья гэж байна? хэмээн сонинд гарсан зүйлийг уншаад хэлэв.

	— Үнэндээ мэдэхгүй байна гэхэд нь

	— Буаренарыг авбал яах вэ? Та юу гэж бодож байна? гэв.

	— Буаренарыг авбал авна л биз гэвэл

	— Та туялзуур жаданд хэр вэ дээ? гэж асуув.

	— Огт чадахгүй гэвэл

	— Ай золиг! Тэгвэл гар буунд ямар вэ? гэв.

	— Арай гайгүй гэхэд нь

	— Их сайн байна. Таны ажлыг хөөцөлдөх хооронд минь сургууль хийгтүн. Алив жаахан хүлээгээрэй гэснээ бие засах өрөө рүүгээ орж, удсангүй нүүр гараа угааж, үс сахлаа хусаад, өөгүй цэвэрхэн хувцаслачихсан гарч ирээд, — За явцгаая даа гэлээ.

	Риваль гоёмсог бяцхан байшингийн доод давхарт суудаг байжээ. Дюруаг гудамж талын цонхыг нь бив битүү бөглөсөн цэлгэр том доод хонгил буюу буудлага, туялзуур жадны тэмцээний танхим болгосон хонгилд оруулав.

	Риваль хэд хэдэн хэлхээ хийн дэнлүүг нь асааж, хажуу талын нь арай бага шиг танхимд ороход улаан хөх өнгөөр алаглуулж будсан төмөр хүн харагдаж, хүхээнээс нь сумладаг шинэ маягийн гар буу дөрвийг гаргаж ширээн дээр тавьчхаад яг л халз тулаан дээр байгаа юм шиг тас няс командалж гарах нь тэр ээ.

	— Бэлэн үү? Буудаарай! Нээг, хоёор, гурав аа! гэж удирдаж эхлэв. 

	Дюруа бага шиг байхдаа аавынхаа ангийн гар буугаар ногооны хашаанд орсон шувуу бууддаг байсан нь одоо нэг хэрэг болж, бодох санах юмгүй хүлцэнгүй номхноор гараа өргөж, шагайгаад, гохыг нь дарж, голдуу төмөр хүний гэдсэнд нь онож, Жак Ривалиас сайн байна гэсэн үг дуулав. 

	Риваль

	— Сайн байна. Их сайн. Маш сайн. Та амжилт олно гэж магтаж байснаа гардаг дээрээ, — Ийм маягаар үд болтол буудагтун. Май энэ сум, гамнах хэрэггүй шүү. Би таныг авах гэж ирнэ, тэгээд хоёулаа цуг явж цай ууя, тэгэхдээ цөмийг нь хэлэмз гэв.

	Риваль тийн хэлээд гарч одов.

	Дюруа дахиад хэд буудаад сууж бодлогошров.

	Үнэндээ энэ бүхэн ямар хэрэг байна аа! Хэнд хэрэгтэй юм бэ? Халз тулаан хийлээ гээд муу хүн муугаа болино гэж үү дээ? Ямар нэгэн үл бүтэх амьтанд доромжлуулсан үнэнч шударга хүн бууны суманд цээжээ тавьж өгөхдөө юундаа баярлах бил ээ! гэж бодов.

	Түүний бодол санаа харанхуйлан уйтгарлах тийшээ хандаж, бидний оюун ухаан хүч чадалгүй, бидний үзэл суртал тун арчаагүй, бидний чармайлт биелэхгүй гэж хүний зан суртахууны тэнэгийн талаар Норбер де Варений хэлснийг өөрийн эрхгүй санаж

	— Чөтгөр ав, золиг чинь айхтар зөв хэлжээ! гэж дуулдахаар үглэв.

	Ам нь цангалаа. Нэг газар ус дуслахыг дуулаад эргэж үзвэл, шүршүүр харагдсанд очиж шууд цоргоор нь ханатлаа уув. Дараа нь дахиад гүн бодолд дарагдав. Байшингийн доод хонгилд гэрэл муутай нь яг л агуй доторх мэт, гудамжаар яваа морь тэрэгний пүн пүнхийсэн чимээ нь алсад аянга бууж байгаа юм шиг ажээ. Хэдэн цаг болж байдаг бол? Цаг өнгөрч өгөхгүй нь яг л идэх юм авчирдаг хуягийн ирэхэд цагийн баримжаа мэдэгддэг гяндангийн газар лугаа адил санагдав. Дюруа Ривалийг их л удаан хүлээв.

	Тэгсээр байтал арайхийж нэг хөлийн чимээ, үг ярилцах сонсогдож Жак Риваль Буаренарын хамт орж ирэв.

	— Цөм бүтсээн! гэж Риваль холоос хашхирлаа.

	Дюруа уучлал эрсэн захидлаар хэрэг төгсчхөж юу магад гэж горьдож байсан тул зүрх нь булгилан цохилов.

	— Өө өө! Баярлалаа гэж аман дотроо хэлэхэд нь

	— Энэ Лангремон гэдэг маань хулчгаруудын нэг биш шүү дээ, манай бүх шаардлагыг зөвшөөрсөн. Хорин таван алхмаас гар буугаа өргөөд команд өгмөгц буудна. Буугаа дээрээс нь доош болгож шагайснаа, дээш нь өргөж буудахад гар чичирдэггүй юм. Миний хэлдэг зөв биз дээ. Буаренар гуай гэж Риваль ярив.

	Тэгж яриад гар бууг авч доороос дээш нь болгон шагайж буудахад хэрхэн гар чичирдэггүйг үзүүлэн буудаж гарлаа. Тэгснээ жаахан азнаад 

	— За одоо явж юм идэж ууцгаая даа, нэг цаг болох гэж байна шүү гэв.

	Тэд ойрхны нэгэн зоогийн газар орж хооллоцгоов. Дюруа тэр бүх хугацаанд ганц ч үг дуугарсангүй, айж байна гэж бодогдуулахгүйн тулд л юм идлээ. Дараа нь Буаренартай цуг ажил дээрээ ирээд өөрийн мэдэлгүй шахам ажиллаж гарав. Хүмүүс цөмөөрөө түүнийг дажгүй байна гэж ойлгоцгоолоо.

	Өдөр дундын үед Жак Риваль Дюруагийн гар барьж амжилт хүсэх гэж ороод 

	— Өглөөний долоон цаг гэхэд шүүгч нар чамайг авах гэж дөрвөн дугуйт сүйх тэргээр ирнэ, тэгээд бүгдээрээ нэг дор Везиний ой руу уулзах газраа очно гэж тохиролцов.

	Энэ бүх явдал гэв гэнэт, түүний оролцоогүйгээр бүтэж, тэр байтугай, энэ бүгдийг бясалган бодож байгааг нь хэн ч асуусангүй маш хурдан хугацаанд болсон учир одоо хэр нь сэхээ авч, юу гэгч болж байгааг ухаараагүй байв.

	Үнэнч нөхрийн ёсоор өдөржин өөрөөс нь холдоогүй Буаренартайгаа цуг хоол идээд оройн есөн цагийн үес гэртээ ирэв.

	Ганцаараа үлдээд хэдэн минут өрөө дундуураа хоёр булангийн хооронд том том алхлан явахдаа юу ч бодохын аргагүй болтлоо сэтгэл хөдөлсөн байлаа. «Маргааш халз тулаантай» гэсэн цорын ганцхан бодол л толгойноос нь гарсангүй, гэвч тэр бодол улам бүр ихсэж учир нь олдохгүй түгшүүрээс цаашгүй байжээ. Гэлээ ч гэсэн цэрэгт байж, тэртээ нэгэн цагт арабчуудыг буудаж байснаа санаж, тэр нь бодон гахай намнахтай адилхан болохоороо онцын их аюулгүй байсныг санав.

	Ер нь би зүй ёсны юм хийлээ шүү дээ, өөрийгөө муугаар үзэгдүүлсэнгүй, намайг улс амьтан цуурхаж, магтаж, баяр хүргэнэ гэж бодов. Гэвч гэнэт ихээр цочмогдсон хүнд тохиолддогийн адилаар

	— Ёстой нэг адгуус юм аа! гэж чанга гэгч дуу алдаж орхив.

	Тэгээд сууж бодлогошров. Ширээн дээр эсрэг этгээдийн нь нэрийн хуудас хэвтэх бөгөөд түүнийг Риваль хаягийг нь мэдэж байг гэж зориуд авчирч өгсөн хэрэг. Дюруа хорь дахь удаагаа «Луи Лангремон. Монмартрын гудамж, 176» гэж уншив. Түүнээс өөр юм байсангүй.

	Дюруа тэр хэдэн үсгийг харахад нь нэг л далдын хорон санаатай утга агуулсан мэт санагдана. «Луи Лангремон» гэгч ер нь юун хүн юм бол? Хэдэн настай бол? Нуруугаар аль хэр, ер нь царай зүс ямар бол? Ямар нэгэн эмгэн дэргэдэх махныхаа худалдагчтай хэрэлдсэнээс болоод огт зүв зүгээр амгалан тайван байсныг чинь тас хөндлөнгийн үл таних нэгэн эвдэж байгаа нь үл бүтэх явдал биш гэж үү? гэж бодов.

	— Ёстой мал! гэж дахиад л ганцаараа чанга дуугарав.

	Дюруа хөдлөлгүй сууж, нэрийн хуудаснаас хараагаа салгалгүй бодсоор байлаа. Тэгсээр жижигхэн цаасанд уур нь хүрч, зэрлэг догшин ууртай нь эвгүйрхлийн хачин байдал холилдов. Юутай тэнэг хэрэг вэ! гэж бодмогц хумсны хайч шүүрэн авч, хэн нэгнийг чинжаалаар бүлэх мэт хатуу цаасан дээр хэвлэсэн нэрийг цоо хатгаж орхив.

	Ийнхүү үзэлцэх, үзэлцэх үзэлцэхдээ гар буугаар үзэлцэх болжээ! Би яагаад жадыг нь сонгосонгүй вэ? Тэгсэн бол гараа шалбалаад л салах шүү дээ, гэтэл одоо яаж төгсөхийг бүү мэд.

	— За, битгий зүрх алдаад бай! гэж өөртөө хэлэв. 

	Өөрийнхөө дуунаас давхийн цочиж, эргэн тойрон ажиглав. Ямар их бухимдуу цочимхой болчхов оо! гэж бодоод аяга ус ууж, хувцсаа тайчиж эхлэв.

	Тийн орондоо орж, гэрлээ унтраагаад, нүдээ анилаа.

	Хэдийгээр өрөөн дотор тун сэрүүн байсан ч хөнжил дотор маш халуун санагдаад ер нойр нь хүрсэнгүй. Байн байн эргэж хөрвөн, таван минут хэртэй гэдрэгээ харж хэвтсэнээ зүүн хажуугаар хэвтэж, дараа нь баруун хажуу руугаа эргэв.

	Бас ам нь цангаад болдог биш, тэгэхлээр нь босож уснаас уутал «Юу болох нь энэ вэ, айж байгаа хэрэг үү?» гэж гэнэт түгшин бодов.

	Өрөөн дотор гардаг өчүүхэн төдий чимээнээс яагаад зүрх нь учир зүггүй дэлсэж эхэлнэ вэ? Ханын цаг дохио өгөхийнхөө өмнө үл мэдэг пүршээ дуугаргахад л хамаг бие нь дагжиж, амьсгаа бүгчимдэх тул хэдэн хоромд агаар сорж амьсгална.

	Тэгээд сэтгэл судлалын мэргэжилтэн шигээр «Би айж байна уу, үгүй юү?» гэдгээ нэгд нэгэнгүй задлан судалж эхлэв.

	Эцсээ хүртэл явж, айх хулчийхгүйгээр үзэлцье гэж хатуу шийдсэн юм чинь яалаа гэж айх билээ дээ. Гэвч дэндүү их догдолж, «Зоригтой байхын зэрэгцээ айж байж болох болов уу?» хэмээн өөрөө өөрөөсөө өөрийн эрхгүй асуухад хүрнэ. Тэгмэгц л эргэлзэх, түгших, айх сэтгэлд автан, миний хувийн зоригоос илүү чадалтай өөр нэгэн эзэрхий зүйл хүч түрэн гарч ирвэл яана? Тэгвэл юу болно? гэж бодлоо.

	Нэгэнт л хүссэнээс хойш тэр саадтай тулгарах нь мэдээж. Гэвч цагаа тулаад ирэхээр чичирч эхэлбэл яана? Ухаан алдвал яана? Халз тулаан дээр биеэ яаж авч байснаас хамаг юм нь, үүнээс өмнө олсон сайн сайхан байдал, нэр төр, ирээдүй нь хамаарна шүү дээ. 

	Яагаад ч юм босож, толинд өөрийгөө харах сан гэж бологдоод лаа асаав. Тийнхүү өнгөлмөл шилэнд өөрийнхөө дүрсийг хараад арайхийж таньсан нь яг л анх удаа үзэж байгаа юм шиг байжээ. Нүд нь жигтэйхэн том юм шиг санагдаж, маш их цонхийсон юм шиг үзэгдлээ. 

	Тэгтэл гэнэт «Маргаашийн өдийд аль хэдийн өнгөрчихсөн байж магадгүй шүү дээ» гэдэг бодол сум шиг харван орж ирмэгц дахиад л зүрх нь учир зүггүй дэлсэв.

	Ор луугаа эргэж очтол, гэв гэнэт дөнгөж сая босохдоо сэлээд хаясан хөнжил дотроо гэдрэгээ хараад хэвтэж байгаа юм шигээр тод гэгч дүрслэн бодов. Тэр хэвтэгчийн үхсэн хүнийх шиг цусгүй цайсан царай, үүрд хөшсөн цагаан гар нь нүднээ тусав.

	Өөрийнх нь ор тийм аймшигтай санагдахлаар харахгүйг хичээн цонхоо нээгээд гадагш өнгийв.

	Гэвч тэр дорхноо даарч дагжин чичрээд цонхноос гэдрэг зайлсхийв.

	Зуухаа галлая гэж шийдээд, ийш тийш харалгүй түлээ хийж гарлаа. Гар нь ямар нэгэн юманд хүрэхдээ заавал цочиж салганана. Бодол санаа нь ч зүг чигээ алдаж, толгой дотор нь хэсэг бусаг, тогтворгүй, бүдэг бадаг юм эргэлдэн, ухах сэтгэх нь согтуу хүнийх лугаа адил болжээ.

	— Би одоо яах вэ? Би яах бол? хэмээн цаг үргэлж өөрөөсөө асууна.

	Тэгснээ дахиад л өрөөн дотуураа ийш тийш холхиж

	— Би ямар ч байсан биеэ барих ёстой, заавал биеэ барих ёстой гэж өөрийн мэдэлгүй давтан давтан хэлэв.

	Жаахан байзнаад гэнэт «Яах ч байсан эх эцэгтээ захиа бичих ёстой юм байна» гэж бодов.

	Тэгээд сууж, захидлын цаас нэгийг урдаа тавиад «Эрхэм хүндэт аав ээж...» гэж бичив.

	Гэвч ийм айхтар эмгэнэлтэй явдал тохиолдоод байхад ингэж эхлэх нь учир дутагдалтай юм шиг санагдахаар нь тэр цаасаа тасчиж хаяад, бас нэг цаасан дээр «Эрхэм хайрт эцэг эх минь ээ, маргааш үүр гэгээрэв үү, үгүй юү би чинь халз тулаан хийх гэж байна, иймээс юу ч болж мэдэх нь бай...» гэж бичсэн боловч дуустал бичиж зүрх хүрэлгүй ухасхийн бослоо.

	Халз тулааны бодол амар заяа үзүүлсэнгүй. Маргааш л тэр саадтай тулгарах нь зайлшгүй, юу болж таардаг бол? Ингэж хатуу шийдсэндээ туйлбартай хэвээрээ, нэгийгээ үзэж нэхий дээлээ хуваалцах болно гэж бодохын зэрэгцээ зориглоод халз тулаан болох газар хүрч хүч хүрмээргүй юм шиг санагдаад ер болж өгсөнгүй.

	Байсхийгээд л шүд нь сулавтархан тав тувхийнэ.

	«Миний эсрэг этгээд урьд өмнө халз тулаан хийж үзсэн болов уу? Буудлагын газар очдог байсан болов уу? Хэр сайн бууддаг хүн юм бол? Миний сайн бууддагийг мэдэж байгаа болов уу?» гэх мэтээр бодов. Ер нь Дюруа тэр хүний тухай юу ч дуулж мэдээгүй байлаа. Гэхдээ л гар буугаар үзэлцье гэснийг нь өчүүхэн ч эргэлзэлгүй зөвшөөрснийг бодоход энэ аюултай зэвсгийг төгс эзэмшсэн байж таарна гэж бодно.

	Халз тулааны үед эсрэг этгээд бид хоёр биеэ яаж авч байх бол гэж төсөөлөхийг оролдов. Тийнхүү өрсөлдөөнийг нэгд нэгэнгүй урьдаас тааварлан бодох санаатай хамаг оюунаа шавхан дайчилна. Тэгтэл гэнэт өмнө нь сум цойлон гарах учиртай жижигхэн хар нүх онгойж байхыг харах шиг боллоо.

	Тэгмэгц л өгүүлшгүй ихээр унтууцан бухимдаж, хамаг бие нь татваганан чичрэгнээд, дуу алдчихгүйн тул шүдээ тас зуусан боловч галзуу юм шиг шалан дээгүүр өнхөрч, гарт дайралдсан болгоныг урж тастаж, хазаж хэмлэхэд бэлхэн боллоо. Гэвч зуухан дээр хундага байхыг хараад шүүгээнд нь бараг нэг литр шахуу архи бийг саналаа. (Дюруа цэрэгт байхаасаа өглөө болгон «хоолой дэвтээж» сурсан байжээ).

	Лонхтойг шүүрэн авч шунамгай гэгч үмхэн, шууд хоолойгоор нь том томоор залгилж гарав. Амьсгаа авах болохдоо л сая нэг амнаасаа салгаж байранд нь тавив. Бүр гуравны нэгийг нь ууж орхижээ.

	Тэр даруй ямархан нэг гал шиг халуун юм ходоодыг нь халааж, судас шөрмөсөөр нь дамжин толгой мансууруулаад ирмэгц нэлээн зоригтой болох шиг боллоо.

	«Би аргаа оллоо шүү» гэж бодов.

	Бие нь халуу оргихлоор цонхоо дахин онгойлгов.

	Нам чимээгүй, хүйтэн өдөр болох төлөвтэй, гэгээ орсон тэнгэрт од мичид бөхөж байгаа юм шиг харагдаж, төмөр замын гүнзгий шуудуун дахь дохионы ногоон, улаан, шар гэрэл хэдийнээ бүдгэрчээ.

	Засварын газраас анхны бух тэрэг гарч аахилж уухилсаар хамгийн наад захын галт тэрэг рүү чиглэв. Алсад өөр бух тэрэг тасралтгүй орилолдож өглөө эртийн нам гүмийг чанга дуугаараа цочоох нь яг л хөдөө тосгоны азарган тахиаг санагдуулна.

	«Би үүнийг дахин хэзээ ч харахгүй болж болно шүү дээ» гэдэг бодол Дюруагийн толгойд зурсхийн орж ирэв. Гэвч тэр даруй сэхээ авч өөрийгөө өрөвдөх сэтгэл ахин өндийснийг дараад «Зүгээр! Халз тулаан болон болтол юү ч бодсоны хэрэггүй. Тэгвэл л ухаантай сэхээтэй байж чадна» гэж бодлоо.

	Тэгээд хувцаслаж, сахлаа хусах үедээ дахиад л дотор палхийв. Учир нь өөрийгөө толинд эцсийн удаа харж байж болох юм гэж гэнэт боджээ.

	Гэлээ ч гэсэн архинаас нэг сайн балгаад, өглөөний заслаа дуусгав.

	Сүүлчийн ганц цаг тун ч хэцүү шаналгаатай санагдлаа. Сэтгэл санаагаа зүгшрүүлэх гэж оролдон өрөөн дундуураа нааш цааш холхив. Хаалга тогших дуулдмагц сэтгэл хөдлөөд золтой л ойчсонгүй. Шүүгч нар ирчихжээ. Ингээд л эхлэх нь тэр! гэж бодогдов.

	Тэд нэхий дээлтэй байлаа.

	Жак Риваль Дюруагийн гарыг барьж,

	— Сибирь шиг хүйтэн байна. За, бие ямар байна даа? гэж асуухад нь

	— Маш сайн гэв.

	— Сэтгэл хөдөлж байна уу? гэхлээр нь

	— Огт үгүй гэлээ.

	— За хө, тэгвэл зүв зүгээр байна гэсэн үг. Та ундаа уучихсан уу? гэвэл нь

	— Тэгсээн, бэлэн болчихсон гэлээ.

	Буаренар ийм баяр баясгалантай явдлыг тохиолдуулан гадаад орны шар ногоон одон тэмдэг зүүгээд ирснийг Дюруа анх удаа харжээ.

	Тэд доошоо буувал сүйх тэргэн дотор нэгэн хүн хүлээгээд сууж байв.

	— Ле Брюман эмч хэмээн Риваль танилцуулахад нь Дюруа мэндлэхчээ аядаад

	— Их баярлалаа гэж дуулдахтай үгүйтэй хэлэв.

	Дюруа урд талын суудалд суухаар завдтал доор нь нэг хатуу юм дайралдмагц пүрштэй юм шиг овгосхийн цочив. Тэр нь гар буутай хайрцаг байжээ.

	— Наанаа болохгүй шүү! Халз тулаанд орох хүн, эмч хоёр ард сууна! гэж Риваль дээр дээрээс нь хэд хэд хэлэв.

	Дюруа сая учрыг ухаж, эмчийн хажууд лагхийтэл суулаа.

	Дараа нь шүүгч нар сууж, тэрэг ч хөдөллөө. Хөтөч хаашаа явахыг нэгэнт мэдэж байжээ.

	Гар буутай хайрцаг бүгдэд саад болж, ялангуяа Дюруа түүнийг харахгүй явъя гэж шийдсэн болохоор бүр ч их зовж байв. Ардаа гаргаад тавихад нуруунаас цохиод байхлаар нь Риваль, Буаренар хоёрын дунд тавихаар унаад болсонгүй. Эцэст суудал доогуур шургуулж санаа амарцгаав.

	Эмч хошин шог юм ярих боловч яриа нэг л авцалдаж өгсөнгүй, ганцхан Риваль л хариу хэлнэ. Дюруа сэтгэлээр унаагүй яваагаа үзүүлье гэх боловч ухаан орон гаран шахуу яваа болохоороо өөрийнхөө бажгадаж явааг мэдэгдүүлчихээс айлаа. Гэвч цаг дээрээ тулаад чичирч салганавал яана? гэдэг аймшигт бодол зовоогоод салж өгсөнгүй.

	Есөн цаг орчимд сүйх тэрэг хотоос гарав. Энэхүү өвлийн жихүүн өглөө хамаг байгаль болор эрдэнэ шиг гялтганан, хатуу хэр нь хагарахдаа амархан баймаар үзэгдэж, мөсөн дусал мэт хяруу дорогш унжин цайж, газар хүнгэнэн, өчүүхэн төдий чимээ хуурай агаарт тэртээ хол цуурайтаад, цэнхэр тэнгэр толь шиг гялраад, бас л хүйт оргимоор хурц наран алгуурхан дээшилж хөрж хөшсөн дэлхий рүү илчгүй туяагаа цацруулан байлаа.

	Жак Риваль Дюруад хандаж

	— Би энэ буунуудыг Гастин-Ренетээс25 авлаа. Өөрөө сумлаад өгсөн шүү. Хайрцаг ломботой яваа. Тэгэхдээ манай буугаар уу, түүний буугаар уу гэдгийг шодох хэрэгтэй болдог байх даа гэж ярихад нь Дюруа 

	— Баярлалаа гэж өөрийн мэдэлгүй хэлэв.

	Риваль өөрийнхөө хүнийг өчүүхэн боловч алдаа гаргуулахгүйн зорилгоор тодорхой заавар өгч эхлэв. Тэр нэг үгээ хэд давтан

	«Бэлэн үү?» гэж асуухад нь «Бэлээн!» гэж чанга хэлээрэй. «Буудаад!» гэж командлахад нь бушуухан гараа дээшлүүлээд «Гурав!» гэж хашхирахаас нь урьтаж гохоо дараарай гэж зааварлав.

	«Буудаад!» гэж командлахад нь би гараа дээшлүүлнэ, «Буудаад!» гэж командлахад нь би гараа дээшлүүлнэ, «Буудаад!» гэж командлахад нь би гараа дээшлүүлнэ гэж Дюруа дахин дахин хэлж цээжлэв.

	Тийнхүү Ривалийн хэлснийг тогтоож авахын тулд «Буудаад!» гэж командлахад нь би гараа дээшлүүлнэ» гэдгээс өөр юм мэдэхээ больтлоо сургуулийн хүүхэд шиг үг үсэг алгасалгүй тогтоолоо.

	Сүйх ой дотор ороод баруун гар тийш эргэж явган замаар орсноо, дахин баруун гар луугаа эргэв. Риваль хаалгыг огцом хүчтэй түлхэн онгойлгоод

	— Ийшээ, энэ замаар ороорой гэж хөтчид хашхиран хэлэв.

	Тэр нь хоёр хэсэг зуун модны хоорондуур гарсан дардан зам байлаа. Модны хатсан навч мөсөн эмжээртэй чичрэгнэн үзэгдэнэ.

	Дюруа өнөө л

	— «Буудаад!» гэж командлахад нь би гараа дээшлүүлнэ гэдэг үгээ аман дотроо давтан явлаа.

	Тэгтэл гэнэт сүйх тэрэг маань сүйдчихвэл бүх юм нэг тийшээ болох сон, сүйхнээс ойчоод хөлөө хугалчихдаг бол ямар сайхан бэ!.. гэж бодов.

	Гэвч ойн цоорхойн захад зогсож буй сүйх, тэрнээс зайдуухан хөлөө дулаацуулан хавьчин зогсоо дөрвөн хүн байхыг харчихлаа. Дюруагийн амь тэмцсэн тул амаа ангайлгахаас өөр аргагүй болжээ.

	Түрүүлэн, шүүгч нар бууж, хойноос нь эмч Дюруа хоёр буув. Риваль буутай хайрцгаа аваад Буаренарын хамт үл таних хоёр хүний өөдөөс очив. Тэд хэрхэн ёсорхгоор нахилзан мэндэлцгээж, хэрхэн дөрвүүлээ ойн цоорхойгоор явж, хэрхэн дээш ниссэн юм уу, доош унасан юмыг эрэх мэт нэг үе газар шагайж, нэг үе дээш мод өөд харж явахыг Дюруа харав. Тэгснээ тэд алхаагаараа газар хэмжиж, хөлдүү газар хоёр гадас арайхийн зоов. Дараа нь нэг дор бөөгнөрөөд мөнгө тоглож байгаа юм шиг хөдөлгөөн үзүүлэв. Энэ завсар Ле Брюман

	— Таны бие сайн биз? Хэлэх юм байна уу? гэж Дюруагаас асуусанд

	— Зүгээр, их баярлалаа гэв.

	Тэр үед Дюруа солиорч байгаа юм шиг, зүүдэлж байгаа юм шиг, дэмийрч байгаа юм шиг, ямархан нэгэн ер бусын юм тал талаас нь хавчаад байгаа юм шиг байлаа.

	Айж байна уу гэвэл үнэндээ айж байжээ! Мэдэж байгаа юм юу ч үгүй болоод эргэн тойрны бүх юм хувьсан өөрчлөгдсөн мэт болжээ.

	Жак Риваль хангалуун царайлсаар хүрч ирээд түүнд

	— Бүх юм бэлэн. Гар бууны хувьд бидний аз болсон гэж шивгэнэв.

	Гэтэл тэр бүхэн нь Дюруад огт ялгаагүй байлаа.

	Түүнээс пальтог нь тайлахад эсэргүүцсэнгүй. Сюртукийн нь хармааг тэмтэрч, түрийвч юм уу, өөр ямар нэгэн зүйлээр халхавч хийсэн байж магадгүй гэж шалгав.

	«Буудаад!» гэж командлахад нь би гараа дээшлүүлнэ гэж маани шиг л аман дотроо давтсаар байв. 

	Дараа нь түүнийг газар шаасан хоёр гадасны нэгэн дээр аваачаад гар буу бариулав. Тэгэхэд л өмнө нь тун ойрхон, нүдний шилтэй халзан полдгор эр зогсож байхыг сая харжээ. Тэр бол түүний эсрэг этгээд байж.

	Дюруа тэр хүнийг маш сайн харахдаа өнөөх л «Буудаад!» гэж командлахад нь би гараа дээшлүүлээд гохоо дарна гэдгээ бодсоор зогслоо. Тэгтэл

	— Бэлэн үү? гэх нэгэн хүний дуу алсаас юм шиг сонсогдон ойн үхсэн мэт нам гүмийг эвдэхэд

	— Бэлээн! гэж Жорж чанга хэлбэл

	— Буудаад! гэж мөн тэр дуу команд өглөө.

	Дюруа өөр юу ч сонсож, мэдэж ялгахаа болиод, гагцхүү гараа дээшлүүлж, байдаг хүчээрээ гохоо атгаж байгаагаа л мэджээ.

	Гэвч юу ч дуулдсангүй.

	Гэхдээ тэрхэн даруй бууныхаа амны хавьд бяцхан утааг харав. Өөдөөс нь харж зогссон нөгөө хүн хөдөлж байраа өөрчилсөнгүй бөгөөд бас л түүний толгой дээгүүр цагаахан утаа манарч харагдав.

	Тэр хоёр хоёулаа бууджээ. Ингээд хэрэг шувтрах нь тэр.

	Шүүгч, эмч нар Дюруаг энд тэнд нь барилж, энгэрийн нь товчийг тайлуулж үзээд,

	— Та шархадсангүй юу? гэж их л түгшсэн байдалтай асууцгаахад 

	— Үгүй юм шиг байна гэж таамаг хариулав.

	Лангремон бас л шархдаагүй байжээ.

	— Энэ муу гар буу дандаа ингэдэг юм, эсвэл алдах, эсвэл нам болгох. Үл бүтэх зэвсэг дээ гэж Риваль уурслаа.

	Дюруа хөдөлсөнгүй. Гайхах баярлах зэрэгцэн «Халз тулаан дууслаа!» гэж мэдмэгцээ алмайран зогсжээ. Одоо болтол гар буугаа барьсаар зогссоныг нь салгаж авав. Тэгмэгц бүхэл бүтэн ертөнцтэй ч хүчээ үзмээр санагдаад явчихжээ. Халз тулаан ийнхүү дуусав. Юутай аз вэ! Одоо бүр зориг орж, хэнийг ч гэсэн өдөн дуудахад бэлэн байлаа.

	Шүүгч нар хэдэн минут ярилцаж, тэр өдөртөө цугларч протоколоо бичихээр тохиролцоод сүйхэндээ орж сууцгаавал хөтөч нэгэнтээ мушилзан инээмсэглээд ташуураа тас нясхийлгэлээ.

	Түүнээс арай хойхно хоёр шүүгч, Дюруа, эмч дөрөв хамт зоогийн газар орчихсон өглөөний хоол идэж, өнгөрсөн тулааны талаар ярилцан суув.

	— Би огтхон ч сандраагүй, бүр ердөө ч айгаагүй. Ер нь та нар хар аа биз дээ? гэж Дюруа гайхуулан ярихад Риваль

	— Тийм шүү, та биеэ их сайн авч байсан гэж батлав.

	Дюруа тэр өдрөө протокол хүлээн авч түүнийг мэдээндээ нийтлэх учиртай болов. «Эрхэм Луи Лангремонтой хоёр, хоёр буудалцлаа» гэж мэдээнд бичсэнийг үзээд жаахан дургүйцэн

	— Бид хоёр чинь нэг нэг л сум тавьсан шүү дээ гэж Ривалиас асуусанд наадах нь мушийн инээмсэглээд

	— Тийм ээ, нэг нь нэг сум гаргасан гэдэг чинь нийлээд хоёр болж байгаа биз дээ гэж хариулжээ.

	Ривалийн хариулт Дюруад хангалттай санагдаж цааш нь гүнзгийрүүлэн асуухаа болив.

	Өвгөн Вальтер түүнийг тэврэн уулзаж

	— Их сайн, их сайн, та «Францын аж байдал» сонины нэрийг гутаасангүй! гэж магтав.

	Жорж тэр өдрийнхөө орой нь хамгийн нөлөөтэй сонины газруудаар орж, хамгийн орчин үеийн зоогийн газруудаар хэсжээ. Тэгж явахдаа эсрэг этгээдтэйгээ хоёр дахин дайралдсан бөгөөд цаадах нь бас л олон түмэнд биеэ харуулах нь зүйтэй гэж үзсэн бололтой.

	Тэр хоёр мэндэлсэнгүй. Хэрэв аль нэг нь шархадсан бол гар барилцах ёстой байж. Гэхдээ хоёулаа л толгой дээгүүрээ сум шунгинаад өнгөрсөн гэж батлан ярьцгаав.

	Маргаашийн арван нэгэн цагийн орчим Дюруа «хөх хуудас» хүлээн авсан нь

	 

	«Ай бурхан, би чиний төлөө мөн ч их айлаа! Бушуухан Константинополийн гудамжиндаа ирээч, баяр баясгалан минь болсон чамайгаа үнсмээр байна. Чи ямар лут зоригтой вэ!

	Чамайгаа гэдэг Кло чинь» 

	 

	гэсэн бичиг байлаа.

	Дюруаг болзсон ёсоор ирэхэд, хүүхэн харайн хүрч тэврээд нүүр нүдгүй үнсэж гарав.

	— Хайрт минь өнөөдрийн сонинууд намайг ямар их догдлуулсныг чи мэдсэн ч болоосой! За алив яриарай! Бүр эхнээс нь. Чухам юу болсныг би мэдье гэлээ.

	Дюруа болсон явдлыг нэгд нэгэнгүй ярих хэрэгтэй боллоо.

	— Халз тулааны өмнө ямар аймшигтай шөнийг өнгөрүүлсэн бол оо, чи минь! гэж хүүхэн дуун алдахад

	— Зүгээр дээ, би их сайн унтсан гэв.

	— Би л чиний оронд байсан бол нүд аниагүй дээ. Тэгээд халз тулаан ямар янзтай өнгөрөв дөө? гэхэд нь мундаг сүртэйгээр зохион ярьж гарлаа.

	— Бид хоёр бие биеэсээ хорин алхам зайтай газар өөд өөдөөсөө хараад зогслоо. Ердөө л энэ тасалгаанаас дөрөв дахин их зай гэсэн үг шүү дээ. Жак, биднээс бэлэн болсон эсэхийг асуунгуутаа л «Буудаад!» гэж командаллаа. Би тэрхэн агшинд гараа дээшлүүлээд сунгаж яг толгойд нь шагайлаа шүү. Тэгсэн минь буруудсан байна лээ. Хатуу гохтой буу таарч, би зөөлөн гохонд сурчихсан болохоор гохны эсэргүүцлээс болоод жаахан хажуугаар нь буудаж орхижээ. Ер нь бараг л онох шахсаан даа. Тэр золиг ч айхтар бууддаг хөсрий байна лээ. Сум нь чамархайг минь шүргээд гарсан шүү, бүр халуу татуулаад л өнгөрөхийг нь мэдсэн гэж ярилаа.

	Де Марель авгай Дюруагийн өвөр дээр суугаад, тас тэвэрч, түүнд тохиолдсон уй гашууг хуваалцах гэсэн мэт байхдаа

	— Ай, хөөрхий минь, ай хөөрхий минь дээ гэж шивгэнэв.

	Тэгээд Дюруаг ярьж дуусмагц

	— Би чамгүйгээр цаашдаа сууж байж чадахаа болилоо! Чамтай уулзаж баймаар байдаг, гэтэл хар хүнээ Парист байгаа цагт бололцоогүй байна. Өглөөгүүр ганц нэг цаг гаргаад гүйж ирж чамайгаа босоогүй байхад чинь үнсчхээд явж байж болох л юм, гэхдээ чиний тэр аймаар байшин руу очишгүй нь. Одоо яах вэ? гэж шулганажээ.

	Дюруад нэгэн мэргэн бодол төрөөд

	— Чи энэ байранд хэдийг төлж байна вэ? гэж асуувал

	— Сарын зуун франк гэв.

	— За хө, тэгвэл би энэ байранд чинь суугаад хөлсийг нь төлдөг больё. Одоо миний суугаа байр хэрэгцээгүй болсон шүү дээ гэвэл

	— Болохгүй. Би зөвшөөрөхгүй гэж хүүхэн хэсэг зуур бодсоноо хэлэв.

	Дюруа гайхаж

	— Яагаад? гэхлээр нь

	— Яагаад гэвэл... гээд таг болов.

	— Наадах чинь тайлбар биш ээ. Энэ байр надад тун аятайхан санагдаж байна. Ингээд би ийшээ нүүхээр тогтлоо гээд инээд алдаж, — Тэгэх тусмаа энэ чинь миний нэр дээр байгаа гэсэнд авгай өөрийнхөөрөө зүтгэсэн хэвээрээ

	— Үгүй, үгүй, би дургүй байна гэв.

	— Юу гэсэн үг вэ? Яагаад гэж асуутал эрхлэх мэт аяархнаар

	— Чи ийш нь хүүхэн авчраад болохгүй байх, би тэрэнд чинь дургүй байна гэж хариу шивгэнэжээ.

	Дюруа сүрхий дургүйцэж

	— Тэгж ярихгүй шүү! Чамд андгайлъя гэвэл

	— Худлаа, авчирна даа чи гэлээ.

	— Бүр тангараглая гэхлээр нь

	— Нээрээ юү? гэвэл

	— Нээрээ гэм. Бүр үнэн. Энэ манай гэр, өөр хэний ч биш гэж батлав.

	Хүүхэн түүнийг огцом түргэн хав тэвэрч аваад

	— За яах вэ, хайрт минь, чи намайг ганцхан удаа л, бүр цорын ганцхан удаа л мэхлэх юм бол чи бидний холбоо үүрд нэгмөсөн тасарна гэдгийг мэдээрэй гэв.

	Дюруа дахиад л итгүүлж, ам тангараг өгөн аргалсаар тэр өдөртөө энэ байрандаа нүүж ирэхээр болж, хүүхэн зам дагуудаа орж гарч байхаар тохиролцож чадлаа.

	— Юутай ч гэсэн чи маргааш үдийн хоолоор манайд очоорой. Манай хар хүн чамд сүйд болж байдаг шүү гэж хүүхнийг хэлэхэд Дюруа их маасайж

	— Уухай! Нээрээ юү? гэвэл

	— Чи цаадхынхаа сэтгэлийг татаж гүйцсэн байна лээ. Хүүш ээ, чи чинь хөдөө газар хүн болсон гэсэн бил үү, тийм үү? гэлээ.

	— Тийм, тэгээд юү гэж? гэвэл

	— Тэгэхлээр нь чи хөдөө аж ахуй жаахан гадарладаг байх нь ээ? гэв.

	— Тийм гэхэд нь

	— Тэгвэл чи цаадахтайгаа цэцэг жимс, өвс хадлан гээд ярь, тийм юм ярихаар жигтэйхэн дуртай байдаг юм гэлээ.

	— Их сайн байна, заавал ярина гэж Дюруа хариулав.

	Хүүхэн халз тулаанаас болоод Дюруаг улам ихээр өрөвдөн хайрлах болсон тул гарах дээрээ, тоолж баршгүй олон үнсэж озжээ.

	Дюруа ажил руугаа ирж явахдаа

	«Мөн ч сонин амьтан юм аа! Шувуухай шиг дэгдэж дэрвэж явах юм! Юу гэгчийг бодож, юу гэгчийг таалахыг нь мэдэх арга алга! Ёстой нэг инээдэмтэй хоёр оо доо! Тийм өвгөнийг ийм дураараа дургидаг хүүхэнтэй суулгадаг энэ хорвоо мөн сонин бус уу? Төмөр замын байцаагч түшмэлийг юу хатгаж энэ дүрсгүй юмтай суулгав аа? Ёстой л оньсого! Чөтгөр бүү мэд, дурлал гэдэг нь юм бол уу?

	Ямар ч л байсан үзэсгэлэн гоо дурлалт хүүхэн мөн. Усан тэнэг толгой л ийм хүүхнийг зүгээр өнгөргөх байх даа» гэж дүгнэн боджээ.

	
VIII

	Халз тулаан хийсэн нь Дюруаг «Францын аж байдал» сонины байнгын шог найруулагчийн зэрэгт хүргэжээ. Гэвч шинэ шинэ сэдэв олох гэж махаа идэх тул зан суртахууны уналт, бүх нийтийн арчаагүйдэл; эх оронч үзлийн сулрал, францчуудын үндэсний бахархлын цус дутахын талаарх сүржин үгийн мэргэжлийг эзэмшсэн байна. (Энэхүү «үндэсний бахархлын цус дутах» гэдэг томьёоллыг өөрөө зохиож үүндээ их л сэтгэл хангалуун байжээ).

	Парисын маягийн ухаан гэгддэг онцгой доогтой, гашуун үгтэй, үл итгэдэг де Марель авгай түүний урдаа барьдаг номлолыг нь дооглон элэглэн оновчтой ганцхан үгээр мад тавихад нь

	— Зүгээр! Хожим надад хэрэг болно гэж инээмсэглэн өнгөргөнө.

	Дюруа Константинополийн гудамжнаа суух болжээ. Чемодан, сойз, сахлын хутга, савангаа авчирснаар л түүний нүүдэл зүйл дуусав. Де Марель авгай хоёр гурав хоноод л Дюруаг хөнжилдөө байхад нь эртлэн ирж, дулаацахын ч завдалгүй бушуухан хувцсаа тайлаад өвөрт нь орж нэгэн хэсэгтээ дагжин чичирсэн хэвээрээ хэвтдэг байлаа.

	Пүрэв гараг болгонд Дюруа тэднийд очиж хооллодог, хар хүнийг нь баярлуулахын тул хөдөө аж ахуйн талын юм ярилцдаг болжээ. Ер нь өөрөө хөдөө нутагт дуртай тул заримдаа хоёул яриандаа халаад, олбогт вандан дээр үүрэглэн суух дундынхаа хүүхнийг мартчих удаа ч гарна.

	Лорина заримдаа эцгийнхээ өвөр дээр, заримдаа Хонгор найзынхаа өвөр дээр унтаж хоцорно.

	Дюруаг явсны дараа де Марель гуай хамгийн жирийн юм ярьдгийнхаа адил сургангуй маягаар

	— Их аятайхан залуу шүү. Бас тэгээд ухаантай гэдэг нь гэж заавал хэлнэ.

	Хоёрдугаар сар шувтрах тийшээ хандаж, өглөөдөө гадаа гудамжинд хоносон цэцгийн тэрэгнээс нил цэцгийн үнэр анхилах нь мэдэгдэх болов.

	Дюруа хувь заяаныхаа цагаанд бахдан баясна.

	Тэгтэл нэгэн орой гэртээ ирэхэд хаалган доор нь захиа байж байлаа. «Канн» гэдэг тамга дарсан дугтуйг задлан үзвэл

	 

	«Канн хот, 

	«Сайхан хүүхэн» зочид буудал.

	 

	Эрхэм нөхөр өө, 

	бүх талаар найдаж болохыг надад амласнаа санаж байна уу? Ийнхүү би таныг биеэ гаргуунд нь гаргаж наашаа ирээч, өнгөрч байгаа Шарлийн сүүлийн хэдэн хоногт намайг ганцаарыг минь битгий орхиоч гэж гуйх байна. Шарль хэдийгээр өрөөн дотроо явж байгаа ч долоо хонохгүй ч байж магадгүй гэж эмч хэлж байна.

	Ийм үхэх сэхэхийн хямралыг харж суух чадал ч алга, зориг ч алга. Ойртон байгаа тэр цагийг бодохоос айх юм. Манай хар хүн чинь ах дүү, төрөл садангүй хүн шүү дээ, надад танаас өөр харж хандах хүн алга. Та энэ хүний найз нь, энэ хүн танд сонины газрын үүдийг нээж өгсөн билээ. Хурдан ирээч дээ. Өөр дуудах хүн алга.

	 

	Таны үнэнч нөхөр 

	Мадлена Форестье» 

	 

	гэж бичжээ.

	Дюруагийн сэтгэлийг ямар нэгэн хачин бодол салхи шиг үлээн сэргээсэн нь эрх чөлөөтэй болохын бодол, өмнөх зам нь улам цэлгэр уудам болохын цондон мэт санагджээ.

	— Очилгүй яах вэ, хөөрхий Шарлийг! Хүний хувь тавилан гэдэг энэ дээ! гэж аман дотроо хэлэв.

	Форестье авгайн захидлыг эзэндээ үзүүлсэнд үглэж үглэж, эцэст нэг зөвшөөрчээ.

	Жорж Дюруа маргааш нь Марелийнд цахилгаан явуулчхаад, долоон цагийн хурдан галт тэргээр Канн хотын зүг хөдөллөө.

	Тэнд бараг бүтэн хоногийн дараа буюу оройн дөрвөн цагийн орчим очжээ.

	Зуучлагч этгээд түүнийг Каннаас Жуаны булан хүртэл үргэлжилсэн нарсан ойн дундах бяцхан цагаан байшингуудтай уулын энгэрт барьсан «Сайхан хүүхэн» гэдэг зочид буудалд хүргэв.

	Форестьегийнхэн итали хийцтэй навтгар жижигхэн байшин хөлслөн авчээ. Тэр нь модон дундуур тахиралдан сүлжиж, нэг тахирыг өнгөрөх болгонд гайхалтай сайхан байгалийг үзэгдүүлэх зам дээр байлаа.

	Зарц хаалга онгойлгомогцоо

	— Эрхэмтэн ор ор! гэж дуун алдаад, — Форестье авгай таныг тачаадан хүлээж байна гэж хэлэв.

	— Форестье гуайн бие ямар байна? гэж асуухад нь

	— Барагтайхан даа, эрхэм ээ! Удахаа больсон дог оо гэв.

	Дюруагийн орсон зочдын өрөөг цэнхэр судалтай ягаан даавуугаар доторлосон агаад өргөн том цонхоор нь хот тэнгис хоёр харагдана.

	— Үгүй ер өө, мөн ганган эд байх шив! Ийм их мөнгө хаанаас олдог байна аа, золиг гэж? гэж Дюруаг амандаа дуугартал ард нь платьны хормой сэржигнэхэд эргэн үзвэл Форестье авгай гар сунган

	— Таны ирдэг юутай сайн бэ! Ямар сайн бэ! гэж байв.

	Дюруагийн санаанд ороогүй байтал хүүхэн гүйж ирээд тэврэн авч нүд өөд нь эгцлэн ширтжээ.

	Хүүхэн жаахан эцэж цонхийсон ч жавхаатай хэвээрээ, тэр ч байтугай царай орж, улам ч хөөрхөн болсон харагдлаа.

	— Их аймшигтай байгаа даа, насны тоо гүйцсэн гэж мэдчихээд намайг тэсэхүйеэ бэрхээр зовоож байна. Таныг ирсэн гэж дуулгасан. Чемодан чинь хаана байгаа юм бэ? гэж хүүхэн аяархан асуухад

	— Галт тэрэгний буудалд орхичихсон. Өөрсдөдөө ойрхон ямар буудалд буу гэхийг тань мэдэхгүй болохоор тэнд орхиод ирлээ гэж Дюруа хариулав.

	Авгай жаахан тээнэгэлзсэнээ байгаад

	— Эндээ бидэнтэй хамт ор л доо. Танд өрөө гаргачихсан. Хэдийд ч өнгөрчхөж магадгүй байна, гэнэт шөнө өнгөрөх юм бол би гав ганцаараа байх нь байна шүү дээ. Би таны юманд хүн явууламз гэв.

	Дюруа мэхийн хүндэтгэж

	— Таны санаснаар болъё доо гэвэл

	— За одоо дээшээ гарцгаая гэжээ.

	Дюруа хүүхнийг даган хоёрдугаар давхарт гарахад, хүүхэн нэгэн хаалга онгойлготол өмнөө хөнжил нөмөрсөн үхсэн амьдын хоорондох хүнийг харлаа. Форестье жаргах нарны улбар шар туяанд үхсэн мэт цонхигор цагаан үзэгдэж, цонхны наана түшлэгтэй сандалд суугаад өөдөөс нь ширтэж байв. Дюруа зөвхөн таамгаар л таних төдий болов. Форестье дэндүү их хувирчээ.

	Өрөөнд нь хүний хөлс, эм тан, эфир, давирхайн үнэрээс гадна уушгины өвчтэй хүнтэй сууцанд нэвт шингэсэн тийм гэх тэмдэггүй амь бүтэм үнэртэй байлаа.

	Форестье гараа алгуурхан арайхийж өргөөд

	— Аа, чи юү? Миний яаж үхэхийг харах гэж ирэв үү? Баярлалаа гэхэд нь

	— Яаж үхэхийг чинь харна гэнэ ээ? гэж албаар инээмсэглэн давтаж асуугаад, — Тэр ч харин харах гэж Канн хүрч ирдэг хөгжилтэй зүйл биш байх аа. Ердөө л жаал амаръя, хамтад нь чамайг эргэе гэж бодлоо гэвэл

	— Суу гэж аяархан хэлээд уруу харж, баргар царайлан бодлогошров.

	Өвчтөний амьсгаа нь дээр бөгөөд тасалданги, хэрхэн шаналж байгаагаа дэргэдэх хүмүүстээ үзүүлэх гэсэн мэт цээжний гүнээс гинших авиа гаргана.

	Форестье авгай, түүнийг юм ярих дургүй байна гэдгийг мэдээд цонх руу очиж тохойлдон зогсоод толгойгоороо тэнгэрийн хаяа руу зааж

	— Хараач, ямар гоё вэ! гэв.

	Тоо томшгүй олон зочид буудлаар дүүрсэн уулын энгэр хот руу налж, тэнгисийн эргийг тах хэлбэртэйгээр эмжээд, баруун гар талын далан дээгүүр хотын хуучин хэсэг эртний цамхаг хэрэмтэйгээ сүндэрлэж, зүүн гар тал нь Лериний арлын яг харалдаа Круазет хошуунд тулсан нь алган дээр юм шиг харагдав. Тэрхүү арал хөх номин усны дундаас хоёр толбо шиг тодхоноо үзэгдэх нь дээрээс харахад хавтгай тул асар том навчис хөвөх мэт ажээ.

	Далан, цамхаг хэрмээс дээгүүр цаанах тэнгисийн булангаас тэртээ холд улбар тэнгэрийн хаяаг халхалсан хөхрөгч уулсын шовгор мөлгөр бөмбөгөр оргилууд этгээд сонин дүрс үүсгэж, хамгийн захын эгц ханан хадны нь хормой биеийг ёстой тэнгисийн ус давлагаалан ирж угаах нь нүднээ туслаа.

	— Эстерелийн нуруу харагдаж байна гэж Форестье авгай хэлэв.

	Өндөр сүрлэг бараан уулсаас цааш нүд далдирам улбар шар тэнгэр байлаа.

	Дюруа нар жаргах үеийн сүрлэг сайхныг өөрийн эрхгүй бахдан харахдаа

	— Мөн ч сүртэй юм аа! гэхээс өөр баярласнаа илэрхийлчихмээр олигтой үг олсонгүй шивгэнэн хэлтэл Форестье авгай руугаа хараад

	— Агаар амьсгалмаар байна гэлээ.

	— Орой болж, нар шингэж байна шүү дээ. Салхи цохиулна гэм. Ингэсний хэрэг байхгүйг чи мэдэлтэй билээ гэж авгай татгалзав.

	Форестье сандлын бариул шаах гэсэн боловч хүч нь хүрсэнгүй баруун гараа яая даа гэсэн байдлаар туниа муутайхан хөдөлгөөд авч, нүүр ам нь үхэж байгаа хүний царайгаар хачин муухай ярвайсан нь хатсан уруул, хонхойсон хацар, ёрдойсон шанаагаа илтэд мэдэгдүүллээ.

	— Бүтэж үхэх нь гэдгээ хүн чамд хэлж байна, өнөө үхэх маргааш үхэх нь чамд ямар пад байна аа, тэртэй тэргүй би өнгөрөөд байна гэж хоолойгоо шахан хэлэв.

	Форестье авгай цонхыг цэлийтэл нээв.

	Тэр гурав сэвэлзэх салхийг энхрийлэх гар мэтээр таашаан угтжээ. Тэр нь уулын энгэрт ургадаг мод, цэцэг навчны толгой мансуурам сайхан үнэрийг нэгэнт шингээсэн урин хаврын намуухан бүлээн салхи ажээ. Тэр салхин дотроос жодооны хүчтэй үнэр, эвкалиптийн эхүүн үнэрийг ялган мэдэж болох байлаа. 

	Форестье тэр агаараар учир зүггүй ховдоглон амьсгалав.

	Тэгтэл гэнэт сандлынхаа бариулыг хумслан маажуутаа хахир эгдүүтэй дуугаар

	— Наад цонхоо хаа гэм. Надад бүр муу байна. Байшингийн доод хонгилд л үхсэн нь дээр юм шиг байна гэж аяархан хэлэв.

	Форестье авгай цонхыг алгуурхан хаагаад, духаа шилэнд нь нааж алсыг ширтэн зогсов.

	Дюруа эвгүйрхэн, хийх юмаа олж ядахдаа өвчтөнтэй юм ярьж, сэтгэлийг нь засмаар санагдав.

	Гэвч тайтгаруулчихмаар үг санаанд нь орж ирсэнгүй тул

	— Чи чинь энд ирээд засарсангүй хэрэг үү? гэж дэмий л асуувал

	— Харж байгаа биз дээ гэж Форестье хариулаад дахиад л толгойгоо унжуулав.

	— Хачин юм даа! Энд Парисаас хавьгүй дээр юм аа! Парист ид өвлөөрөө цастай, бороотой, мөндөртэй, гурван цаг гэхэд л харанхуй болж дэнлүү асаахаас өөр замгүй болох юм гэж Дюруаг ярихад

	— Ажил дээгүүр сонин юу байна даа? гэж асуув.

	— Юм алга аа. Чамайг өвчтэй байх хооронд «Вольтер» сонины нөгөө пагдгар Лакренийг ажилд аваад байна. Ажил сурах ч болоогүй хүүхэд байна лээ дээ. Чи л түргэн буцах хэрэгтэй байна! гэвэл

	— Би юу? Би одоо үүнээс хойш газар доор, зургаан фут гүнд өгүүлэл бичдэг болох байх гэж бувтнав.

	Сүмийн хонх дуугарахтай зэрэгцэн нэгэн бодол толгойд нь орж ирээд, бас өчүүхэн шалтаг гарвал амнаас гарах үг болгонд нь тэр санаа цухалзах ажээ.

	Өрөөн дотор зовуурьтай нам жим болов. Жаргах нарны улбар туяа алгуурхан замхарч, улбар хэвээрээ ч гэсэн улам бүр харанхуйлах тэнгэрийн наана байгаа уулс хав хар өнгөтэй болов. Шөнийн угтал болсон үдшийн шаргал туяаны цацраг өрөө тасалгаанд нэвтрэн хана туурга, өнцөг булан бүрээс наалт, эд хэрэглэлийг хөх ягаан өнгөтэй болгожээ. Мөн зуухны дээр байгаа алсыг тусгасан толь цусан улаан өнгөтэй харагдав.

	Форестье авгай цонхонд нүүрээ наагаад хөдлөлгүй зогссон хэвээрээ л байв.

	Гэнэт Форестье аймаар бачуу, тасалданги дуугаар

	— Би үүнээс хойш нар жаргахыг хэд харах хувь заяатай байгаа бол? Найм... ес... арав... арван тав, хорь, гуч ч байж болох юм, тэрнээс л цааш гарахгүй дэг. Та нарт бол цаг байна... Миний хувьд өнгөрчээ... Намайг үхсэн хойно бүх юм амьд байхынх шигээр минь явдаг замаараа явна даа... гэж ярив.

	Тэгээд хэдэн минут дуугүй сууснаа

	— Миний харсан юм болгон хэд хоногийн дараа юу ч харахаа болино шүү гэдгийг л надад сануулах юм... Юу ч харахаа болино гэж санахад ямар аймшигтай вэ... одоо харж байгаа аяга таваг, амарч хэвтдэг ор дэр, сүйх тэрэг зэргийн хамгийн наад захын юмсыг харахаа болино гэдэг мөн ч хэцүүеэ... Үдэш оройдоо сүйх тэргээр зугаалан явахад ямар сайхан билээ дээ... Би тэгж явах их дуртай сан! гэв.

	Хуруу нь төгөлдөр хуур тоглож байгаа юм шигээр сандлынхаа бариул дээгүүр хурдан бөгөөд эгдүүтэй даралхийлэн гүйж, байсхийгээд л зогсох нь юм ярьснаасаа долоон дор элэг эмтрээж, тэр ч байтугай өөр нэгэн маш аймшигтай юмыг бодоод байна уу даа гэж санамаар байв.

	Тэрхэн үес Дюруа саявтар Норбер де Варений «Одоо би үхэл тун ойрхон байгааг хардаг болохоороо гараа сарвайгаад цааш нь түлхээд авмаар бодогддог. Явсан газар болгонд минь дайралдах юм... Замын дунд няц даруулчихсан хорхой шавж юм уу, хатсан навч, найзынхаа сахалд цагаан үс байхыг харахад сэтгэл минь шархалж «Үхэл гэдэг ч энэ дээ!» гэж санагддаг» гэснийг дурсан санав.

	Тэгэхэд үүнийг ойлгож мэдэхгүй байсан бол одоо Форестьег хараад ойлгожээ. Урьд өмнө амсаж байгаагүй битүү уйтгар эзэмдэн улаан дэргэд нь, гар сунгаад л хүрэхээр газарт, өвчтэй хүн амьсгаадан сууж байгаа сандал дээр өнөө гайхал муухай үхэл гэгч нь байж байх шиг санагдлаа. Тэгмэгц босож явмаар, зугтмаар, аль болох бушуухан Паристаа эргэж очмоор санагджээ! Энийг нь мэдсэн бол Канн руу яалаа гэж ирэх бил ээ! гэж бодов.

	Амь тасрах гэж байгаа хүнийг яаран бүтээсэн хүүдий мэт шөнийн харанхуй аажмаар бүх өрөө тасалгааг нөмрөн авав. Ингээд зөвхөн цонх, түүний дөрвөлжин гэрлийн наана хөдлөхгүй зогсох залуу хүүхний бараан дүрсээс өөр юм ялгагдахаа болив.

	— Би өнөөдөр гэрэл үзэж болох байна уу, үгүй юү? Өвчтөнийг ингэж асардаг юм биз дээ! гэж Форестье янгуучирхан дуугарав.

	Цонхон тушаа байсан бараан дүрс алга болов. Удалгүй нам чимээгүй өрөөнд хонх дуугарах нь сүрхий цуурайтай чанга дуулдаж, зарц орж ирээд зуухан дээр дэнлүү тавив.

	— Хэвтэх үү, аль доошоо бууж юм идэх үү? гэж авгайг асуухад

	— Доошоо оръё гэж аяархан хэлэв.

	Тэр гурав цаг хэртэй хоол хүлээж хөдлөлгүй суухдаа хэтэрхий удаан дуугүй байгаад байвал аюултай юм шиг бодогдсонд энэхүү үхэл шүглэсэн өрөөг юутай ч гэсэн дуутай шуутай байлгах албатай юм шиг огтын хэрэггүй юм ярилцаж цаг өнгөрөөв.

	Эцэст хоол өгчээ. Дюруагийн хувьд цаг өнгөрч өгөхгүй их л зовоолоо. Цөм дуу шуугүй идэцгээгээд, дараа нь зүгээр суухаас талх бөөрөнхийлөн имэрч хэсэг сууцгаалаа. Гутлын өсгийн чимээ Шарлийг чилээгээд байсан тул зарц зөөлөн шаахайтай огт чимээ гаргалгүй орж, гарч, хоол унд өгнө. Гагцхүү дүүжинтэй ханын цаг чаг чаг дуугарах нь нам гүмийг эвдэнэ.

	Дюруа хоолны дараа ядарсан гэдгээр шалтаглаад өрөөндөө орж, цонхны тавиур тохойлдон тэргэл сарыг ширтэн зогсов. Саран тэнгэрт том дугариг дэнлүү мэт үзэгдэж, бүдэг цагаан гэгээгээрээ зочид буудлын цагаан ханыг гэрэлтүүлэн, тэнгисийн гадаргууг загасны хайрс шиг хөвсийсөн гялтгар нимгэн бүрхүүлтэй болгон харагдуулна. Дюруа буцах аятай шалтаг хайж, Вальтераас бушуу ир гэсэн цахилгаан авлаа гэдэг юм бил үү гэх мэтчилэн түм буман арга заль зохиож бодлоо.

	Гэвч маргааш өглөө нь болоход тэр бүх төлөвлөгөө нь бараг биелшгүй мэт санагдав. Тэртэй тэргүй Форестье авгайг мэхэлж чадахгүйгээс хойш амандаа орсон өөхийг хэлээрээ түлхэнэ гэгч болно. «Хөгжилгүй нь ч хөгжилгүй л юм болох нь байна, гэхдээ амьдралд эвгүй үе тохиолдолгүй яах вэ. Тэгээд ч ямар удаан үргэлжлэх юм биш дээ» гэж өөрөө өөртөө хэлжээ.

	Баярласандаа сэтгэл хөдлөөд мэл гайхан, цэл хөхөрмөөр цэлмэг хөх тэнгэртэй өмнөд нутгийн өдөртэй золгож, Форестьегийн дэргэд залхтлаа суух цаг гарах юм чинь гэж бодсон Дюруа тэнгис орохоор уруудан явжээ.

	Түүнийг ундаа уухаар эргэж ирэхэд

	— Форестье гуай таныг хэд хэд сурагласан. Та одоохон Форестье гуай дээр орсон нь дээр юм биш үү? гэж зарц мэдэгдэв.

	Дюруа дээш гарвал Форестье сандалдаа үүрэглэж байх шиг, эхнэр нь олбогт вандан дээр ном уншаад хэвтэж байлаа.

	Форестье толгойгоо өргөв.

	— За бие чинь яаж байна даа? Өнөөдөр овоо дээрдсэн байна уу даа гэж Жорж хэлбэл

	— Тийм ээ, гайгүй байна. Бие овоо чанга санагдаад байна. Мадлена та хоёр бушуухан юм идэж уу, бид салхинд явахаар шийдлээ гэж Форестье аяархан ярив.

	Форестье авгай Дюруатай хоёулхнаа болонгуут

	— Харав уу? Өөрөө өнөөдөр эрүүл болчихсон юм шиг санаж, өглөөнөөс аваад л элдэв төлөвлөгөө зохиож байгаа юм. Одоо бид Парисынхаа байранд зориулж шаазан сав авахаар Жуаны булан орно. Заавал явна гээд болдоггүй, би янз бүрийн юм тохиолдчих вий дээ гэж их айх юм. Замд сэгсрүүлээд тэсэхгүй шүү дээ гэж ярив.

	Сүйх тэрэг ирэхэд, Форестье зарцаар сугадуулан алгуурхан шатаар буулаа. Тэгээд сүйхийг хармагцаа оройг нь даруй буулга гэв.

	Эхнэр нь татгалзаж

	— Салхи цохиулна гэм, юү гэсэн хэл вэ? гэсэн боловч санаснаараа зүтгэж

	— Үгүй, миний бие их сайн байна. Биеэ мэдэлгүй яах вэ гэв.

	Сүйх тэрэг Канныг Английн цэцэрлэгт хүрээлэнтэй төстэй болгодог модон дундуур гарсан харанхуй замыг өнгөрөөд тэнгисийн эрэг даган Антиб ордог их замд оров.

	Форестье нутгийн дурсгалт газруудыг нэрлэж, Парисын гүнгийн26 зочид буудал болон бас бус зүйлийг заан таниулна. Чингэж хөгжөөнтэй мэт явах боловч үнэн хэрэгтээ өнгөц хиймэл, үхэх үйлтний аргаа барсан баясал үзүүлж, гараа сарвайх тэнхээгүй болсон тул юм заахдаа зөвхөн хуруугаа хөдөлгөнө.

	— Тэр харав уу, Маргарита гэгээний арал байна, тэр нөгөө Базений27 зугтдаг шилтгээн байна. Тэр золигоос болж бид мөн ч төвөг удаж бил ээ! гэж ярина.

	Дараа нь цэргийн хороонд алба хааж байснаа дурсаж, дарга нарын нэр усыг хэлж, тэдэнтэй холбоотой сонин сонин явдлыг ярилаа.

	Удалгүй нэгэн хошуу ороомогц Жуаны булан, цаад эрэг дээрх цайран харагдах тосгон, наана нь Антибийн хошуу цөм алган дээр байгаа юм шиг ив илхэн харагдлаа.

	— Тээр цэргийн хөлөг байна! Чи түүнийг мөдхөн харна! гэж Форестье хүүхэд шиг баясан шивгэнэв.

	Үнэхээр тэнгисийн өргөн тохойн дунд бут бургасанд баригдсан цохио гэмээр том гэгчийн хөлөг лав зургаа байгааг ялган харж болохоор байлаа. Тэдгээр хачин, хэлбэр дүрсгүй, нүсэр том, элдэв овгор товгор, цамхаг, ус зүсүүр тэргүүтэнтэй хөлөг усанд маш гүн суусан нь бараг л доошоо үндэслэх гэж байгаа юм шиг харагдана.

	Тэр хөлөг тэнгисийн ёроолтой барилцалдан тогтсон юм шиг нүсрийг харахад ийш тийш хөдөлж, байраа өөрчилж чадна гэдгийг нь ойлгоход хэцүү ажээ. Одон орныг судлах оргил шиг том бөмбөгөр хөвдөг дэн нь усан доорх хадан дээр байрлуулсан дохионы гэрлийг санагдуулна.

	Хөлгүүдийн хажуугаар гурван шурагт хөлөг цагаан дарвуулаа хөгжилтэйеэ дэрвүүлсээр өнгөрч, их далайд орох нь тэрхүү усанд гүн шигдсэн зэвүү хүрэм муухай гайхал том цэргийн хөлгүүдийг бодвол хавьгүй ганган хээнцэр үзэгдэж нүд баясуулна.

	Форестье хөлгийн нэрсийг санахыг хичээн

	— «Кольбер»28, «Сюфрен»29, «Адмирал Дюперре»30, «Догшин», «Хэрцгий»... биш байна, би буруу таньж «Хэрцгий» тээр цаана байна гэх мэтээр тоолов.

	Сүйх тэрэг «Жуаны булангийн уран гоё шаазан» гэсэн хаягтай томоохон үзмэрийн газарт ойртож, нэгэн хэсэг ногоотой газрыг тойроод гол хаалган дээр нь ирэв.

	Форестье Парис дахь байрандаа зориулж хоёр ваар авахыг хүсжээ. Тэрэгнээс гарч чадахааргүй тул нөхөд нь нэг нэгээр авчирч үзүүлэв. Форестье удтал шилж голж, эхнэр, Дюруа хоёртойгоо зөвшив.

	— Миний ажлын өрөөний номын шүүгээн дээр тавих юм шүү дээ. Би наана нь суугаад харж байх болно. Дивангарын юм уу эртний грекийн л юм дээр сэн гэж тайлбарлана.

	Тэгээд нэгийг үзэж, нөгөөг авчруулж, тэгснээ дахиад түрүүчийнхийгээ авчруулж шилэн шилсээр санаандаа таарсныг аваад мөнгийг нь төлж, нэн даруй Парис руу илгээх юм шүү гэлээ. Бас

	— Би удахгүй эндээс явна аа гэж ярив.

	Тэнгисийн булангийн дагуу буцах замд нь гэнэт хөндий даган хүйтэн салхи гарахад Форестье ханиалгаж эхэллээ.

	Анхандаа зүгээр нэг түр зуурын ханиад гэж бодмоор байсан нь больж, улам нэмэгдсээр өчүүхэн төдий ч зай өгөлгүй ханиалган ханиалгасаар бүр ээрэх, хэржигнэх болгов.

	Амь нь тэмцэж, амьсгалах болгонд цээж нь явцууран хоолойг нь боох гээд яавч тайвшрах аргагүй, юугаар ч зогсоох нөхцөлгүй болов. Сүйхнээс дамжилж буулгаад өрөөнд нь оруулав. Дюруа хөлөөс нь өргөлцөхдөө уушгиныхаа таталдан агших тоолон хөл нь чичрэгнэн татагдаж явааг мэдлээ.

	Дулаан ор дэвсгэр тус болсонгүй. Шөнө дүл болтол ханиалгахад нь арга буюу өвчин намдаах эм уулгаж, үхлийн өмнөх чичрэг таталдааг нь дарав. Тийнхүү өвчтөн нүд хамхилгүй үүр цайтал орондоо сууж өнгөргөлөө.

	Түүний амнаас гарсан анхны үг нь «Үсчнийг дуудаарай» гэсэн үг байв. Тэр урьдын адил өглөө болгон сахлаа хуссаар байжээ. Энэ удаа ч гэсэн тэр ажлыг гүйцэтгэхэд, босоод өгөх хүч нь хүрэлцсэн боловч тэр даруйд нь оронд нь оруулав. Ойр ойрхон огцом хүчтэй амьсгалан, амьсгаа нь сүрхий дээр гарсанд Форестье авгай ихэд айж, дөнгөж сая хажуулахаар хэвтсэн Дюруаг сэрээлгээд эмчид очихгүй юу гэв.

	Дюруа бараг тэр дорхноо нь Гаво хэмээх эмчийг залж ирэв. Эмч усан эм бичээд юухан хээхэн зөвлөв. Гэвч Жорж үнэнийг мэдэх санаатай эмчийг гаргаж өгөнгөө асуухад нь

	— Үхлийн тэмдэг иржээ. Маргааш өглөө өнгөрнө. Энэ хөөрхий залуу эмэгтэйд урьдаас хэлж, лам авчруулагтун. Миний энд байх хэрэг байхгүй. Гэхдээ хэдийд ч гэсэн танд туслахад бэлэн байна гэж эмч хэлжээ.

	Дюруа авгайг дуудуулж гаргаад

	— Цаадах чинь өнгөрлөө гэнэ. Лам авчрагтун гэж зөвлөж байна. Та юу гэж бодож байна даа? гэж асуув.

	Форестье авгай удтал эргэлзэж байснаа эцэст бүгдийг дэнслэн бодоод

	— Тийм ээ, тэгсэн нь дээр... Аль ч талаар нь бодсон... Би орж аргалъя, тэгэхдээ, өөртэй чинь ламтан уулзах сан гээд байна гэж хэлье... Ер нь нэг арга бодъё. Харин та нэг лам залж ирж үз дээ. Тэгэхдээ нэг их сүржин загнаад зовоогоод байхааргүй шиг лам олохыг бодоорой. Ердөө л нүглийг нь наманчлаад, бид бүхнийг нэг тийш болгоод зогсохоор ярилцаарай гэж алгуурхан ярив.

	Дюруа, яах хэрэгтэйг эхлэнгүүт л ойлгосон үгэнд оромтгой нэгэн өвгөнийг дагуулж ирэв. Өвгөнийг Форестье дээр ормогц авгай нь хажуугийн өрөө рүү гарч ирээд Дюруагийн дэргэд сууж

	— Их цочсон шүү дээ. Намайг лам гэнгүүт л царай нь хачин эвгүй болоод яг л... яг л... цагаа болсныг... гэх үү дээ... тоотой хэдэн цаг үлдсэн юм байна гэдгийг яг л ойлгосон шүү дээ... гэж санд мэнд ярилаа.

	Форестье авгайн царай маш их цонхийжээ.

	— Царай нь ямар болсныг насандаа ч мартахгүй байх Яг тэр агшинд л үхэл ирсэн гэдгийг мэдсэн дээ. Лавтай мэдсэн... гэж хүүхэн түрүүчийнхийгээ үргэлжлэн ярьсаар байв.

	Тэдэнд ламын ярих дуулдав. Ламтан жаахан чих хатуутай тул нэлээн чанга ярих ажээ.

	— Зүгээр дээ, та тэгтлээ муудаагүй юм байна. Өвчтэй ч гэсэн айх юм алга. Би зүгээр нөхрийн ёсоор, айл хөршийн хувиар орж ирснээ хэлэх байна гэж ламыг ярихад Форестье нэг юм хариулсан боловч тэд дуулсангүй. 

	Лам цааш нь

	— Би таны сүнсийг хөтлөх гэж ирээгүй. Тэр талаар таныг гайгүй болсон хойно яримз. Харин та намайг байгаа дээр хилэнцээ наманчилъя гэж бодож байгаа бол өөр хэрэг. Би чинь лам багш хүн болохоороо сүсэгтэн олон шавь нарынхаа замыг нь зааж өгөх учиртай хүн билээ гэх нь дуулдав.

	Чимээ намдлаа. Форестье юм хэлж байгаа бололтой намуун тасалданги үг бүдэг бадаг сонсогдов.

	Дараа нь өвгөн лам түрүүчийнхээс онхи өөр багш гэгээнтний дуугаар

	— Тэнгэр бурхны хишиг хязгааргүй билээ л. Хүү минь Confiteor унш. Таныг мартсан бол би хэлж өгье. Намайг дагаад Confiteor Deo omnipotenti... Beatae Mariae semper virgin!.. гэж уншаарай гэлээ.

	Лам байн байн дуугүй болж, өвчтөнд залбирах үгээ давтан хэлэх бололцоо өгч байснаа

	— За одоо хилэнцээ наманчил даа... гэж хэлэв.

	Энэ үед Форестье авгай, Дюруа хоёр сэтгэл машид түгшүүрлэн хүлээсэндээ ер бус догдлон хөдлөх ч үгүй сууцгаав.

	Өвчтөн нэг юм шивгэнэв бололтой.

	Тэгтэл лам дахиад л

	— Танд хийсэн нүгэл хилэнц бий юү?.. Байвал ямар янзын хилэнц вэ, хүү минь? гэж асуух дуулдлаа.

	Ингэмэгц Форестье авгай босож

	— Хоёул түр цэцэрлэг рүү гарах уу? Бид энэ хүний нууцыг мэдэх хэрэг байхгүй гэж хэвнэг хэллээ.

	Тэр хоёр гадагш гарч довжооны дэргэдэх вандан сандалд суухад дээрээс нь цэцэглэн буй ягаан бургас өнгийж, ойрхон нь цэнгэг агаарт анхилам сайхан үнэрээ тархаасан лиш цэцгийн мандал байлаа. 

	— Та Парис руу мөддөө явахгүй юу? гэж Дюруа жаал дуугүй сууснаа асуухад нь

	— Үгүй шүү! Ажлаа дуусмагц л явна гэж хүүхэн хариулав.

	— Арваад хоноод гэсэн үг үү? гэхэд нь

	— Тийм ээ, хамгийн цаанадаж гэхэд л тэр гэлээ.

	— Тэгэхлээр, хар хүний тань хамаатан садан байхгүй хэрэг үү? гэвэл

	— Үеэл нараас нь өөр хэн ч алга. Эх эцэг нь бүр залуу байхад нь нас барсан юм гэдэг гэв.

	Лиш цэцгээс бал шимж байгаа эрвээхэйг хоёулаа харлаа. Тэр эрвээхэй нэг цэцгээс нөгөө цэцэг рүү далавчаа тасралтгүй дэрвэгэнүүлэн нисэж, тэр ч байтугай буугаад байхдаа ч далавчаа хөдөлгөнө. Тийнхүү Форестье авгай, Дюруа хоёр цэцэрлэг дотор удтал дуугүй сууцгаав.

	Сая нэг зарц гарч ирээд «ламбугай хилэнц арилгаж дууслаа» гэж хэлэхээр нь дээшээ гарцгаав.

	Форестье өчигдрийнхөөсөө турсан юм шиг харагдлаа.

	Лам гарыг нь бариад

	— Баяртай, хүү минь, би маргааш өглөө ирнэ гэж хэлээд гарч одов.

	Ламыг дөнгөж гармагц, өвчтөн аанай л амьсгаадаж ядсан хэвээрээ биеэ албадан хүчилж, эхнэр өөдөө гар сарвайн

	— Намайг авраач... Авраач намайг... хонгор минь... би үхэх дургүй байна санж... Та минь, намайгаа авраач!.. Би яавал дээр вэ, хэлээд өгөөч та минь, эмчийг дуудаач... Би яасан ч яах байна... Би үхэх дургүй... дургүй байна шүү дээ... гэж шивгэнэж гарлаа.

	Форестье уйллаа. Хонхойсон хацрыг нь даган бөөн бөөн нулимс урсаж, хатаж омголтсон уруулын нь завж гомдсон хүүхдийнх шиг татваганав.

	Тэгснээ гар нь доошоо унаж, хуруугаа аяархан хөдөлгөж эхлэв. Тэрхүү нэгэн жигдийн тасралтгүй хөдөлгөөнийг харахад хөнжил дээрээ ямар нэгэн юм цуглуулж байна гэж бодмоор ажээ.

	Эхнэр нь ч бас уйлж 

	— Зүгээр дээ, айх юм болоогүй байна шүү дээ. Ердийнхөөрөө ингэж хөөрч байгаад л маргааш гэхэд зүгээр болно доо, өчигдрийн явдалд л ядарч дээ гэж тайтгаруулахыг оролдов.

	Форестьегийн амьсгаа нь хурдан давхисан нохойныхоос ч илүү олон болсон тул тоолох аргагүй, бас хэтэрхий суларсан тул дуулдахаа больжээ.

	— Би үхэх дургүй байна шүү дээ... Бурхан минь... Ай бурхан... би ер яадаг бол? Би дахиад юм харахаа... үүрд... болих хэрэг хэрэг үү... Бурхан минь! гэж давтан хэлсээр л байв.

	Айснаас дүрлийн цавчлахаа больсон нүд нь бусад хүний хараагүй ямархан нэгэн аймшигт юмыг харж байх шиг агаад гар хуруу нь хөнжил дээгүүрээ аймаар зовуурьтайгаар хөдөлсөн хэвээр ажээ.

	Гэнэт бүх бие нь чичиргэнээд

	— Хүүрийн газар... намайг... Бурхан минь! гэж гиншгэнэн утгагүй юм хэлэв.

	Тэгээд дуугүй боллоо. Одоо эргэн тойрноо гөлийсөн нүдээр бүлтийн ширтэж хөдөлгөөнгүй хэвтээд амаараа агаар үмхлэн татах байдалтай байв.

	Цаг өнгөрсөөр л, зэргэлдээ сүмийн цаг арван хоёр болсныг дохиолов. Дюруа юм идэх санаатай хажуугийн өрөөнд орж цаг хэртэй болоод эргэж ирэв. Авгай юм идэж уухгүй гэжээ. Өвчтөн хөдлөхөө байж, зөвхөн ясан хуруу нь түрүүчийн адил хөдөлсөн хэвээр, яг л хөнжлөө нүүр өөдөө татахыг оролдох мэт харагдана.

	Форестье авгай хөлийн нь дэргэд сандал тавиад сууж, Дюруа өөр нэг сандалтай дэргэд нь суув. Аль алин нь дуугүй байлаа.

	Эмчийн илгээсэн сахигч эмэгтэй цонхны наана үүрэглэнэ.

	Дюруа ч гэсэн нойрмоглон завдтал, гэнэт нэг юм мэдэгдэх шиг болохоор нь нүдээ нээвэл Форестьегийн нүд унтарч байгаа гал шиг цог зальгүй болон аньж байхтай яг тааралджээ. Жаахан ээрэхэд толгой нь ганхаад унжиж, хоёр завжнаас нь цус бялдаж, цамцан дээгүүр нь урсав. Нөгөө хөнжил дээгүүр аймаар муухай хэсүүчилж байсан хуруу хөдлөхөө болилоо. 

	Форестье амьсгал хураажээ.

	Форестье авгай бүхнийг ойлгож, нэгэнтээ дуу алдаад сөхрөн унаж, хөнжилд нь нүүрээ дараад уйлж гарлаа. Жорж сандарч тэвдэн өөрийн мэдэлгүй хэрээслэн залбирав. Сахигч эмэгтэй сэрж, ор луу нь ирээд

	— Өнгөрсөн байна гэв.

	Энэ үед Дюруа ердийнхөө тайван байдалд орж, санаа амран амьсгаа аваад

	— Удах байх даа гэж бодсон шүү гэж шивгэнэв.

	Анхны цочроо арилж, анхны нулимс хатаж амжаагүй байхад үхсэн хүнтэй айлд зайлшгүй тохиолддог янз бүрийн ажил үйл эхэллээ. Дюруа үдшийн шөнө болтол ийшээ тийшээ харайлгав.

	Тэгээд өлсөж, чоно шиг ховдог болсон байжээ. Түүнтэй Форестье авгай цуг сууж жаахан юм идэв. Юм идээд хоёул талийгаачийг шөнөжин сууж сахихаар дээрх өрөөндөө буцаж орлоо. 

	Уламжлалт царс модны мөчир олдоогүй тул сийрс модны мөчир хөвүүлсэн устай тавгийн хажууд, шөнийн ширээн дээр хоёр лаа асааж тавьжээ.

	Ийнхүү нэгэнт эргэж ирэхээсээ өнгөрөгчийн дэргэд залуу эр, залуу хүүхэн хоёр зэрэгцэн сууж, үг дуу ч үгүйгээр талийгаачийг ширтлээ.

	Форестьегийн хүүрийг бүрхэн байх бүдэг баргар гэгээ Жоржийг айлган зэвүүцүүлэх боловч тэгэхээс тэгэх гэж харсан хэвээрээ л байв. Дэнгийн сүүмэлзсэн гэрэлд, Дюруагийн нүдний харц, ухаан бодлыг өөртөө татаж бишрүүлэх мэт байгаа тэр хатангир эцэнхий нүүр ялгаран харагдана. Өчигдөрхөн юм ярьж байсан түүний найз Шарль Форестье өнөөдөр ингээд хэвтэж байх юм даа! Амьд амьтан ингэж бүрмөсөн үхэж мөхөх нь юутай аймшигтай, юутай ойлгомжгүй вэ! Одоо Дюруагийн чихэнд өнөөх үхэхээс айгаад шаналахын ихээр шаналж явсан Норбер де Варений «Хэн ч тэндээс эргэж ирдэггүй юм!» гэж хэлсэн нь сонсогдоод салахаа болилоо. Өөртэй нь адилхан нүдтэй, хамартай, амтай, юм боддог тархитай, өдий төдий сая, тэрбум тиймэрхүү амьтан шинээр төрөх боловч орон дээр хэвтэж байгаа энэ хүн дахин хэзээ ч амь орохгүй шүү дээ гэж бодогдов.

	Бусдын адил өчнөөн жил аж төрж, идэж ууж, инээж баясаж, найдаж мөрөөдөж, хэн нэгнийг хайрлаж явсан хэрэг. Гэтэл одоо тэр бүхэн нь үүрд арилаад байж байх юм. Тийм ээ, амьдрал гэдэг энэ дээ! Хэдхэн хоног өнгөрөхөд дуусах нь тэр! Хорвоод мэндэлж, хүн болоод, жаргаж цэнгэж, хүлээн хүсэж байтлаа үхэх нь тэр. Эрэгтэй ч бай, эмэгтэй ч бай, ер хэн ч байлаа гэсэн эргэж энэ дэлхийдээ ирэхгүй! Тэгдэг хэр нь бидний хэн маань ч гэсэн мөнх байхын төлөө үхэн хатан тэмцэж, хэн маань ч байсан өөрийгөө орчлон дээрх орчлон болгон бодож явахдаа шинээр соёолох үр тарианд бордоо болохын тулд юу ч үгүй болтлоо ялзарч бээдэг ажээ. Ургамал, амьтан, хүн, од гараг цөмөөрөө төрж өсөөд үхэж үрэгддэг нь өөр нэг юм болон хувирахын тулд ажээ. Гэвч хорхой шавж ч бай, хүн ч бай, ертөнц гараг ч бай, нэг чиг зүйл эргэж ирдэггүй байнам!

	Тэртэй тэргүй хөөрхийлөлтэй, тэртэй тэргүй хурдан өнгөрдөг амьдралыг ёроолгүй юм шиг залгиж байдаг тэрхүү зайлшгүй ноёрхогч хоосон чанараас айсан айдас Дюруагийн сэтгэлд бул хар чулуу болон тээглэж, тийм гэхийн аргагүй хэмжээ хязгааргүй зовоон шаналгав. Дюруа дээрээсээ өнгийсөн заналхийллийн өмнө бууж өгч, хэдхэн цаг амьд яваад үхдэг хорхой шавж, хэдхэн хоног амьд яваад үхдэг адгуус амьтан, хэдхэн жил амьд яваад үхдэг хүн, хэдхэн зуун жил болоод мөхдөг дэлхий ертөнцийг бодов. Эдний хооронд ямар ялгаа байна аа гэвэл хэдхэн удаа нар урд хойно мандахын зөрөөнөөс өөр юм юу ч алга байна.

	Дюруа хүүрийг харахгүй санаатай хажуу тийшээ харав.

	Форестье авгай доошоо харан суугаа нь бас л элдвийн хэцүү бодолд шаналж байгаа бололтой бөгөөд хонгор шар үс нь гунигтай нүүрийг нь улам сайхан харагдуулахад Дюруагийн дотор итгэл найдварын туяа тусах мэт болж ямархан нэгэн сайхан зүйлийг сануулан хөдөлгөж, бүх амьдрал өмнөө байхад юундаа гуних вэ! гэж бодогдуулжээ.

	Дюруа, Форестье авгайг хараад салахаа байлаа. Хүүхэн бодолдоо дарагдаад түүнийг анзаарсангүй. «Амьд явахад ганц тайтгарах юм хайр дурлал ажээ. Хайртай хүүхнээ тэвэрнэ гэдэг бол хүний жаргалын дээд юм аа!» гэж Дюруа бодов.

	Талийгаач ийм ухаантай, ийм гоё хүүхнийг амьдралынхаа хань болгох ямар их азтай байв аа! Эд нар яаж танилцсан бол? Энэхүү ухаанаараа ч, баянаараа ч гийгүүлэх юмгүй хүний авгай болохыг яаж зөвшөөрөв өө? Ер нь Форестьег яаж ийм овоо хүн болгож чад аа юм бол?

	Юм бүхэнд өөрийн нууц байдаг ажээ гэж бодмогцоо хүүхэнд эд хөрөнгө өгөөд нөхөрт гаргасан мэтээр дуулдсан Водрек гүний тухай яриа гэнэт санаанд нь оров.

	Энэ хүүхэн одоо яадаг бол? Хэнийг хар хүнээ болгон сонгодог бол? Де Марель авгайн боддогоор депутат хүнийг болов уу, аль эсвэл чанараар арай илүү хоёрдугаар Форестье болох найдлагатай залуу хүнийг сонгох бол уу? Бүр одоо төлөвлөж бодсон, хатуу шийдсэн юм бий бол уу? Энэ бүхнийг нь мэдвэл ямар сайн бэ? Ер нь яахлаараа энэ хүүхний хувь заяа миний сэтгэлийг догдлуулна вэ? Ийм асуудлыг өөртөө тавимагц, ийнхүү санаа зовж байгаагийн учир нь бид бүхний өөрөөсөө ч нуухын зэрэгцээ өөрийнхөө сэтгэлийн гүн нууцыг маажин малтаж байж сая олж авдаг тэр тодорхойгүй битүүлэг санаанаас болж байгааг ойлголоо.

	Тийм ээ, энэ хүүхнийг биедээ татахыг оролдож яагаад болохгүй байх бил ээ? Үүний дэмжлэг авах юм бол би ямар их сүртэй чадалтай болон өсөх бол? Тэгвэл ямар түргэн итгэлтэйгээр нэгмөсөн хол алхах бол!

	Би амжилт олж болохгүй нь юу бил ээ? Би сэтгэлд нь таарч надад зүгээр нэг сайн байхаас илүү дуртай, зан ааш адилхан хүмүүсийн дунд үүсэж, зөвхөн харилцан бие биеэ хүсдэгийг нь дулаацуулаад зогсохгүй хоёр биеийн хоорондын үг хэлгүй хуйвалдааныг нь дэмжин тэтгэдэг онцгой чанарын сонирхол байгаа юм биш үү? Намайг ухаантай зоримог, барьснаа тавьдаггүйг мэддэг учраас нь өөртөө итгүүлэх хэрэгтэй гэж бодлоо.

	Хэцүүдсэн үедээ гагцхүү надад л ханд аа биз дээ? Намайг юунд дуудав аа? Энэ чинь аль хэдийн зохих хүнээ сонгочихсон, цаанаа санаатай байдгаа нэгэнт илтгэж, нэгнийг сэтгэсэн юм биш биз? Бэлэвсрэх болсноо мэдмэгц хэнийг амьдралынхаа хань, холбоотон болгоё доо гэж бодож эхэлсэн яг тэр үед би санаанд нь орсон юм биш биз? гэх мэтчилэн бодов.

	Дюруа бүхнийг мэдэх сэн, энэ хүүхний байдаг нууцыг нь гаргуулж, далдын нандин бодолд нь нэвтрэх сэн гэж тачаадан тэмүүлэв. Энэ байшинд залуу хүүхэнтэй байгаад байх нь эвгүй санагдах тул нөгөөдөр явах ёстой. Тэгэхлээр цаг алдаж болохгүй, явахаасаа өмнө болгоомжтойхон эвийг нь олж юу бодож буйг нь мэдэх, эсвэл саналаа өөрчилж, өөр нэгэн хүн гуйж гувшвал зөвшөөрөөд эргэлт буцалтгүй ам алдуулчихгүй байлгах хэрэгтэй байв.

	Өрөөн дотор туйлын нам гүм, зөвхөн зуухан дээр байгаа цаг нэгэн хэмээр чаг чаг гэхээс өөр юм дуулдсангүй.

	— Та лав их ядарсан байх аа? гэж Дюруаг асуухад

	— Тэгсээн. Ядрахаасаа илүү сэтгэлээр унаад байна гэж авгай хариулав.

	Тэр хоёрын дуу энэхүү дүнсгэр өрөөнд аймаар хачин сонсогдсонд хоёулаа хирдхийжээ. Тэд Форестье хэдхэн цагийн өмнө байсантайгаа адил хөдөлж, яриаг маань чагнах вий гэж бодсон мэт гэнэт талийгаачийг нэгэн зэрэг харав. 

	Дюруа дахин үг өдөж

	— Тийм ээ, таны хувьд айхтар цохилт боллоо. Хамаг амьдрал эвдэрч, бүх юм урвалдаж, санаа сэтгэл яасан их дэнслэв дээ! гэж хэлэхэд нь хүүхэн гүнзгий санаа алдахаас өөр юм хэлсэнгүй.

	— Залуу хүүхэн ганцаараа үлдэнэ гэдэг их л хэцүү байж таарна даа! гэж Дюруа нэмлээ.

	Хоёулаа дуугүй болов.

	— Юутай ч гэсэн та урьд тохиролцсоноо санаарай. Хэрэгтэй гэж үзвэл надаар туслуулж болно. Би таны мэдлээс гарахгүй шүү гэж Дюруа шивгэнэв.

	Форестье авгай түүн өөд гунигтай бөгөөд энхрий дотноор хараад авсан нь бидний сэтгэл санааг эргүүлээд хаядаг тийм харц байлаа.

	— Баярлалаа, та их сайн хүн юм аа. Хэрвээ би, хэрвээ би танд ямар нэгэн тус болж чадах байсан бол бас л «надад найдаж болно» гэж хэлэх сэн хэмээн хүүхэн хэлээд гараа сунгажээ. 

	Дюруа сунгасан гарыг нь барьж үнсэх юм сан гэж таяаадан дурлавч арга буюу чангахан базаж байснаа, сүүлдээ зориг ороод алгуурхан уруулдаа авчирчээ. Түүний уруул анхилам үнэртэй нимгэхэн бөгөөд халуухан, жаахан чичиргэнэсэн арьс хүрэхийг мэдрэв.

	Дюруа энэхүү нөхөрсөг энхрийлэл хэтэрхий удаж байна гэж бодмогцоо гарыг нь тавихад Форестье авгайн хөөрхөн жижиг гар өвдөг дээрээ сулхнаар буув.

	— Тийм ээ, би одоо ганцаараа үлдлээ, гэхдээ биеэ барихыг бодно оо гэж хүүхэн тун нухацтай хэлэв.

	Дюруа, та миний эхнэр болбол би бүрэн дүүрэн жаргах сан гэж яасхийгээд ойлгуулахыгаа мэдэхгүй суув. Талийгаачийг байж байхад энэ өрөөнд тэр тухай ярьж болохгүй нь мэдээж. Гэлээ ч гэсэн цаанаа гүн нуугдмал утгатай үгнээс бүрдсэн учиртай жоготой урхи маягийн бөгөөд наанаа маш нарийн чанд юм шиг хэр нь яахаас ч буцахгүй утга илэрхийлсэн тийм юм зохиож хэлэх ёстойг ойлгож байв.

	Гэвч Дюруад хөшиж хөрсөн хүүр тэр хоёрын өмнө биш дунд нь байгаа юм шигээр санагдаж, хөдлөх газаргүй мэт байжээ.

	Түүнээс гадна өрөөний бүгчим агаар заримдаа муухай үнэртэй болж, бээж байгаа цээжнээс нь өмхий ханхалж, хөөрхий талийгаач орон дээр ингээд хэвтэхдээ сэрүүн тунгалаг байгаа ойрын хүмүүсээ үхдэлийн үнэрээр утаад, эцэст нь энэ айхтар үнэрээрээ хавчиг авсаа дүүргэх нь дээ гэж бодогдуулах болов.

	— Цонх онгойлговол болохгүй юу? Дотор их бүгчим болсон шиг байна гэж Дюруаг хэлэхэд

	— Бололгүй яах вэ. Надад ч бас тэгж санагдаж байна гэв.

	Дюруа цонх онгойлголоо. Өрөөн дотор шөнийн цэнгэг агаар орж, дэнгийн галыг сүүмэлзүүлэн үлээв. Саран өнгөрсөн үдшийнх шиг намуухан гэрлээ зочид буудлуудын цагаан хана, их усны гилгэр гадарга дээр харамгүй тусгасныг хараад Дюруагийн дотор онгойж, амьсгалахад чөлөөтэй болсон нь итгэл найдварын бөөн урсгал орж, хувь заяа ойрхон байгаа нь бараг л тэнгэрт дэгдээх мэт санагдуулжээ.

	— Та цэвэр агаараар амьсгалаач. Хачин сайхан шөнө байна гэж Дюруа эргэн хэлэв.

	Форестье авгай цонх өөд тайван ирээд зэрэгцэж цонхны тавиур тохойлдон зогсов.

	— Та миний хэлэх үгийг сонсож үз, миний хэлснийг зөв ойлгоосой гэж бодож байна. Хамгийн гол нь тиймэрхүү юмыг ийм үед хэллээ гэж битгий уурлаарай, би чинь нөгөөдөр гэхэд эндээс явах нь байна шүү дээ, тэгээд Паристаа буцаж очихын тань үес миний боддог юм өнгөрчихсөн, би нэгэнт хожимдчихсон байж болох юм гэж бодоод л энэ... За тэгэхлээр... Би гэдэг ядуу хүн, сохор зоос ч үгүй, одоо дээрээ ямар ч тодорхой байр суурьгүй байгаа гэдгийг та сайн мэднэ. Гэхдээ надад зориг бий, би тэнэг хүн биш, ер нь зөв зам дээрээ зогсож байгаа хүн гэж өөрийгөө санадаг. Зорьсондоо хүрсэн хүнийг мэдэж цөхөх юмгүй байдаг бол дөнгөж сая л амьдрал хөөцөлдөж эхэлж байгаа хүнийг хожим хойно хэн болохыг нь хэлэхэд хэцүү юм л даа. Энэ бол нэг талаар муу, нөгөө талаар сайн юм. Нэг үгээр хэлбэл, би танайд очоод байж байхдаа тань шиг хүүхэнтэй суух сан гэж туйлаас мөрөөдөж явдгаа нэг удаа хэлсэн билээ. Одоо ч гэсэн би тэр үгээ давтан хэлж байна. Одоохондоо надад хариу үг битгий хэл. Миний хэлэх үгийг дуустал нь чагна. Би тантай сууя гэж байгаа юм биш. Ийм газар, ийм үед тийм юм яривал их муухай шүү дээ. Харин таны амнаас гарсан ганц үг л намайг жаргаана гэдгийг та ойлгоосой, та надаар дотнынхоо найз юм уу, хар хүнээ юм уу, ер нь хэнийгээ ч болгосон хамаагүй миний зүрх сэтгэл, миний хамаг амьдрал таныг гэх болно гэдгийг ойлгоосой гэж бодож байна. Би таныг одоо битгий хариулаасай гэж бодож байна. Би ийм үед тийм юм ярихыг хүсээгүй байна. Парист уулзах үедээ л та юу гэж шийдсэнээ надад ойлгуулаарай. Харин тэр болтол ганц үг цухуйлгаад хэрэггүй, за юу! гэж Дюруа шивгэнэн ярьжээ.

	Дюруа энэ бүхнийг ярихдаа хүүхнийг харалгүй, шөнийн харанхуйд үгээ унагах мэтээр цувуулан хэлжээ. Хүүхэн дуулахгүй байгаа юм шиг бас л урагшаа гөлрөн хөдлөхгүй зогсож, алмайрсан хэр нь ажиглангуй гярхай харцаар сарны гэрэлд бүдэг гийгүүлэгдсэн алс холыг ширтэн байлаа.

	Тэд ийнхүү тохойгоо нийлүүлэн бодлогоширч дув дуугүй удтал зогсоцгоожээ.

	Сэрүүхэн болох шив дээ гэж хүүхэн аяархан дуугараад ор луу буцаж очив.

	Дюруа ч мөн цонхноос холдов.

	Хүүрээс үнэхээр муухай үнэр ханхалж байгааг мэдээд сандлаа жаахан хойшлуулав. Ер нь тэр өмхий үнэрт удаан тэсэхгүй нь мэдээж боллоо.

	— Өглөөгүүр авсанд нь хийнэ биз дээ гэж Дюруаг хэлэхэд

	— Тэгнэ, би хэлчихсэн, найм гэхэд мужаан ирчих байх гэж хүүхэн хариулав

	— Хөөрхий дөө! гэж Дюруа санаа алдан дуугарав.

	Хүүхэн ч бас номхон хүлцэнгүй гунигтайгаар санаа алдлаа.

	Одоо тэд талийгаачийг харах нь бараг үгүй болж, хоёулаа ч түүнтэй адилхан хэзээ нэгэн цагт үхэх тавилантайгаа бодож, тун саяхан тэднийг догдлуулж, зэвүүцүүлж байсан тэр мөнх бус ёстой сэтгэлийнхээ угт арга буюу эвлэрэн суухад хүрчээ.

	Тэд ёсыг бодож унтахгүйг хичээн дуугүй сууцгаав. Гэвч Дюруа шөнө дундын хэрд түрүүлэн унтжээ. Түүнийг сэрээд харахад Форестье авгай ч өөрцгүй суудлаа аятайхан засаж аваад унтаж байсан тул дахин нүдээ анилаа.

	— Орондоо ороод унтсан бол ямар сайхан байх сан бол, чөтгөр ав! гэж Дюруа аман дотроо үглэнэ. 

	Юм түжигнэхэд сэрвэл сахигч эмэгтэй орж ирсэн байлаа. Бүр саруул болчихсон, Форестье авгай өөдөөс нь харж суугаад нойрмоглож, тийм амархан сэрэхгүй бололтой харагдав. Тэр жаахан цонхийсон ч өнөө л хөөрхөн өнөө л жавхаатай хэвээрээ нь сандалд суугаагаараа хоносондоо зүдрээгүйг илтгэнэ.

	Дюруа хүүрийг хараад давхийн цочиж

	— Хараач, сахал ургачихсан байхыг нь! гэж дуу алдлаа.

	Амьд хүнд хэдэн өдөр яваад ч ургадаггүй сахал тэрхүү бээж байгаа хүүрт хэдхэн цагийн дотор ургачихсан байжээ. Үхсэн хүнд амьдын тэмдэг байгааг үзээд тэр хоёр мэл гайхсан нь ямар нэгэн аймшигтай сонин, амь орохын заналхийлэл, айдас хүрэм, байж болшгүй, ухаан алдуулж солио тусам зүйл мэт санагдав.

	Арван нэгэн цаг болтол хоёулаа амрав. Тэгээд Шарлийг авсанд хийж аваад аль алиных нь санаа амарч тайвширлаа. Тэр хоёр өөд өөдөөсөө харж суугаад өглөөний унд уухдаа ямар нэгэн сэтгэл сэргээм хөгжөөнтэй юм ярилцах сан гэж хүсжээ. Нэг үгээр хэлбэл үхэлтэй холбогдсон ажил дууссан тул амьдрал руугаа буцаж орохыг тэмүүлцгээв.

	Онгорхой цонхоор хаврын бүлээн зөөлөн агаартай хамт байшингийн өмнөх цэцгийн мандалд ургасан лиш цэцгийн анхилмал үнэр сэвэлзэн орж ирнэ.

	Форестье авгай цэцэрлэг дотуур явъя гэсэнд хоёул гарч жодоо, эвкалипт модод үнэртсэн бүлээн агаараар цээж дүүрэн таашаан амьсгалж яаралгүйхэн ногоон зүлэг тойрч эхэллээ.

	Авгай түүн рүү харалгүй, яг л урьд шөнө, дээр, дотор өрөөнд Дюруагийн хэлсэн шигээр аяархан боловч ойлгомжтой нухацтайгаар ярьж эхэллээ.

	— Эрхэм нөхөр минь, би таны хэлснийг сайтар бодож үзлээ. Тэгээд таныг надаас ганц ч үг дуулалгүй битгий яваасай гэж бодлоо. Гэхдээ одоо, за ч гэхгүй, үгүй ч гэхгүй. Жаахан хүлээж харж, бие биеэ сайн мэдэж байж болъё. Та ч гэсэн сайн тунгаа. Та одоо дээрээ хэт сонирхож байж болно, тэгвэл нэг их юм болгож хэрэггүй шүү. Тийм ч учраас би хөөрхий Шарлийг оршуулчхаагүй байгаа дээр, танаас тийм үг дуулаад та ямар хүнтэй харьцаж байгааг тайлбарлах нь зүйтэй гэж бодсон дээрээс, хэрэв та намайг ойлгож, байгаа шигээр минь хүлээж авах чадалгүй бол дээр хэлсэн мөрөөдөлдөө баригдаж байсны хэрэггүй гэж зөвлөх гэсэн юм.

	Та намайг ойлгохыг хичээгтүн. Гэр бүл болно гэдэг бол миний хувьд гинж уяа биш үерхэл нөхөрлөл юм шүү. Энэ бол би бүрэн эрх мэдэлтэй байж, хийж байгаа ажил үйлийгээ тайлагнаж байх албагүй хаашаа явахыгаа илтгэж суух баагүй байна гэсэн үг. Мөрдөх мөшгөх, хардах сэрдэх, сургах зааварлахыг хэрхэвч зөвшөөрөхгүй. Тэгэхдээ би овгийг нь зүүж яваа хүнийгээ нэрийг нь гутаана гэж байгаа хэрэг огтхон ч биш, түүнийг мэхлэх юм уу, инээдэмтэй байдалд хэзээ ч оруулахгүй нь мэдээж. Тийм учраас намайг шивэгчин юм уу, номхон хүлцэнгүй эхнэрээ гэж бодолгүй аливаад эрх тэгш дотнын нөхрөө гэж бодвол зохино. Миний энэ үзэл олон хүнд дэндүү эршүүд зоригтой санагддагийг би мэднэ ээ, гэхдээ би тэр бодлоосоо ухрахгүй. Ийм л байна даа.

	Үүн дээр нэмж хэлэхэд та ч гэсэн одоо битгий хариу хэл. Өдийд ямар ч ашиггүй, хэрэгцээ ч үгүй байна. Бид дахиад уулзана, магадгүй энэ талаар ярилцаж ч болох юм

	За одоо та жаахан сэлгүүц дээ. Би түүн рүүгээ очъё. Үдэш болтол баяртай гэж хэллээ.

	Дюруа хүүхний гарт уруулаа нааж удтал шимэн үнсээд нэг ч үг хэлэлгүй цааш явлаа.

	Тэд үдэш хоолны үеэр уулзахдаа аль алин нь унуут ядарсан байсан тул шалавхан байр байрандаа орохын хүслэн болцгоожээ.

	Шарль Форестьег маргааш нь ямар ч ёс төр бололгүй Каннын оршуулгын газар хөдөөлүүллээ. Жорж Дюруа нэг цаг хагасын буухиа галт тэргээр явахаар шийдэв.

	Форестье авгай түүнийг галт тэрэгний буудал дээр үдэж мордуулав. Тэд галт тэрэг хүлээх зуураа тавцан дээгүүр яаралгүй ийш тийш сэлгүүцэн энэхэн тэрхнийг ярилцлаа.

	Тавхан вагонтой жинхэнэ шуудангийн буухиа галт тэрэг хүрэлцэн ирэв.

	Дюруа вагонд орж суудлаа авчхаад, Форестье авгайтай дахиад хэдэн хором байх гэж тавцан руу бууж ирэв. Хүүхнийг орхиод явлаа гэж бодохоос гэнэт хачин уйтгартай болоод үүрд хагацаж байгаа юм шиг гуниглахад хүрлээ.

	— Марсель - Лион - Парис орно, суудалдаа сууцгаагаарай! гэж билет шалгагч зарлан хашхирав.

	Дюруа вагонд ормогц дахиад хэдэн үг хэлэх санаатай цонхоор хартал бух тэрэг хашхираад галт тэрэг алгуурхан хөдөлжээ.

	Дюруа вагоноос бултайгаад Форестье авгайг харвал тавцан дээр хөдлөхгүй зогсоод нүдээрээ үдэн хоцорч байв. Дюруа гэнэт хүүхний барааг алдахаасаа өмнө хоёр гараа уруулдаа наагаад хий үнсэх дүр гаргалаа.

	Хүүхэн мөн тэгж хариулахдаа арай аймтгай, арай ичимтгий дөнгөж мэдэгдэхтэй үгүйтэй үнсэх дүр үзүүлжээ.

	 

	ХОНГОР НАЙЗ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

Заметки

		[←1]
	 Мюзар (1793—1859) — XIX зууны 30, 40-өөд оны үед Парист багт наадам зохион явуулдаг байсан хөгжимчин




	[←2]
	 Италичууд — Парис дахь Италийн дуурийн театрыг хэлжээ




	[←3]
	 Сен-Лазар — Парисын янхан хүүхнүүдийн гяндан




	[←4]
	 Лурсин — Парисын нэгэн эмнэлэг




	[←5]
	 Мзаб — Сахарын их элсэн цөл дунд үүссэн Арабын өвөрмөц нэгэн бяцхан улс




	[←6]
	 Дюваль — Хоёрдугаар эзэнт улсын үеэс Парис хотноо олон жижиг, үнэ хямд гуанз бий болсны нэгэн




	[←7]
	 Фервак — 19-р зууны 70, 80-аад оны үед «Фигаро» сонинд ажиллаж байсан францын авьяас билигт сэтгүүлч




	[←8]
	 Сен-Потен гэдэг нь үгчилбэл «Ариун ховч» гэжээ




	[←9]
	 Эрслэн гэж арслангийн эмийг хэлнэ




	[←10]
	 Хайрцгаас гарсан чөтгөр — Франц улсад ихэд дэлгэрсэн хүүхдийн тоглоом




	[←11]
	 Дөчин өвгөн — Францын академийн дөчин гишүүн




	[←12]
	 Гийеме (1842—1918) — Мопассаны найз зураач




	[←13]
	 Арпиньи (1819—1916) — Францын байгалийн зураач




	[←14]
	 Гийоме (1840—1887) — Францын зураач, дорно дахиныг судлагч, зохиолч




	[←15]
	 Жервекс (1852 онд төрсөн) — Францын зураач, Мопассантай хамт 1885 оны хавар Италиар яваад өвөл нь Мопассаны зургийг зурсан хүн




	[←16]
	 Бастьен-Лепаж (1848—1884) — Францын реалист зураач




	[←17]
	 Бугро (1825—1904) — Францын зураач




	[←18]
	 Жан-Поль Лоранс (1838—1921) — Олон тооны түүхэн сэдэвт зураг зурсан зураач




	[←19]
	 Хөх хувцастан — XVIII зууны францын хувьсгалын цэрэг хөх өнгийн хувцастай байжээ




	[←20]
	 Жан Беро (1849—1935) — Францын зураач. Мопассан энэ хүнд зориулан «Шали» гэдэг туурь бичжээ




	[←21]
	 Ламбер — XIX зууны үеийн Францын зураач




	[←22]
	 Детайя (1848—1912) — францын реалист зураач




	[←23]
	 Лелуар (1853—1940) — Мопассаны найз, франц зураач




	[←24]
	 Цезарийн авгай — Юлий Цезарийн хоёр дахь авгай Помпеяг хэлжээ. Юлий Цезарь түүнийг өөр хүнд сэтгэлтэй боллоо гэж буруу ойлгоод салахдаа «Цезарийн авгай сэжиг авхуулам хүн байх ёсгүй» гэж хэлсэн гэдэг




	[←25]
	 Гастин-Ренет — Парисын нэрд гарсан бууны дархан




	[←26]
	 Парисын гүн — Луи Филипп вангийн хүү Орлеаны Альбер буюу Луи Филипп гэдэг хан хүүгийн хэргэм




	[←27]
	 Базен (1811—1888) — Төрд харшиллаа хэмээн гянданд хоригдож байгаад оргосон францын маршал




	[←28]
	 Кольбер (1619—1683) — Францын төрийн том зүтгэлтэн, XIV Людовикийн сайд Кольбер бол Францын флотыг маш сайнаар өөрчлөн зохион байгуулжээ




	[←29]
	 Сюффрен (1726—1788) — Энэтхэгт англичуудын эсрэг ялгуусан байлдаан хийсэн франц адмирал




	[←30]
	 Дюперре (1775—1846) — Алжирыг дагуулахад оролцсон франц адмирал

